
			མཚོ་འགྲམ་འཛམ་བུ་བྲིཀྵའི་སྡོང་པོས་བརྒྱན། །

			དེ་ཕྱིར་འཛམ་བུས་མཚན་པའི་གླིང་དུ་གྲགས། །

			ཞེས་གསུངས་པར་ལྟར། བསྐལ་པ་དཔག་ཏུ་མེད་པའི་སྔ་རོལ་དུ་བྲམ་ཟེ་དུས་དཔོག་ཅེས་བྱ་བ་ཞིག་གིས་རང་ཉིད་འཇིག་རྟེན་གྱི་གོ་འཕང་མཆོག་ཐོབ་ཆེད་སྐྱེ་འགྲོ་གྲངས་ལས་འདས་པ་ལ་མཆོད་སྦྱིན་བྱས་པའི་འབྲས་ཁུ་དྲོན་མོ་ཕོས་ནས་མ་དྲོས་པ་ལྟར་གྱུར་པ་ལ་ལས་མ་དྲོས་པ་ཞེས་གྲགས་པ། ཀླུའི་རྒྱལ་པོ་མ་དྲོས་པ་གནས་པའི་མཚོ་འགྲམ་དུ་འཛམ་བུ་བྲཀྵ་ཞེས་བྱ་བའི་ཤིང་སྡོང་ཞིག་གི་འབྲས་བུ་རྣམས་སྨིན་ནས་ཆུར་ལྷུང་བའི་སྒྲ་ལས་འཛམ་བུ་ཞེས་བྱ་བ་སྒྲའི་ཉེ་བར་མཚོན་པའི་འཛམ་བུ་གླིང་གི་འཇིག་རྟེན་ཆེན་པོ་དེ་ཉིད་ཡོད། 

			དེ་ལྟ་བུའི་གླིང་བཞི་པའི་འཇིག་རྟེན་ཁམས་ཀྱི་བྱེ་བྲག་ལྷོ་འཛམ་བུ་གླིང་འདི་ཉིད་དུ་བསྐལ་པ་དཔག་ཏུ་མེད་པའི་སྔ་རོལ་སྟོང་གསུམ་འཇིག་རྟེན་འདི་ཉིད་ཡར་ཆགས་པའི་སྐབས་སུ་ཆུ་ཡི་དཀྱིལ་འཁོར་གྲུབ་པའི་ནང་དུ་གསེར་གྱི་པདྨོ་སྟོང་ཤར་བ་ན་གནས་གཙང་མའི་ལྷ་རྣམས་ཀྱིས་མཐོང་བ་ན་སངས་རྒྱས་སྟོང་འབྱུང་བའི་ལྟས་སུ་ཤེས་ནས་ཨེ་མའོ་འདི་ནི་བསྐལ་པ་བཟང་པོ་ཞིག་གོ །ཞེས་བརྗོད་པ་ལ་བརྟེན་ནས་བསྐལ་པ་བཟང་པོར་གྲགས་པའི་བསྐལ་བ་བཟང་པོ་འདིའི་དུས་སུ། 

			སྤྱོད་འཇུག་ལས། 

			བདེ་བ་འདོད་ཀྱང་གཏི་མུག་པས། །

			རང་གི་བདེ་བ་དགྲ་ལྟར་འཇོམས། །

			སྡུག་བསྔལ་མི་འདོད་སེམས་ཡོད་ཀྱང་། །

			སྡུག་བསྔལ་ཉིད་ལ་མངོན་པར་རྒྱུགས། །

			ཞེས་གསུངས་པ་བཞིན་མཁའ་ཁྱབ་འགྲོ་བ་རྣམས་ཞེ་འདོད་དུ་བདེ་བ་ཉག་གཅིག་ཏུ་འདོད་ཅིང་སྡུག་བསྔལ་སྤུ་རྩེ་ཙམ་ཞིག་ཀྱང་མི་འདོད་མོད། འོན་ཀྱང་གཏི་མུག་མ་རིག་པ་ཆེས་སྟུག་པོའི་དབང་གིས་བདེ་བ་རྒྱུ་འབྲས་གཉིས་སྒྲུབ་མི་ཤེས། སྡུག་བསྔལ་རྒྱུ་འབྲས་གཉིས་འདོར་མི་ཤེས་པས་སྡུག་བསྔལ་གསུམ་གྱིས་དུས་རྟག་ཏུ་གཙེས་པ་རྣམས་ལ་ཐུགས་བརྩེ་བ་ཆེན་པོས་ཉེར་བར་དགོངས་ཏེ། ཐུན་མོང་དུ་འཁོར་བ་འཇིག་ལ་སོགས་པའི་སངས་རྒྱས་སྟོང་འབྱོན་པར་འགྱུར་ཞིང་། དེ་ཡང་བསྐལ་པ་འདིའི་ཚེ་ལོ་བཞི་ཁྲིའི་དུས་སུ་སངས་རྒྱས་སྟོང་གི་ཐོག་མ་འཁོར་བ་འཇིག སུམ་ཁྲི་ལ་གསེར་ཐུབ། ཉི་ཁྲི་ལ་འོད་སྲུང༌། བརྒྱ་པ་ལ་ཤཱཀྱ་ཐུབ་པ། བརྒྱད་ཁྲིའི་དུས་སུ་བྱམས་པ་འབྱོན་པ་སོགས་སངས་རྒྱས་རེ་རེའི་ཡུལ་དང་རིགས་དང་འོད་དང་ཡབ་དང་ཡུམ་དང་སྲས་དང་རིམ་གྲོ་པ་དང་ཤེས་རབ་ཅན་དང་རྫུ་འཕྲུལ་ཅན་གྱི་མཆོག་དང་འཁོར་དང་སྐུ་ཚེ་དང་བསྟན་པའི་གནས་ཚད་དང་སྐུ་གདུང་སྟེ་དོན་བཅུ་གསུམ་དང་བཅས་མདོ་སྡེ་བསྐལ་བཟང་ལས་གསུངས་པར་ལྟར་ཡིན། སངས་རྒྱས་སྟོང་རྣམས་ཀྱི་དབུས་ན་ཕྱོགས་བཅུ་འཇིག་རྟེན་ཁམས་ཀྱི་སངས་རྒྱས་རྣམས་དང་བྱང་ཆུབ་སེམས་དཔའ་རྣམས་ཀྱིས་པད་དཀར་ལྟར་བསྔགས་ཤིང་ཆེད་དུ་བརྗོད་པ་ནི་བདག་ཅག་གི་སྟོན་པ་མཉམ་མེད་ཤཱཀྱའི་རྒྱལ་པོ་ཟས་གཙང་གི་སྲས་པོ་འདི་ཉིད་ཡིན། 

			བདག་ཅག་གི་སྟོན་པ་ཆེན་པོ་མཉམ་མེད་ཤཱཀྱའི་རྒྱལ་པོ་ནི།

			དེ་ཡང་བདག་ཅག་གི་སྟོན་པ་ཤཱཀྱ་ཐུབ་པ་འདི་ཉིད་ནི་བསྐལ་པ་དཔག་ཏུ་མེད་པར་ཚོགས་གཉིས་རྒྱ་མཚོ་ལྟ་བུ་ལ་ཡོངས་སུ་རྫོགས་པར་བསླབས་ཏེ། བསྐལ་བཟང་གི་རྣམ་འདྲེན་གསུམ་པ་འདས་པའི་སངས་རྒྱས་འོད་སྲུང་གི་སྤྱན་སྔར་བྲམ་ཟེའི་ཁྱེའུ་བླ་མ་ཞེས་བྱ་བར་གྱུར་ནས་ཚངས་པར་སྤྱོད་པ་རྣམ་པར་དག་པ་སྤྱད་དེ་དགའ་ལྡན་གྱི་གནས་སུ་ལྷའི་བུ་དམ་པ་ཏོག་དཀར་པོ་ཞེས་བྱ་བ་སྐྱེ་བ་གཅིག་གིས་ཐོགས་པའི་བྱང་ཆུབ་སེམས་དཔར་སྐུ་འཁྲུངས། དགའ་ལྡན་ལྷ་ཡུལ་དུ་ལྷ་རྣམས་ལ་དམ་པའི་ཆོས་ཀྱི་འཁོར་ལོ་སྐོར་བཞིན་བཞུགས་པ་ལ། ནམ་ཞིག་གི་ཚེ་སྔར་རང་གི་སློབ་པ་ལམ་གྱི་གནས་སྐབས་སུ་དང་པོ་བྱང་ཆུབ་མཆོག་ཏུ་ཐུགས་བསྐྱེད་པ་དང་སྨོན་ལམ་བླ་ན་མེད་པ་མཛད་པ་དག་དུས་སུ་སྨིན་པའི་དབང་གིས་འཛམ་བུའི་གླིང་ཆེན་པོ་འདིར་མཛད་པ་བཅུ་གཉིས་བསྟན་པའི་དུས་ལ་བབ་པར་གྱུར། དགའ་ལྡན་དུ་མ་འོངས་པའི་སངས་རྒྱས་རྣམ་འདྲེན་ལྔ་པ་བྱང་ཆུབ་སེམས་དཔའ་བྱམས་པ་ཉིད་ལ་རང་གི་དབུར་བསྣམས་པའི་ཅོད་པཎ་ཆེན་པོ་དེ་ཉིད་བསྩལ་ཏེ་རྒྱབ་ཚབ་ཏུ་མངའ་གསོལ་བར་མཛད། 

			དེ་ནས་རྗེ་བཙུན་བྱམས་པས་མཛད་པའི་རྒྱུད་བླ་མ་ལས། 

			ཐུགས་རྗེ་ཆེན་པོས་འཇིག་རྟེན་མཁྱེན། །

			འཇིག་རྟེན་ཀུན་ལ་གཟིགས་ནས་ནི། །

			ཞེས་གསུངས་པ་ལྟར། འཕགས་པ་སྤྱན་རས་གཟིགས་ཀྱིས་བདག་ཏུ་བཟུང་བའི་ཞིང་དུ་གྲགས་པ་བྱང་ཕྱོགས་ཁ་བ་རི་པའི་ཡུལ་ཁམས་ཆེན་པོ་དེ་ཉིད་དང་། དེའི་ལྷོ་འདབ་དུ་ཆགས་ཤིང་འཛམ་གླིང་གི་གོ་ལ་ཧྲིལ་པོར་སྙན་གྲགས་རབ་ཏུ་འབར་བའི་རི་བོ་ཧི་མ་ལ་ཡི་རི་བརྒྱུད་ཇོ་མོ་གླང་མ་དང་གངས་ཆེན་མཛོད་ལྔ་ལ་སོགས་པའི་ཞོལ་འདབ་དུ་གནས་པའི་ཡུལ་འབྲས་འབྲུག་བལ་གསུམ་སོགས་ཀྱི་སྐྱེ་འགྲོ་སྤྱིའི་བསོད་ནམས་དམ་པའི་དཔལ་མགོན་དུ་ཤར་བར་བྱེད་པ་ལ། བཀའ་དྲིན་ཆེས་འགྲན་ཟླ་བྲལ་བ་ནི་སངས་རྒྱས་གཉིས་པ་སློབ་དཔོན་ཆེན་པོ་གུ་རུ་པདྨ་འབྱུང་གནས་ཡིན། 

			དེ་ཡང་སྤྱིར་སྔར་བོད་ཀྱི་ལོ་རྒྱུས་ཁྲོད་དུ་ཐུའུ་བཀྭན་གྲུབ་མཐའ་ལས། བོད་ཀྱི་རྒྱལ་པོའི་ཐོག་མ་གཉའ་ཁྲི་བཙན་པོ་ནས་གནམ་རི་སྲོང་བཙན་གྱི་བར་དུ་རྒྱལ་རབས་ཉི་ཤུ་རྩ་དྲུག་གི་རིང་སངས་རྒྱས་བསྟན་པའི་མིང་ཙམ་ཡང་བྱུང་མེད། དེ་ནས་ཀུན་ཏུ་བཟང་པོའི་སྤྲུལ་པར་གྲགས་པ་ལྷོ་ཐོ་ཐོ་སྙན་ཤལ་གྱི་རིང་ལ་རྒྱལ་པོའི་ཕོ་བྲང་གི་སྟེང་དུ་། སྤང་ཀོང་ཕྱག་རྒྱའི་གླེགས་བམ་སོགས་ནམ་མཁའ་ལས་བབས་པ་ཚིག་དོན་མ་ཤེས་ཀྱང་། མཚན་གཉན་པོ་གསང་བ་བཏགས་ནས་མཆོད་དེ་དམ་པའི་ཆོས་ཀྱི་དབུ་བརྙེས་སོ། རྒྱལ་པོའི་རྨི་ལམ་དུ་མི་རབས་ལྔ་ན་འདིའི་དོན་ཤེས་པ་འབྱུང་ཞེས་ལུང་བསྟན་པ་བཞིན། དེ་ནས་མི་རབས་ལྔ་པ་སྤྱན་རས་གཟིགས་ཀྱི་སྤྲུལ་པ་ཆོས་རྒྱལ་སྲོང་བཙན་སྒམ་པོའི་རིང་ལ་བློན་པོ་ཐོན་མི་སམྦྷོ་ཊ་རྒྱ་གར་དུ་བརྫངས་ཏེ་རིག་གནས་ལ་མཁས་པར་སྦྱངས་ནས། ན་ར་གའི་ཡི་གེ་ལ་དཔེ་བྱས་ནས་མགོ་ཅན་གྱི་གཟབ་དང་། ཝརྟུའི་ཡི་གེ་ལ་དཔེ་བྱས་ནས་མགོ་མེད་ཀྱི་གཤར་གཉིས་བཟོས་ཏེ་ཡི་གེའི་སྲོལ་འབྱེད་པར་མཛད། 

			བོད་ཀྱི་རྟེན་ཀྱི་གཙོ་བོ་ཇོ་བོ་མི་སྐྱོད་རྡོ་རྗེ་དང་། ཇོ་བོ་ཤཱཀྱ་མུ་ནེ་གཉིས་སྤྱན་དྲངས། རས་འཕྲུལ་སྣང་གི་གཙུག་ལག་ཁང་ཆེན་པོ་བཞེངས། སངས་རྒྱས་ཕལ་པོ་ཆེ་ལ་སོགས་པ་ཆོས་མང་པོ་བོད་སྐད་དུ་བསྒྱུརཏེ་སྐབས་བསྟན་པའི་སྲོལ་བཏོད། འཇམ་དབྱངས་རྣམ་འཕྲུལ་གྲགས་པ་ཆོས་ཀྱི་རྒྱལ་པོ་ཁྲི་སྲོང་ལྡེ་བཙན་གྱི་དུས་སུ་མཁན་ཆེན་ཞི་བ་འཚོ་དང་། སློབ་དཔོན་པདྨ་འབྱུང་གནས་ལ་སོགས་པ་དགེ་བའི་བཤེས་གཉེན་དུ་མ་གདན་དྲངས། ཅེས་དང་། ཀ་ཅོག་ཞང་གསུམ་སོགས་སྐད་གཉིས་སྨྲ་བའི་ལོ་ཙཱ་བ་མང་དུ་བྱུང་བས་མདོ་རྒྱུད་དགོངས་འགྲེལ་དུ་མ་བསྒྱུར། མཁན་ཆེན་ཞི་བ་འཚོས་དམ་པའི་ཆོས་འདུལ་བ་ནས་བཟུང་སྟེ་དབུ་མའི་བར་གྱི་བཤད་པའི་ཁུར་བསྣམས་ཏེ་འཆད་ཉན་དར་བར་མཛད། སློབ་དཔོན་པདྨ་སོགས་ཀྱི་སྣོད་ལྡན་འགའ་ཞིག་ལ་གསང་སྔགས་ཀྱི་གདམས་པ་གནང་བས་གྲུབ་པ་ཐོབ་པའི་སྐྱེས་བུ་ཡང་འགའ་ཞིག་བྱུང་། ཞེས་གསུངས་པ་ལྟར། བོད་རྒྱལ་གཉའ་ཁྲིའི་སྐབས་སུ་དམ་ཆོས་དབུ་བརྙེས། སྲོང་བཙན་གྱི་དུས་སུ་བསྟན་པའི་སྲོལ་བཏོད། བཙན་པོ་ཁྲི་སྲོང་གི་སྐབས་སུ་སྔར་མེས་པོ་རྣམས་ཀྱི་སྐབས་དང་མི་འདྲ་བར་སངས་རྒྱས་བསྟན་པ་ཤིན་ཏུ་དར་ཞིང་རྒྱས་པར་བྱས། བཙན་པོ་ཁྲི་སྲོང་གི་སྐབས་སུ་རྒྱལ་བསྟན་ཤིན་ཏུ་དར་རྒྱས་བྱུང་བ་དེ་ཡང་སྤྱིར་དེ་སྐབས་ཀྱི་སྤྱི་ཚོགས་དང་འཁོར་ཡུག་གི་གནས་སྟངས་ཕུན་སུམ་ཚོགས་པ་བྱུང་བ་སོགས་རྒྱུ་རྐྱེན་དུ་མ་ཞིག་ཚོགས་ཡོད་པ་སྨོས་ཅི་དགོས། འོན་ཀྱང་ཆེས་མེད་དུ་མི་རུང་བའི་རྒྱུ་རྐྱེན་ནི་མཁན་སློབ་ཆོས་གསུམ་ཞལ་འཛོམས་ཤིང་སྔོན་གྱི་ཐུགས་བསྐྱེད་སྨོན་ལམ་དུས་སུ་སྨིན་པ་ལ་བརྟེན་ནས་བྱུང་བ་ཡིན་པ་གོར་མ་ཆག །སྤྱིར་གདོང་དམར་བོད་ཀྱི་ཡུལ་དུ་རྒྱལ་བ་ཤཱཀྱ་ཐུབ་པའི་བསྟན་པ་མདོ་སྔགས་ཡོངས་སུ་རྫོགས་པ་སྤྱན་དྲངས་ཤིང་ཁ་བ་རི་པའི་སྐྱེ་འགྲོ་ཀུན་ལ་བཀའ་དྲིན་ཅན་གྱི་མཁས་དང་གྲུབ་པར་མངའ་བརྙེས་པའི་སྐྱེས་བུ་གྲངས་ལས་འདས་པ་བྱོན་པ་ལས་། བཀའ་དྲིན་འགྲན་ཟླ་དང་བྲལ་ཞིང་མཚན་ཉི་ཟླ་ལྟར་གྲགས་པ་ནི་མཁན་སློབ་ཆོས་གསུམ་ཡིན། 

			སློབ་དཔོན་ཆེན་པོ་པདྨ་འབྱུང་གནས་ནི།

			དེ་ལྟར་མཁན་སློབ་ཆོས་གསུམ་ལས་སྐབས་འབྲེལ་སློབ་དཔོན་ཆེན་པོ་དེ་ཉིད་ཀྱི་རྣམ་ཐར་ནི། སྤྱིར་པདྨ་བཀའ་ཐང་དང་བོད་ཀྱི་ཆོས་འབྱུང་ལོ་རྒྱུས་རྣམས་སུ་འདྲ་མིན་སྣ་ཚོགས་པ་མཆིས་མོད། འོན་ཀྱང་འདིར་འགྲོ་བ་སྤྱིའི་སྣང་ངོ་དང་མཐུན་ཞིང་ཁུངས་བཙན་པ་རིག་འཛིན་གཏེར་མཛོད་ཀྱི་དབུར་བཞུགས་ཤིང་ཇོ་ནང་རྗེ་བཙུན་ཏཱ་ར་ན་ཐས་མཛད་པའི་སློབ་དཔོན་པདྨའི་རྣམ་ཐར་ཡིད་ཆེས་གསུམ་ལྡན་ཞེས་པའི་རྗེས་སུ་འབྲང་ནས་མདོར་བསྡུས་ཤིག་འགོད་ན། དེ་ཡང་དུས་རབས་བརྒྱད་པ་ནང་དུ་ཡུལ་དབུས་མ་ག་དྷཱར་རྒྱལ་པོ་དེ་བ་པཱ་ལས་རྒྱལ་སྲིད་སྐྱོང་བའི་སྐབས་སུ། ཨོ་ཌི་ཡཱ་ནའི་ཡུལ་དུ་རྒྱལ་པོ་ཧ་ཡ་ལཱི་ལ་ཞེས་བྱ་བ་ཞིག་གིས་རྒྱལ་སྲིད་སྐྱོང་ཞིང་། །དེའི་ཚེ་རྒྱལ་རིགས་རིག་པ་སྨྲ་བ་པོ་དཀོན་མཆོག་གསུམ་བླ་མར་བྱེད་པ་སྲ་དོ་ཞེས་བྱ་བ་ཞིག་ལ་སྲས་མཚན་དང་ལྡན་པ་ཞིག་བཙས་ཏེ་བཙས་སྟོན་རྒྱ་ཆེར་བྱས་ཏེ། བྲམ་ཟེ་རྣམས་ཀྱིས་ལྟས་བརྟགས་པས་འགའ་ཞིག་གིས་རྒྱལ་སྲིད་བྱེད་པར་ལུང་བསྟན། ལེགས་པར་སྦྱངས་པའི་རྣལ་འབྱོར་བ་ཞིག་གིས་འདི་ནི་གསང་སྔགས་ཀྱི་སྒྲུབ་པ་པོ་མཆོག་ཏུ་འགྱུར་ཞིང༌། པདྨའི་རིགས་ཀྱི་མཚན་ཉིད་ཐམས་ཅད་ཚང་བས་ན་འོད་དཔག་མེད་པས་བྱིན་གྱིས་རློབ་པར་འགྱུར་རོ། ཞེས་ལུང་བསྟན་བསྩལ་ཞིང་མཚན་དུ་པདྨ་ཨ་བ་བྷ་སི་ཞེས་བཏགས། སྲས་དེ་ཆེར་སྐྱེས་ཙམ་ན་ཡི་གེ་དང༌། བརྡའ་སྤྲོད་པ་དང༌། རྟོག་གེ་དང༌། སྨན་དཔྱད་དང༌། བརྟག་པ་བརྒྱད་ལ་སོགས་པ་ཨོ་ཌི་ཡཱ་ནའི་ཡུལ་རང་གི་གནའ་བོའི་རིག་པའི་གནས་མ་ལུས་པ་བྱང་ཆུབ་པར་བྱས་ཤིང་། ནང་པའི་གཙུག་ལག་ཁང་ཞིག་ཏུ་འདུལ་བ་འཛིན་པ་ཞིག་ལས་སྐྱབས་སུ་འགྲོ་བ་ནས་བཟུང་མདོ་ཕྱོགས་ཀྱི་གཞུང་ལུགས་མ་ལུས་ལ་སྦྱངས་ནས་བློ་གྲོས་ཐོགས་མེད་དུ་རྒྱས། 

			དེས་ན་རྒྱ་གར་ཤར་ནུབ་ལྷོ་དང་དབུས་རྣམས་སུ་གོང་དུ་སྨོས་པ་དེ་དག་གཙོ་བོར་གྱུར་པའི་འགྲོ་དོན་ཅི་རིགས་པ་ཙམ་མཛད་ལ། ཆུ་བོ་གངྒཱའི་བྱང་ཕྱོགས་བལ་པོ་ཕན་ཆད་འགྲོ་བའི་དོན་རྒྱ་ཆེན་པོ་མཛད་ཅིང་། འགྲོ་ལྡིང་གི་ཞེས་པའི་ཡུལ་ཁམས་དང་པོར་འདུལ་བར་མཛད་པ་པོ་སློབ་དཔོན་ཆེན་པོ་ཡིན་པར་གྲགས། དེ་ལྟར་གོང་དུ་འགྲོ་དོན་བྱ་བའི་རྣམ་ཐར་རྣམས་ནི་ཡིད་ཆེས་གསུམ་ལྡན་རང་ལས། སློབ་དཔོན་འདི་ནི་གཙོ་བོར་མི་མ་ཡིན་འདུལ་བའི་འཕྲིན་ལས་ཅན་ཡིན་ཏེ། སྔོན་སྨོས་པ་དེ་དག་ཐམས་ཅད་ལས་ཀྱང་རྔ་ཡབ་གླིང་ཕྲན་སོགས་སུ་མི་མ་ཡིན་གྱི་འགྲོ་དོན་སྤྱོད་པ་ཆེས་ཆེར་རྒྱ་ཆེ་བ་ཡིན་ཏེ། ཞེས་གསུངས་པ་ལྟར། སློབ་དཔོན་ཆེན་པོ་ནི་རྒྱ་གར་གྱི་སློབ་དཔོན་གཞན་རྣམས་དང་མི་འདྲ་བར་གཙོ་བོ་མི་མ་ཡིན་པའི་འགྲོ་བ་རྣམས་ཀྱི་གདུལ་བྱ་འདུལ་བ་ལ་མཆོག་ཏུ་བསྔགས་པས། རྣམ་ཐར་རྣམས་ཀྱི་ནང་དུའང་གཙོ་བོ་མི་མ་ཡིན་པའི་འགྲོ་བ་འདུལ་བའི་རྣམ་ཐར་སྐོར་མང་ཞིང་། དེས་ན་གོང་དུ་བཤད་པའི་འགྲོ་དོན་བྱ་བའི་ཚུལ་རྣམས་ཀྱང་གཙོ་བོ་མི་མ་ཡིན་པའི་འགྲོ་དོན་བྱ་བའི་རྣམ་ཐར་ཞིག་མཚོན་བྱེད་ཙམ་བཀོད་པ་ཡིན། སྤྱིར་འགྲོ་བ་མི་དང་མི་མ་ཡིན་པའི་གདུལ་བྱ་རྣམས་ཀྱི་དོན་བྱ་བའི་ཚུལ་རེ་རེ་ནི་སངས་རྒྱས་རྣམས་ཀྱིས་ཀྱང་བརྗོད་མི་ནུས། 

			དེ་ལས་ལྷག་པར་དུ་བོད་དུ་འགྲོ་དོན་བསྐྱངས་བའི་ཚུལ་ནི། སློབ་དཔོན་ཆེན་པོས་མཆོག་ཐུན་གྱི་དངོས་གྲུབ་མ་ལུས་པ་ལ་མངའ་བརྙེས་ཏེ་རྒྱ་གར་འཕགས་པའི་ཡུལ་དུ་གདུལ་བྱའི་དོན་སྒྲུབ་བཞིན་པའི་སྐབས། བོད་ཀྱི་སྤྲུལ་པའི་རྒྱལ་པོ་བཙན་པོ་ཁྲི་སྲོང་ལྡེ་བཙན་གྱིས་བོད་ཡུལ་དུ་དམ་ཆོས་དར་བར་བཞེད་ནས། མཁན་ཆེན་ཞི་བ་འཚོ་སྤྱན་དྲངས་ཏེ་ཕོ་བྲང་ཀླུང་ཚུགས་ཞེས་བྱ་བའི་ཡང་ཐོག་དར་གྱི་གུར་ཕུབ་པར་བཞུགས་སུ་བཅུག ཟླ་བ་བཞིར་དགེ་བ་བཅུ་རྟེན་འབྲེལ་བཅུ་གཉིས་ཁམས་བཅོ་བརྒྱད་རྣམས་ལས་བརྩམས་ཏེ་ཆོས་བཤད་པས། བོད་འདྲེ་རྣམས་ཁྲོས་ནས་ཕོ་བྲང་འཕང་ཐང་ཆུས་ཁྱེར། དམར་པོ་རི་ལ་ཐོག་བརྒྱབས། ཡུལ་ཁམས་རྣམས་སུ་མི་ནད་ཕྱུགས་ནད་དང༌། སད་དང་སེར་བ་ཆེར་བྱུང་བས། བོད་འབངས་ཐམས་ཅད་ཆོས་བྱས་པས་ལན་ཟེར་ཆོས་བྱར་མ་བཏུབ་པས། མཁན་ཆེན་ཞི་བ་འཚོས་བོད་ཀྱིའདྲེ་སྲིན་གདུག་པ་ཅན་རྣམས་འདུལ་བ་ལ་ད་ལྟ་རྒྱ་གར་དུ་སྔགས་མཁན་པདྨ་སཾ་བྷ་བ་ཞེས་བགྱི་བ་ས་སྟེང་ན་མཐུ་རྩལ་ཆེ་ཤོས་ཞིག་བཞུགས་ཡོད་པ་དེ་སྤྱན་འདྲེན་དགོས་ཞེས་ལུང་བསྟན་པ་ལྟར། བཙན་པོ་ཁྲི་སྲོང་གིས་ཀྱང་སྤྱན་འདྲེན་པའི་ཕོ་ཉ་རྦ་མང་རྗེ་གསལ་སྣང་དང༌། སེང་མགོ་ལྷ་ལུང་གཟིམས་གཡོག་ལྔ་དང་བཅས་པ་སྤྱན་འདྲེན་པར་རྒྱ་གར་དུ་བཏང་། དེ་དག་རྣམས་ཀྱང་སློབ་དཔོན་དང་མཇལ་ཏེ་རྒྱལ་པོས་ཕྱག་རྟེན་རྣམས་ཕུལ་ནས་བོད་དུ་ཕེབས་པའི་གསོལ་བ་བཏབ་པས་ཞལ་གྱིས་བཞེས་ཏེ་བལ་ཡུལ་དུ་བྱོན། དེར་ཟླ་ཤས་བཞུགས་ཤིང་འགྲོ་བའི་དོན་དཔག་ཏུ་མེད་པ་མཛད། 

			དེ་ནས་སྐྱིད་གྲོང་བརྒྱུད་ལ་ཤོད་དང་འཕན་ཡུལ་དང་ངམ་ཤོད་ལ་སོགས་པ་ནས་རིམ་བཞིན་ཚུར་བྱོན་དུས་བོད་ཀྱི་ལྷ་སྲིན་རྣམས་ཀྱིས་ཁ་ཆར་དྲག་པོ་ཕབ་པ་དང་། ཕན་ཚུན་གྱི་རི་ཁ་ལྟེབས་བར་བྱུང་བས་འཁོར་རྣམས་རྗེས་སུ་བཞག སློབ་དཔོན་སྔོན་ལ་བྱོན་ཏེ་རིའི་ཁོང་སེང་ནས་བཞུད་ནས་གངས་དཀར་ཤ་མེད་སོགས་བསྟན་མ་བཅུ་གཉིས། གཉན་ཆེན་ཐང་ལྷ། ཡར་ལྷ་ཤམ་པོ། མལ་དྲོ་གཟི་ཅན། གཉན་མཁར་ནག་སོགས་ལྷ་སྲིན་མ་ལུས་པ་དང་། གཞན་ཡང་ཀླུ་གདུག་པ་ཅན་ཀུན་མཐུ་དང་རྫུ་འཕྲུལ་བསམ་གྱིས་མི་ཁྱབ་པའི་སྒོ་ནས་བཏུལ་ཞིང་དམ་ལ་བཏགས་ཏེ་ནང་པ་སངས་རྒྱས་པའི་བསྟན་པའི་སྲུང་མར་བསྐོས། དེ་ལྟར་ཕེབས་པའི་ལམ་དུ་མཆོད་རྟེན་དང་ལྷ་ཁང་ལས་སོགས་པ་རྣམས་རབ་གནས་མཛད་ཅིང་རྫུ་འཕྲུལ་སྣ་ཚོགས་པ་བསྟན་ཏེ་སྐྱེས་བུ་དཔག་ཏུ་མེད་པ་དད་པའི་གནས་སུ་བཀོད། དེ་ནས་ཕོ་བྲང་བྲག་དམར་འོམ་བུ་ཚལ་དུ་ཕེབས་པ་དང་བོད་འབངས་སྐྱེ་འགྲོ་ཡོངས་ཀྱིས་རྔ་བྲོ་དང་། གླུ་བྲོ་སོགས་ཀྱིས་བསུ་བའི་བཀོད་པ་ཤིན་ཏུ་གཟབ་རྒྱས་ཞུས། བཙན་པོ་ཁྲི་སྲོང་ལྡེ་བཙན་དང་མཇལ་བས་ཕོ་ཉ་རྣམས་ཀྱིས་བརྡ་སྦྱར་ཏེ་ཕྱག་འཚལ་གསུངས་པ་ན། སློབ་དཔོན་ཆེན་པོས། ང་ཡི་ཕྱག་བཙན་པོས་མི་ཐུབ་གསུངས་ནས་ཕ་བོང་ཞིག་ལ་ཕྱག་མཛད་པས་ཕ་བོང་དེ་ཉིད་དུམ་བུར་གས། རྒྱལ་པོའི་ན་བཟའ་ཕུད་པ་ལ་ཕྱག་མཛད་པས་ཐུལ་གྱིས་ཚིག དེར་བཙན་པོས་སློབ་དཔོན་གྱི་ཞབས་ལ་ཕྱག་ཕུལ་ཞིང་རྒྱལ་པོ་དང་སློབ་དཔོན་གཉིས་ཞལ་འཛོམས། དེ་ནས་རྒྱལ་པོས་དཔལ་གྱི་བསམ་ཡས་ཀྱི་གཙུག་ལག་ཁང་གི་རྨང་བཏིང་ཞིང་སྟག་ལོ་ནས་བཟུང་རྟ་ལོའི་བར་ལོ་བཞིའི་རིང་ལ་ལེགས་པར་བཞེངས་གྲུབ་མཛད་ཅིང་། སློབ་དཔོན་ཆེན་པོ་དང་མཁན་ཆེན་རྣམ་གཉིས་ལྷན་རྒྱས་ཀྱིས་རབ་གནས་མཛད་དེ་ངོ་མཚར་ཅན་གྱི་ལྟས་ཕུན་སུམ་ཚོགས་པ་དཔག་ཏུ་མེད་པ་བྱུང་། དེ་ནས་བཟུང་བོད་དུ་སངས་རྒྱས་བསྟན་པ་དར་རྒྱས་སུ་འགྲོ་བའི་འགོ་ཚུགས་པར་གྱུར། དེ་ཡང་མཁན་ཆེན་བོ་དྷི་ས་ཏྭས་སད་མི་མི་བདུན་ལ་སོགས་པ་རབ་ཏུ་བྱུང་བར་བྱས་ཏེ་དམ་ཆོས་འདུལ་བའི་བསྟན་པ་བཙུགས། སློབ་དཔོན་ཉིད་ཀྱིས་རྒྱལ་པོ་དང་འབངས་སྐལ་ལྡན་གྱི་སློབ་མ་རྣམས་ཀྲི་ཡ་དང༌། གསང་སྔགས་ནང་གི་དབང་བསྐུར་བ་ཡང་མཛད། རྗེ་འབངས་སྐལ་ལྡན་མང་པོ་ལ་མན་ངག་ལྟ་བའི་ཕྲེང་བ་གསུངས། རྡོ་རྗེ་རྣམ་འཇོམས་དང༌། ཕུར་བུ་འབུམ་སྡེ་དང༌། གཞན་ཡང་སྒྲུབ་ཐབས་མན་ངག་ཅི་རིགས་པ་སྟོན་ཞིང༌། ལྷག་པར་དུ་གསང་སྔགས་ཀྱི་སློབ་མ་སྣོད་ལྡན་ཉི་ཤུ་རྩ་ལྔ་ལ་དམ་པ་བཀའ་བརྒྱད་བདེ་གཤེགས་འདུས་པའི་དཀྱིལ་འཁོར་ཞལ་ཕྱེ་ནས་དབང་བསྐུར་མཛད་ཅིང་། སྐལ་ལྡན་སློབ་མ་རྣམས་ཀྱིས་ཀྱང་ཉམས་ལེན་མཐིལ་ཕྱིན་པར་གནང་བས་བོད་ཀྱི་གྲུབ་ཐོབ་ཀྱི་ཐོག་མ་རྗེ་འབངས་ཉེར་ལྔ་ལ་སོགས་པ་བྱུང་སྟེ་རྒྱལ་བསྟན་སྲིད་རྩེར་བསྒྲེངས་པར་མཛད། 

			དེ་ནས་སློབ་དཔོན་ཆེན་པོས་མ་འོངས་པའི་བོད་འབངས་སྐྱེ་འགྲོ་ཡོངས་ལ་བརྩེ་བ་སྙིང་རྗེ་ཆེན་པོ་དབང་གིས་འཇམ་མགོན་བློ་གྲོས་མཐའ་ཡས་ཀྱིས་མཛད་པའི་གཏེར་སྟོན་རྒྱ་མཚོའི་རྣམ་ཐར་ལས། ཆོས་ཡོན་ལྐོག་ཏུ་བཀའ་གྲོས་ཏེ་སྐུ་དངོས་མཚོ་རྒྱལ་སོགས་ལས་ཅན་གྱི་འཁོར་དང་བཅས་བོད་ཡུལ་གྱི་ས་གཞི་རྟ་མིག་ཙམ་ཡང་མ་ལུས་པ་ཞབས་ཀྱིས་བཅགས། ཅེས་གསུངས་པར་ལྟར། བོད་ཡུལ་ས་ཁོང་ཡོངས་རྫོགས་རྫུ་འཕྲུལ་གྱི་སྒོ་ནས་ཞབས་ཀྱིས་བཅགས་ཤིང་བྱིན་གྱིས་བརླབས། ལྷག་པར་ཏུ་མ་འོངས་པ་མཁྱེན་པས་སློབ་མ་རྣམས་ལ་དྲག་སྔགས་མང་དུ་གསུངས། དྲག་སྔགས་མང་པོ་དང་ཆོས་ཀྱི་དཔེ་མང་པོ་རྫ་ལ་སྦས། སྤྱིར་རྫུ་འཕྲུལ་གྱི་བཀོད་པས་ཆོས་དང་ནོར་གྱི་གཏེར་ཁ་ཆེན་པོ་ཡོངས་བསྡོམས་བརྒྱ་རྩ་བརྒྱད་ཡུལ་ཐ་དད་དུ་སྦས་ནས་མཐར་འདི་སྐད་དུ། 

			བདག་དང་གཏན་པ་མེད་པའི་སྦྱིན་བདག་རྣམས། །

			ཚེ་རབས་འདིའམ་ཚེ་རབས་གཞན་ཡང་རུང༌། །

			འོག་མིན་ཞེས་བྱའི་གནས་མཆོག་དམ་པ་རུ། །

			རྣལ་འབྱོར་ཐེག་ཆེན་འབྲས་བུ་སྤྱོད་པར་ཤོག །

			ཅེས་སྨོན་ལམ་ཡང་ཡང་མཛད། རྒྱལ་པོ་གཙོས་པའི་སློབ་མ་སོ་སོ་ལ་ཞལ་གྱི་གདམས་པ་མང་དུ་གསུངས། མཐར་བོད་ཡུལ་དུ་རེ་ཞིག་སྐུ་དངོས་ཀྱི་གདུལ་བྱ་རྫོགས་ཏེ་མང་ཡུལ་གུང་ཐང་ལ་ཐོག་བར་དུ་ལོ་སྟེ་དགུ་སྣ་གོང་དང༌། ཞང་ཉང་ཟང་ཞེས་བྱ་བ་བློན་པོ་དད་པ་ཅན་གཉིས་ཀྱིས་བསྐྱལ་ནས་སྲིན་པོའི་ཡུལ་དུ་གཤེགས་པར་གྲགས་སོ། ། 

			མདོར་ན་སློབ་དཔོན་ཆེན་པོ་ནི་བོད་མུན་པའི་གླིང་དུ་རྒྱལ་བསྟན་ཉི་མའི་དཀྱིལ་འཁོར་ཡོངས་སུ་རྫོགས་པ་ཤར་བར་མཛད་པའི་འདྲེན་མཆོག་གཅིག་པུར་གྱུར་པས་བོད་འབངས་སྐྱེ་འགྲོ་ཡོངས་དང་བོད་བརྒྱུད་ནང་བསྟན་གྱི་རྗེས་སུ་འཇུག་པའི་རང་ཅག་ཧི་མ་ལ་ཡའི་མི་བརྒྱུད་རྣམས་ལ་གང་གི་བཀའ་དྲིན་གྱི་ཕུང་པོ་ནི་ནམ་ཡང་གཞལ་ཐབས་བྲལ་བའི་གནས་སུ་གྱུར། སློབ་དཔོན་ཆེན་པོ་ཉིད་བོད་དུ་ལོ་ཇི་ཙམ་བཞུགས་པའི་སྐོར་ནི་ཡིད་ཆེས་གསུམ་ལྡན་རང་ལས་གསུངས་པ་བཞིན་མི་མཐུན་དུ་མ་ཡོད་པས་གཅིག་ཏུ་ཁ་ཚོན་གཅོད་པར་ཤིན་ཏུ་དཀའ་བར་གྱུར་རོ། །

			དེ་ལྟར་བཀའ་དྲིན་ཅན་སློབ་དཔོན་ཆེན་པོ་དེ་ཉིད་ཀྱིས་སྦས་པའི་གཏེར་ཁའི་སྐོར་ནི།

			དེ་ཡང་གོང་དུ་རྣམ་ཐར་ནང་དུ་སྤྱིར་རྫུ་འཕྲུལ་གྱི་བཀོད་པས་ཆོས་དང་ནོར་གྱི་གཏེར་ཁ་ཆེན་པོ་ཡོངས་བསྡོམས་བརྒྱ་རྩ་བརྒྱད་ཡུལ་ཐ་དད་དུ་སྦས་ཞེས་པ་ལས་འཕྲོས་ན། དེའང་སྤྱིར་གཏེར་སྦ་སྲོལ་ནི་བོད་དུ་གྲགས་པའི་གུ་རུས་སྦས་པའི་གཏེར་གཅིག་པུ་མིན་པར་གནའ་སྔ་མོ་ནས་འཛམ་གླིང་ཤར་ནུབ་ཀྱི་ཡུལ་གྲུ་གང་སར་གསེར་དངུལ་ལ་སོགས་པའི་དངོས་པོ་རིན་ཐང་ཆེ་བ་རྣམས་དེ་དག་སྲུང་སྐྱོབ་དང་མ་འོངས་ཀྱི་མི་རབས་རྣམས་ཀྱི་ཆེད་དུ་ས་འོག་དང་མཚོ་ནང་དང་རི་བྲག་རྣམས་ཀྱི་གསེབ་དུ་སྦས་བཞག་པའི་དངོས་བྱུང་ལོ་རྒྱུས་དུ་མ་ཡོད། དེ་དག་རྣམས་རེ་རེ་ནས་བརྗོད་པར་མི་ནུས་ཤིང་བརྗོད་ཀྱང་འདིར་འབྲེལ་བ་དེ་ཙམ་མེད། དེ་བཞིན་སྤྱིར་སློབ་དཔོན་ཆེན་པོས་སྦས་པའི་གཏེར་ལའང་མི་འདྲ་བ་དཔག་ཏུ་མེད་པ་ཡོད་མོད་བསྡུ་ན་ཆོས་གཏེར་དང་ནོར་གཏེར་གཉིས་སུ་འདུས་ཤིང་། དེ་གཉིས་ལས་ཀྱང་སྐབས་འདིར་ཆོས་གཏེར་ཀྱི་སྐོར་ཡིན་ཏེ། དེའང་སློབ་དཔོན་ཆེན་པོ་བོད་དུ་ཕེབས་ནས་ཆོས་གཏེར་ཞེས་པ་དེ་བྱུང་བ་མིན་པར་སྟོན་པའི་ཞལ་ནས་གསུངས་པའི་མདོ་སྡེ་དཔག་ཏུ་མེད་པའི་ནང་དུའང་དེའི་ཚུལ་དུ་མ་གསུངས་ཏེ། ད་ལྟར་གྱི་སངས་རྒྱས་མངོན་སུམ་དུ་བཞུགས་པའི་ཏིང་ངེ་འཛིན་གྱི་མདོ་ལས། 

			ང་ནི་ཕྱི་དུས་མྱ་ངན་ལས་འདས་ཚེ། །

			སྐུ་གདུང་ཐམས་ཅད་རྒྱས་པར་བྱས་འགྱུར་ནས། །

			སངས་རྒྱས་བྱང་ཆུབ་འདི་དག་ལེགས་བཟུང་སྟེ། །

			བྲིས་ཏེ་སྒྲོམ་གྱི་ནང་དུ་བཅུག་ནས་ཀྱང་། །

			མཆོད་རྟེན་ས་དང་བྲག་དང་རི་དག་དང་། །

			ལྷ་དང་དེ་བཞིན་ཀླུ་ཡི་ལག་དག་ཏུ། །

			མདོ་སྡེ་བཞག་པ་བྱས་ནས་དེ་དག་རྣམས། །

			ལྷ་ཡི་བརྟུལ་ཞུགས་འདྲ་བ་བྱ་ཕྱིར་འགྲོ། །

			ཞེས་དང་། འཕགས་པ་བསོད་ནམས་ཐམས་ཅད་སྡུད་པའི་ཏིང་ངེ་འཛིན་གྱི་མདོ་ལས་ཀྱང་། དྲི་མ་མེད་པའི་གཟི་བརྗིད་ཆོས་འདོད་པའི་བྱང་ཆུབ་སེམས་དཔའ་སེམས་དཔའ་ཆེན་པོ་རྣམས་ཀྱི་ཆོས་ཀྱི་གཏེར་རི་དང༌། རི་སུལ་དང༌། ཤིང་དག་གི་ནང་དུ་བཅུག་པ་དག་ཡོད་དེ། གཟུངས་དང༌། ཆོས་ཀྱི་སྒོ་མཐའ་ཡས་པ་གླེགས་བམ་དུ་བྱས་པ་དག་ཀྱང་ལག་ཏུ་འོངས་པར་འགྱུར་རོ། །ཞེས་དང༌། ཆུ་ཀླུང་རོལ་པའི་མདོ་ལས་ཀྱང༌། 

			ང་ཡི་བསྟན་པའི་ཆོས་ཀྱི་གཞུང༌། །

			ཐུགས་ནས་ཐུགས་ཀྱི་གཏེར་དུ་སྦོས། །

			ཡང་ན་ས་ཡི་སྙིང་པོར་བྱ། །

			ཅི་ཕྱིར་མུ་སྟེགས་ཅན་མགོ་རྒོད། །

			དེས་དོན་དཀྲུག་པར་གྱུར་ཏ་རེ། །

			དེ་ཕྱིར་ཆུ་ཀླུང་རྒྱུན་མི་གཅོད། །

			ཞེས་པ་ལ་སོགས་པ་རྒྱ་ཆེར་གསུངས་པས་སོ། དེ་ཡང་ཐུའུ་བཀན་ཆོས་ཀྱི་ཉི་མས། གཏེར་སྟོན་གྲགས་པ་འགའ་ཞིག་གིས་རང་གིས་བཅོས་ནས་སྦས་ཏེ་བཏོན་པའི་བརྫུས་མའང་ཡོད་མོད། ཅེས་གསུངས་པ་བཞིན་སྔོན་བོད་དུ་གཏེར་སྟོན་དང་གཏེར་ཆོས་ཡིན་ཟེར་བའི་གཏེར་རྫུན་ཡང་དུ་མ་བྱུང་བར་བརྟེན་ནས། བོད་ཀྱི་སྤྱི་ཚོགས་སུ་སྔ་མོ་ནས་མི་དུ་མ་ཞིག་གིས་གཏེར་མའི་ཆོས་མི་སྲིད་ཅེས་གཏེར་ནས་བཏོན་པའི་ཆོས་ཚད་ལྡན་རྣམས་ལའང་སྐུར་འདེབས་དུ་མ་ཞིག་བྱས་ཡོོད་པར་མངོན་ཏེ། ཆོས་བྱུང་མཁས་པའི་དགའ་སྟོན་ལས། དེ་ཡང་བོད་ཁ་ཅིག་གཏེར་མའི་ཆོས་མི་སྲིད་དོ་སྙམ་དུ་བྱེད་པ་དེ་ནི་ཆོས་སྤོང་གི་ལས་ཆེན་པོ་ཡིན་ཏེ། མདོ་ལས་བསྙེན་གནས་དང་སྐྱབས་འགྲོའི་དཔེ་ཀ་བ་ལས་བྱུང་བར་བཤད་པ་དང་ཞེས་དང་། ཡང་ཆོས་རྒྱལ་མྱ་ངན་མེད་ཀྱི་དོན་དུ་དགྲ་བཅོམ་པ་གྲགས་པས་སངས་རྒྱས་ཀྱི་རིང་བསྲེལ་ཕྱུང་བ་དང་། རྒྱུད་བླ་སོགས་བྱམས་ཆོས་ཕྱི་མ་གཉིས་མངའ་བདག་མཻ་ཏྲི་པས་མཆོད་རྟེན་གྱི་སེར་ག་ནས་རྙེད་པ་སོགས་དང་། ཞེས་སོགས་གསུངས་བའི་སྒོ་ནས་གཏེར་ཆོས་ཚད་ལྡན་ཡོད་པར་ལེགས་པར་བསྒྲུབས་པར་མཛད། དེས་ན་སློབ་དཔོན་ཆེན་པོ་བོད་དུ་ཕེབས་ནས་ལྷ་སྲིན་གདུག་པ་ཅན་མ་ལུས་པ་བཏུལ་ཞིང་རྒྱལ་བསྟན་ཡར་ངོའི་ཟླ་ལྟར་རྒྱས་པའི་འགོ་ལེགས་པར་བཙུགས་རྗེས་མ་འོངས་པའི་བོད་འབངས་སྐྱེ་འགྲོ་ཡོངས་ཀྱི་སླད་དུ། སླར་ཡང་བོད་ཀྱི་ས་ཁོལ་བུ་ཙམ་ཡང་མ་ལུས་པ་རྫུ་འཕྲུལ་གྱིས་བཞགས་ཀྱིས་བཅགས་པར་མཛད། 

			དེ་ནས་བླ་མ་དགོངས་འདུས་ཀྱི་མ་འོངས་ལུང་བསྟན་གསང་བའི་དཀར་ཆག་བཀོད་པ་ལས། 

			དེ་ལྟར་སྤྱི་དང་བྱེ་བྲག་ཁྱད་པར་གྱི༔

			ཁ་བྱང་ཡོད་པའི་གཏེར་ཁ་བྱེ་བ་སྦས༔ 

			ཁ་བྱང་མ་བཏབ་གཏེར་ནི་དུང་ཕྱུར་སྦས༔ 

			བོད་ཁམས་ཁ་བ་ཅན་གྱི་རྒྱལ་ཁམས་འདིར༔ 

			ལྷ་འདྲེ་དམ་བཏགས་ས་གཞི་བྱིན་གྱིས་བརླབས༔

			གཏེར་རྣམས་རྒྱས་བཏབ་སྨོན་ལམ་བཏབ་ནས་བཞག༔

			ཞེས་དང་། སྐྱིད་མོ་ལུང་གི་ཁ་བྱང་ལས་ཀྱང་།

			ཨོ་རྒྱན་པདྨ་འབྱུང་གནས་བདག་གིས༔ 

			པུར་རྒྱལ་བོད་ཀྱི་ཡུལ་ཁམས་སུ༔ 

			གཏེར་ཆེན་བརྒྱ་དང་རྩ་བརྒྱད་སྦས༔ 

			གཏེར་ཕྲན་བྱེ་བ་གཅིག་སྦས༔ 

			གཏེར་ཡང་ཕྲན་ས་ཡ་གཅིག་སྦས་ཏེ༔ 

			དེ་ཐམས་ཅད་རྒྱལ་པོ་ཉིད་ཀྱི་གདུང་རྒྱུད་དང་༔ 

			བོད་ཀྱི་ཆོས་བྱེད་ཀུན་གྱི་དོན་ལགས་སོ༔ 

			ཞེས་གསུངས་པ་ལྟར་ཆོས་གཏེར་དང་ནོར་གཏེར་ལ་སོགས་གཏེར་ཁ་བསམ་གྱིས་མི་ཁྱབ་པ་སྦས་ཤིང་། དེ་ལྟར་སྦ་དགོས་པའང་གཏེར་སྟོན་བརྒྱ་རྩའི་རྣམ་ཐར་རིན་ཆེན་བཻ་ཌཱུརྱའི་འཕྲེང་བ་ལས། མཆོད་ཡོན་བཀའ་བགྲོས་ཏེ་གསང་སྔགས་ཀྱི་བསྟན་པ་མི་ནུབ་པ་དང་། རྟོག་གེ་བས་བསླད་ཅིང་བཅོས་སུ་མེད་པས་བྱིན་རླབས་མི་ཡལ་བ་དང་གདུལ་བྱ་རིམ་པར་འབྱུང་བར་དགོངས་ནས་རྒྱལ་པོའི་བླ་གཏེར་བརྒྱ་དང་། ཐུགས་གཏེར་ཆེན་པོ་ལྔ། ཟབ་པའི་གཏེར་ཆེན་ཉེར་ལྔ་གཙོ་བོར་གྱུར་པའི་མིང་ཅན་མིང་མེད་ཀྱི་གཏེར་ཁ་གྲངས་ལས་འདས་པ་སྦས། ཞེས་གསུངས་པ་ལྟར་ཡིན། སྦས་པའི་གཏེར་དེ་དག་རྣམས་ཀྱང་མ་འོངས་པར་ཆུད་མི་ཟ་བར་བྱིན་གྱིས་བརླབས། གཏེར་སྲུང་ལ་གཉེར་དུ་གཏད་ནས་ཕྱིས་ལས་ཅན་འཔྲད་པའི་སྨོན་ལམ་བཏབ་པ་དང་གཏེར་འདོན་མཁན་སྐྱེས་བུ་རྣམས་ཀྱང་ལུང་བསྟན་པ་སོགས་མཛད་དེ། དེ་ཡང་ཐུའུ་བཀན་གྲུབ་མཐའ་ལས། སློབ་དཔོན་ཆེན་པོ་པདྨ་འབྱུང་གནས་ལ་སོགས་པ་ཚད་མའི་སྐྱེས་བུའི་འགའ་ཞིག་གིས་མ་འོངས་གདུལ་བྱའི་དོན་ཏུ་མཆོག་ཐུན་འགྲུབ་པའི་གདམས་པ་མང་པོ་གཏེར་དུ་སྦས་ཏེ་ཆུད་མི་ཟ་བར་བྱིན་གྱིས་བརླབས་ཤིང་གཏེར་སྲུང་ལ་གཉེར་དུ་གཏད། སྐལ་ལྡན་ལས་འཕྲོ་ཅན་དང་འཕྲད་པའི་སྨོན་ལམ་བཏབ། དུས་ནམ་གྱི་ཚེ་འདོན་པ་དང་དུས་དེར་འདོན་རན་པའི་ལྟས་མཚན་འབྱུང་ཚུལ། གཏེར་སྟོན་གང་གིས་འདོན་པ་དེའི་མིང་རུས་ལྟས་མཚན་རྟགས་དང་བཅས་པ་གཏེར་གྱི་ཁ་བྱང་དུ་བཏབ། ནམ་ཞིག་གནས་དུས་གང་ཟག་ཐམས་ཅད་འཛོམས་པ་ན་གཏེར་དེ་ཐོན་ནས་སྐལ་ལྡན་མང་པོ་ལ་སྤེལ་བས་གཏེར་ཆོས་ཞེས་གྲགས་སོ། །ཞེས་གསུངས་སོ། 

			དེ་ལྟར་གཏེར་འདོན་མཁན་སྐྱེས་བུ་དམ་པ་རྣམས་ཀྱང་རིམ་པར་བྱོན་ཏེ། སྤྱིར་གཏེར་སྟོན་གྱི་སྐྱེས་ཆེན་རྣམས་གྲངས་ཚུལ་ལ་འཇའ་མཚོན་ཐུགས་རྗེ་ཆེན་པོ་ངན་སོངས་རང་གྲོལ་གྱི་ལུང་བསྟན་དཀར་ཆག་མེ་ལོང་ལས། 

			མངའ་བདག་ཉང་རལ་ཆོས་དབང་རྒོད་ལྡེམ་ནི༔ 

			མཆོག་གི་སྤྲུལ་སྐུ་གསུམ་སྟེ་ཡིད་བཞིན་ནོར༔ 

			ཞེས་སོགས་གསུངས་པ་ནང་བཞིན། མཆོག་གི་སྤྲུལ་སྐུ་རྣམ་གསུམ། གཏེར་སྟོན་རྒྱལ་པོ་ལྔ། གླིང་པ་བཅུ་གཅིག །གཏེར་ཆེན་བརྒྱ་རྩ། གཏེར་ཕྲན་སྟོང་རྩ་ཞེས་ཡོད་མོད། འོན་ཀྱང་འདིར་ཤེས་བྱ་མཛོད་ལས། ཕྱི་རབས་དུས་སུ་བབས་པ་ན་དེ་དག་གི་རྣམ་པར་འཕྲུལ་པ་རིག་འཛིན་སྤྲུལ་པའི་སྐྱེས་མཆོག་ཉང་རལ་ཉི་མ་འོད་ཟེར། གུ་རུ་ཆོས་ཀྱི་དབང་ཕྱུག་སྟེ་གཏེར་སྟོན་མཆོག་གཉིས་སམ་གཏེར་ཁ་གོང་འོག་ཏུ་གྲགས་པ་དང༌། སངས་རྒྱས་རྡོ་རྗེ་རིན་ཆེན་པདྨ་རཏྣ་ཀུན་སྐྱོང་མདོ་སྔགས་བསྟན་གཉིས་གླིང་པ་བརྒྱད་པོ་གཙོ་བོར་གྱུར་པའི་གླིང་པའི་མཚན་ཅན་དུ་མ་རྣམས་དང༌། རིག་འཛིན་རྒོད་ཀྱི་ལྡེམ་འཕྲུ་ཅན་སོགས་བྱང་གཏེར་ལ་ལོངས་སྤྱོད་པ་རྣམས་དང༌། བདུད་འདུལ་ནུས་ལྡན་རྡོ་རྗེ་གཙོར་གྱུར་ནུས་ལྡན་ཉེར་གཅིག་ཏུ་གྲགས་པ་རྣམས་དང༌། སྙིགས་མའི་མཐར་ཐུག་པའི་སྐབས་འདིར་ཨུ་དུམྦ་ར་ལྟར་ངོ་མཚར་རྨད་དུ་བྱུང་བ་དཔལ་ལྷའི་སྲས་པོ་དམ་འཛིན་ཆོས་ཀྱི་བློ་གྲོས་ཀྱི་རྣམ་པར་འཕྲུལ་པ་སྤྲུལ་པའི་གཏེར་འབྱིན་རྒྱ་མཚོའི་འཁོར་ལོས་སྒྱུར་བ་ཨོ་རྒྱན་མཆོག་གྱུར་བདེ་ཆེན་གླིང་པ་སོགས་རིམ་པར་བྱོན་ཏེ་ཟབ་མོའི་ཆོས་མཛོད་ཆེན་པོ་དང༌། མྱང་གྲོལ་དམ་རྫས་ལ་སོགས་པའི་སྒོ་འཕར་འབྱེད་ཅིང་གྲོལ་བ་བཞི་ལྡན་གྱི་ཕྲིན་ལས་རྨད་དུ་བྱུང་བ་སྤེལ། དེ་དག་གི་ཆོས་བདག་སློབ་མ་བརྒྱུད་འཛིན་དང་བཅས་པས་དུས་ངན་གྱི་ཐ་མར་དམ་པའི་ཆོས་འཛིན་ཅིང་འདུལ་མདོའི་བསྟན་པ་མི་བཞུགས་པའི་གནས་སུའང་གསང་སྔགས་རྡོ་རྗེ་ཐེག་པའི་བསྟན་པ་ཁོལ་བུ་ཁོལ་བུར་མི་ནུབ་དར་ཞིང་རྒྱས་ཏེ་འགྲོ་བ་འདུལ་དཀའ་བ་མཐའ་དག་སྒྲོལ་བའི་ཕྲིན་ལས་རྒྱ་ཆེ་ཞིང་རྒྱུན་ཆགས་པ་ཉིད་དོ། །ཞེས་གསུངས་པ་ལྟར་རོ། །

			སློབ་དཔོན་ཆེན་པོས་བྱིན་གྱིས་བརླབས་པའི་སྦས་པའི་ཡུལ་སྤྱིའི་སྐོར་ནི།

			སྐབས་འདིར་སྦས་ཡུལ་ཞེས་པ་ནི། གཏེར་ནས་བཏོན་པའི་སྦས་ཡུལ་རྣམས་ཀྱི་ལམ་ཡིག་དང་ཐེམ་བྱང་སོགས་ལ་གཞིག་ན་སྔོན་སྤྱིར་སློབ་དཔོན་ཆེན་པོ་པདྨ་འབྱུང་གནས་ཀྱིས་བྱིན་གྱིས་བརླབས་ཤིང་ལྷ་དང་མཁའ་འགྲོ་རྣམས་རང་བཞིན་གྱིས་འདུ་སྟེ་གནས་འཆའ་བ། སྐལ་ལྡན་གྱི་སྐྱེས་བུ་དང་ལས་ཅན་རྣམས་མ་གཏོགས་ཐམས་ཅད་ཀྱིས་བགྲོད་མི་ནུས་པའི་ས་གཉན་ཞིང་། ལས་ཅན་རྣམས་ཀྱིས་བགྲོད་ན་མཆོག་དང་ཐུན་མོང་གི་དངོས་གྲུབ་བརྙེས་པའི་གནས་ཁྱད་པར་དུ་འཕགས་པ་ཞིག་ཡིན་ཞིང་། ལྷག་པར་དུ་སློབ་དཔོན་ཆེན་པོས་བྱིན་གྱིས་བརླབས་ཤིང་མ་འོངས་པར་སྙིགས་མའི་དུས་སུ་བོད་དུ་ཧོར་གྱི་དམག་ལ་སོགས་པའི་མི་འདོད་པ་སྣ་ཚོགས་བྱུང་ནས་མི་རྣམས་ཆོས་བཞིན་དུ་སྒྲུབ་མི་ཐུབ་པའི་སྐབས་བློ་དམ་པའི་ཆོས་ལ་དད་པའི་སྐལ་ལྡན་རྣམས་བགྲོད་པའི་གནས་ཞིག་ལ་གསུངས་པར་སྙམ་སྟེ། དེ་ཡང་སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་ལས། 

			ལུང་བསྟན་སྦས་པའི་ཡུལ་རྣམས་ཀྱང་༔ 

			ནགས་རོང་བཙན་སའི་རོང་ཡིན་པས༔ 

			ཡང་དེ་བཞིན་སྦས་ཡུལ་སྐྱིད་མོ་ལུང་གི་གནས་སྒོ་འབྱེད་པའི་གང་ཟག་ལ་མཚོན་ན། སྦས་ཡུལ་བདུན་གྱི་ཐེམ་བྱང་གའུ་བདུན་མ་ལས། དེ་ལྟ་བུའི་ཡུལ་དེ་མ་འོངས་པའི་དུས་ཐ་མ་ལ་བསྟན་པའི་མཐའ་ལ་དམ་ཚིག་གཙོ་བོ་སྲུང་པའི་གང་ཟག་བསྙེན་སྒྲུབ་རྣམ་བཞིའི་སྒོར་བཞུགས་པ་ཡི་དམ་ལྷའི་བསྙེན་པ་རྫོགས་པ༔ བྱང་ཆུབ་སེམས་དང་ལྡན་པ་གཅིག་གིས་བྱིན་གྱིས་བརླབས་པ་དང་༔ ལྷ་སྲིན་དབང་དུ་བསྡུས་པའི་སྒོ་ཕྱེད་པར་འགྱུར༔ ཞེས་གསུངས་པས་དམ་ཚིག་ལེགས་པར་སྲུང་བ་དང་ཡི་དམ་ལྷའི་བསྙེན་པ་རྫོགས་པ་སོགས་ཀྱི་ཡོན་ཏན་དང་ལྡན་པའི་ལས་ཅན་སྐྱེས་བུ་ཞིག་གིས་སྒོ་དབྱེ་བར་གསུངས་པ་ལྟ་བུའོ། །འཇུག་པའི་ཚེ་ཡང་སྦས་ཡུལ་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་རིམ་པ་ལས། སྤྱིར་སྦས་པའི་ཡུལ་ཐམས་ཅད་ལ་དབྱེ་རན་པའི་དུས༔ དབྱེ་དགོས་པའི་རྟགས༔ འབྱེད་པའི་ཐབས༔ ཕྱེ་ནས་བཟུང་བའི་ཐབས་དང་བཞི་བཞིས་ཀུན་ལ་བཤད་དོ༔ ཞེས་གསུངས་པ་ལྟར། སྦས་གནས་དེ་དག་གི་གནས་སྒོ་འབྱེད་པའི་རྟགས། འབྱེད་པའི་ཐབས། ལས་ཅན་གང་ཟག་སུས་འབྱེད་པ། འབྱེད་པའི་དུས། འབྱེད་ནས་བཟུང་བའི་ཚུལ་རྣམས་ཀྱང་ལེགས་པར་ཤེས་པའི་སྒོ་ནས་འཇུག་དགོས་པར་གསུངས། དེ་ལྟར་སྦས་ཡུལ་གྱི་གནས་སྒོ་འབྱེད་པའི་ཐབས་བཞི་པོ་རྣམས་ཀྱང་སྦས་ཡུལ་རང་རང་གི་ལམ་བྱང་ཁ་བྱང་ལ་སོགས་པའི་གནས་ཡིག་རྣམས་ཀྱི་ནང་དུ་རྒྱས་པར་གསུངས་ཡོད། དེས་ན་སྦས་གནས་རྣམས་ཀྱི་ལམ་བྱང་། ཁ་བྱང་། གེགས་སེལ། སྙིང་བྱང་། ལྡེ་མིག །ལམ་ཡིག་ལ་སོགས་པ་གཏེར་ཡིག་ཀྱང་དཔག་ཏུ་མེད་པ་བྱུང་བར་མངོན་ནོ། ། 

			སྦས་ཡུལ་དེ་དག་ལས་བྱེ་བྲག་སྦས་ཡུལ་སྐྱིད་མོ་ལུང་གི་སྐོར་ནི།

			ཡང་སྐྱིད་མོ་ལུང་ཁ་བྱང་ལས་ཀྱང་། ལྷོ་ཀུ་ཐང་ཙུམ་གྱི་ཡུལ་ནས་འཇུག་སྟེ༔ དགུན་ཆུ་ཀླུང་དུ་ཆུད་པའི་དུས་སུ༔ ཆུ་རྒྱུན་འགྲིམས་ཏེ་ཕྱིན་པས་ཐར་རོ༔ ཞེས་སྐྱིད་མོ་ལུང་གི་ཐེམ་བྱང་སོགས་གནས་ཡིག་དུ་མ་ལས་སྦས་ཡུལ་མཐིལ་ལ་འཇུག་པའི་སྒོ་གསུམ་ལས་ལྷོ་སྒོ་ཙུམ་ནས་འཇུག་པར་གསུངས་ཡོད་པས། གལ་ཏེ་ནུབ་རིའི་ས་ཡུལ་ཁོ་ན་སྦས་གནས་ཡིན་ན་ཙུམ་ཡུལ་ནི་ནུབ་རིའི་ལྷོ་ཕྱོགས་སུ་ཡོད་དགོས་པ་ལྟར་སྣང་བས་དེ་ལྟར་མིན་པར་ཙུམ་ནི་ནུབ་རིའི་བྱང་ཤར་ཕྱོགས་སུ་ཆགས་ཡོད་པར་མངོན་སུམ་གྱིས་གྲུབ། ལྷག་པར་དུ་སྐྱིད་མོ་ལུང་གི་ལམ་ཡིག་གཏེར་བྱང་དང་བཅས་པ་ལས། ལྷོ་སྟོད་སྐྱིད་མོ་ལུང་༔ ཤར་བྲག་དང་ཆུ་ཡི་སྒོ༔ ལྷོ་ཕྱོགས་བྲག་དང་ཤིང་གི་སྒོ༔ ནུབ་ཕྱོགས་བྲག་དང་རླུང་གི་སྒོ༔ བྱང་ཕྱོགས་བྲག་དང་གངས་ཀྱི་སྒོ༔ དེ་རྣམས་ལ་སྒོ་བ་བཞི་གནས༔ ཤར་གྱི་སྒོ་ནི་ཀུ་ཐང་ཙུམ་ཞེས་བྱ་བའི་སྟེང་༔ ར་ཟམ་ཞེས་བྱ་བའི་ཕུ༔ བྲག་ཁ་ཤར་དུ་ལྟས་པ་གཅིག་གི་མདུན་ན་རྡོའི་མཆོད་རྟེན་རང་བྱུང་གསུམ་ཡོད༔ ཞེས་གསུངས་པའི་རྡོའི་མཆོད་རྟེན་རང་བྱུང་རྣམས་ཙུམ་དུ་ཡོད་ཞིང་། མ་ཟད་དིང་སང་ཡང་གནས་ཀྱི་མཐིལ་རི་བོ་དཔལ་བཟང་དང་རྡོའི་མཆོད་རྟེན་རང་བྱུང་ལ་སོགས་པ་མཇལ་བའི་གནས་སྐོར་བ་རྣམས་ཀུ་ཐང་ཙུམ་གྱི་ཡུལ། དེ་ལས་ཀྱང་ཙུམ་སྨད་རས་མཚམས་ཞེས་པའི་ས་ཆ་ནས་ས་དེ་ཉིད་ཀྱི་ཕུ་ཕྱོགས་སུ་སར་ཕུག་ཞེས་པའི་ས་ཆར་ཉིན་གཉིས་ཙམ་བགྲོད་ནས་གནས་རྣམས་མཇལ་བའི་འགྲོ་སྲོལ་ཡོད། གཏེར་བྱང་ནང་དུ་ར་ཟམ་ཞེས་པ་དེ་སྒྲ་འགྱུར་ནས་དེང་སང་ཡུལ་མི་རྣམས་ཀྱི་རས་མཚམས་ཞེས་འབོད་པར་སྣང་། ད་དུང་ལམ་ཡིག་གཏེར་བྱང་ནང་དུ་འདི་ལྟར་ཞིག་ཀྱང་གསུངས་ཏེ། བདེ་བའི་སྐྱིད་མོ་ལུང་ནི༔ ཙུམ་ཆེ་ཧྲིད་མོའི་བར༔ གངས་དང་བྲག་གི་བཅད༔ སྒོ་དོག་ལ་རོང་བཙན་པ༔ ལུང་པ་ཡངས་པ་འབྲུ་བཅུད་གང་ཡང་སྨིན་ཞིང༔ མ་བཏབ་པའི་ལོ་ཏོག་དང་༔ སྔོ་སྣ་ཚོགས་ཡོད༔ ཡུལ་དེའི་ཕུ་མདའ་ལ་ཡུལ་འབྲོག་གཉིས་ཀྱི་སྡོད་ས་ཡོད༔ ཡུལ་དེའི་དབྱིབས་ཆོས་འབྱུང་འདྲ་བ༔ ཡུལ་དེའི་སྟོད་ན་བཀྲ་ཤིས་དཔལ་བཟང་ཞེས་ཀྱང་བྱ༔ སྐྱིད་ཀྱི་ལྗོངས་ལྷ་དཀར་པོ་ཞེས་ཀྱང་ཟེར༔ རི་སྣ་མར་ལ་བརྗིད་ཆེ་བ་གཅིག་ཡོད༔ ཞེས་གསུངས་ཡོད། དེ་དག་ལ་བརྟག་ན་ཡང་གནས་ཆེན་རི་བོ་བཀྲ་ཤིས་དཔལ་བཟང་དེ་ཉིད་ཙུམ་རང་གི་ནང་དུ་ཡོད་པར་གསལ་བར་གསུངས་ཡོད། མ་ཟད་ཙུམ་ཆེ་ཞེས་པ་དང་ཧྲིད་མོ་ཞེས་པའི་ས་ཆའི་མིང་རྣམས་ནི་ཙུམ་གྱི་ནང་དུ་ཡོད་པའི་ས་ཆའི་མིང་ཡིན་ཞིང་ད་ལྟ་ཡང་མི་རྣམས་ཀྱིས་མིང་དེ་དག་འབོད་བཞིན་ཡོད་དོ། །

			དེས་ན་སྦས་ཡུལ་སྐྱིད་མོ་ལུང་གི་ཁ་བྱང་དང་ཐེམ་བྱང་ལ་སོགས་པ་དང་སྦས་ཡུལ་སྐྱིད་མོ་ལུང་དུ་བྱོན་མྱོང་བའི་སྐྱེས་དམ་པ་རྣམ་ཐར། དེ་བཞིན་ད་ལྟ་གནས་སྐོར་བ་སོགས་མི་རྣམས་ཀྱི་ངག་རྒྱུན་དང་ལམ་སྲོལ་རྣམས་ལ་གཞིག་ན། སྤྱིར་ད་ལྟ་བལ་ཡུལ་གྷོར་ཁ་མངའ་སྡེའི་ཁོངས་སུ་ཡོད་པའི་ཙུམ་ནུབ་གཉིས་ཀྱི་ས་ཡུལ་ཀུན་སྦས་ཡུལ་སྐྱིད་མོ་ལུང་ཡིན་པ་དང་། ཁྱད་པར་དུ་གོང་བཤད་བཞིན་སྦས་ཡུལ་སྐྱིད་མོ་ལུང་གི་གནས་ཀྱི་མཐིལ་ལམ་གཙོ་བོ་ནི་ཤར་དུ་ཙུམ་དང་ནུབ་ཏུ་ནུབ་རི་བྱང་དུ་གཙང་མཉམ་གྱི་ཡུལ་རྣམས་ཀྱིས་སྐོར་ཞིང་། སྒོས་སུ་ཙུམ་ནུབ་གཉིས་ཀྱི་ས་ཁོངས་སུ་ཡོད་པར་བཤད་ན་ཆེས་དོན་དུ་གནས་པར་སྙམ་མོ། །

			དེ་ལྟར་གུ་རུས་སྦས་པའི་ཡུལ་ཆེན་པོ་རྣམས་ལ་གོང་བཤད་བཞིན་སྦས་ཡུལ་འབྱེད་པའི་རྟགས། འབྱེད་པའི་དུས། འབྱེད་པའི་ཐབས། འབྱེད་ནས་བཟུང་བའི་ཚུལ། འབྱེད་པའི་གང་ཟག་རྣམས་རེ་རེ་བཞིན་ཡོད་པ་ལས། སྦས་ཡུལ་སྐྱིད་མོ་ལུང་དེ་ཉིད་སྒོ་འབྱེད་རན་པའི་དུས་དང་། འབྱེད་པའི་ཐབས་ལ་སོགས་པ་ནི་སྐྱིད་མོ་ལུང་གི་ཁ་བྱང་སོགས་ལ་རྒྱས་པར་ཡོད་པས་རེ་ཞིག་དེར་འགོད་པར་བཏང་སྙོམས་སུ་བཞག་ནས། འདིར་སྦས་ཡུལ་རྣམས་རང་རང་གི་གནས་སྒོ་འབྱེད་པར་དུས་དང་འཚམས་པར་གུ་རུས་ལུང་གི་ཟིན་པའི་ལས་ཅན་ཀྱི་སྐྱེས་ཆེན་དམ་པ་དག་བྱོན་ནས་འབྱེད་དགོས་པ་བཞིན། སྦས་ཡུལ་བདེ་ལྡན་སྐྱིད་མོ་ལུང་གི་གནས་སྒོ་འབྱེད་པ་པོའམ་གནས་ངོ་སྤྲོད་པ་པོའི་རྣམ་ཐར་མདོར་བསྡུས་ཞིག་འགོད་ན། དེ་ཡང་གོང་དུ་མཆོག་གི་སྤྲུལ་སྐུ་རྣམ་གསུམ་གྱི་ཡ་གྱལ། ཨོ་རྒྱན་གླིང་པའི་ལུང་བསྟན་ལས། 

			སྐུ་སྤྲུལ་ཉི་མ་འོད་ཟེར་ཡིན༔ 

			གསུང་སྤྲུལ་ཆོས་ཀྱི་དབང་ཕྱུག་ཡིན༔ 

			ཐུགས་སྤྲུལ་རྒོད་ཀྱི་ལྡེམ་འཕྲུ་ཡིན༔ 

			 ཞེས་གསུངས་པ་ལྟར། གུ་རུའི་ཐུགས་ཀྱི་སྤྲུལ་པ་རིག་འཛིན་ཆེན་པོ་རྒོད་ཀྱི་ལྡེམ་འཔྲུ་ཡིན་ཏེ། གསང་ཆེན་སྔ་འགྱུར་གྱི་ཆོས་འབྱུང་ངོ་མཚར་གཏམ་གྱི་རོལ་མཚོ་ལས། གཞན་ཡང་སྦས་ཡུལ་སྐྱིད་མོ་ལུང་གི་གནས་སྒོ་ཕྱེ་བ་སོགས། དགུང་ལོ་བདུན་བཅུ་རྩ་གཉིས་ཀྱི་བར་དུ་འགྲོ་བ་རྣམས་སྨིན་གྲོལ་གྱི་ལམ་ལ་འགོད་པར་མཛད་དོ་ཞེས་དང་། བྱང་གཏེར་ཐུབ་བསྟན་རྡོ་རྗེ་བྲག་གི་ཆོས་འབྱུང་ནང་གི་རིག་འཛིན་རྒོད་ལྡེམ་གྱི་རྣམ་ཐར་ལས་ཀྱང་། དེ་ནས་སྦས་ཡུལ་སྐྱིད་མོ་ལུང་གི་གནས་སྒོ་ཕྱེས་པར་སྣང་། ཞེས་གསུངས་པས་སོ། །

			དེས་ན་ད་ལན་ལོ་རྒྱུས་ཞིབ་འཇུག་ལོ་ཙཱ་ཚོགས་པ་ནས་སྦས་ཡུལ་ཙུམ་གྱི་ཡིག་ཆ་བཀྲ་ཤིས་དཔལ་བཟང་ཞེས་པའི་ཡིག་ཆའི་ནང་ཚན། ལོ་རྒྱུས་དང་རིགས་གཞུང་གི་དེབ་ཕྲེང་དང་པོར། སྦས་ཡུལ་སྐྱིད་མོ་ལུང་གནས་ཡིག་ཕྱོགས་བསྡེབས་ཞེས་པ་པར་ཏུ་བསྐྲུན་རྒྱུ་བྱུང་བ་ནི་ཅིས་ཀྱང་ཡིད་དགའ་བའི་གནས་སུ་གྱུར། དེ་ཡང་གནས་ཡིག་རྣམས་ཕྱོགས་བསྡེབས་དེའི་ནང་དུ་ཁ་བྱང་ལམ་བྱང་ལ་སོགས་པ་འོག་ནས་བྱུང་བ་ལྟར་གནས་ཡིག་སྐོར་སྡེ་ཚན་བཅུ་ཡོད། གནས་ཡིག་དེ་དག་རྣམས་ཀྱང་ཕལ་མོ་ཆེ་བ་ཙུམ་ཉི་ལོད་བླ་བྲང་གི་སྲས་པོ་མཁན་པོ་བསྟན་འཛིན་མཆོག་གིས་ལོ་དུ་མའི་རིང་ལ་སྐུ་ངལ་ཆེན་པོའི་སྒོ་ནས་ས་གནས་ཁག་གི་དཔེ་མཛོད་ཁག་དང་དེ་བཞིན་ཡིག་རྙིང་ཉར་ཚགས་གནང་བའི་མི་རྣམས་ལས་གང་ཐུབ་ཀྱིས་བསྡུས་པར་མཛད། དེའི་རྗེས་སུ་བལ་ཡུལ་དུ་མཁན་པོ་བསྟན་འཛིན་དང་ཧོང་ཀོང་གཏན་བཞུགས་མཛད་པའི་ཙུམ་སྲིབ་བྱེད་ཀྱི་མཁན་པོ་ཀརྨ་ཟླ་བ་མཆོག་རྣམ་གཉིས་མཇལ་འཕྲད་བྱུང་ཏེ། གནས་ཡིག་རྣམས་ཇི་ཙམ་རྙེད་སོན་བྱུང་བ་རྣམས་ཕྱོགས་བསྡེབས་མཛད་ནས་དེབ་གཟུགས་སུ་པར་བསྐྲུན་བྱ་ཐུབ་ཚེ་ཤིན་ཏུ་ནི་དགེ་མཚན་ཆེ་བའི་སྐོར་བཀའ་མོལ་ལྷུག་པོ་བྱུང་ཡོད་པ་དང་། མ་ཟད་མཁན་པོ་ཟླ་བ་མཆོག་ནས་པར་བསྐྲུན་བྱ་ཚེ་གློག་ཀླད་དུ་བཅུག་རྒྱུ་སོགས་མཐུན་རྐྱེན་ཅི་དགོས་ཀྱང་ཞབས་འདེགས་ཞུ་རྒྱུ་དང་། ལྷག་པར་དུ་པར་བསྐྲུན་གྱི་སྦྱིན་བདག་རྣམས་ཀྱང་མཁན་པོ་ཟླ་བ་རང་གིས་མཛད་རྒྱུའི་ཞལ་བཞེས་བཟང་པོ་ཐོབ། དེ་ནས་གནས་ཡིག་རྣམས་གློག་ཀླད་དུ་བཅུག་རྒྱུ་དང་ཞུ་དག་སོགས་ཀྱི་དངོས་གཞིའི་ལས་ལ་མཁན་པོ་རྣམ་གཉིས་མཉམ་དུ་སློབ་དཔོན་བློ་གྲོས་ཤེས་རབ་དང་ཁོ་བོ་གཉིས་ཀྱང་ཕྱར་བ་གྲུ་འདེགས་ཀྱི་ཚུལ་ཏུ་ཞུགས་པ་ཡིན། 

			དེ་ཡང་ཐོག་མར་གནས་ཡིག་རྣམས་སྡེ་ཚན་བཅུ་གཅིག་ཡོད་པ་ལས་དེ་དག་རྣམས་ཀྱི་མ་དཔེ་རྣམས་གང་ནས་ཐོབ་པའི་སྐོར་ནི།

			༡༽ རིག་འཛིན་རྒོད་ལྡེམ་གྱི་གཏེར་མ། མ་འོངས་ལུང་བསྟན་སྦས་ཡུལ་གྱི་ཐེམ་བྱང་ནི། རྣམ་རྒྱལ་བོད་ཀྱི་ཤེས་རིག་ཉམས་ཞིབ་ཁང་དང་ཨ་མྱེས་རྨ་ཆེན་བོད་ཀྱི་རིག་གཞུང་ཞིབ་འཇུག་ཁང་ཟུང་ནས་དཔར་སྐྲུན་ཞུས་པའི། མཁའ་སྤྱོད་འབྲས་མོ་ལྗོངས་ཀྱི་གནས་ཡིག་ཕྱོགས་བསྡེབས་ཀྱི་ནང་ཚན། ཤོག་ལྡེབ་ ༧ ཅན་ལས་བཤུས།

			༢༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་ནི། རྣམ་རྒྱལ་བོད་ཀྱི་ཤེས་རིག་ཉམས་ཞིབ་ཁང་དང་ཨ་མྱེས་རྨ་ཆེན་བོད་ཀྱི་རིག་གཞུང་ཞིབ་འཇུག་ཁང་ནས་དཔར་བསྐྲུན་ཞུས་པའི། མཁའ་སྤྱོད་འབྲས་མོ་ལྗོངས་ཀྱི་གནས་ཡིག་ཕྱོགས་བསྡེབས་ཀྱི་ནང་ཚན། ཤོག་ལྡེབ་ ༡༡ ཅན་ལས་བཤུས། 

			༣༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་བདུན་གྱི་ཐེམ་བྱང་གའུ་བདུན་མ་ནི། བལ་ཡུལ་རྒྱལ་ཡོངས་ཡིག་ཚང་ལ་བཞུགས་པ། ཤོག་ལྡེབ་ ༡༥ ཅན་ཡོད་པ་ལས་བཤུས། 

			༤༽ གཏེར་སྟོན་གར་དབང་རྡོ་རྗེའི་གཏེར་མ། གཏེར་བྱུང་ཡིད་བཞིན་ནོར་བུ་ནི། སྤྲུལ་སྐུ་ཚེ་དབང་གི་མ་དཔེ་ལས་དམ་ཆོས་བཟང་པོས་པར་དུ་བསྐྲུན་ཅིང་། ད་ལྟ་བོད་ཀྱི་ནང་བསྟན་དཔེ་ཚོགས་ནང་ལ་བཞུགས་པ། ཤོག་ལྡེབ། ༤ ཅན་ཡོད་པ་ལས་བཤུས། 

			༥༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་རིམ་པ་ནི། རྡ་ས་བོད་ཀྱི་དཔེ་མཛོད་ཁང་དུ་བཞུགས་པའི་འབྲས་ལྗོངས་པར་མ་དབུ་མེད་ཀྱི་དཔེ་རྙིང་། ཤོག་ལྡེབ་ ༢༡ ཅན་ལས་བཤུས།

			༦༽ རིག་འཛིན་རྒོད་གྱི་ལྡེམ་གཏེར་མ། སྦས་ཡུལ་སྐྱིད་མོ་ལུང་གི་ཁ་བྱང་ནི། བལ་ཡུལ་རྒྱལ་ཡོངས་ཡིག་ཚང་ནང་དུ་བཞུགས་ཤིང་། ནུབ་རི་སློབ་དཔོན་འགྱུར་མེད་ཕྱག་དུ་ཡོད་པའི་དབུ་མེད་མ་དཔེ་རྙིང་པ་ཞིག་ལས་པར་ལོག་བྱས་པ། ཤོག་ལྡེབ། ༡༡ ཅན་ལས་བཤུས།

			༧༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་སྐྱིད་མོ་ལུང་གི་ལམ་བྱང་ནི། བལ་ཡུལ་རྒྱལ་ཡོངས་ཡིག་ཚང་ནང་དུ་བཞུགས་ཤིང་། ནུབ་རི་སློབ་དཔོན་འགྱུར་མེད་ཀྱི་ཕྱག་ཏུ་བཞུགས་པའི་དབུ་མེད་མ་དཔེ་རྙིང་པ་ཞིག་ལས་པར་ལོག་བྱས་པ། ཤོག་ལྡེབ། ༧ ཅན་ལས་བཤུས།

			༨༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་སྐྱིད་མོ་ལུང་གི་གནས་ཡིག་དང་། ཆར་འབེབས་ཟབ་མོ་བཅས་པ་ནི། ཤར་ཁུམ་བུའི་མཁན་པོ་སངས་རྒྱས་བསྟན་འཛིན་གྱི་ཕྱག་ཏུ་བཞུགས་པའི་དབུ་མེད་ཀྱི་མ་དཔེ་རྙིང་པ་ཞིག་ལས་པར་ལོག་བྱས་ཤིང་། ད་ལྟ་བལ་ཡུལ་རྒྱལ་ཡོངས་ཡིག་ཚང་ནང་དུ་བཞུགས་པ། ཤོག་ལྡེབ། ༡༩ ཅན་ལས་བཤུས། 

			༩༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་སྐྱིད་མོ་ལུང་གི་ལམ་ཡིག་གཏེར་བྱང་དང་བཅས་པ་ནི། ཙུམ་ཉི་ལྷོད་བླ་བྲང་གི་བླ་མ་ཤེས་རབ་རིན་པོ་ཆེའི་ཕྱག་ཏུ་ཡོད་པའི་དབུ་ཅན་དཔེ་རྙིང་། ཤོག་ལྡེབ། ༡༥ ཅན་ལས་བཤུས། 

			༡༠༽ རིག་འཛིན་རྒོད་ལྡེམ་གྱི་གཏེར་མ། སྦས་ཡུལ་སྐྱིད་མོ་ལུང་གི་གནས་ཡིག་བཀྲ་ཤིས་དཔལ་བཟང་ནི། གསེར་སྦྲང་གསང་ཆེན་རབ་བརྟན་ནོར་བུ་གླིང་གི་བླ་མ་ཆོས་ཀྱི་ཉི་མའི་ཕྱག་ཏུ་ཡོད་པའི་མ་དཔེ་རྙིང་པ་ཞིག་ལས། ཨིན་ཡུལ་གྱི་ཨ་ནི་ཡེ་ཤེས་དཔལ་མོས་པར་ལོག་བྱས་པའི་ཤོག་ལྡེབ། ༡༢ ཅན་ལས་བཤུས། 

			༡༡༽ སྦས་ཡུལ་སྐྱིད་མོ་ལུང་གི་གཞི་བདག་མཆོད་ཐབས་ནི། ཙུམ་ཉི་ལྷོད་བླ་བྲང་གི་བླ་མ་ཨོ་རྒྱན་ཡེ་ཤེས་རྒྱ་མཚོའི་ཕྱག་ཏུ་བཞུགས་པའི་དབུ་ཅན་མ་དཔེ་རྙིང་པ་ཤོག་ལྡེབ། ༤ ཅན་ལས་བཤུས་པའོ། 

			གནས་ཡིག་དེ་དག་གི་བརྗོད་བྱའི་སྐོར་ནི།

			སྤྱིར་སྦས་ཡུལ་རྣམས་ཀྱི་གནས་ཡིག་དེ་དག་གི་བརྗོད་བྱའི་གཙོ་བོ་ནི། ཕལ་ཆེ་བ་བོད་བཙན་ཁྲི་སྲོང་ལྡེ་བཙན་དང་སློབ་དཔོན་ཆེན་པོ་གཉིས་ཀྱི་ཞུས་ལན་ཡིན་ཞིང་། དེ་ཡང་སྙིགས་མའི་དུས་སུ་བོད་དུ་མི་ལ་སོགས་པའི་སྐྱེ་འགྲོ་ཕལ་མོ་ཆེ་བ་མི་དགེ་བའི་བྱ་བར་ཁོ་ནར་ཞུགས་ཤིང་དགེ་བའི་ཕྱོགས་རྣམས་འདོར་ཏེ་སངས་རྒྱས་ཀྱི་བསྟན་པ་ཉམས་པ་ལ་སོགས་འགྱུར་ནས་མི་འདོད་པ་སྣ་ཚོགས་པ་བྱུང། མཐར་རྒྱ་དང་ཧོར་གྱི་དམག་ལ་སོགས་པ་བྱུང་ནས་བོད་ཁམས་འཕུང་བར་འགྱུར་བར་ལུང་བསྟན། དེའི་ཚེ་སྐྱེས་བུ་བློ་དགེ་བའི་ཕྱོགས་ལ་སྤྱོད་པ་རྣམས་སློབ་དཔོན་ཆེན་པོས་བྱིན་གྱིས་བརླབས་པའི་སྦས་ཡུལ་རྣམས་སུ་བགྲོད་དགོས་པའི་ཚུལ་དང་། བགྲོད་ཚེ་ཇི་ལྟར་འགྲོ་བའི་ཚུལ། བགྲོད་པའི་ཐབས། བགྲོད་ན་ཕན་ཡོན་ཆེ་བའི་ཚུལ། དེ་བཞིན་སྦས་ཡུལ་དེ་དག་ཏུ་གཏེར་སྣ་ཚོགས་པ་ཡོད་ཚུལ། གཏེར་དང་སྦས་ཡུལ་དེ་དག་གི་སྒོ་ཕྱེ་བའི་སྐོར་རྣམས་ཡིན་པར་མཐུན་པ་ཡིན། 

			བྱེ་བྲག་ཏུ་གནས་ཡིག་གི་དེ་དག་རྣམས་བརྗོད་བྱ་ཅུང་ཟད་མི་འདྲ་བ་ཡོད་པས་དེ་དག་རྣམས་རང་དང་སྐལ་བ་མཉམ་པའི་ལས་དང་པོ་བ་རྣམས་ལ་བརྗོད་བྱའི་དོན་གོ་བདེའི་ཆེད་དུ་དམིགས་ནས་རགས་རིམ་ཞིག་འགོད་ན།

			དང་པོ་མ་འོངས་ལུང་བསྟན་སྦས་ཡུལ་གྱི་ཐེམ་བྱང་གི་བརྗོད་བྱ་གཙོ་བོ་ནི། རྒྱལ་པོ་ཁྲི་སྲོང་གིས་སློན་དཔོན་ཆེན་པོར་སྤྱིར་མ་འོངས་པའི་ལུང་བསྟན་དང་སྦས་ཡུལ་སྤྱིའི་ལམ་ཡིག་གསུངས་པར་ཞུས་པ་ལས་འཕྲོོས་ཏེ། སྦས་ཡུལ་བགྲོད་པའི་དུས་སུ་བབས་པའི་ཚེ་ཕྱིའི་རྟགས་ཇི་ལྟར་བྱུང་བའི་སྐོར་དང་། འཛམ་བུ་གླིང་སྤྱི་དང་ཁྱད་པར་དུ་བོད་ནང་དགེ་བར་དད་པའི་སྐྱེས་བུ་རྣམས་ནུས་པ་ཆུང་ཞིང་ནག་པོ་མི་དགེ་བར་སྤྱོད་པའི་གང་ཟག་རྣམས་སྟོབས་ཆེ་བར་འགྱུར་བ་དང་། རྒྱལ་བསྟན་ཉམས་ཤིང་མཐའ་ཡི་དམག་ལ་སོགས་པ་བྱུང་བའི་དུས་སྦས་ཡུལ་དུ་བྲོས་དགོས་པའི་སྐོར། ལྔ་བརྒྱའི་མཐའ་མའི་སྐབས་སུ་བོད་དུ་བདུད་ཀྱི་དུག་དམག་སྲུང་བའི་ཐབས། སྟོད་གུང་ཐང་གི་རྒྱལ་བརྒྱུད་རྣམས་བཅོམ་ཞིང་བོད་ཀྱི་སྡུག་འགོ་འཛུགས་པའི་ཚེ་སྦས་ཡུལ་རྣམས་སུ་བྲོས་དགོས་པའི་སྐོར་རྣམས་ཡིན། 

			གཉིས་པ་སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་ནང་དུ་བརྗོད་བྱ་གཙོ་བོ་ནི། ལྷ་སྲས་བཙན་པོའི་མནལ་ལམ་དུ་གཟིགས་པའི་རཏྣའི་གའུ་བདུན་པོ་བརྡ་བཀྲོལ་བ་ལས་འཔྲོས་པའི་སྦས་ཡུལ་སྤྱི་དང་། ཁྱད་པར་དུ་སྦས་ཡུལ་བདུན་གྱི་སྐོར་ཏེ། སྦས་ཡུལ་བདུན་རྣམས་ས་གནས་གང་དུ་ཡོད་པ། སྦས་ཡུལ་བདུན་པོའི་ཕན་ཡོན། སྦས་ཡུལ་བདུན་པོའི་དཔེ། སྦས་ཡུལ་བདུན་པོའི་སྒོ་དབྱེ་བའི་གང་ཟག །སྦས་ཡུལ་བདུན་པོ་བཙལ་ཚུལ། བཙལ་ནས་རྙེད་ཚུལ་དང་འཛིན་ཐབས་ཀྱི་སྐོར་རྣམས་ཡིན། ཡང་འཇུག་ཏུ་མ་འོངས་ལུང་བསྟན་སྦས་ཡུལ་གྱི་ཐེམ་བྱང་ནང་དུ་ཡོད་པའི་གུང་ཐང་རྒྱལ་བརྒྱུད་ཉམས་པའི་སྐབས་སྦས་ཡུལ་དུ་འགྲོ་དགོས་པའི་སྐོར་དེའང་ཡོད།

			གསུམ་པ་ཐེམ་བྱང་གའུ་བདུན་མའི་བརྗོད་བྱ་ནི། ཐོག་མར་སྦས་ཡུལ་བདུན་གྱི་སྤྱི་ཐེམ་ནང་དུ་གསུངས་པ་ཇི་བཞིན་སྦས་ཡུལ་བདུན་ཀྱི་སྐོར་ཡིན། དེ་ཡང་ཚིག་འགའ་ཞིག་མི་འདྲ་བ་ཙམ་མ་གཏོགས་གཞན་སྦས་ཡུལ་བདུན་གྱི་སྤྱི་ཐེམ་ནང་དང་གཅིག་པ་ཡོད། དེའི་རྗེས་སུ་སྤྱིར་རྒྱལ་པོའི་བླ་གཏེར་སྦས་ཚུལ་དང་། བླ་གཏེར་གསོ་ཚུལ། བླ་གཏེར་གསོས་པའི་ཡོན་ཏན། དེ་བཞིན་ཡུལ་གང་ཏུ་བླ་གཏེེར་སྦས་པའི་སྐོར་ཡོད། ཁྱད་པར་དུ་བླ་གཏེར་སྦས་པའི་གནས་བཀྲ་ཤིས་གངས་ལྗོངས་བླ་གཏེར་སྦས་ཚུལ་དང་། བཀྲ་ཤིས་གངས་ལྗོངས་དེ་ཉིད་སྐྱིད་མོ་ལུང་དུ་ཡོད་ཚུལ། བླ་གཏེར་གང་དང་གང་ཡོད་པ་ཆེས་ཞིབ་རྒྱས་གསུངས་ཡོད། དེ་ནས་སྤྱིར་སྦས་ཡུལ་རྣམས་ཀྱི་སྒོ་དབྱེ་བའི་དུས། འབྱེད་དགོས་པའི་རྟགས། འབྱེད་པའི་ཐབས། ཕྱེས་ནས་བཟུང་ལུགས་བཞིའི་སྐོར་ཡིན། མཐའ་མར་སྦས་ཡུལ་སྐྱིད་མོ་ལུང་ཉིད་ཀྱི་སྒོ་ཇི་ཙམ་ཡོད་པ་དང་། སྒོ་འབྱེད་ཐབས། སྐྱིད་མོ་ལུང་གི་ཡུལ་ལྗོངས་ཆགས་ཚུལ་མདོར་བསྡུས་ཞིག་ཡོད། 

			བཞི་པ་གཏེར་བྱུང་ཡིད་བཞིན་ནོར་བུ་བརྗོད་བྱ་ནི། ཐོག་མར་སྦས་ཡུལ་སྐྱིད་མོ་ལུང་གི་ཡུལ་ལྗོངས་ཀྱི་བཀོད་པ་མདོར་བསྡུས་ཞིག་དང་། དེའི་རྗེས་སུ་གཏེར་སྟོན་གར་དབང་རྡོ་རྗེ་མཆོག་སྐྱིད་མོ་ལུང་དུ་ཐུགས་རྗེ་ཆེན་པོ་པདྨ་རྒྱལ་པོའི་བསྙེན་སྒྲུབ་མཛད་པའི་ཚེ་མཁའ་འགྲོ་མ་གསུམ་གྱིས་ཞུས་ལེན་དུ་ལྟ་སྒོམ་སྤྱོད་པའི་གདེང་དང་ལྡན་པའི་མགུར་བཞེས་པའི་མགུར་བྱིན་རླབས་ཅན་ཞིག་ཡོད། དེ་ནས་གཏེར་སྟོན་གར་དབང་རྡོ་རྗེ་མཆོག་སྐྱིད་མོ་ལུང་གི་སྲུང་མ་རྣམས་མཇལ་ནས་དེ་དག་གིས་གཏེར་ཆོས་ལེན་པར་ལུང་བསྟན་པའི་སྐོར་མདོར་བསྡུས་ཞིག་ཡོད། 

			ལྔ་པ་སྦས་ཡུལ་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་བརྗོད་བྱ་གཙོ་བོ་ནི། སྤྱིར་དེའི་ནང་དུ་བརྗོད་བྱའི་སྡེ་ཚན་འགའ་ཞིག་ཡོད་དེ། དེ་ཡང་རིམ་བཞིན་སྐྱིད་མོ་ལུང་གི་ལམ་བྱང། ནད་ཀྱི་གེགས་སེལ། ཁ་བྱང་། ལམ་ཡིག་རྣམས་ཡོད། དེའི་རྗེས་སུ་ཐེམ་བྱང་གའུ་བདུན་མའི་ནང་དུ་ཡོད་པ་དང་མཐུན་པ་རྒྱལ་པོའི་བླ་གཏེར་གྱི་སྐོར་དང་། སྦས་ཡུལ་སྤྱི་དང་ཁྱད་པར་དུ་སྐྱིད་མོ་ལུང་གི་སྒོ་འབྱེད་པའི་དུས། འབྱེད་པའི་རྟགས། འབྱེད་པའི་ཐབས། འབྱེད་ནས་བཟུང་ཚུལ་བཞི་རྣམས་ཡོད། མཐའ་མར་བོད་དུ་སྙིགས་མའི་དུས་སུ་བོད་ཀྱི་སྐྱིད་པ་ཟད་པ་སོགས་བར་ཆད་སྣ་ཚོགས་འབྱུང་བའི་ལུང་བསྟན་དང་། སྦས་ཡུལ་དུ་འགྲོ་ཚེ་བགྲོད་ཐབས་ཆོ་ག་མདོར་བསྡུས་གཟུངས་སྔགས་དང་བཅས་པ་ཞིག་ཡོད། 

			དྲུག་པ་སྦས་ཡུལ་སྐྱིད་མོ་ལུང་གི་ཁ་བྱང་ནང་གི་བརྗོད་བྱ་གཙོ་བོ་ནི། སྤྱིར་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་བརྗོད་བྱ་དང་གཅིག་པ་ཡིན་ཞིང་། ནང་གསེས་སྡེ་ཚན་གྱི་མཚན་བྱང་ཡོད་མེད་ཁྱད་པར་ཙམ་མ་གཏོགས་ཚིག་དོན་གཉིས་ཀ་གཅིག་པ་ཡིན། འོན་ཀྱང་སྦས་ཡུལ་སྐྱིད་མོ་ལུང་གི་ཁ་བྱང་གི་ནང་དུ་སྙིང་བྱང་གི་སྐབས་སུ་ཡིག་འཕྲེང་ཉི་ཤུ་ལྷག་ཙམ་ཆད་ཡོད། དེ་བཞིན་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་མཐའ་མར་ཡོད་པའི་བོད་དུ་སྙིགས་མའི་དུས་སུ་བོད་ཀྱི་སྐྱིད་པ་ཟད་པ་སོགས་བར་ཆད་སྣ་ཚོགས་འབྱུང་བའི་ལུང་བསྟན་དང་། སྦས་ཡུལ་དུ་བགྲོད་ཐབས་ཆོ་ག་མདོར་བསྡུས་གཟུངས་སྔགས་དང་བཅསཔ་དེ་ནི་སྐྱིད་མོ་ལུང་གི་ཁ་བྱང་ནང་དུ་མེད། 

			བདུན་པ་སྦས་ཡུལ་སྐྱིད་མོ་ལུང་གི་ལམ་བྱང་གི་བརྗོད་བྱ་གཙོ་བོ་ནི། ཐོག་མར་སྦས་ཡུལ་བཞིའི་སྐོར་མདོར་བསྡུས་ཞིག་དང་། ཁྱད་པར་དུ་སྦས་ཡུལ་སྐྱིད་མོ་ལུང་གི་ཡུལ་གནས་གང་དུ་ཡོད་པའི་ཚུལ། སྐྱིད་མོ་ལུང་དུ་འགྲོ་ཚེ་སྦས་ཡུལ་དེ་ཉིད་ཀྱི་སྒོ་བཞིའི་སྲུང་མ་གཞི་བདག་རྣམས་ལ་མཆོད་ཚུལ། སྐྱིད་མོ་ལུང་དུ་གཏེར་ཇི་ལྟར་ཡོད་པའི་སྐོར། མཐར་ཡང་སྐྱིད་མོ་ལུང་གི་སྒོ་གསུམ་ཡོད་པས་སྒོ་དེ་དག་ཡུལ་གང་དུ་ཡོད་པའི་ཚུལ་མདོར་བསྡུས་ཞིག་ཡོད། 

			བརྒྱད་པ་སྦས་ཡུལ་སྐྱིད་མོ་ལུང་གི་གནས་ཡིག་གི་བརྗོད་བྱ་གཙོ་བོ་ནི། ཐོག་མར་སྦས་ཡུལ་སྐྱིད་མོ་ལུང་དུ་གནས་ཇི་ལྟར་ཡོད་པ་དང། གནས་དེ་དག་གི་ལ་གཞི་བདག་སྲུང་མ་གང་དང་གང་གནས་པའི་སྐོར་ཡོད། དེའི་རྗེས་སུ་གནས་སྒོ་འབྱེད་པའི་རྣལ་འབྱོར་པའི་རྟོགས་ཚད་དང་། རྣལ་འབྱོར་དེ་ཡིས་སྐྱིད་མོ་ལུང་གི་ལམ་ནས་འགྲོ་ཚེ་སྲུང་མ་རྣམས་ལ་མཆོད་ཚུལ། དེ་ནས་གོང་གི་སྦས་ཡུལ་སྐྱིད་མོ་ལུང་གི་ལམ་བྱང་དེ་ཉིད་གཞུང་ཚིག་ཕྲན་བུ་མི་འདྲ་བ་ལས་ལམ་བྱང་གི་གཞུང་ཡོངས་སུ་རྫོགས་པ་ཡོད། དེ་ནས་སྤྱིར་སྦས་ཡུལ་འཚོལ་ཚེ་འཚོལ་ཐབས་སུ་ཆོ་ག་ཇི་ལྟར་བྱ་དགོས་པ་དང་། གཟུངས་སྔགས་གང་དང་གྲངས་ཇི་ལྟར་གསོག་དགོས་པའི་སྐོར། སྦས་ཡུལ་དུ་འགྲོ་བར་ཆད་དང་གནོད་པ་རྣམས་འཕྲད་སྐབས་དེ་དག་ལས་སྲུང་ཐབས་སྐོར་ཡོད། མཐའ་མར་ཆར་པ་ཕབ་ཐབས་ཀྱི་ཆོ་གས་མཐའ་བརྒྱན་པར་བྱས་ཡོད། 

			དགུ་པ་སྦས་ཡུལ་སྐྱིད་མོ་ལུང་གི་ལམ་ཡིག་གཏེར་བྱང་དང་བཅས་པའི་ནང་གི་བརྗོད་བྱ་ནི། ཐོག་མར་སྐྱིད་མོ་ལུང་གི་ཤར་ཀྱི་སྒོ་གཅིག་ཙུམ་ཡིན་ཚུལ། དམིགས་བསལ་དུ་སྐྱིད་མོ་ལུང་དུ་འགྲོ་ཚེ་མཁའ་འགྲོ་མ་སེང་གེ་གདོངཅན་ལ་གསོལ་བ་འདེབས་དགོས་པའི་སྐོར། སྐྱིད་ལུང་དུ་འགྲོ་བའི་དུས། བགྲོད་ཚེ་ཡུལ་ལྗོངས་ཀྱི་མཐོང་སྣང། དེ་བཞིན་སྐྱིད་ལུང་འགྲོ་བའི་གང་ཟག་གི་རྟོགས་ཚད། སྦས་ཡུལ་དེའི་ཕན་ཡོན། བགྲོད་པའི་ཐབས་མདོར་བསྡུས་ཞིག་ཡོད། དེ་ནས་སྦས་ཡུལ་སྐྱིད་མོ་ལུང་གི་ཡུལ་བཀོད། སྐྱིད་ལུང་དུ་གཏེར་ཇི་ལྟར་ཡོད་པའི་སྐོར་མདོརབསྡུས་ཞིག་ཡོད། དེའི་རྗེས་སུ་ཐེམ་བྱང་གའུ་བདུན་མ་དང་སྦས་ཡུལ་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་རིམ་པ་གཉིས་ཀའི་ནང་དུ་ཡོད་པའི་རྒྱལ་པོའི་བླ་གཏེར་སྦས་པའི་སྐོར་རྣམས་ཡོད། དེ་ནས་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་ནང་དང་མཐུན་པར་སྦས་ཡུལ་སྤྱི་དང་ཁྱད་པར་དུ་སྐྱིད་མོ་ལུང་གི་འབྱེད་པའི་དུས། འབྱེད་པའི་རྟགས། འབྱེད་པའི་ཐབས། འབྱེད་ནས་བཟུང་ཚུལ་བཞི་རྣམས་ཡོད། 

			བཅུ་པ་སྦས་ཡུལ་སྐྱིད་མོ་ལུང་གི་གནས་ཡིག་བཀྲ་ཤིས་དཔལ་བཟང་ནི། སྦས་ཡུལ་སྐྱིད་མོ་ལུང་གི་ལམ་བྱང་དང་གཅིག་མཚུངས་འདུག་པས་འདིར་མ་བཞག་པ་ཡིན།

			བཅུ་གཅིག་པ་སྦས་ཡུལ་སྐྱིད་མོ་ལུང་གི་གཞི་བདག་མཆོད་ཐབས་ཀྱི་བརྗོད་བྱ་ནི། སྦས་ཡུལ་སྐྱིད་མོ་ལུང་གི་ཆོས་སྲུང་གཞི་བདག་རྣམས་ཀྱི་གསོལ་མཆོད་ཀྱི་ཆོ་ག་མདོར་བསྡུས་ཞིག་ཡིན། 

			ཞུ་དག་བྱ་ཕྱོགས་སྐོར་ནི།

			སྤྱིར་དེ་དག་གཏེར་ནས་བཏོན་པའི་གནས་ཡིག་གི་མ་དཔེ་ཕལ་མོ་ཆེ་བ་ཞིག་ནི་དབུ་མེད་ཀྱི་ཡི་གེར་བཞུགས་ཤིང་། མ་དཔེ་འགའ་ཞིག་ནི་ཡིག་ཉོག་ཤོར་ནས་མི་གསལ་བ་དང་མ་ཟད་བསྡུས་ཡིག་ཀྱང་ཆེས་དུ་མ་ཡོད། འོན་ཀྱང་ཐོག་མར་འཕྲུལ་ཀླད་དུ་བཅུག་ཚེ་ཡིག་ཉོག་ཤོར་བ་དང་བསྡུས་ཡིག་རྣམས་ཕན་ཚུན་འདྲི་གཏུགས་བྱས་ཏེ་གང་ཐུབ་ཀྱིས་ཡིག་ཉོག་རྣམས་གསལ་ཐབས་དང་བསྡུས་ཡིག་རྣམས་བཀྲོལ་ཡོད། དེ་བཞིན་ཞུ་དག་བྱ་ཚེ་ཐོག་མར་ལན་ཅིག་མ་དཔེ་རྙིང་པ་དེ་དག་རང་དང་མཉམ་དུ་ཞིབ་བསྡུར་ལེགས་པར་བྱས། དེ་ནས་སླར་ཡང་མགོ་ནས་འཇུག་བར་ཞིབ་ཤེར་གྱིས་ཞུ་དག་ལན་གཉིས་བྱས། དེའི་ཚེ་ཡང་མ་དཔེ་རང་སོར་བཞག་པ་མིན་པར་ཚིག་འབྲུ་སྟབས་མ་བདེ་བ་རྣམས་གང་ཐུབ་ཀྱིས་མ་དཔེ་དང་བསྟུན་ནས་ཞུ་དག་དང་ལེགས་བཅོས་བྱས་པ་ཡིན། ལྷག་པར་དུ་གནས་ཡིག་དེ་དག་རྣམས་ཀྱི་ནང་དུ་སྦས་ཡུལ་སྐྱིད་མོ་ལུང་གི་མཐའ་སྐོར་གྱི་ཡུལ་མིང་རྣམས་ཁ་བྱང་དང་ལམ་བྱང་ཐེམ་བྱང་རྣམས་ལ་སྒྲ་གཅིག་པ་ཡིན་ཡང་དག་ཆ་ཕྲན་བུ་མི་འདྲ་བ་ཡོད། དེ་དག་རྣམས་ཀྱང་གཅིག་གི་རྗེས་སུ་འབྲངས་ནས་མཐའ་དག་གཅིག་ཏུ་བཅོས་བསྒྱུར་མ་བྱས་པར་མ་དཔེ་མི་འདྲ་རྣམས་ཀྱི་ནང་དུ་ཇི་ལྟར་ཡོད་པ་རང་སོར་བཞག་ཡོད། གང་ལགས་ཞེ་ན་ས་གནས་དེ་དག་གི་མིང་དུ་མ་ཞིག་ད་ལྟ་ཡུལ་གང་ཡིན་པ་ངོས་འཛིན་བྱ་དཀའ་ཞིང་། མ་ཟད་ས་གནས་ཡུལ་གྱི་མིང་མི་འདྲ་བ་དག་རང་སོར་བཞག་ན་མ་འོངས་པར་ཞིབ་འཇུག་བྱེད་མཁན་རིགས་རྣམས་ལའང་ཕན་རླབས་ཆེ་བར་ཡོད་པར་འཁུམས། དེ་བཞིན་ཚིག་འབྲུ་བཅོས་ཀྱང་ཐེ་ཚོམ་ཡོད་རིགས་རྣམས་དང་། ཆེས་ཚིག་འབྲུ་མི་གསལ་བ་དང་། དེ་བཞིན་མཆན་བཀོད་པ་རྣམས་ལ་ནི་༼ ༽གུག་རྟགས་འདི་འདྲ་ཞིག་གི་ནང་དུ་བཞག་ཡོད། དེས་ན་དེ་ལྟར་མཁན་པོ་རྣམ་གཉིས་དང་རྒན་བསྟན་འཛིན་རྣམ་རྒྱལ། དེ་བཞིན་སློབ་དཔོན་བློ་གྲོས་ཤེས་རབ་དང་ཁོ་བོ་རྣམས་ཀྱིས་གང་ཐུབ་ཀྱིས་ཞུ་དག་བྱས་ཁུལ་བྱས་མོད་། འོན་ཀྱང་ང་ཚོ་ཞུ་དག་པ་རྣམས་ཀྱང་སྐྱོན་ཀུན་ཟད་ཡོན་ཏན་ཀུན་ལྡན་གྱི་སྐྱེས་བུ་ཞིག་མིན་པས་ནོར་འཁྲུལ་གྱི་ཆ་མང་དག་ཞིག་མཆིས་ངེས་པས། གལ་ཏེ་ནོར་འཁྲུལ་གྱི་ཆ་མཆིས་ན་མཁས་པའི་དབང་པོ་རྣམས་ཀྱི་སྤྱན་སྔར་སྙིང་ནས་བཟོད་གསོལ་ཞུ་བ་དང་སླར་ཡང་བཀའ་སློབ་སྟོན་ལྷུག་པོར་སྩོལ་བར་ཞུ། 

			དེ་ལྟར་སྦས་ཡུལ་སྐྱིད་མོ་ལུང་གི་གནས་ཡིག་ཕྱོགས་བསྡེབས་ཀྱི་གླེང་བརྗོད་ཚུལ་དུ་ཐོག་མར་སྟོན་པ་ཤཱཀྱའི་རྒྱལ་པོ་འཇིག་རྟེན་དུ་འབྱོན་པའི་ཚུལ། དེ་ནས་སློབ་དཔོན་ཆེན་པོ་པདྨ་འབྱུང་གནས་ཀྱི་རྣམ་ཐར། སློབ་དཔོན་ཆེན་པོས་གཏེར་ཇི་ལྟར་སྦས་པའི་ཚུལ། དེ་བཞིན་གུ་རུས་སྦས་པའི་ཡུལ་སྤྱིའི་སྐོར། སྦས་ཡུལ་སྐྱིད་མོ་ལུང་གི་སྐོར། སྐྱིད་མོ་ལུང་གི་གནས་སྒོ་འབྱེད་པོ་རིག་འཛིན་རྒོད་ལྡེམ་གྱི་རྣམ་ཐར། སྐྱིད་མོ་ལུང་གི་གནས་ཡིག་ཕྱོགས་བསྡེབས་སྐོར་མདོར་བསྡུས་ཞིག་བཀོད་པ་འདི་ནི། བ་གླང་གི་བརྟུལ་ཞུགས་འཛིན་པ་གུས་ཀརྨ་ཚེ་རིང་ནས་ཤེས་བྱ་ཀུན་ཁྱབ། མཁས་པའི་དགའ་སྟོན། ཐུའུ་བཀན་གྲུབ་མཐའ། དེ་བཞིན་སྐྱིད་མོ་ལུང་གི་གནས་ཡིག་རྣམས་ལ་ཁུངས་བཏུགས་ནས་ཕྱི་ལོ་ ༢༠༡༩ ཟླ་བ་ ༡༢ ཚེས་ ༡༣ ཉིན་རྨོངས་པའི་སྤྱི་བརྟོལ་བྱས་ཏེ་འབྲི་ཁུལ་བྱས་པས། ཚིག་དོན་གཉིས་ཀ་ནོངས་པའི་ཆ་ཤིན་ཏུ་མང་པོ་ཞིག་མཆིས་ངེས་པས། དེ་དག་རྣམས་ལྷ་བླ་མ་ཡོངས་ཀྱི་སྤྱན་སྔར་སྒོ་གསུམ་གུས་པ་དང་བཅས་སྙིང་ཐག་པ་ནས་མཐོལ་བཤགས་བྱ་རྒྱུ་ཡིན་ནོ།། །། 

			སླར་སྨྲས་པ། 

			མཉམ་མེད་དོན་ཀུན་གྲུབ་པའི་ཐུགས་མཚོ་ལས། །

			འཁྲུངས་པའི་རྒྱལ་བསྟན་ཉིན་བྱེད་དཔལ་བཟང་པོ། །

			གདུལ་བྱ་འགྲོ་བའི་ཡིད་ཀྱི་པདྨོའི་རྒྱན། །

			མི་ནུབ་རྟག་ཏུ་འཆར་བར་གྱུར་ཅིག་གུ །

			སརྦ་མངྒ་ལམ། 

		


		
			༄༅། །མ་འོངས་ལུང་བསྟན་སྦས་ཡུལ་གྱི་ཐེམ་བྱང་བཞུགས་སོ།།





			༄༅། །མ་འོངས་ལུང་བསྟན་སྦས་ཡུལ་གྱི་ཐེམ་བྱང་བཞུགས་སོ།།

			༄༅། །སློབ་དཔོན་པདྨ་འབྱུང་གནས་ཀྱིས༔ བསམ་ཡས་མཆིམས་ཀྱིི་བྲག་ཕུག་ཏུ༔ ཏིང་ངེ་འཛིན་ལ་བཞུགས་པས༔ མངའ་བདག་ཁྲི་སྲོང་ལྡེ་བཙན་གྱིས༔ བསམ་ཡས་སུ་སྤྱན་དྲངས་ནས༔ ཚོགས་ཀྱི་འཁོར་ལོ་བརྒྱ་རྩ་མཛད་པའི་ཚེ༔ སྤྱིར་མ་འོངས་པའི་དུས་ཀྱི་ལུང་བསྟན་ཞུས༔ ཁྱད་པར་སྦས་ཡུལ་གྱི་ལམ་ཡིག་ཞུས་པ༔ ཀྱེེ་སློབ་དཔོན་ཆེན་པོ་ལགས༔ མ་འོངས་དུས་ལྔ་བརྒྱ་མཐའ་མའི་ཚེ༔ བོད་ཁ་བ་ཅན་གྱི་སེམས་ཅན་རྣམས༔ སྦས་པའི་ཡུལ་དུ་འགྲོ་འཚལ་ན༔ ཕྱིའི་རྟགས་ནང་གི་རྟགས་ཇི་ལྟར་དུ་མཆིས༔ ཞེས་ཞུས་པས༔ 

			བཀའ་སྩལ་པ༔ མངའ་བདག་རྒྱལ་པོ་ལེགས་པར་གསོན་ཅིག༔ གོང་དུ་བསྟན་པ་བཞིན་དུ༔ དུས་མཐའ་མའི་རྟགས་བསམ་གྱིས་མི་ཁྱབ་པ་འོང་༔ ཁྱད་པར་སྦས་ཡུལ་དུ་འགྲོ་དགོས་པའི་རྟགས་འདི་རྣམས་འབྱུང་༔ རྒྱལ་པོ་ཉིད་ལ་སོགས་ཏེ༔ རྒྱལ་པོ་བྱང་ཆུབ་ཀྱི་སེམས་ལྡན་གསུམ་གྱིས་བཞེངས་པའི་ལྷ་ཁང་ཐམས་ཅད་ཀྱི་མཆོད་པ་ཆག༔ ཕལ་ཆེར་ཞིག་རལ་དུ་འགྲོ༔ མཐའ་འདུལ་ཡང་འདུལ་གྱི་གཙུག་ལག་ཁང་ཕྱེད་ཅིག༔ མཆོད་པ་འབུལ་བ་རྒྱུན་ཆད༔ འོན་ཀྱང་ལྷོ་ཡི་ཕྱོགས་སུ་སྤྲུལ་པའི་རྒྱལ་པོ་གཅིག་གིས༔ ད་ནས་གདུང་རབས་ལྔ་ནས་ལྷ་ཁང་གཅིག་བཞེངས་པར་འགྱུར༔ དེ་བཞེངས་ནས་མི་ལོ་སུམ་བརྒྱ་དྲུག་ཅུ་ན༔ ཞིག་རལ་དུ་སྟོང་པར་འགྱུར༔ དེ་ནས་ཕྱི་ཡུལ་གྱི་རྟགས་དང་སྦྱར་ཏེ༔ སྦས་ཡུལ་དུ་འགྲོ་རན་པའི་རྟགས་སོ༔ བོད་ལ་ཁྲིམས་མེད་བརྒྱ་དང་རྩ་གསུམ་ཡོང་༔ དེ་ནས་མུ་དུར་ནག་པོ་ཧོར་གྱིས་འདུལ༔ སྡིག་སྤྱོད་ཧོར་ཁྲིམས་འཛུགས༔ ཧོར་གྱི་ཁྲིམས་ལོ་བརྒྱ་དང་ཉི་ཤུ་རྩ་ལྔ་ནས་ཧོར་ཁྲིམས་འཇིག༔ དེའི་དུས་སུ་བོད་སྦས་པའི་ཡུལ་དུ་འགྲོ་དགོས༔ ཞེས་གསུངས་སོ༔

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ སྦས་པའི་ཡུལ་དེ་རྣམས་སུ་བདག་རྗེ་འབངས་རྣམས་འགྲོ་དགོས་པར་གསུངས་གདའ་བས༔ བོད་ཀྱི་སྦས་ཡུལ་རྣམས་ཟིན་ནམ་མི་ཟིན་ལགས༔ བོད་སྙིང་སྟོབས་ཞན་པས་མཐར་ཅི་རུ་འགྱུར་བ་ལགས༔ ཞེས་ཞུས་སོ༔

			བཀའ་སྩལ་པ༔ མངའ་བདག་རྒྱལ་པོ་གསོན་ཅིག༔ ཁྱེད་བོད་མི་རྣམས་ཅོལ་ཆུང་བས༔ ཇི་ལྟར་བསྟན་ཀྱང་མཐོང་རྒྱུ་མེད༔ ཇི་ལྟར་བཤད་ཀྱང་གོ་རྒྱུ་མེད༔ ཇི་ལྟར་བསྐུལ་ཀྱང་འགུལ་དུས་མེད༔ སྤྱིར་དུ་བོད་སྲིན་པོ་ཤ་ལིངས་ཀྱིས་གནོན་པ་ཡིན༔ ཕལ་ཆེར་གསད་པར་འགྱུར་རོ༔ ལྔ་བརྒྱ་མཐའ་མའི་དུས་ན་དང་པོ་མི་འགོ་བྲན་གྱིས་བྱེད་པ་ལོ་ཉི་ཤུ་རྩ་ལྔ་ཡོང་༔ མི་འགོ་བཤན་པས་བྱེད་པ་ལོ་དྲུག་ཅུ་འོང་༔ དེའི་དུས་ན་འགྲོ་རན་ཏེ༔ སྦས་པའི་ཡུལ་དུ་འགྲོ་བ་ལ༔ ཆོས་སྐྱོང་བའི་རྒྱལ་པོ་གཅིག་ཡོད་ན་ཀུན་ཐར་བར་འགྱུར་ཏེ༔ རྒྱལ་པོ་བཤན་པ་ནག་པོའི་དབང་གིས་རྒྱུ་དང་༔ རྒྱལ་པོ་ཆགས་སྡང་གི་མཚོ་རྡོལ་ནས༔ སྦས་པའི་ཡུལ་དུ་འགྲོ་བ་གཅིག་དགེ་བྱེད་ཀྱིས་བྱེད་དེ༔ དགེ་བྱེད་སྡིག་ཅན་གྱིས་འཁོལ༔ ལམ་འདྲེན་ཆོས་བྱེད་ཀྱིས་བྱེད་དེ༔ ཆོས་བྱེད་ཡ་གས་སྨོད༔ ལམ་རྒྱགས་བཟང་པོ་བྱ་དགོས་ཏེ༔ ཆོས་བྱེད་འབྱོར་པས་ཕོོངས༔ ས་འཁྲུལ་ལམ་འཁྲུལ་ཏེ་བློ་ཆུང་ཧོར་གྱི་སྡིག་སྤྱོད་ལ་སྐྲག་ནས་བློ་གཏོར༔ དེའི་དུས་སུ་འོ་སྐོལ་ཡོན་མཆོད་ཀྱིས་བཞག་པའི་མ་འོངས་པའི་ལུང་བསྟན་རྣམས༔ གཏེར་ཁ་མང་པོ་ནས་རིམ་གྱིས་རྙེད་པར་འགྱུར༔ དེའི་དབང་གིས་སྦས་པའི་ཡུལ་དུ་འགྲོ་བའི་སེམས་བསྐྱེད༔ ཀུན་ཁ་བརློང་པར་འགྱུར་རོ༔ དེ་ནས་ཧོར་ཁྲིམས་ཞིག་སྟེ༔ བོད་ནང་འཁྲུག་བྱེད་པའི་དུས་ན༔ སྲིད་ལེའུ་འཐོར༔ གོང་དུ་ཇག་པའི་འཚེ་བར་བྱེད་པས༔ དགེ་བྱེད་ཀྱིས་ལམ་མི་ཤིགས༔ བོད་སྦས་པའི་ཡུལ་དྲན་པ་རྣམས་འཇིགས་ཤིང་སྐྱི་གཡའ་སྟེ༔ སྙིང་སྟོབས་ཀྱིས་ལམ་གཤག་པར་མི་ནུས༔ དེའི་དུས་སུ་དགེ་བྱེད་རེ་རེ་ཙམ་གྱིས་སྦས་པའི་ཡུལ་འཚོལ་བའི་འདུན་པ་དྲག་པོ་དང་༔ རྩོལ་བས་དཀའ་སྤྱད་བྱས་པས༔ བོད་ལ་བདེ་སྐྱིད་ལོ་འགའ་འབྱུང་༔ བོད་རྣམས་བདེ་སྐྱིད་ལ་ཞེན་པའི་སེམས་དང་༔ རུ་ང་ཕྲག་དོག་གི་དབང་གིས༔ དགེ་བྱེད་སྦས་པའི་ཡུལ་འཚོལ་བ་ལ་སྨོད་ཅིང་ཡ་ག་སྒྲོག༔ དེའི་ཚེ་དགེ་བྱེད་རྣམས་ཡི་ཆད་པ་དང་༔ དཔའ་ཞུམ་སྟེ་དགེ་བ་ལ་ཐར་མི་ཐོན༔ དེའི་ཚེ་རི་རབ་ཀྱི་རྩེ་ནས་བདུད་དགའ་རབ་དབང་ཕྱུག་གིས་འཇིག་རྟེན་གྱི་ཕྱོགས་བཞིར་བལྟས་པས༔ སྤྱིར་ནག་པོའི་བདུད་རྒྱལ་བས་བདུད་ཀུན་བྲོད་པ་སྐྱེས་ཏེ༔ ལྷོ་ཕྱོགས་འཛམ་བུའི་གླིང་ན་ཤཱཀྱ་ཐུབ་པའི་བསྟན་པ་ཉམས་པ་མཐོང་བས་བདུད་རྗེ་དགའ་རབ་དབང་ཕྱུག་སྙིང་དགའ༔ རྒྱ་གར་རྡོ་རྗེ་གདན་གྱི་དུས་སུ་ཏུ་རུ་ཀས་འཛིན་པས༔ བདུད་མཚོན་ཆའི་མེ་ཏོག་འཐོར༔ བོད་ཁ་བ་ཅན་གྱི་ཡུལ་དུ་བསྟན་པའི་ལྷག་མ་དར་ལ་མ་སྨིན་པ་དེའི་དུས་ན་འོང་སྟེ༔ བདུད་ཀྱི་རྒྱལ་པོ་དེས་རི་རབ་ཀྱི་རྩེ་ནས༔ དུག་མདའ་བདུན་བོད་ལ་འཕེན་ནོ༔ 

			བོད་ཀྱི་སྦས་ཡུལ་ཐམས་ཅད་ཟིན་ན༔ ཏུ་རུ་ཀས་གསོད་ཅིང་བརླག་པར་མི་ནུས་ཏེ༔ དེ་ཡང་བདུད་ཀྱི་དུག་མདའ་ཕོག་པའི་སྟོབས་ཀྱིས༔ བཟང་ལན་ངན་གྱིས་འཇལ༔ དགེ་བ་སྡིག་ལ་བསྣུབ༔ དེའི་དབང་གིས་དགེ་བྱེད་ཐམས་ཅད་ཡི་མུག་སྒྱིད་ཤལ་འགྲོ༔ སྦས་པའི་ཡུལ་རྣམས་ཕལ་ཆེར་ཡིད་ལ་སྨོན༔ ལག་ཏུ་མི་ལེན་མཐར་དེ་ལ་སྦས་པའི་ཡུལ་དུ་འགྲོ་བའི་སྐལ་བ་མེད༔ སངས་རྒྱས་ཀྱི་ཡུལ་དང་འདྲའོ༔ ཐོས་ལོ་ཙམ་ལས་མཐོང་བར་མི་འགྱུར་རོ༔ ཧོར་ཁྲིམས་ཞིག་ནས་མི་ལོ་སུམ་ཅུ་ལྷག་སོང་བ་དང་༔ སྨད་ནས་དམག་སྡེ་ཆེན་པོ་དགུ༔ བདུད་ཀྱི་ཕོ་ཉ་ཉི་ཤུ་རྩ་གཅིག༔ སྟོད་ནས་མྱུར་མ་མགྱོགས་ཀྱིས་བཤན་པ་ལན་ལྔ༔ དམག་སྡེ་ཆེན་པོ་བཅུ་གསུམ་མི་ལོ་དྲུག་ཅུའི་བར་དུ་རྡོལ་ནས༔ བོད་སྲིན་པོ་ཤ་ལིངས་ཀྱིས་གནོན་པ་བཞིན་ཇེ་སྡུག་ཇེ་སྡུག་ལ༔ མཐར་ཡུལ་ཁམས་མེས་འཚིག་པ་བཞིན་དུ་བརླག་པར་འགྱུར་རོ༔ 

			རིགས་གསུམ་མགོན་པོའི་བྱིན་རླབས་ཀྱིས༔ བསམ་ཡས་དང་འཕྲུལ་སྣང་གི་རི་ལ་མིའི་ས་བོན་གཅིག་ལུས༔ སྤྱིར་བོད་ཐམས་ཅད་གློ་བོ་སྤུ་རང་མཚམས་ནས་རྒྱ་ནག་གི་བར་ཐམས་ཅད་བརླག་པར་འགྱུར་རོ༔ སེམས་ཅན་ལས་དབང་གིས་ཀུན་གསོད་པར་འགྱུར་རོ༔ བོད་ཁམས་སྙིང་རེ་རྗེ་སྟེ༔ བདུད་ཀྱི་དབང་དུ་གྱུར་པས་ཉེས༔ ཕྲག་དོག་རླུང་ནག་འཚུབས་པས་ལན༔ བདུད་ཀྱི་མཐའ་མ་སླེབས་པས་ཕུང་༔ ངའི་བཀའ་ལ་ཉན་པ་རྣམས་ལོ་ནུར་ཟླ་ནུར་སྲུང་ཐབས་ཡོད༔ ལོ་སྐོར་གསུམ་དུ་བཟློག་ཐབས་ཡོད༔ གཏན་དུ་བདུད་དམག་ཐར་ཐབས་ཡོད༔ ཡོད་ཀྱང་ཆོས་བྱེད་ཡིད་སྨོན་ཙམ༔ ལོག་ལྟ་ཅན་རྣམས་ངན་སོང་འགྱུར༔ དུས་ངན་དེའི་སེམས་ཅན་རྣམས༔ སྙིང་རེ་རྗེ་སྟེ་རང་གིས་ལན༔ ང་ལ་ལོག་ལྟ་བྱེད་པ་དང༔ ཉི་ཟླ་རྒྱབ་ཀྱི་ཕྱོགས་པ་དང་༔ སྒྲོ་རེ་ཐག་ཆད་པའི་སེམས་ཅན་གསུམ༔ ཤིང་སྡོང་མེ་ཡིས་འཚིག་པ་འདྲ༔ འདི་རུ་དགེ་བས་མི་བཟློག་སྟེ༔ ཕྱི་མ་རོ་སྲེག་ཡ་རེ་ང་༔ ངའི་བཀའ་ལ་ཉན་པ་རྣམས༔ བློ་ཅན་རྣམས་ཀྱིས་སྦས་ཡུལ་ཚོལ༔ བྱང་སེམས་ཅན་གྱིས་སྲུང་འཁོར་སྒོམས༔ དགེ་སྟོབས་ཅན་གྱིས་བདུད་དམག་བཟློག༔ དེའི་ཐབས་དང་མི་ལྡན་ན༔ དེ་ར་རྫ་སོམ་གངས་ཀྱི་ཕུག༔ བྲག་རོང་ནག་པོ་དབེན་པའི་ཕུག༔ འཇིག་རྟེན་འདི་ལ་མ་ཆགས་པར༔ རྩེ་གཅིག་བྱང་ཆུབ་སྒྲུབ་པ་གྱིས༔ ཚེ་འདིར་དམག་གིས་མི་གསོད་ཅིང་༔ ཕྱི་མ་རྒྱལ་བའི་ཞིང་དུ་ཐར༔ གསོད་གཅོད་ལས་ལ་མི་བརྩོན་ན༔ བདུད་ཀྱི་དམག་གིས་གསོད་མི་འགྱུར༔ ཤ་ཁྲག་ཟས་སུ་མི་ཟ་ན༔ བདག་ལ་གཞན་གྱིས་མཚོན་མི་འཕོག༔ དེ་ཕྱིིར་ང་ཡི་བཀའ་ལ་ཉོན༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ ལྔ་བརྒྱ་མཐའ་མ་ཤར་བའི་དུས་ན༔ བོད་ཁ་བ་ཅན་ལ་བདུད་ཀྱི་དུག་དམག་སྲུང་བའི་ཐབས་བསྟན་དུ་གསོལ༔ ཞེས་ཞུས་པ༔ བཀའ་སྩལ་པ༔ རྒྱལ་པོ་ལེགས་པར་གསོན་ཅིག༔ བདུད་ཀྱི་དུག་མདའ་སྲུང་བ་ལ༔ ཕྱི་ཡུལ་གསུམ༔ ནང་གི་རྫས་གསུམ༔ གསང་བའི་ཏིང་ངེ་འཛིན་གསུམ༔ དྲག་པོའི་སྔགས་གསུམ་ནི༔ རྩ་བའི་སྲུང་འཁོར་གསུམ་དགོས་སོ༔ དང་པོ་ཕྱིའི་གནས་གསུམ་ནི༔ བྱང་ཆུབས་སེམས་དང་ལྡན་པས་བཞེངས་པའི་ལྷ་ཁང་དང་༔ སྔོན་དུ་བྱིན་གྱིས་བརླབས་པའི་སྒྲུབ་གནས་དང་༔ འགྲོ་འདུག་གི་དུས་ན་གདུགས་སམ༔ ཞྭའི་བུམ་པར་ཨུཥྞི་ཥའི་སྔགས་བྲིས་པ་དང་མ་བྲལ་ན༔ བདུད་ཀྱི་དུག་མདའ་མི་འཕོག་གོ༔ ཏིང་ངེ་འཛིན་རང་གི་ཡི་དམ་ལྷ་དང་༔ བྱང་ཆུབ་ཀྱི་སེམས་དང་༔ མི་དམིགས་པའི་ཏིང་ངེ་འཛིན་གསུམ་གང་རུང་དེ་དང་མ་བྲལ་ན༔ བདུད་ཀྱི་དུག་མདའ་མི་འཕོག་གོ༔ ནང་གི་རྫས་གསུམ་ནི༔ སྒྲུབ་པའི་སྨན༔ དེ་བཞིན་གཤེགས་པའི་རིང་བསྲེལ༔ སྔོན་གྲུབ་པ་ཐོབ་པའི་དཀྱིལ་འཁོར་གྱི་རྫས་རྣམས་འཆང་བས་དུག་མདའ་མི་འཕོག་གོ༔ དྲག་པོའི་སྔགས་གསུམ་ནི༔ གཙུག་ཏོར་འཁོར་ལོ་བསྒྱུར་བའི་སྔགས༔ རྡོ་རྗེ་སྡེར་མོའི་སྔགས༔ དགོང་མོ་གྲིབ་སོ་ནག་པ་ནས༔ གཟའ་སྐར་བཀྲག་མ་ཐོན་གྱི་བར་བཟླས་པས༔ བདུད་ཀྱི་དུག་མདའ་མི་འཕོག་གོ༔ དེ་དང་མི་ལྡན་པ་རྣམས་བདུད་ཀྱི་དུག་མདའ་འཕོག་གོ༔ 

			དགེ་བྱེད་ངའི་བཀའ་ལ་ཉན་པ་རྣམས་བསྲུང་བའི་ཕྱིར༔ གནམ་ལྕགས་ཐོག་གི་གུར་ཞེས་བྱ་བ༔ ཤོག་རིལ་དང་པོའི་ནང་ན་ཡོད་པས་ལྟོས་ཤིག༔ དེའི་དུས་སུ་དུག་ཁ་རྒྱལ་བས་རྫུན་དང་ཟོག་པོ་མི་རྣམས་ནི༔ རྒྱུད་ལ་ཟོལ་མེད་པས་ཤེས་པ་དྲང་པོར་ཡོད༔ རྫུན་དང་གཡོ་སྒྱུ་མེད་པས་བློ་དྲང་པོར་ཡོད༔ དེའི་དུས་ན་ཆོས་བྱེད་ཆོས་ལོག་སྤྱོད་པས་སྨོད༔ ལུང་བསྟན་ལུང་ལོག་གིས་བསྣུབ༔ བཀའ་ལུང་དྲི་མ་མེད་པ་ཉོན་མོངས་ཅན༔ ཆགས་སྡང་གི་བགེགས་པ་འོང་༔ དེ་ཡང་བསམ་ཡས་ཀྱི་མཐའ་འགོག་པ་དང་༔ བོད་ལ་ནང་འཁྲུག་ཡོང་༔ དབུ་རྩེ་རིགས་གསུམ་ཞིག་རལ་བྱུང་བ་དང་༔ བོད་མཐའ་དམག་གི་ཁྱབ་ཡོང་༔ བྱང་དང་ར་ནས་བྱང་སྨན་རྒྱལ་མོའི་སྨུག་ཕར་གྱིས་མི་ཚུགས་པ་ནི༔ ཐོག་མ་ལ་བདུད་དམག་གིས་གསོད་དོ༔ དེ་ནས་དང་རའི་བར་གྱི་བྱང་རྒྱུད་ནི༔ ཕྱི་དམག་གིས་གསོད་དོ༔ བ་སྟག་ཤང་དུང་གི་སྒོ་མོ་ནས༔ རྒྱ་ནག་བར་གྱི་ཡུལ་དབུས་ཀྱི་རྒྱུད་ཐམས་ཅད་ནི་སྡུག་ཟད་ལ་སོང་ངོ་གཞོམ་མོ༔ སྤུ་ཧྲེང་ནས་མི་ཉག་འགའ་རོང་ཡན་ཆད༔ ལྷོ་ཁ་ཆུར་ནི་ཇག་པའི་ཚུལ་གྱིས་འཇོམས་སོ༔ 

			ཀྱེ་རྒྱལ་པོ་སྟོད་མང་ཡུལ་གུང་ཐང་དུ༔ རྒྱལ་པོ་ཉིད་ཀྱི་གདུང་རྒྱུད་གཅིག་གྲི་རུ་འགུམ་པ་དང་༔ བོད་ཀྱི་སྡུག་འགོ་འཛུགས་སོ༔ གཉིས་གྲི་རུ་འགུམ་པ་དང་བོད་ཀྱི་ཕུང་འགོ་འཛུགས་སོ༔ གསུམ་གྲི་རུ་འགུམ་པ་དང་༔ བོད་ཀྱི་སྐྱིད་པ་ཟད་དོ༔ སྦས་ཡུལ་དང་༔ ལྷོ་རོང་ལ་བྲོས་ཤིག༔ དེའི་དུས་སུ་སྦས་པའི་ཡུལ་དུ་ཐར་བ་རྣམས་བདེ་སྐྱིད་འབྱུང་ངོ་༔ ལྷོ་རོང་དུ་ཐར་བ་རྣམས་གཤིས་ངན་དུ་འཆི་མི་དགོས་སོ༔ དེ་མ་ཡིན་པས་རང་ཡུལ་ལ་རྟགས་མཚན་ཆེ་བ་དང་༔ ཅོལ་ཆུང་ཏི་ཏ་འཁོར་བ་དང་༔ བློ་ལོག་བཀའ་ལུང་ལ་འགལ་བ་བྱེད་པ་རྣམས༔ སྡུག་བསྔལ་རིས་ནོན་པ་ཙམ༔ ཟུག་གཟེར་མེ་འོབས་སུ་ཤོར་བ་ཙམ༔ ཆོ་ངེས་བྲག་རལ་བ་ཙམ་མྱོང་ཞིང་༔ ཀུན་གསོད་པར་འགྱུར་རོ༔ ས་བོན་མེས་འཚིག་པ་བཞིན་འབྲས་བུ་བརླག་སྟེ༔ དམག་དེས་བསད་པ་རྣམས་དམྱལ་ཁང་ནག་པོར་ལས་ཀྱི་དབང་གིས་སྐྱེ་བར་འགྱུར་རོ༔ དེ་ལྟ་བུའི་དུས་ན་ཐམས་ཅད་སྡུག་བསྔལ་གྱིས་ནོན་ཏེ༔ ང་དང་སྦས་པའི་ཡུལ་དྲན་པ་ཞིག་འོང་སྟེ༔ དྲན་པ་ཕྱིས་སོ༔ ང་ལ་རྩེ་གཅིག་མོས་པ་རྣམས་དམག་ལ་མིག་མ་ལྟ་བར་བྲོས་ཤིག༔ 

			ནུབ་ལིའི་ཡུལ་དུ་བྲོས་པས་ཐར་བར་འགྱུར་རོ༔ དེའི་གོང་དུ་ཆོས་སྐྱོང་བའི་རྒྱལ་པོའི་ཁྲིམས་ཞིག་ནས༔ བོད་ཁྲིའུར་འཐོར་བའི་དུས་རན་ཏེ༔ ཀུན་ཡུལ་ལ་ཆགས་ནས་མི་འབྲོས༔ དེའི་དུས་སུ་མུ་ཐུར་ནག་པོ་ཧོར་གྱིས་འདུལ༔ དེའི་སྡིག་སྒྲིབ་ཀྱིས་བོད་གནོན་ནས་མི་འབྲོས་སོ༔ དེ་ནས་ཧོར་ཁྲིམས་ཞིག་བོད་ཁྲིམས་འཐོར་བས༔ ལམ་བགྲོད་པ་དཀའ་སྟེ་འབྲོས་རན་ནོ༔ དེའི་དུས་སུ་ངའི་བཀའ་ལ་ཉན་པ་རྣམས་བྲོས་ཤིག༔ དེའི་དུས་སུ་བོད་ལ་ངའི་ཐུགས་རྗེ་དང་༔ བདུད་ཀྱིས་དུག་མདའ་རྩལ་འགྲན་པས༔ ངའི་ལུང་བསྟན་ཐོབ་པའི་གང་ཟག་ལ༔ བདུད་ཀྱིས་བྱིན་གྱིས་བརླབས་པའི་མི་ཐམས་ཅད་ཀྱིས་ཡ་ག་སྒྲོ་སྐུར་དང་གཏད་རྩོམ་པ་ཡོང་ངོ༔ ཅི་ལ་ཡང་སྐྲག་པ་མ་བྱེད་པར་བྲོས་ཤིག༔ དེའི་དུས་སུ་མ་བྲོས་ན༔ འཛམ་བུ་གླིང་ན་ཤཱཀྱ་ཐུབ་པས་ལུང་བསྟན་གྱི་མདོ་བདུན་པོ་དེ༔ སོ་སོ་ནས་འབྲོས་རན་པའི་ལུང་བསྟན་གྱི་དུས་སུ༔ བདུད་སྡིག་ཅན་གྱི་ལུང་ནག་པོ་སྡེ་དགུ་ཡོད་པ་དེའི་དུས་ན༔ འཛམ་བུ་གླིང་མཐའ་བཞིའི་དམག་གིས་བསྐོར་ཅིག་ཅེས་པའི་དུས་ཡོང་ངོ་༔ དེའི་དུས་ན་ལུང་བསྟན་རྒྱལ་པོའི་མདོ་ལས༔ ཤཱ་རིའི་བུ་ཉོན་ཅིག༔ ང་མྱ་ངན་ལས་འདས་ནས་༔ རྒྱལ་པོ་གདུང་འཚོབ་སྒྲོན་མ་འདྲ་བ་ལན་བདུན་འབྱུང་༔ དེའི་ཕྱི་མ་ལ་ལྔ་བརྒྱ་ཕྲག་བཅུའི་མཐའ་མ་ཤར༔ དེའི་དུས་ན་ངའི་འཁོར་བཞི་པོ༔ རི་བོ་དན་ཏིག་གི་གླིང་དང་༔ ཆུ་བོ་དོན་སྙིང་གི་མགོ་དང་༔ ཕྱིའི་རྒྱ་མཚོའི་གླིང་དང་༔ བས་མཐའ་ནགས་ཀྱི་རོང་ལ་སོང་ཞིག༔ རྒྱ་གར་དང་ཨོ་རྒྱན་དང་༔ ཁ་ཆེ་དང་༔ སིང་ང་དང་༔ ས་ལ་དང་༔ (སིངྒ་ལ་དང་) ལི་ཡུལ་དང་༔ སངས་རྒྱས་བསྟན་པའི་གནས་ཐམས་ཅད་ལྷོ་ནུབ་རྒྱ་མཚོའི་དོ་གླིང་ལ་སོང་ཞིག༔ བྱང་ཕྱོགས་ཁ་བ་ཅན་གྱི་ཡུལ་དུ༔ དུས་མཐའ་མ་ལ་བསྟན་པ་དར་བར་གྱུར་ཅིག༔ དེ་ཡང་རིགས་གསུམ་མགོན་པོས་ལུང་བསྟན་ལ༔ ལྔ་བརྒྱ་མཐའ་མ་ལ་བོད་ཐམས་ཅད་བས་མཐའ་ལ་སོང་ཞིག༔ ནགས་རིའི་རོང་ལ་བྲོས་ཤིག༔ ཅེས་ལུང་སྟོན་ཅིག་ཤོག་ཅིག༔ ཅེས་གསུངས་སོ༔ ཐུགས་རྗེ་ཆེན་པོའི་བྱིན་རླབས་ལས༔ ད་ལྟ་ང་ཉིད་ཀྱིས་ལུང་བསྟན་པའོ༔ དེའི་ཚེ་དེའི་དུས་ན་བོད་ཁ་བ་ཅན༔ མཐའ་བཞི་དམག་གིས་འཁོར་འོང་༔ ངའི་ལུང་བསྟན་པའི་དུས་ལ་མ་བྲོས་ན༔ བོད་ཐབས་རྡུགས་པས་མི་ཐར་ཏེ༔ དམག་མཐའ་བཞི་ནས་རི་གཏིབ་པ་ལྟར་ཡོང་ངེས་པའི་ཕྱིར་རོ༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ དེའི་ཚེ་དེའི་དུས་ན༔ བདུད་དམག་དེ་ལས་ཐར་ངེས་པ་དུ་མཆིས༔ དུས་གསུམ་ས་ལེ་མཁྱེན་པ་པདྨ་འབྱུང་གནས་ཀྱིས་བསྟན་དུ་གསོལ༔ ཞེས་ཞུས་པས༔ བཀའ་སྩལ་པ༔ རྒྱལ་པོ་གསོན་ཅིག༔ རྒྱལ་པོ་བོད་ལ་ཐུགས་བརྩེ་བའི་ཕྱིར༔ ལུང་བསྟན་པ་དང་ཐབས་མང་པོ་སྟོན་པ་ཡིན་གྱིས༔ བོད་མཐའ་འཁོབ་ཀྱི་མི་འདི་ད་ལྟ་དུས་བཟང་ཡིན་ཡང་༔ ངེད་ལོ་པཎ་བོད་ཀྱི་ཡུལ་ལ་ཡོང་བ་རྣམས་ལ༔ གསོད་པའི་གྲོས་བྱེད༔ རྒྱལ་པོ་ཉིད་བོད་ཀྱི་མགོན་པོ་ཡིན་ཏེ༔ སྐུ་ཚེ་རིང་ན་མི་རུང་བའི་བློ་འཆར༔ བསམ་ཡས་ཀྱི་ལྷ་ཁང་བཀྲག་ཆེས་པས༔ གཞོན་པ་མིག་གཡེངས་ནས༔ ལས་ཐབས་གཅོག་པ་འདུག་ཟེར༔ བོད་ཀྱི་མི་རྣམས་བསམ་པ་ངན་པས་ཁྱི་དང་འདྲ༔ ཁ་འཆལ་སྨྲ་བས་ཝ་དང་འདྲ༔ བློ་སྣ་མང་བས་སྤྲེའུ་འདྲ༔ གདོན་གྱི་བསླད་པས་སྨྱོན་པ་འདྲ༔ ད་ལྟ་བས་ཀྱང་ལྔ་བརྒྱ་སྙིགས་མའི་དུས་ན་བཅུ་འགྱུར་གྱིས་ངན་དུ་འགྲོ༔ རྒྱལ་པོ་མེད་པས་མགོ་མེད་ཀྱི་ཡན་ལག་འདྲ༔ ལུང་ཕྲན་རེ་ན་རྒྱལ་ཕྲན་རེ༔ རྒྱལ་ཕྲན་ཤན་པ་གླང་སྙིང་རེ༔ གྲོས་མགོ་ཁ་འཆལ་གཡོག་པོས་བྱེད༔ སྡེ་དགོན་རེ་ལ་མཁན་སློབ་རེ༔ མཁན་སློབ་སྐྱ་བོ་གོས་སེར་གྱོན༔ གྲོས་མགོ་ཉེ་གནས་སྒྱེག་མགོས་བྱེད༔ ཇག་པ་ཉེ་བས་ཁྱིམ་མཚེས་འཇོམས༔ གཤེ་སྐུར་ཆོས་བྱེད་གྲོགས་ལ་བྱེད༔ ལོག་ལྟ་བྱང་སེམས་ཅན་ལ་བྱེད༔ སྤང་ཀྱང་དམ་པའི་ཆོས་ལ་བྱེད༔ དེ་ལྟ་བུའི་བསམ་སྦྱོར་ངན་པས་བོད་ཁེངས་ནས་བོད་ཕལ་ཆེར་ཕུང་ཞིང་བརླག་པར་འགྱུར་རོ༔ རྒྱལ་པོ་ཐུགས་ཁྲལ་མ་མཛད༔ ད་ལྟའི་དུས་ན་ཡང༔ ངན་སོང་གསུམ་གྱི་གནས་ན་སྡུག་བསྔལ་བཟོད་གླགས་མེད༔ དེ་ཡང་སྙིང་རེ་རྗེ་སྟེ༔ ལས་མ་དག་གི་བར་དུ་ཐུགས་ཁྲལ་བྱས་པས་ཕན་པ་མེད༔ དུས་མཐའ་མའི་བདུད་དམག་དེ་ཡང་སེམས་ཅན་ལས་ངན་ཅན་ཐམས་ཅད་དང་༔ དུས་མཐའ་མའི་བཤན་པ་བྱེད་པ་ཡིན༔ བོད་འདིར་བདག་དང་རྒྱལ་པོའི་སྨོན་ལམ་གྱིས༔ བྱང་ཆུབ་སེམས་དཔའི་རིགས་ཅན་བདུན་གྱིས་སྣ་དྲངས་པའི་ལྷོ་འབྲས་མོ་གཤོངས་སུ་སུམ་བརྒྱ་ཐར༔ བུད་གཏིང་དུ་ལྔ་བརྒྱ་ཐར༔ སྤ་སྒྲོ་བུམ་ཐང་གི་མཚམས་སུ་བརྒྱ་རྩ་གཅིག་ཐར༔ ལྷོ་བྲག་མཁར་ཆུའི་གཏིང་དུ་བརྒྱ་ཐར༔ ཙཱ་རི་དང་ཙ་གོང་ལ་བཞི་བརྒྱ་ཐར༔ དེ་རྣམས་གཏིང་ནས་ཐར་རོ༔ 

			སྦས་པའི་ཡུལ་དུ་བཙན་ས་ཟིན་པའོ༔ ཡང་ལྷོ་རོང་ཐག་ཉེ་བ་རྣམས་སུ་བྲོས་ཏེ༔ ལ་ལ་སྲོག་ཐར་བ་ཡོང༔ ལ་ལ་ལྷོ་མོན་གྱི་ངན་བྱུང་སྟེ་གསོད༔ ལ་ལ་ནགས་རོང་བྲག་རོང་ཆུ་མགོ་ལ་འཆི༔ ལ་ལ་བོད་ནང་འཁྲུགས་ཏེ་གྲིར་འཆི༔ ལ་ལ་བདུད་དམག་ལས་ཐར་ཏེ་རྐྱེན་གྱིས་འཆི༔ ལ་ལ་ལྷོའི་དུག་ཕོག་སྟེ་འཆི༔ ལ་ལ་ལྟོགས་རིས་འཆི༔ རྒྱལ་པོ་དེའི་དུས་ན་སྐྱིད་མེད་དོ༔ དམྱལ་བའི་གནས་དང་འདྲ༔ དེའི་དུས་ན་སེམས་ཅན་སྡུག་པའི་དུས་ཡིན༔ ནགས་ན་མེ་ཤོར་བའི་གླིང་ན་སོ་སོ་དང་སྐྱིད་འདུག་པ་ངས་མ་མཐོང་༔ རྒྱལ་པོ་ཉིད་རང་ཆོས་ཉིད་ཟབ་མོ་ལ་ལོངས་སྤྱོད་དུ་ཡོད་པས༔ ད་ལྟ་བཙན་ས་བཟུང་མཛོད་གསུངས་པས༔ རྒྱལ་པོ་ཐུགས་ཡུས་ཀྱིས་བརྣངས་ཏེ༔ སྤྱན་ཆབ་མང་པོ་ཤོར༔ དེའི་དུས་ན༔ སློབ་དཔོན་པདྨ་འབྱུང་གནས་ཀྱིས༔ ལྔ་བརྒྱ་མཐའ་མའི་སེམས་ཅན་ལ་ཞལ་ཏ་བཞག༔ 

			བཅོམ་ལྡན་འདས་ཤཱཀྱ་ཐུབ་པའི་བསྟན་པ་ལྔ་བརྒྱ་སྙིགས་མའི་མཐར༔ འཛམ་གླིང་སེམས་ཅན་ཐམས་ཅད་ལ༔ བདེ་སྐྱིད་མེད་པས་བཙན་སར་བྲོས༔ སྡིག་ཅན་བཀའ་ལས་མི་ཉན་པས༔ དགེ་བྱེད་བསམ་པ་ཕྱོགས་གཅིག་སྒྲིལ༔ ནགས་རོང་ཟས་མེད་ས་གཙང་ལ༔ ཨོ་རྒྱན་རྒྱལ་པོ་པདྨ་ངས༔ ལྷོ་རོང་བཙན་པའི་ཡུལ་ཕྲན་རྣམས༔ ས་གཞི་བྱིན་རླབས་གཏེར་ཆེན་སྦས༔ སྒོ་བཅད་སྒོ་སྲུང་བཀའ་གཉན་བསྐོས༔ དེ་ཕྱིར་སྦས་པའི་ཡུལ་ཀུན་ན༔ སྒྲུབ་གནས་རེ་དང་གཏེར་ཆེན་རེ༔ བཀའ་རྒྱ་ཡིན་པས་བཞག་པར་བྱ༔ འཛམ་གླིང་ཆོས་བྱེད་ཐམས་ཅད་ལ༔ རྒྱལ་བ་ཤཱཀྱ་ཐུབ་པ་ཡི༔ རྒྱལ་ཚབ་པདྨ་འབྱུང་གནས་ཡིན༔ བོད་ཀྱི་ཆོས་བྱེད་ཐམས་ཅད་ཀུན༔ ང་ཡི་བྱིན་རླབས་སྒྲུབ་གནས་སུ༔ ཕ་ཤུལ་བུ་ཡི་འཛིན་པ་ལྟར༔ ཐེ་ཚོམ་མེད་པར་འཛིན་དུ་བཞུད༔ སྐྱེ་བ་འདིའི་ཕྱི་མ་ལ༔ ང་དང་ཕྲད་པར་ཐེ་ཚོམ་མེད༔ བཀའ་འདིའི་དུས་ན་བོད་ཀྱི་ལས་ཅན་གྱིས༔ ལུང་བསྟན་ཐམས་ཅད་དཀར་ཆག་ཡི་གེར་བཏབ༔ སློབ་དཔོན་ལ་རིན་པོ་ཆེ་སྣ་ལྔའི་མཎྜལ་ཕུལ་ནས༔ གཏེར་དུ་སྦས་སོ༔ 

			ལུང་བྱང་འདི་གུ་རུ་ཨོ་རྒྱན་གཤེགས་པའི་དུས་ན༔ བྱང་ཟང་ཟང་ལྷོ་བྲག་གི་སྐེད་ལ་སྦས་ཏེ༔ བོད་ཀྱི་དད་པ་ཅན་གསུམ་ལ་བཀའ་སྩལ་པ༔ ཉོན་ཅིག་བོད་ཀྱི་དད་པ་ཅན༔ ང་ཡི་ཞལ་གདམས་ཡི་གེ་འདི༔ ཐོན་པའི་དུས་ལ་བབ་པའི་ཚེ༔ གདུག་པ་ས་བདག་གཉན་གྱི་ཡུལ༔ བྱང་ཕྱོགས་རྡོལ་པའི་ཡུལ་ཁམས་འདིར༔ ལོ་ལེགས་འབྲུ་བཅད་སྨིན་པར་འགྱུར༔ གཏེར་འདི་ཤར་ཐད་རི་བོའི་ཤར༔ ལུང་ཕྲན་པད་རྡོག་འདྲ་བའི་རྩར༔ འབྲུག་གམ་གླང་ལོ་ཁྲོ་བོའི་གཟུགས༔ དྲག་ཤུལ་ཅན་གྱིས་འདོན་པར་འགྱུར༔ ལས་ཅན་དེ་ཡི་འདི་ཁྱེར་ནས༔ ལྷོ་ཡི་རོང་བདུན་སྦས་ཡུལ་བདུན༔ ལས་ཅན་དེ་ཡི་འབྱེད་པར་འགྱུར༔ དེ་ལས་བོད་ཀྱིས་སྲོག་རྟེན་ཅིག༔ མ་མོ་བསྟན་མ་བཅུ་གཉིས་ཀྱིས༔ ལུང་འདི་ལས་ཅན་དེ་ལ་གཏོད༔ ཅེས་གསུངས་སོ༔

			མ་འོངས་པའི་ལུང་བསྟན་སྦས་ཡུལ་གྱི་ཐེམ་ཡིག་འདི༔ ལས་ཅན་གཅིག་དང་འཕྲད་པར་ཤོག༔ ས་མ་ཡཱ༔ རྒྱ་རྒྱ་རྒྱ༔ ཟང་ཟང་ལྷ་བྲག་གི་སྐེད་ནས་རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་གཏེར་ནས་གདན་དྲངས་པའོ༔ དགེའོ༔

		


		
			༄༅། །ལྷ་སྲས་མུ་ཏིག་བཙན་པོ་ལ་ལྷའི་དབང་པོ་བརྒྱ་བྱིན་གྱིས་ལུང་བསྟན་སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་བཞུགས་སོ།།




 

			༄༅། །ལྷ་སྲས་མུ་ཏིག་བཙན་པོ་ལ་ལྷའི་དབང་པོ་བརྒྱ་བྱིན་གྱིས་ལུང་བསྟན་སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་བཞུགས་སོ།། 

			སློབ་དཔོན་པདྨ་འབྱུང་གནས༔ རཀྵ་སྲིན་པོའི་ཁ་གནོན་མཛད་དུ་གཤེགས་པའི་དུས༔ དགུང་ཞག་གཅིག་གཟིམ་པའི་ཚེ༔ ལྷ་སྲས་བཙན་པོའི་རྨི་ལམ་དུ༔ ཁྱེའུ་དར་དཀར་གྱི་ལའུ་གྱོན་པ༔ རཏྣའི་གའུ་བདུན་བརྩེགས་ཁྱེར་བ་གཅིག་བྱུང་སྟེ༔ འདི་སྐད་ཅེས་སྨྲས་སོ༔ ཀྱེ་ཀྱེ་བུ་ལྷའི་སྲས༔ ད་ལྟ་བོད་ན་བདེ་སྐྱིད་ལྡན༔ དྲུག་ཅུ་ཁ་རལ་དུས་ངན་འཆར༔ བདེ་དང་སྡུག་བསྔལ་སྤེལ་མ་འབྱུང་༔ ཚེ་ཚད་ལྔ་བཅུ་སླེབ་ཁ་རུ༔ བོད་དུ་འགོང་པོ་སྤུན་དགུ་ཡོང་༔ ནམ་མཁར་ཁྲག་གི་གྲུ་ཆར་འབབ༔ ས་ལ་མེ་རླུང་དམར་ནག་འཁྲུག༔ རྒྱལ་པོའི་གདུང་རྒྱུད་གྲི་རུ་འགུམ༔ གཙུག་ལག་ཁང་ལ་དམེ་ཁང་བྱེད༔ ཆོས་སྤྱོད་རྣམས་ལ་བར་ཆད་བྱེད༔ དེ་དུས་མཐའ་དམག་ལས་ཀྱིས་གཡོས༔ སངས་རྒྱས་བསྟན་པ་ཞིག་ཏུ་ཆ༔ བོད་ཁམས་སྐྱིད་པ་ཟད་དུ་ཆ༔ མི་རོའི་ཐང་མ་བརྡལ་དུ་ཆ༔ སྲོག་ཆགས་ཁ་ཕུང་སྟོང་དུ་ཆ༔ དེ་ཚེ་གའུ་འདི་བདུན་པོ༔ བོད་ལ་དགོས་པས་ཁ་དབྱེ་འཚལ༔ མ་འོངས་ཕྱི་མའི་དོན་ཕྱིར་རུ༔ ལྡེ་མིག་སློབ་དཔོན་ཉིད་ལ་ཞུས༔ ཅེས་གའུ་བདུན་ལྷ་སྲས་ལ་གཏད་དེ་བར་སྣང་ལ་གཤེགས་སོ༔ 

			རྣལ་སད་པ་དང་ཐུགས་མ་བདེ་ནས༔ སློབ་དཔོན་ལ་ཞུས་པ༔ ཀྱེ་སློབ་དཔོན་ཆེན་པོ་ལགས༔ བདག་ལ་རྨི་ལམ་འདི་ལྟར་རྨིས༔ ཁྱེའུ་ཤིན་ཏུ་མཛེས་པ་གཅིག༔ རིན་ཆེན་གའུ་བདུན་ཐོགས་ནས༔ ད་ལྟ་བོད་ན་བདེ་སྐྱིད་ལྡན༔ དྲུག་ཅུ་ཁ་རལ་དུས་ན་འཆར༔ ཅེས་པའི་གནད་ཚིག་བདུན་གསུངས་ཏེ༔ མཁའ་ལ་གཤེགས་ཏེ་ཐལ༔ དེའི་རྒྱུ་རྐྱེན་ལ་དེ་དང་༔ དུས་དང་གནད་ཀྱི་ཡན་ལག་རྣམས༔ མ་འོངས་དུས་སུ་བསྟན་ཏུ་གསོལ༔ ཅེས་མགུལ་གཡུ་བརྟན་དམར་བཀྲོལ་ནས་ཕུལ་བས༔ 

			བཀའ་སྩལ་པ༔ གསོན་ཅིག་མངའ་བདག་ལྷའི་སྲས༔ ཐུགས་སྣང་དག་པའི་རྨི་ལམ་དུ༔ ཁྱེའུ་མཛེས་པའི་གཟུགས་མཐོང་བ༔ ལྷའི་དབང་པོ་བརྒྱ་བྱིན་ལགས༔ ད་ལྟ་དུས་བཟང་སྤྱོད་ལམ་བཟང་༔ རྒྱུ་དང་འབྲས་བུའི་ཆོས་རྣམས་དར༔ དེའི་ཡོན་ཏན་བདེ་སྐྱིད་འབྱུང་༔ ང་སོང་སུམ་བརྒྱ་ཉི་ཤུ་ནས༔ ཚེ་ཚད་དྲུག་ཅུ་ཁ་ལ་འཆར༔ བསྐལ་པ་ཆ་ཉམས་འབྱུང་བཞི་གཡོས༔ རྒྱལ་པོ་གླང་གི་མིང་ཅན་གྱིས༔ བོད་ཁམས་ནག་པོར་གཏོང་བར་གདའ༔ རེས་འགའ་ང་ཡི་སྤྲུལ་པ་ཡིས༔ བོད་ཁམས་བདེ་བའི་རྟེན་འབྲེལ་བསྒྲིག༔ རེས་འགའ་བདུད་ཀྱི་སྤྲུལ་པ་ཡིས༔ སེམས་ཅན་སྡུག་བསྔལ་ལས་ལ་སྦྱོར༔ དེ་ཕྱིར་དཀར་ནག་སྤེལ་མར་འཆི༔ ང་སོང་མི་ལོ་བཞི་བརྒྱ་ནས༔ བོད་ཀྱི་རྒྱལ་ཁྲིམས་ཞིག་ནས་ཀྱང་༔ སིལ་བུར་རང་དགར་འཐོར་བར་འགྱུར༔ དེ་ནས་མི་ལོ་བཅུ་ཙམ་ནས༔ ཤར་ཕྱོགས་ཙོང་ཁ་ཧོར་ལ་འཆོར༔ དེ་ནས་མི་ལོ་དྲུག་ཙམ་ནས༔ བོད་ཁམས་ཐམས་ཅད་ཧོར་གྱིས་འདུལ༔ དེ་དུས་ལྷ་སྲས་བཙན་པོ་ཉིད༔ ཧོར་རྒྱལ་གོ་པེ་ལ་རུ་འཁྲུངས༔ དེ་ཡི་རིང་ལ་ཁྲིམས་ལ་གནས༔ བོད་ལ་བདེ་སྡུག་སྤེལ་མར་འཆར༔ བོད་ཡུལ་ཧོར་གྱིས་དམག་བྱས་ནས༔ མི་ལོ་བརྒྱ་དང་ཉི་ཤུ་ནས༔ མུ་ཐུར་ཧོར་གྱི་ཁྲིམས་ཞིག་ནས༔ བོད་ཁམས་ནང་དམེ་དར་ནས་ཀྱང་༔ ཡུལ་ཁམས་ཁྲིའུར་འཐོར་བར་བྱེད༔ ལྷ་ཁང་བཤིག་ནས་འཁྲུག་ཁང་བྱེད༔ དགེ་བཤེས་ལོག་ནས་དམག་དཔོན་བྱེད༔ མི་འགོ་བཤན་པ་ནག་པོ་བྱེད༔ མཚོན་དང་དུག་གི་ལས་ལ་སྤྱོད༔ ཉི་ཟླ་གཟའ་དང་འཕྲད་པ་བཞིན༔ བདེ་སྐྱིད་རིམ་གྱིས་ཟད་པར་འགྱུར༔ 

			 དེ་ནས་འགོང་པོ་སྤུན་དགུ་པོ༔ བོད་དུ་སླེབས་ནས་བོད་ཁམས་ཕུང་༔ ནང་འཁྲུག་ཁྲག་ལྟར་ཁོལ་བ་ཡོང་༔ ཕྱི་ལྟར་ཤཱཀྱའི་ཆ་ལུགས་བཟུང་༔ ནང་ལྟར་མཚམས་མེད་སྡིག་སྤྱོད་པའི༔ བདུད་ཀྱི་སྤྲུལ་པ་གསུམ་བྱུང་ནས༔ བོད་ཀྱི་ནང་དམེ་ཐམས་ཅད་བྱེད༔ དེ་ལས་སྤྲུལ་པ་བདུད་ཀྱི་རིགས༔ ངོ་མཚར་ལས་ཀྱི་བཤན་པ་གསུམ༔ ལས་ངན་དབང་གིས་འདུས་བྱས་ཀྱང་༔ བོད་ཀྱི་ཕུང་འགོ་འཛུགས་པར་བྱེད༔ དེ་དུས་ལྟས་ངན་འདི་རྣམས་འབྱུང་༔ གནམ་ལ་ཕུང་བྱེད་སྐར་མ་གསུམ༔ རིམ་གྱིས་ཤར་ནས་མི་དགེ་བྱུང་༔ མཁའ་ལས་ཁྲག་གི་འབྲུ་ཆར་འབབ༔ ས་ལ་འཁྲུལ་འཁོར་ཆེན་པོ་དྲུག༔ ཟླ་བའི་འཕེལ་འགྲིབ་གཅིག་ལ་གཡོ༔ བདུད་ཀྱི་སྤྲུལ་པ་མི་གསུམ་གྱིས༔ རྒྱལ་པོའི་གདུང་རྒྱུད་གྲི་རུ་འགུམ༔ དེ་ཚེ་ང་ཡི་རྗེས་འཇུག་རྣམས༔ རིན་ཆེན་གའུ་འདི་བདུན་པོ༔ ཁ་ཕྱེ་མི་ཡི་དོན་ཆེན་འགྲུབ༔ དེ་ཚེ་སེམས་ཅན་ལས་ངན་གྱིས༔ ལས་ཀྱི་བཤོལ་ངན་བྱུང་བ་ན༔ བོད་དུ་རྒྱ་ཡི་འགོང་པོ་གཉིས༔ བདུད་ཀྱི་དམག་སྣ་ཁྲིད་ནས་ཡོང་༔ མ་དྲོས་མཚོ་ཡི་མཐའ་མ་ནས༔ ཡར་ལ་ཤམ་པོའི་བར་དག་ཏུ༔ བོད་ཀྱི་ནང་འཁྲུག་དར་ནས་ཀྱང༔ སེམས་ཅན་དྲུག་ཆ་བརླག་པར་བྱེད༔ ཤར་ནས་མཐའི་དམག་ཆེན་དྲུག༔ བོད་དུ་བརྟོལ་ནས་མི་ཕྱེད་གསོད༔ དེ་ནས་ལོ་གསུམ་འདས་པ་དང་༔ ཤར་ནས་རྒྱ་ཡི་དམག་མོ་ཆེ༔ ནམ་མཁའ་ས་གཞི་ཁེངས་པ་རྣམས༔ མང་ཡུལ་རུ་ཐོག་མོན་ཁ་ལ༔ ཐུག་གི་བར་དུ་བོད་ཁམས་འཇོམས༔ བོད་ཡུལ་གསུམ་གཉིས་གྲི་རུ་གསོད༔ མི་རོའི་ཐང་མ་བརྡལ་བར་འཆི༔ བོད་རྣམས་རི་རུལ་སྟོང་པར་འགྲོ༔ རི་ཁྱིམ་པ་དང་གནས་གནག་ལུག་དང་༔ དུད་འགྲོ་ཕྱུགས་རྣམས་ཕལ་ཆེར་བརླག༔ རིམས་ནད་ཆར་ལྟར་བབས་པས་འཆི༔ སྟོད་ནས་བདུད་ཀྱི་དམག་དཔུང་གཅིག༔ གཙང་གི་སྟོད་འདིར་བརྟོལ་ནས་མཆི༔ 

			དེ་ནས་མི་ལོ་བཅོ་ལྔ་ན༔ སྲིན་མོ་བརླག་འབར་ནག་མོའི་བུ༔ འགིར་འདིར་ནག་པོས་གཙོ་བྱས་པའི༔ དམག་མི་བྱེ་བ་དུང་ཕྱུར་གསུམ༔ གློ་བོ་པུ་ཧྲེང་ཁ་ནས་རྟོལ༔ གུང་ཐང་སྟོད་དུ་དམག་ར་འཆའ༔ གཙང་སྟོད་སེམས་ཅན་བརླག་པར་བྱེད༔ ཉང་རོའི་ཡུལ་དུ་དམག་ར་འཆའ༔ གཙང་སྨད་སེམས་ཅན་བརླག་པར་བྱེད༔ ཡར་ཀླུངས་སོག་ཁར་དམག་ར་འཆའ༔ དབུས་ཀྱི་སེམས་ཅན་བརླག་པར་བྱེེད༔ དེ་དུས་ང་ལ་མོས་པ་ཡིས༔ གང་ཟག་གདུང་བས་གསོལ་འདེབས་ན༔ འགྲོ་བ་མང་པོ་སྐྱོབ་སྲིད་དེ༔ ང་ལ་མོས་གུས་བྱེད་པ་ཉུང༔ དེ་ཕྱིར་སེམས་ཅན་ལོག་ལྟས་ཕུང་༔ ཐབས་གཞན་ཅིས་ཀྱང་བཟློག་མི་འགྱུར༔ དུས་དེར་རྒྱལ་བའི་ཐུགས་རྗེ་ལས༔ ཕྱག་ན་རྡོ་རྗེའི་སྤྲུལ་པ་གཅིག༔ ལྕགས་པོ་རི་ཡི་རྩེ་ལ་འབྱོན༔ དབུས་སུ་མི་ཡི་ས་བོོན་ཙམ༔ དྲུག་བརྒྱའམ་སྟོང་ཕྲག་གཅིག་ཙམ་ལུས༔ དེ་མ་གཏོགས་པའི་བོད་ཁམས་སུ༔ མི་དང་དུད་འགྲོ་རི་དྭགས་རྣམས༔ གཅིག་ཀྱང་ལུས་པར་མི་འགྱུར་རོ༔ དེ་ནས་བདུད་ཀྱི་དམག་དཔུང་དེ༔ ཁམས་ཀྱི་གློང་ཐང་སྒྲོལ་མར་འཚོགས༔ མདོ་ཁམས་སྟོད་སྨད་འཕུང་བར་བྱེད༔ དེ་ནས་རྒྱ་ནག་ཡུལ་དུ་འཚོགས༔ རྒྱ་དང་ཧོར་གཉིས་བརླག་པར་འཇོམས༔ དེ་ནས་སོག་པོའི་ཡུལ་དུ་འགྲོ༔ གྲུ་གུའི་ཡུལ་ཁམས་བརླག་པར་བྱེད༔ ལྷོ་ཕྱོགས་འཛམ་གླིང་བསྟན་པ་འདི༔ བདུད་ཀྱི་དམག་དེས་བརླག་པར་འགྱུར༔ དེ་ཕྱིར་རྒྱལ་པོ་ལྷའི་སྲས༔ སྙིགས་དུས་དུཿ ཁ་ཟད་མཐའ་མེད༔ ཐུགས་རྗེའི་སྐབས་ལ་བབ་པའི་ཚེ༔ གའུ་འདི་བདུན་བོད་ལ་དགོས༔ དབྱེ་བའི་ཐབས་ལ་ནན་ཏན་མཛོད༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ རིན་པོ་ཆེའི་གའུ་འདི་རྣམས་ཀྱི་བརྡའི་ངོ་བོ་གང་ལགས༔ དཔེ་དང་དོན་ཇི་ལྟར་དུ་སྦྱོར༔ དབྱེ་རན་པའི་རྟགས་ཇི་ལྟར་མཆི༔ ལས་ཅན་གྱི་གང་ཟག་ཇི་ལྟ་བུས་དབྱེ༔ དེ་ཡི་ལྡེ་མིག་བསྟན་དུ་གསོལ༔ ཞེས་ཞུས་སོ༔ 

			བཀའ་སྩལ་པ༔ གསོན་ཞིག་མངའ་བདག་རྒྱལ་པོའི་སྲས༔ བོད་ཁ་བ་ཅན་གྱི་རྒྱལ་ཁམས་འདི༔ ཐུགས་རྗེ་ཆེན་པོ་དང་སྒྲོལ་མས་བཏུལ་བའི་དུས་སུ༔ ཐུགས་རྗེ་ཆེན་པོའི་ཁྲུས་ཀྱིས་བོད་ཁམས་ཀུན་ཏུ་ཁྱབ་པར་སྦྱངས་ཏེ༔ འགྲོ་བ་སྔར་འདས་པའི་སྒྲིབ་པ་སྦྱངས༔ སའི་སྒྲོམ་དང་མཐིལ་ཐམས་ཅད་དངོས་གྲུབ་འབྱུང་བའི་གནས་སུ་བྱིན་གྱིས་བརླབས༔ མ་འོངས་པའི་དུས་སུ་བདུད་ཀྱིས་སངས་རྒྱས་བསྟན་པ་བསྣུབས༔ འགྲོ་བ་སྡུག་བསྔལ་ལ་སྦྱོར་བས༔ མ་འོངས་པའི་ཐུགས་རྗེས་སྐྱོབ་པའི་ཕྱིར༔ སྦས་པའི་ཡུལ་དང་དབྱེ་བའི་གནས་མང་པོ་བྱིན་གྱིས་བརླབས་ཏེ་བཞག་གོ༔ དེ་ཡང་བོད་ཁ་བ་ཅན་གྱི་ཞིང་གི་ཁམས་ན་༔ ཁྱད་པར་འཕགས་པའི་ཡུལ་བཞི༔ གནས་ཆེན་དྲུག༔ རོང་བདུན༔ ཕྲན་བུའི་ཡུལ་བཅུ་གཉིས་༔ དེ་ར་དང་རྫ་ཟོམ་ལ་སོགས་པ་ཁ་སྦྱོར་གྱི་དམག་འབུམ་སུམ་ཅུ་རྩ་གཉིས་ཡོད་དོ༔ ལས་འཕྲོ་དང་ལྡན་པ་འགའ་དང་འགའ་སྐྱབས་པའི་ཕྱིར་སྨོན་ལམ་བཏབ་སྟེ་བཞག་གོ༔ 

			རཏྣའི་གའུ་འདི་བདུན་ནི༔ སྦས་པའི་ཡུལ་བདུན་ཡིན་ཏེ༔ གནས་ཀྱི་ངོ་བོ་ལྷོ་ཕྱོགས་མོན་ཁ་དང་༔ བོད་ཀྱི་ས་མཚམས༔ འབོག་བཅོལ་གྱི་སྡེ་མཐའ་འཁོབ་དུད་འགྲོ་ལྟ་བུའི་ཡུལ་མཚམས་ན༔ རིན་པོ་ཆེ་མཎྜལ་བཀྲམས་པ་ལྟ་བུ་གྲལ་ཏུ་སྦྲེལ་ནས་ཡོད་དོ༔ དེ་ཡང་མང་ཡུལ་མཐིལ་ནས༔ ལྷོ་ནུབ་ཏུ་ཁ་བལྟས་པས༔ གངས་རི་དཀར་པོ་རྒྱལ་པོ་གདན་ལ་བཞུགས་པ་ལྟ་བུ་ཡོད་དོ༔ 

			དེའི་ལྷོ་ཕྱོགས་སུ་བདེ་ལྡན་སྐྱིད་མོ་ལུང་ཞེས་བྱ་བ་གྲོང་ཁྱེར་སུམ་བརྒྱ་ཤོང་བ༔ རིན་པོ་ཆེ་སྣ་ལྔ་ཡོད་པ༔ ཤར་ནུབ་ན་སྒོ་ཡོད་པ༔ ས་སྒོ་འདོམ་བདུན་བསྲུངས་པས་ཆོག་པ༔ གནས་དེར་ཕྱིན་པ་ཙམ་གྱིས་ས་དང་པོ་རབ་ཏུ་དགའ་བ་ཐོབ་པ་ཡོད་དོ༔ 

			བྲག་ཕུག་ཡང་ལེ་ཤོད་ཀྱི་བྱང་ཕྱོགས༔ དགེ་བསྙེན་གླེ་རུའི་མཁའ་རྒྱལ་མཚན་འཆར་བ་འདྲ་བའི་ལྷོ་ཕྱོགས་ན༔ སྦས་པ་པདྨའི་ཚལ་ཞེས་བྱ་བ༔ ཤིང་ཏོག་དང་སའི་བཅུད་སྣ་ཚོགས་པ་སྐྱེ་བ༔ བཏབ་ན་འབྲུ་སྣ་ཚོགས་པ་སྐྱེ་བའོ༔ སྒོ་བཞི་ཡོད་པ༔ གྲོང་ཁྱེར་སྟོང་ཕྲག་བདུན་ཤོང་བ༔ གནས་དེར་སླེབས་པ་ཙམ་གྱིས༔ ས་དགུ་པ་ལེགས་པའི་བློ་གྲོས་མན་ཆད་ནོན་པ༔ ས་སྒོ་འདོམ་བཞི་བསྲུངས་པའི་ཆོག་པ་ཡོད་དོ༔ 

			སྦ་ཤོད་ཁམས་བུའི་གླིང་ན༔ རོལ་པ་མཁའ་འགྲོའི་གླིང་བྱ་བ༔ ཤིང་ཐོག་དང་སའི་བཅུད་ལ་ལོངས་སྤྱོད་པ༔ གྲོ་དང་ས་ཞག་གིས་ལྟོ་ཐུབ་པ༔ དབུས་གཙང་གི་བཞི་ཆ་ཤོང་བ༔ སྒོ་གཅིག་ལ་འདོམ་གསུམ་བསྲུངས་པའི་ཆོག་པ་ཡོད་དོ༔ དེར་སླེབས་པ་ཙམ་གྱིས༔ ས་བརྒྱད་པ་མི་གཡོ་བ་མན་ཆད་ནོན་པ་ཡོད་དོ༔ 

			བུད་ཀྱི་སྡིངས་ན་རྒྱལ་གྱི་འཁན་པ་ལུང་ཞེས་བྱ་བ༔ གྲོང་ཁྱེར་སུམ་བརྒྱ་ཤོང་བ༔ མ་རྨོས་པའི་ལོ་ཏོག་ཆོལ་ལེ་ཡོད་པ༔ ཁྱད་པར་མཁན་པའི་རྩ་བ་ལ་བདུད་རྩིའི་རོ་དང་ལྡན་པ༔ ཤིང་ཐོག་སྣ་ཚོགས་སྐྱེ་བ་ཡོད༔ དེར་སླེབས་པ་ཙམ་གྱིས་ས་དྲུག་པ་མངོན་དུ་གྱུར་པ་མན་ཆད་ནོན་པ༔ སྒོ་གཉིས་ཡོད་པ༔ ས་སྒོ་འདོམ་ཕྱེད་དང་དོ་བསྲུངས་པས་ཆོག་པ་ཡོད་དོ༔ 

			ཟར་སྦྲ་རྨ་བྱའི་འདབས་ན༔ ལྷའི་ཕོ་བྲང་སྡིངས་བྱ་བ་ན༔ གྲོང་ཁྱེར་བརྒྱ་དང་ཉི་ཤུ་ཤོང་བ༔ མེ་ཏོག་དང་ཤིང་ཐོག་ཆོལ་ལེ་བ་ཡོད་དོ༔ བཏབ་ན་འབྲུ་གང་ཡང་སྐྱེ་བ༔ དེར་སླེབས་པ་ཙམ་གྱིས་ས་གཉིས་པ་དྲི་མ་མེད་པའི་ས་ནོན་ནས༔ སྒོ་གཅིག་ལ་ས་སྒོ་འདོམ་ཕྱེད་བསྲུངས་པས་ཆོག་པ་ཡོད་དོ༔ 

			མཛོད་ལྔ་སྟག་རྩེའི་མདུན་ན་ཡུལ་འབྲས་མོ་གཤོངས་བྱ་བ་འདོད་པའི་ཡོན་ཏན་སྣ་ཚོགས་མྱོང་བ༔ དེ་དབུས་གཙང་གི་ཡུལ་སུམ་གཉིས་ཤོང་བ༔ དེར་སླེབས་པ་ཙམ་གྱིས་ས་བཅུ་གཅིག་ཀུན་ཏུ་འོད་ཀྱི་ས་ནོན་པ༔ སྒོ་བཞི་ལ་འདོམ་ཕྱེད་དང་བཞི་བསྲུངས་པའི་ཆོག་པ་ཡོད་དོ༔ 

			སྤ་སྒྲོའི་གཏིང་ན་གྲོ་མོ་ཁུད་བྱ་བ་གྲོང་ཁྱེར་སྟོང་ཕྲག་བརྒྱད་ཤོང་བ༔ ཤིང་ཐོག་མང་པོས་ལྟོ་ཐུབ་པ༔ འདིར་ཕྱིན་པ་ཙམ་གྱིས་ས་བཅུ་པ་ཆོས་ཀྱི་སྤྲིན་ནོན་པ༔ ས་སྒོ་འདོམ་གང་ལ་སྒོ་གཉིས་བསྲུངས་པས་ཆོག་པ་ཡོད་དོ༔ དེ་རྣམས་སྦས་པའི་ཡུལ་བདུན་གྱི་གནས་ཚུལ་ལོ༔ 

			རཏྞའི་གའུ་ལ་དཔེ་དང་བརྡ་རུ་བསྟན་པ་ནི༔ འདོད་ཡོན་ཐམས་ཅད་འབྱུང་བ་རིན་པོ་ཆེ་ལྟ་བུའོ༔ སའི་མཐིལ་ཡངས་པའི་གའུ་ལྟ་བུའོ༔ ས་སྒོ་དམ་པས་གའུ་ཁ་སྦྱར་བ་ལྟ་བུའོ༔ འདི་རྣམས་དབྱེ་རན་པའི་དུས་ནི༔ བོད་ཁ་བ་ཅན་གྱི་ཞིང་ཁམས་སུ༔ རྒྱལ་ཁྲིམས་དང་ཆོས་ཁྲིམས་གཉིས་ཀ་ཉམས་ཏེ༔ སྡིག་ཅན་སྐྱེ་བོ་རང་དགར་སྤྱོད༔ དབུས་གཙང་དུ་ཤིང་ཁྱིམ་ཕུབ་པ་སུམ་ཆ་ལས་མ་སྔས༔ ཡུལ་ཁམས་ཁྲིའུར་འཆོར༔ སྲིད་པ་ལེའུར་འཆོར༔ གོང་གསུམ་དུ་འཚེར་འཐབ་བྱེད་པའི་དུས༔ གནམ་ལ་ལྟས་ངན་མེ་འོད་འབར༔ ས་ལ་ཕུང་བྱེད་མི་གསུམ་བྱུང༔ བྱང་སེམས་སྤྲུལ་པ་གྲི་རུ་འགུམ༔ གུང་ཐང་སྟོད་དུ་དམེ་ཁྲག་འཐོར༔ བོད་ཀྱི་སྡུག་འགོ་འཛུགས་པ་ཡིན༔ དེ་དུས་དགེ་བྱེད་ཐམས་ཅད་བསམ་པ་ཕྱོགས་ཅིག་ཏུ་དྲིལ་ལ༔ པདྨ་འབྱུང་གནས་ངའི་ཞལ་ཆེམས་ལ༔ ཡིད་གཉིས་དང་ཐེ་ཚོམ་མ་བྱེད་པར་སྦས་ཡུལ་དུ་ཞུགས་ཤིག༔ ཡང་སྦས་ཡུལ་བདུན་པོ་འདི༔ སྒོ་དབྱེ་བའི་གང་ཟག་ནི༔ པདྨའི་སྒྲུབ་གནས་གནས་ཆེན་གསུམ་ལ༔ དབང་བྱེད་པའི་སྐྱེས་བུ༔ ཤེས་རབ་དང་སྙིང་རྗེ་ཆེ་བ༔ ཐེག་པ་ཐམས་ཅད་ལ་གུས་པ༔ འགྲོ་བ་སེམས་ཅན་ལ་ཕན་པའི་སེམས་བསྐྱེད༔ སྨོན་ལམ་ཡོད་པ༔ ཁྲོ་གཏུམ་དང་རིག་པའི་ངར་ཆེ་བ༔ བགེགས་ཀྱི་བར་ཆད་མི་ནུས་པ༔ ཤེས་པ་ཚུལ་འཆོས་མེད་པ༔ ཁམས་ཀྱི་ཟས་ལ་གཙང་བཙོག་མེད་པ༔ ཁྱི་ཕག་ལྟ་བུ་རྟོག་པ་མེད་པ་གཅིག༔ ཕག་མོ་ཡུམ་གྱིས་བྱིན་གྱིས་བརླབས་ཏེ་འབྱུང་ངོ་༔ དེའི་སྨོན་ལམ་དང་གདུལ་བྱའི་ལས་འཕྲོ་འཛོམས་ན༔ ཕྱི་ཡི་གནས་གསུམ་ལ་ལོངས་སྤྱོད༔ བོད་ལ་ཅུང་ཞིག་བདེ་བར་ནུས་སོ༔ དེའང་སྙིགས་མའི་དུས་སུའོ༔ བསོད་ནམས་དང་ལྡན་པའི་སྐྱེ་བོ་ཉུང་བས༔ ཐུགས་རྗེ་དང་ལས་འཕྲོ་མ་འཛོམས་པར་བོད་ཁམས་ཕུང་བའི་ལྟས་བྱུང༔ སྦས་པའི་ཡུལ་འབྱེད་དགོས་ཏེ༔ དེའི་ལྡེ་མིག་གཅིག་ཕྱི་ནང་གསང་གསུམ་དུ་བསྟན་གྱི༔ རྒྱལ་པོ་ལེགས་པར་ཐུགས་ལ་དགོངས་འཚལ་ལོ༔ ཞེས་གསུངས་སོ༔ 

			ཨེ་མ་ཧོ༔ དུས་མ་འོངས་པའི་ཚེ༔ དགེ་བ་སྤྱོད་པའི་གང་ཟག༔ སྦས་པའི་ཡུལ་དུ་འགྲོ་བར་འདོད་པ་ན༔ བྱང་ཆུབ་སེམས་དཔའ་རྣམས་ཀྱི་སྤྱོད་པ་དང་མཐུན་པས༔ དགེ་བའི་སེམས་བསྐྱེད་དང་ལྡན་པས༔ ཁྲུས་དང་གཙང་སྦྲ་ལ་གནས་པས༔ སྒོ་རིག་པ་ཞིབ་མོས་བརྟག་ལ་འགྲོ་སྟེ༔ ཐུགས་རྗེ་བྱང་ཆུབ་སེམས་གྱི་ལྡེ་མིག་ཡིན༔ མི་མཐུན་པའི་རྐྱེན་དང་བར་ཆད་ཀྱི་རྩོལ་བ་བྱུང་ན༔ ཡི་དམ་གྱི་ལྷའི་ང་རྒྱལ་གྱི་སེམས་བསྐྱེད༔ དམ་བཅའ་མ་ཉམས་པའི་བརྟུལ་ཞུགས་ཀྱི་ངར་དང་ལྡན་པ༔ ལམ་ཕྱེ་མི་འཇིགས་པའི་སྟོབས་ཀྱི་ལྡེ་མིག་གོ༔ མི་མཐུན་པའི་རྐྱེན་དང་བར་ཆད་ཀྱི་རྩོལ་བ་མ་བྱུང་ན༔ ལམ་དང་ས་འཁོར་ནས་སྒོ་སྲུང་ལྷ་འདྲེའི་མགོ་སྐོར་བྱུང་ན༔ ཐབས་ཁྱད་པར་ཅན་གྱི་འཁྲུལ་མིག་དགུ་བསྒྱུར་ཏེ༔ བེམ་པོ་སྤྲོས་པའི་ཡུལ་བཤིག་ནས༔ བརྟུལ་ཞུགས་ཐབས་ཀྱི་ལྡེ་མིག་གོ༔ 

			སེམས་ཅན་ལས་དང་༔ རྒྱལ་པོའི་ཐུགས་རྗེ་མ་འཛོམས་ན༔ དགེ་བའི་བསམ་པ་ཕྱིར་ལྡོག་སྟེ༔ ལས་དང་སའི་གནས་འཁོར་ནས་གདུག་པས་སྲིད་ན༔ སྣང་སྲིད་རང་གི་རིག་པར་ཤེས་པས་སྣང་བ་སེམས་སུ་ཤེས་པར་འགྲོ་སྟེ༔ གསང་བ་རྨད་དུ་འབྱུང་བའི་ལྡེ་མིག་གོ༔ ངའི་ལྡེ་མིག་འདི་བཞི་དང་ལྡན་པའི་གང་ཟག་གིས༔ སྦས་པའི་བཙའ་སླའོ༔ འཛིན་པ་མཁས་སུ་དགོས་སོ༔ 

			བུད་ཀྱི་མཁན་པ་ལུང་བཙལ་བ་དཀའ༔ བཟུང་བ་སླ༔ ལྷའི་ཕོ་བྲང་སྡིངས་བཙལ་བ་སླ༔ ཐར་བ་དཀའ༔ འཛིན་པ་ནི་ཆོས་བྱེད་རེ་རེ་ཙམ་ལས་མི་འབྱུང་ངོ༔ ལྷོ་བྲག་མོན་གཤོངས་ནི༔ གང་ཟག་བློ་སྟོབས་ཅན་མིན་པས་མི་བགྲོད་དོ༔ བཟུང་བ་དཀའ༔ ཟིན་ན་ལོངས་སྤྱོད་རྒྱལ་པོའི་ཕོ་བྲང་དང་མཉམ༔ ཧས་ཀྱི་སྦས་ཡུལ་གཏིང་མ་ནི༔ བོད་དང་ཐག་རིང་པས་བགྲོད་དཀའ༔ བཟུང་བ་སླ༔ ཤར་ཙཱ་རི་བགྲོད་སླ༔ འཛིན་པ་ཡང་ཐབས་མཁས་ན་སླ༔ སྦས་ཡུལ་གཞན་རྣམས་ལ་ལ་བཙལ་བ་དཀའ༔ ལ་ལ་ཕྲན་བུ་ཡིན་པས་མཛོད་དོ༔ 

			དེ་ལྟར་སྦས་ཡུལ་མང་པོ་བསྟན་ཀྱང༔ ངེས་པ་རྙེད་པ་གསུམ་ཡོང༔ གཞན་རྣམས་ནི༔ གནས་རེ་རེ་ལ་ལུང་བསྟན་པའི་གང་ཟག་རེ་རེ་ཡོད༔ དེ་དང་མི་ཕྲད་ན་མི་རྙེད་དོ༔ ངེས་པར་རྙེད་པའི་གནས་གསུམ་ནི༔ ལོ་ཙཱ་བ་བཻ་རོ་ཙ་ནའི་སྤྲུལ་པ༔ རྫོགས་པ་ཆེན་པོའི་རྣལ་འབྱོར་པ་གཅིག་གིས༔ ཤར་ཙཱ་རི་གངས་ཀྱི་ར་བ་རྙེད་དོ༔ བཻ་རོ་ཙ་ན་སྤྱུགས་པའི་ལས་འབྲས་ཀྱིས༔ རྫོགས་པ་ཆེན་པོ་མ་ཡིན་པའི༔ ཐེག་པ་དམན་པ་ཞིག་གིས་འཛིན་པར་འགྱུར་རོ༔ བར་ཡུལ་འབྲས་མོ་གཤོངས་ནི༔ བོད་ཀྱི་མཁས་པ་རྣམ་གསུམ་གྱི་སྤྲུལ་པ༔ རྡོ་རྗེ་ཕུར་པའི་རྣལ་འབྱོར་པ་ཞིག་གིས་འབྱེད་པར་འགྱུར་རོ༔ བོད་ཀྱི་གྲུབ་ཐོབ་རྣམ་གསུམ༔ བསམ་ཡས་འཆིམས་ཕུ་རུ༔ འཚོགས་པའི་བྱིན་རླབས་ཀྱིས་དང་པོ་གང་ཟག་གཅིག་གིས་མཛད༔ རྗེས་སུ་གྲུབ་ཐོབ་རྣམ་གསུམ་སོ་སོར་གྱེས་པས༔ འབྲས་མོ་གཤོངས་སུ་མཐར་གསང་སྔགས་ཀྱི་སྡེ་གསུམ་འབྱུང་ངོ༔ 

			ལ་ཕྱི་གངས་ཀྱི་ར་བ་ནི༔ ཨཱཙཱརྱ་ཛྙཱ་ནའི་སྤྲུལ་པ་ཞིག་གིས་ཕྱེ༔ ཨཱཙཱརྱ་དད་པ་ཆེ་བས༔ མོས་གུས་ཅན་གྱིས་ཟིན་པར་འགྱུར༔ གནས་དེ་ངེས་པར་རྙེད་དོ༔ ལས་ཅན་དང་འཕྲད་ནས་རྙེད་པར་འགྱུར་བའི་གནས༔ ཀུ་ཐང་གི་སྐྱིད་མོ་ཡུལ༔ རྟ་མགྲིན་ལ་ནུས་པ་ཐོན་པ་ཞིག་གིས་རྙེད་དོ༔ དེ་ཡང་པྲ་ཐུམ་གྱི་ཕྱོགས་ནས་འབྱུང༔ ཡོལ་མོ་གངས་ཀྱི་ར་བ་རིག་འཛིན་བླ་མའི་བསྙེན་པ་རྫོགས་པ་ཞིག་གིས་རྙེད་དོ༔ དེ་ཡང་གཙང་རུ་ལག་གི་ནུབ་ནས་འབྱུང་། སྨན་ཤོག་ཁུམ་བུའི་རོང་༔ ཆེ་མཆོག་མ་མོའི་བསྙེན་པ་རྫོགས་པ་ཞིག་གིས་རྙེད་དོ༔ དེ་ཡང་བྱང་ཐོ་ཡོར་ནག་པོའི་ཡུལ་ནས་འབྱུང་ངོ༔ བུད་ཀྱི་མཁན་པ་ལུང་བྱ་བ༔ རྡོ་རྗེ་རྣམ་འཇོམས་ལ་བསྙེན་པ་འཁྱོལ་བ་ཞིག་གིས་རྙེད་པར་འགྱུར་རོ༔ དེ་ཡང་རུ་ལག་རྒྱང་གི་ནུབ་ཕྱོགས་ནས་འབྱུང་ངོ༔ སྦས་ཡུལ་དིང་མོ་ནི༔ འཇམ་དཔལ་གཤིན་རྗེ་ལ་བསྙེན་པ་འཁྱོལ་བ་ཞིག་གིས་རྙེད་པར་འགྱུར་རོ༔ དེ་ཡང་ཉང་རོའི་ཕྱོགས་ནས་འབྱུང་ངོ༔ ལྷོ་བྲག་རྒྱལ་མཁན་པ་ལུང་ནི༔ ཧེ་རུ་ཀ་ལ་བསྙེན་པ་རྫོགས་པ་ཞིག་གིས་རྙེད་པར་འགྱུར་རོ༔ དེ་ཡང་བསམ་ཡས་ཀྱི་ཕྱོགས་ནས་འབྱུང༔ 

			དེ་ལྟར་སྦས་པའི་ཡུལ་དེ་རྣམས་བོད་གཅེས་པའི་ཕྱིར༔ སྦས་ཡུལ་ཐམས་ཅད་ཀྱི་རྒྱལ་པོ་ལྷོ་འབྲས་མོ་གཤོངས་སྒོ་འབྱེད་པའི་གང་ཟག༔ ཚེ་ལོ་དྲུག་ཅུ་ཁ་རལ་ནས༔ ལྔ་བཅུའི་བར་དུ་བདུན་རིམ་པར་འབྱུང་༔ ཙཱ་རི་ལ་ལན་གསུམ་འབྱུང༔ ལ་ཕྱི་གངས་ཀྱི་ར་བ་ལ་ལན་གཉིས་འབྱུང༔ ཡོལ་མོ་གངས་ཀྱི་ར་བ་ལ་གསུམ་འབྱུང༔ ཀུ་ཐང་སྐྱིད་ཀྱི་ཡུལ་ལ་གཉིས་འབྱུང༔ གཞན་རྣམས་ལ་རེ་རེ་འབྱུང༔ དེ་རྣམས་དང་འཕྲད་ན་སྦས་ཡུལ་རྙེད༔ མ་འཕྲད་ན་སྒོ་འགག་པར་འགྱུར་རོ༔ དུས་མཐའ་མའི་སེམས་ཅན་བསོད་ནམས་ཆུང་བས༔ ལུང་དང་མན་ངག་འཛོམས་པ་དཀའ༔ གནས་ཕལ་མོ་ཆེ་རྙེད་པར་མི་འགྱུར་རོ༔ བདག་དང་རྒྱལ་པོའི་སྨོན་ལམ་གྱིས༔ གནས་གསུམ༔ སྟོད་སྨད་བར་གསུམ་གྱི་དགེ་བྱེད་བསྐྱབ་པའི་ཕྱིར༔ ངེས་པར་རྙེད་པར་འགྱུར་གྱིས༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ སྟོད་སྨད་བར་གསུམ་ལ་གཅེས་པའི་གནས་གསུམ་པོ་དེ༔ འཚོལ་བའི་ཐབས་བསྟན་དུ་གསོལ༔ ཅེས་ཞུས་སོ༔ བཀའ་སྩལ་པ༔ རྒྱལ་པོ་ལེགས་པར་གསོན་ཞིག༔ ཚེ་ལོ་དྲུག་ཅུ་ཁ་རལ་ནས༔ ལྔ་བཅུ་མ་སླེབ་ཀྱི་བར་ལ༔ ལུང་བསྟན་པ་མང་པོ་ཡོད་དེ༔ གནས་ཀྱི་ཁུངས་ཆོད་པ་དང༔ ཕྱོགས་མཚོན་པ་དང༔ དང་བ་འདྲེན་པ་ལས༔ གནས་བགྲོད་པ་དང་རྙེད་པ་མི་འབྱུང༔ ཚེ་ཚད་ལྔ་བཅུ་ལ་སླེབས་པ་དང༔ བོད་ཁ་བ་ཅན་དུ༔ ངས་བྱིན་གྱིས་བརླབས་པའི་གང་ཟག༔ འཇིག་རྟེན་གྱི་ཡུལ་ཡིད་ལ་མི་ཆགས་པ༔ སྐད་མི་རྟག་པའི་སྒྲ་རུ་སྨྲ་བ༔ བྱ་བ་ངེས་མེད་དུ་སྤྱོད་པ་ཞིག་གིས༔ གཙང་གི་སྦས་ཡུལ་ཐམས་ཅད་འབྱེད་པར་འགྱུར་རོ༔ 

			གདུལ་བྱ་དུས་ལ་བབ་ན༔ གཙང་ཚོང་དུས་འགུར་མོ་ནས༔ པྲ་ཐུམ་གྱི་བར་གྱིས་བོད་དང༔ མོན་གྱི་ས་མཚམས་ན༔ སྦས་པའི་ཡུལ་ཆེན་གསུམ༔ ཆུང་བ་ཡུལ་ཕྲན་བདུན་ཡོད་པ་ཕྱེས་ཤིག༔ དུས་མཐར་ཐུག་ན༔ གར་བློ་འཇུག་པའི་ཐད་སོ་ནས་སོང་ལ༔ སྦས་ཡུལ་གཅིག་པོའི་སྒོ་ཕྱེས་ཞིག༔ དེའི་དུས་ན་བོད་ཀྱི་བསོད་ནམས་ཉམས་པས༔ ཆོས་བྱེད་འཚོ་བས་འཕོངས༔ བདུད་ཁ་ལངས་ནས་རྫུན་དང་ཟོག་པོས་མི་འདུལ་བ་ཡོང༔ ཆོས་བྱེད་ངའི་བྱིན་གྱིས་བརླབས་པའི་མི་རྣམས་ནི༔ རྒྱུད་ལ་ཟོག་མེད་ལས་ཤེས་པ་དྲང་པོ་ཡོང༔ རྫུན་དང་ཟོག་མེད་པས་བློ་གྲོས་དྲང་པོར་སྤྱོད༔ དེའི་དུས་ན༔ ཆོས་བྱེད་ལ་ཆོས་ལོག་སྤྱོད་པས་སྨད་དོ༔ ལུང་བསྟན་ལུང་ལོག་གིས་བསྣུབ༔ བཀའ་ལུང་དྲི་མ་མེད་ལ་ཉོན་མོངས་པ་ཅན་གྱི་ཆགས་སྡང་གིས་འགེགས་༼བརྡེག༽༔ དགེ་བྱེད་ཡོ་བྱད་ཀྱིས་འཕོངས་ཏེ༔ སྦས་པའི་ཡུལ་མཐར་མི་ཕྱིན་པ་ཡོང༔ དེའི་དུས་ན་ངའི་ལུང་བསྟན་ཐོབ་པའི་གང་ཟག་རྣམས༔ དང་པོ་བར་ཆད་འདུལ་བ་གལ་ཆེ་བས༔ འཇམ་དཔལ་གཤིན་རྗེ་གཤེད༔ རྡོ་རྗེ་ཕུར་པ༔ ཁྲག་འཐུང་ཧེ་རུ་ཀ༔ གསུམ་གང་རུང་གི་བསྙེན་པ་རྫོགས་པ་གྱིས༔ དེ་ནས་སྣང་སྲིད་དབང་དུ་བསྡུ་བ་དང༔ སྲིད་པའི་མཁའ་འགྲོ་བསྐང་བའི་ཕྱིར༔ རྟ་མགྲིན་དང༔ ཆེ་མཆོག་མ་མོའི་སྒྲུབ་པ་གྱིས༔ ངའི་གཏེར་ཁ་རེ་རེ་ན༔ མཆོག་ཐུན་མོང་གི་དངོས་གྲུབ་ཚང་བར་ཡོད་ཀྱིས༔ གང་ལ་གང་དགོས་མཆོད༔ དེ་ནས་ཆོས་བྱེད་པ་གཙོ༔ འཚོ་བས་འཕོངས་ན༔ ལྷོ་འབྲས་མོ་གཤོངས་འཚོལ་བའི་དུས་ན༔ གཙང་ཚོང་དུས་མགུར་མོའི་ལྷོ་ནུབ་ལ་ཉེ་བ་ན༔ ཅོ་རོ་སྲད་ཀྱི་ཡུལ་ཡོད༔ དེའི་སྐེད་ན༔ ཨོ་རྒྱན་པདྨ་འབྱུང་གནས་ཀྱི་སྒྲུབ་ཁང་ཡོད༔ མིང་ནི་འཁར་ཆེན་བྲག་དཀར་ཟེར༔ དེ་ན་གསེར་མཛོ་ཁལ་གཅིག་ཡོད་པས་ཐོན༔ ཚ་མོ་རོང་དུ་ལྷ་ཁང་འདོམ་གྲུ་བཞི་པ་ཞིག་བཞེངས༔ དགེ་འདུན་གྱི་ལམ་ཁང་བརྩིགས༔ འབྲས་མོ་གཤོངས་ཀྱི་བསྐུལ་བྱང་ཡི་གེར་ཐོབ་ལ་ཞོག༔ གངས་མཛོད་ལྔ་སྟག་རྩེའི་རི་རྒྱུད་ལ༔ ལྷོ་བོད་ཀྱི་མཚམས་སུ༔ ལྷ་ཁང་བརྒྱད་བརྩིགས༔ དགེ་འདུན་གྱི་སྡེ་ཆོས༔ འབྲས་གཤོངས་ཀྱི་ལམ་ཆོས༔ གནས་ཀྱི་མཐིལ་དུ་དབྱེན་ཁང་བརྩིགས༔ ཤར་ནས་མཐའ་དམག་ལན་གསུམ་དབུས་གཙང་གི་གཞུང་ལ་འགྲིམས༔ ལྷོ་ཀ་ཆར་ལ་མི་ཡོང་བས༔ དེའི་དུས་ན་བོད་ལ་རྐྱེན་དབང་གིས་ང་དྲན་པ་གཅིག་ཡོང༔ དད་པས་ཁྲི་བསྐུལ་གཅིག༔ 

			དེའི་ཕྱི་མ་དབུས་གཙང་ཐམས་ཅད་ཁེབས་པའི་ཧོར་དམག་ལ་སོགས་དམག་རིགས་དགུ་དུས་གཅིག་ལ་བརྟོལ་བས༔ བོད་ཡུལ་བོར་ལ་འབྲས་མོ་གཤོངས་ལ་བྲོས་ཤིག༔ བུད་དང་ཁུམ་བུ་ལ་འགྲོ་བ་རྣམས༔ གཙང་རུ་ལག་གི་ལྷ་ཁང་ཡོད་པའི་ལྷོ་ནུབ་ཀྱི་ཐད་སོ་འདོམ་བདུན་ཕྱིན་པ་ན༔ གསེར་བསམ་ཡས་ཀྱི་བྲེ་གང་དང༔ གཡུ་བདུན་ཡོད་པ་ཐོན་ལ༔ བུ་ལེའི་གངས་ཕྲན་ལ་ལམ་ཁང་བརྩིགས༔ བུད་ཀྱི་རོང་ལ་དགེ་འདུནགྱི་སྡེ་ཐོབ༔ སྦས་ཡུལ་གྱི་ལམ་འཚོལ༔ ལ་ཕྱི་དང་ཡོལ་མོ་གངས་ར་ལ་འགྲོ་བ་རྣམས༔ ཟང་ཟང་ལྷ་བྲག་གི་ཤར་ན༔ གསེར་ཕྱེ་མ་གཟིའི་དོང་པ་གང་དང༔ ཐིག་པོ་རའི་ཕྱིན་པ་ཙམ་ཞིག་ཡོད་ཀྱིས༔ དེ་ཐོན་རྒྱལ་ཐང་གི་གངས་རོང་ལ་ལམ་ཁང་ཚུགས༔ གཉའ་ནང་གི་འགྲམ་ལ་དགེ་འདུན་གྱི་སྡེ་ཐོབ༔ སྦས་པ་ཡུལ་གྱི་ལམ་བཅོས་སོ༔ 

			སྐྱིད་མོ་ལུང་དུ་འགྲོ་བ་རྣམས༔ པྲ་ཐུམ་གྱི་ལྷ་ཁང་དབུས་མའི་སྒོ་འགྲམ་ན༔ མུ་མེན་གྱི་རྫ་མ་གསེར་བྲེ་དོས་གང་བ་ཡོད༔ དེ་ཐོན་ལ་ཀུ་ཐང་གི་རོང་ལ་གནས་དང་ལམ་ཁང་དུས་གཅིག་ཐོབ༔ དེ་ལྟར་བྱས་པས་གཙང་གི་ཕྱོགས་སུ༔ ལོ་སྐོར་གཅིག་བདེ་སྐྱིད་འབྱུང༔ མཐར་ཆོས་བྱེད་དང༔ མི་ནག་ཆོས་ལ་དཀར་བ་ཐམས་ཅད་ཀྱི་སྲོག་ཐར་རོ༔ ཡང་ཏེ་རྩེ་གངས་ཀྱི་ལྷོ་ཤར་ན༔ འཛེང་རྡོ་དཀར་པོ་གཡག་ཙམ་ཞིག་ཡོད༔ དེའི་ནུབ་ན་གསེར་གྱི་ཐིག་པོ་ལག་པ་ཙམ་བཅུ་གསུམ་ཡོད༔ ཆོས་བྱེད་འཚོ་བས་འཕོངས་ན་ཐོན༔ ཏེ་རྩེ་ལ་ལམ་ཁང་ཚུགས༔ གངས་རི་དེའི་ནུབ་ཕྱོགས་ཀྱི་གང་ཡོད་མེད་མཚམས་ན༔ ཕྱོགས་ནུབ་བྱང་མཚམས་ན༔ གངས་རི་ལྷའི་ཁྲོམ་འཚོགས་ས་འདྲ་བ་ཞིག་ཡོད༔ དེར་དུས་མཐའ་ལ་ཐུག་ཙ་ན༔ ཆོས་བྱེད་སུམ་བརྒྱ་ཐར་པའི་རྫོང་ཡོད༔ འཚོ་བའི་ཞིང་ཡོད་པས༔ སྟོད་ཀྱི་ཆོས་བྱེད་ལ་ལམ་སྟོན་ཅིག༔ དབུས་ཀྱི་སྦས་ཡུལ་བཟུང་ལུགས་ནི༔ ཤར་ཙཱ་རི་གངས་ཀྱི་ར་བར་དགེ་བྱེད་ཀྱིས་བསྐོར༔ ནགས་རོང་ཕུགས་བཟང་བས་བགྲོད་སླ༔ དྭགས་པོའི་ཀ་མ་ལུང་དུ་དགེ་འདུན་གྱི་སྡེ་བཏབ་ན༔ འགྲོ་དོན་གྱི་སྟོབས་ཆེ༔ ཆོས་བྱེད་འཚོ་བས་ཕོངས་ན་ཡེར་པའི་བྲག་ཕུག་ཤར་མའི་ལོགས་ལ༔ རིན་པོ་ཆེ་སྣ་ལྔའི་བུམ་པ་སོག་པོའི་སྐ་རགས་ཅན༔ གསེར་ཕྱེ་བྲེ་ཕྱེད༔ གཡུ་མིང་ཅན་བཅུ་གསུམ༔ གཡུ་ཕྲན་དོང་པ་གང་ཡོད་པས་ཐོན༔ འགྲོ་བའི་ལམ་བྱང་འབྲས་མོ་གཤོངས་དང་འདྲ་བར་གྱིས་ཤིག༔ བསམ་ཡས་བྲག་དམར་བདུན་ན༔ ཕ་བོང་རྒྱ་ཤོག་སྒྲིལ་བ་འདྲ་བ་ཞིག་ཡོད༔ དེའི་འོག་ན་བསེའི་པ་རུ་ཞིག་ཡོད༔ དེ་ན་རྫི་དྲུག་ཡོད་པས༔ ར་ཚིལ་གྱི་བྱུག་པ་གྱིས་ལ་དབེན་པར་ཞོག༔ དེའི་འགྲམ་ན་རྡོ་དཀར་པོ་བྲེ་འདྲ་བ་ཞིག་ཡོད༔ ཏི་ཚའི་བུམ་པ་བཅུ་གཅིག་གསེར་བསམ་ཡས་ཀྱི་ཁལ་གཅིག་གིས་གང་བ་ཡོད་པས༔ མཆིམས་ཕུ་ལ་དགེ་འདུན་གྱི་ལམ་ཁང་གྱིས༔ ལྷོ་བྲག་མཁར་ཆུའི་ངོས་ལ་གནས་ཐོབ༔ དེའི་གཏིང་དུ་མཐའ་དམག་མི་ཡོང༔ དུས་ཕྱི་མ་ལ་གཏེར་དེ་རྣམས་ཐོན་ལ༔ བསམ་ཡས་ཀྱི་ཞིག་གསོ་གྱིས༔ བྲེ་གསུམ་གྱིས་ཆོས་བྱེད་ཀྱི་འཚོ་བ་གྱིས་ལ་རོང་ལ་བྲོས་ཤིག༔ 

			བོད་ཐམས་ཅད་ལྷོ་རོང་ལ་འབྲོས་པའི་དུས་ན་རྫི་དྲུག་གི་གའུ་བསམ་ཡས་ཀྱི་སྒོ་ལ་ཞོག་ཅིག༔ དེ་ཡང་བསམ་ཡས་ཀྱི་མཐའ་གོག་པ་དང་བོད་ལ་ནང་འཁྲུགས་ཡོང༔ དབུ་རྩེ་རིགས་གསུམ་ལ་ཞིག་རལ་བྱུང་བ་དང༔ བོད་མཐའ་དམག་གིས་ཁྱབ་ཡོང༔ བསམ་ཡས་དབུ་རྩེ་རིགས་གསུམ་དང་ལྷ་ས་འཁྲུལ་སྣང་ལ་ཞིག་རལ་དང་དགྲའི་གནོད་པ་མ་བྱུང་ན༔ བོད་གཏིང་ནས་བརླག་པར་མི་འགྱུར་རོ༔ དེའི་ཕྱིར་མི་སྤྲེ་ལོ་པ་ཞིག་གི་སྣ་སྦུག་ཏུ༔ ཙནྡན་གྱི་ལྡེ་གུ་བླུགས༔ ར་ཚིལ་གྱིས་ལུས་མགོ་མཇུག་མེད་པར་བྱུགས༔ བསམ་ཡས་ཀྱི་ཐེམ་པའི་འོག་ན་མར་བརྐོ༔ བསེའི་གའུ་དེའི་ནང་དུ་བཞག་ལ༔ ཁ་ཕྱེས་ཏེ་རང་བྲོས་ཤིག༔ དེས་བསམ་ཡས་ཕྱོགས་སུ་དམག་ར་འཆའ་མི་ནུས་སོ༔ ལོ་གསུམ་ནས་བདུད་དམག་རང་སར་དེངས་ནས་མི་ལོ་སུམ་ཅུ་བོད་ལ་བདེ་སྐྱིད་འབྱུང་ངོ༔ དུས་མཐར་ཅིས་ཀྱང་མི་བཟློག་གོ༔ བོད་ལྷོ་རོང་གི་གཏིང་དུ་བྲོས་ཤིག༔ གཙང་ཇོ་མོ་ཁ་རག་གི་འདབས་སུ་ལམ་ཁང་ཚུགས༔ ལྷོ་བྲག་མཁར་ཆུ་ལ་གནས་ཐོབ༔ དེ་རྣམས་སུ་ཐར་རོ༔ 

			སྤྱིར་བོད་ཁམས་རོང་བཞི་དང༔ རྫོང་གསུམ་ལ་བྲོས༔ དབུས་གཙང་གཉིས་སྦས་པའི་ཡུལ་དང༔ ལྷོ་ཁ་ཆར་གྱི་ཡུལ་ལ་བྲོས༔ བྱང་མཐའ་རིགས་ལ་ཡོད་པ་རྣམས༔ སྙིང་རུས་ཆེ་བ་ལྷོ་རོང་དུ་བྲོས༔ དེར་མ་ཐར་བ་རྣམས༔ དང་ར་ནས་འབྲུའི་ས་བོན་ཁྱེར་ལ༔ རྟ་སྒོ་གངས་ཀྱི་བྱང་ཐད་ལ་ཕར་ཉིན་ལ་ཡུལ་འདེབས་ཀྱིན་སོང་ཤིག༔ རྟ་སྒོ་གངས་ནས་མི་འབྲིང་པོའི་ཟླ་བ་གཅིག་ཕྱིན་པའི་ས་ན༔ གངས་དཀར་པོ་ལྕགས་རིའི་ཚུལ་དུ་འཁོར་ཡོད༔ དེའི་གངས་བར་ལ་སོ་ནམ་ལ་ཐར་རོ༔ དགེ་བྱེད་ཀྱི་ལམ་བཙལ་ན༔ གངས་དེའི་ཁོག་པ་ན༔ བྱང་འབྲས་མོ་ཁུད་ཡོད༔ དེ་རྙེད་ན་བོད་ཁ་བ་ཅན་གྱི་ཡུལ་ན༔ དེ་བས་དགའ་བའི་ཡུལ་མེད་དོ༔ མ་རྙེད་ན་གངས་བྲག་ལ་མི་ཡོངས་ཀྱིས་བྲོས༔ དང་ར་ན་བྱང་སྨན་རྒྱལ་མོའི་མུགས་རོང་ཡར་གྱི་མི་ཐོག་མ་ལ་བདུད་དམག་གིས་གསོད༔ ཏེ་རྩེ་ནས་དང་ར་བར་གྱི་རྒྱུད་ནི༔ ཕྱིས་སྟོད་དམག་གིས་གསོད་དོ༔ བ་དག་ཤ་དུང་གི་སྒོ་མོ་མན་ཆད་ནས༔ རྒྱ་ནག་པོའི་བར་གྱི་ཡུལ་དབུས་ཀྱི་རྒྱུད་ཐམས་ཅད་སྡུག་ཟད་ལ་སོང་སོང་འཇོམས༔ པུ་ཧྲེང་ནས་མི་ཉག་འགའི་རོང་ཡར་བཅད་ཀྱི༔ ལྷོ་ཁ་ཚར་ནི་ཇག་པའི་ཚུལ་དུ་འཇོམས༔ 

			ཀྱེ་རྒྱལ་པོ༔ སྟོད་མང་ཡུལ་གུང་ཐང་དུ༔ རྒྱལ་པོ་ཉིད་ཀྱི་གདུང་རྒྱུད་གཅིག་གྲི་རུ་འགུམ་པ་དང༔ བོད་ཀྱི་སྡུག་འགོ་འཛུགས༔ གཉིས་གྲི་རུ་འགུམ་པ་དང༔ བོད་ཀྱི་ཕུང་མགོ་འཛུགས༔ གསུམ་འགུམ་པ་དང༔ བོད་ཀྱི་སྐྱིད་པ་ཟད་པས༔ སྦས་ཡུལ་དང་ལྷོ་རོང་ལ་བྲོས་ཤིག༔ 

			དེའི་དུས་ན་བོད་ལ་ངའི་ཐུགས་རྗེ་དང༔ བདུད་ཀྱི་དུག་མདའ་རྩལ་འགྲན་པས༔ ངའི་ལུང་བསྟན་པའི་གང་ཟག་ལ༔ བདུད་ཀྱི་བྱིན་གྱིས་བརླབས་པའི་མི་ཐམས་ཅད༔ ཡ་ག་དང་སྒྲོ་སྐུར་དང༔ བར་ཆད་རྩོམ་པ་ཡོང་སྟེ༔ ཅི་ལ་ཡང་སྐྲག་པར་མ་བྱེད་པར་བྲོས་ཤིག༔ དེའི་དུས་ན་མ་བྲོས་ན༔ ལྷོ་འཛམ་བུའི་གླིང་ན་རྒྱལ་བ་ཤཱཀྱ་ཐུབ་པའི་ལུང་བསྟན་གྱི་མདོ་བདུན་ཡོད་དོ༔ ཐམས་ཅད་འབྲོས་རན་པས་ལུང་བསྟན་གྱི་དུས་སོ༔ བདུད་སྡིག་ཅན་གྱིས་ལུང་ནག་པོ་སྡེ་དགུ་ཡོད་དོ༔ དེའི་དུས་ན་འཛམ་བུ་གླིང་གི་མཐའ་བཞི་དམག་གིས་སྐོར་ཅིག་ཅེས་པ་ལུང་གི་དུས་སོ༔ དེའི་དུས་ན་ལུང་བསྟན་རྒྱལ་པོའི་མདོ་ལས༔ ཤཱ་རིའི་བུ་ཉོན་ཅིག༔ ང་མྱ་ངན་ལས་འདས་ནས༔ རྒྱལ་པོ་གདུང་འཚོབ་སྒྲོན་མེ་འདྲ་བ་ལན་བདུན་འབྱུང༔ དེའི་ཕྱི་མ་ལ་ལྔ་བརྒྱ་ཕྲག་བཅུའི་མཐའ་མ་འཆར༔ དེའི་དུས་ངའི་འཁོར་བཞི་པོ༔ རི་བོ་དན་ཏིག་གི་གླིང་དང༔ ཆུ་བོ་དན་ཏིག་གི་མགོ་དང༔ ཕྱིའི་རྒྱལ་མཚོའི་དོ་གླིང་དང༔ བས་མཐའ་ནགས་ཀྱི་རོང་ལ་སོང་ཞིག༔ རྒྱ་གར་དང༔ ཨོ་རྒྱན་དང༔ ཁ་ཆེ་དང༔ སིང་ག་ལ་དང༔ ལི་ཡི་ཡུལ་དང༔ སངས་རྒྱས་ཀྱི་བསྟན་པ་ཡོད་སའི་གནས་ཐམས་ཅད༔ ལྷོ་ནུབ་རྒྱ་མཚོའི་གླིང་ལ་སོང་ཞིག༔ བྱང་ཕྱོགས་ཁ་བ་ཅན་གྱི་ཡུལ་དུ༔ དུས་མཐའ་མ་ལ་བསྟན་པ་དར་བར་འགྱུར་གྱིས༔ དེར་ཡང་རིགས་གསུམ་མགོན་པོའི་ལུང་བསྟན་ལ༔ ལྔ་བརྒྱ་སྙིགས་མ་ལ་བོད་ཐམས་ཅད་བས་མཐའ་ནགས་ཀྱི་རོང་ལ་བྲོས་ཤིག༔ ཅེས་ལུང་བསྟན་ཞིག༔ ཤོད་ཅིག༔ ཅེས་གསུངས་སོ༔ ཐུགས་རྗེ་ཆེན་པོའི་བྱིན་རླབས་ཀྱིས༔ ད་ལྟ་ང་ཉིད་ཀྱི་ལུང་བསྟན་པའོ༔ དེའི་དུས༔ དེའི་ཚེ༔ འཛམ་བུ་གླིང་དང༔ བོད་ཁ་བ་ཅན་གྱི་མཐའ་བཞི་དམག་གིས་བསྐོར་ཡོང༔ དེའི་དུས་ལུང་བསྟན་པའི་དུས་མ་བྲོས་ན༔ བོད་ཐབས་ཐུག་པ་དང་མི་ཐར་ཏེ༔ དམག་མཐའ་བཞི་ནས་རི་གཏིབ་པ་ལྟར་འོང་ངེས་པའི་ཕྱིར་རོ༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ༔ དེའི་ཚེ་དེའི་དུས་ན༔ བདུད་དམག་དེ་ལ་ཐར་ངེས་པ་དུ་འབྱུང༔ དུས་གསུམ་ས་ལེར་མཁྱེན་པའི་པདྨ་འབྱུང་གནས་ཀྱིས་ལུང་བསྟན་དུ་གསོལ༔ ཞེས་ཞུས་སོ༔ 

			བཀའ་སྩལ་པ༔ རྒྱལ་པོ་གསོན་དང༔ བདག་གིས་རྒྱལ་པོ་དང་བོད་ལ་བརྩེ་བའི་ཕྱིར༔ ལུང་བསྟན་དང༔ ཐབས་མང་པོ་བསྟན་པ་ཡིན་གྱིས༔ བོད་མཐའ་འཁོབ་ཀྱི་མི་འདི་ད་ལྟ་དུས་བཟང་བ་ཡིན་ཀྱང༔ ངེད་ལོ་པཎ་བོད་ཀྱི་དོན་ལ་འོང་བ་རྣམས་གསོད་པའི་གྲོས་བྱེད༔ རྒྱལ་པོ་ཉིད་བོད་ཀྱི་མགོ་བོ་ཡིན་ཏེ༔ སྐུ་ཚེ་རིང་ན་མི་རུང་བའི་བློ་འཆར༔ བསམ་ཡས་ཀྱི་ལྷ་ཁང་བཀྲག་ཆེས་པས༔ གཞོན་པ་མིག་གཡེངས་ནས་ལས་ཐབས་ཆག་པ་འདུག་ཟེར༔ བོད་ཀྱི་མི་འདི་བསམ་པ་ངན་པས་ཁྱི་དང་འདྲ༔ ཁ་འཇམ་སྨྲ་བས་ཝ་དང་འདྲ༔ བློ་སྣ་མང་བས་སྤྲེའུ་དང་འདྲ༔ གདོན་གྱིས་བསླད་པས་སྨྱོན་པ་དང་འདྲ༔ ད་ལྟ་བས་ལྔ་བརྒྱ་སྙིགས་མའི་དུས་ན༔ བཅུ་འགྱུར་གྱིས་ངན་དུ་འགྲོ༔ རྒྱལ་པོ་མེད་པས་མགོ་མེད་ཀྱི་ཡན་ལག་དང་འདྲ༔ ལུང་ཕྲན་རེ་ན་རྒྱལ་ཕྲན་རེ༔ རྒྱལ་ཕྲན་པ་གླང་སྙིང་རེ༔ གྲོས་མགོ་ཁ་འཆལ་གཡོག་པོས་བྱེད༔ སྡེ་དགོན་རེ་ལ་མཁན་སློབ་རེ༔ མཁན་སློབ་སྐྱ་བོ་གོས་སེར་གོན༔ གྲོས་མགོ་ཉེ་གནས་སྒྱེག་མགོས་བྱེད༔ ཇག་པ་ཉེ་བས་ཁྱིམ་མཚེས་འཇོམས༔ བཤེས་བཀུར་ཆོས་བྱེད་གྲོགས་ལ་བྱེད༔ ལོག་ལྟ་བྱང་སེམས་ཅན་ལ་བྱེད༔ སྤང་བྱ་དམ་པའིཆོས་ལ་བྱེད༔ དེ་ལྟ་བུའི་བསམ་སྤྱོད་ངན་པས༔ བོད་ཕལ་ཆེར་ཁེངས་པས་ཕུང་ཞིང་བརླག་པར་འགྱུར་རོ༔ རྒྱལ་པོ་ཐུགས་ཁྲལ་མ་མཛད༔ ད་ལྟའི་དུས་ན་ཡང་༔ ངན་སོང་གསུམ་གྱི་གནས་ན་སྡུག་བསྔལ་ལ་བཟོད་གླགས་མེད༔ དེ་ཡང་སྙིང་རྗེ་རེ་ལས་མ་དག་གི་བར་དུ༔ ཐུགས་ཁྲལ་བྱས་པས་ཕན་པ་མེད༔ དུས་མཐའ་མའི་བདུད་དམག་དེ་ཡང་༔ སེམས་ཅན་ལས་ངན་ཐམས་ཅད་དུས་སྙིགས་མ་ལ་སྐྱེ་གནས་ལེན་པས༔ དེའི་གཤེད་མ་བྱེད་པ་ཡིན༔ 

			དགེ་བྱེད་བསམ་པ་ཕྱོགས་གཅིག་དྲིལ༔ 

			ལུང་བསྟན་སྦས་པའི་ཡུལ་རྣམས་ཀྱང་༔ 

			ནགས་རོང་བཙན་སའི་རོང་ཡིན་པས༔ 

			བདེ་ཞིང་ཡངས་པའི་འདོད་པ་སྐྱུངས༔ 

			དམུ་འཐོམས་མོན་གྱི་ཡུལ་མཚམས་ན༔ 

			འབྱུང་བ་མི་སྙོམས་ནད་གཞིའི་རྒྱུ༔ 

			རྟེན་འབྲེལ་ཐབས་མཁས་སྨན་དཔྱད་བསྟེན༔ 

			ནགས་རོང་འཇིགས་པའི་གཡང་ས་ལ༔ 

			བྲེད་སྔངས་མ་བྱེད་དགའ་བ་བཅོས༔ 

			ཁ་ཆར་སྨུག་འཐིབས་སྟུག་པ་ལ༔ 

			འཇིགས་པར་མ་བྱེད་ཕོ་ཉ་བཅོལ༔ 

			ལོ་གསུམ་སྤྱོད་པ་ལེགས་པར་གྱིས༔ 

			དེ་ནས་ཡུལ་དང་ལུས་འཕྲོད་འགྱུར༔ 

			ནགས་རོང་ཟས་མོད་ས་བཙན་པས༔ 

			ཨོ་རྒྱན་རྒྱལ་པོ་པདྨ་ངས༔ 

			ལྷོ་རོང་བཙན་སའི་ཡུལ་ཕྲན་རྣམས༔ 

			ས་བཏུལ་བྱིན་ཕབ་གཏེར་ཆེན་སྦས༔ 

			སྒོ་བཅད་སྒོ་སྲུང་བཀའ་ཉན་བསྐོས༔ 

			དེ་ཕྱིར་སྦས་པའི་ཡུལ་རྣམས་ན༔ 

			སྒྲུབ་གནས་རེ་དང་གཏེར་ཆེན་རེ༔ 

			བཀའ་རྟགས་ཡིན་པས་བཞག་པར་བྱ༔ 

			འཛམ་གླིང་ཆོས་བྱེད་ཐམས་ཅད་ཀྱིས༔ 

			རྒྱལ་པོ་ཤཱཀྱ་ཐུབ་པ་ཡིན༔ 

			རྒྱལ་ཚབ་པདྨ་འབྱུང་གནས་ཡིན༔ 

			བོད་ཀྱི་ཆོས་བྱེད་ཐམས་ཅད་ཀུན༔ 

			ང་ཡི་བྱིན་རླབས་སྒྲུབ་གནས་སུ༔ 

			ཕ་ཤུལ་བུ་ཡིས་འཛིན་པ་ལྟར༔ 

			ཐེ་ཚོམ་མེད་པར་འཛིན་དུ་བཞུད༔ 

			སྐྱེ་བ་འདི་ཡི་ཕྱི་མ་ལ༔ 

			ང་དང་འཕྲད་པར་ཐེ་ཚོམ་མེད༔ 

			བཀའ་འདི་འདས་ན་བོད་ཀྱི་ལས་ངན་གྱིས༔ 

			གཤིས་ངན་གྲི་རུ་འཆི་བས་ལུང་འདི་ཉོན༔ 

			ཞེས་གསུངས་སོ༔ དེའི་ཚེ་རྒྱལ་པོ་ཁྲི་སྲོང་ལྡེ་བཙན་གྱིས༔ ལུང་བསྟན་ཐམས་ཅད་ཡི་གེར་བཏབ་ནས༔ སློབ་དཔོན་ལ་རིན་པོ་ཆེའི་སྣ་ལྔའི་མཎྜལ་ཕུལ་ནས་གཏེར་དུ་སྦས་སོ༔ ལུང་བསྟན་འདི་གུ་རུ་ཨོ་རྒྱན་དུ་གཤེགས་པའི་དུས་ན༔ བྱང་ཟང་ཟང་ལྷ་བྲག་གི་སྐེད་ལ་སྦས་ཏེ༔ བོད་ཀྱི་དད་པ་ཅན་གསུམ་ལ་བཀའ་སྩལ༔ ཉོན་ཅིག་བོད་ཀྱི་དད་པ་ཅན༔ ངའི་ཞལ་གདམས་ཡི་གེ་འདི༔ ཐོབ་པའི་དུས་ལ་བབ་པའི་ཚེ༔ གདུག་པ་ས་བདག་གཉན་གྱི་ཡུལ༔ བྱང་ཕྱོགས་གདོལ་པའི་ཡུལ་ཁམས་འདིར༔ ལོ་ལེགས་འབྲུ་བཅུད་སྨིན་པར་འགྱུར༔ གཏེར་འདིའི་ཤར་ཐད་རི་བོའི་ཤར༔ ལུང་ཕྲན་པད་སྡོང་འདྲ་བའི་རྩར༔ འབྲུག་གམ་གླང་གི་ལོ་ལ་ནི༔ དྲག་ཤུལ་ཅན་གྱིས་གཏེར་འདི་འདོན༔ ལས་ཅན་དེ་ཡིས་འདི་ཁྱེར་ནས༔ ལྷོ་ཡི་རོང་བདུན་སྦས་ཡུལ་བདུན༔ ལས་ཅན་དེ་ཡིས་འབྱེད་པར་འགྱུར༔ དེ་ལ་བོད་ཀྱི་སྲོག་བསྟན་ཅིག༔ མ་མོ་བསྟན་མ་བཅུ་གཉིས་གྱི༔ ལུང་འདི་ལས་ཅན་དེ་ལ་གཏོད༔ ཅེས་གསུངས་སོ༔ མ་འོངས་པའི་ལུང་བསྟན་སྦས་ཡུལ་གྱི་ཐེམ་ཡིག་འདི་ལས་ཅན་ཞིག་དང་འཕྲད་པར་ཤོག༔ ས་མ་ཡ་རྒྱ་རྒྱ་རྒྱ༔ 

			བྱང་ཟང་ཟང་ལྷ་བྲག་གི་སྐེད་ནས་རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་གཏེར་ནས་སྤྱན་དྲངས་པའོ༔ སརྦ་མངྒ་ལམ།། 

			རི་ཁྱིམ་པ་དང་གནས་གནག་ལུག་དང་༔ དུད་འགྲོ་ཕྱུགས་རྣམས་ཕལ་ཆེར་བརླག༔ རིམས་ནད་ཆར་ལྟར་བསག་པས་འཆི༔ སྟོད་ནས་བདུད་ཀྱི་དམག་དཔུང་གཅིག༔ གཙང་གི་སྟོད་འདིར་བརྟོལ་ནས་མཆི༔ དེ་ནས་མི་ལོ་བཅོ་ལྔ་ན༔ སྲིན་མོ་བརླག་འབར་ནག་མོའི་བུ༔ འགིར་འདིར་ནག་པོས་གཙོ་བྱས་པའི༔ དམག་མི་བྱེ་བ་དུང་ཕྱུར་གསུམ༔ གློ་བོ་པུ་ཧྲེང་ཁ་ནས་རྡོལ༔ གུང་ཐང་སྟོད་དུ་དམག་ར་འཆའ༔ གཙང་སྟོད་སེམས་ཅན་བརླག་པར་བྱེད༔ ཉང་རོའི་ཡུལ་དུ་དམག་ར་འཆའ༔ གཙང་སྨད་སེམས་ཅན་བརླག་པར་བྱེད༔ ཡར་ཀླུང་སོག་ཁར་དམག་ར་འཆའ༔ དབུས་ཀྱི་སེམས་ཅན་བརླག་པར་བྱེེད༔ དེ་དུས་ང་ལ་མོས་པ་ཡིས༔ གང་ཟག་གདུང་བས་གསོལ་འདེབས་ན༔ འགྲོ་བ་མང་པོ་སྐྱོབ་སྲིད་དེ༔ ང་ལ་མོས་གུས་བྱེད་པ་ཉུང༔ དེ་ཕྱིར་སེམས་ཅན་ལོག་ལྟས་ཕུང་༔ ཐབས་གཞན་ཅིས་ཀྱང་བཟློག་མི་འགྱུར༔ དུས་དེར་རྒྱལ་བའི་ཐུགས་རྗེ་ལས༔ ཕྱག་ན་རྡོ་རྗེའི་སྤྲུལ་པ་གཅིག༔ ལྕགས་པོ་རིའི་རྩེ་ལ་འབྱོན༔ དབུས་སུ་མིའི་ས་བོོན་ཙམ༔ དྲུག་བརྒྱའམ་སྟོང་ཕྲག་གཅིག་ཙམ་ལུས༔ དེ་མ་གཏོགས་པའི་བོད་ཁམས་སུ༔ མི་དང་དུད་འགྲོ་རི་དྭགས་རྣམས༔ གཅིག་ཀྱང་ལུས་པར་མི་འགྱུར་རོ༔ དེ་ནས་བདུད་ཀྱི་དམག་དཔུང་དེ༔ ཁམས་ཀྱི་གློང་ཐང་སྒྲོལ་མར་འཚོགས༔ མདོ་ཁམས་སྟོད་སྨད་འཕུང་བར་བྱེད༔ དེ་ནས་རྒྱ་ནག་ཡུལ་དུ་འཚོགས༔ རྒྱ་དང་ཧོར་གཉིས་བརླག་པར་འཇོམས༔ དེ་ནས་སོག་པོའི་ཡུལ་དུ་འགྲོ༔ གྲུ་གུའི་ཡུལ་ཁམས་བརླག་པར་བྱེད༔ ལྷོ་ཕྱོགས་འཛམ་གླིང་བསྟན་པ་འདི༔ བདུད་ཀྱི་དམག་དེས་བརླག་པར་འགྱུར༔ དེ་ཕྱིར་རྒྱལ་པོ་ལྷའི་སྲས༔ སྙིགས་དུས་དུཿ ཁ་ཟད་མཐའ་མེད༔ ཐུགས་རྗེའི་སྐབས་ལ་བབ་པའི་ཚེ༔ གའུ་འདི་བདུན་བོད་ལ་དགོས༔ དབྱེ་བའི་ཐབས་ལ་ནན་ཏན་མཛོད༔ ཞེས་གསུངས་སོ༔ 

			ཡང་ཞུས་པ། ཀྱེ་སློབ་དཔོན་ཆེན་པོ་ལགས༔ རིན་པོ་ཆེའི་གའུ་འདི་རྣམས་ཀྱི་བརྡའི་ངོ་བོ་གང་ལགས༔ དཔེ་དང་དོན་ཇི་ལྟར་དུ་སྦྱོར༔ དབྱེ་རན་པའི་རྟགས་ཇི་ལྟར་མཆི༔ ལས་ཅན་གྱི་གང་ཟག་ཇི་ལྟ་བུས་དབྱེ༔ དེ་ཡི་ལྡེ་མིག་བསྟན་དུ་གསོལ༔ ཞེས་ཞུས་སོ༔ བཀའ་སྩལ་པ༔ གསོན་ཞིག་མངའ་བདག་རྒྱལ་པོའི་སྲས༔ བོད་ཁ་བ་ཅན་གྱི་རྒྱལ་ཁམས་འདི༔ ཐུགས་རྗེ་ཆེན་པོ་དང་སྒྲོལ་མས་བཏུལ་བའི་དུས་སུ༔ ཐུགས་རྗེ་ཆེན་པོའི་ཁྲུས་ཀྱིས་བོད་ཁམས་ཀུན་ཏུ་ཁྱབ་པར་སྦྱངས་ཏེ༔ འགྲོ་བ་སྔར་འདས་པའི་སྒྲིབ་པ་སྦྱངས༔ སའི་སྒྲོམ་དང་མཐིལ་ཐམས་ཅད་དངོས་གྲུབ་འབྱུང་བའི་གནས་སུ་བྱིན་གྱིས་བརླབས༔ མ་འོངས་པའི་དུས་སུ་བདུད་ཀྱིས་སངས་རྒྱས་བསྟན་པ་བསྣུབས༔ འགྲོ་བ་སྡུག་བསྔལ་ལ་སྦྱོར་བས༔ མ་འོངས་པའི་ཐུགས་རྗེས་སྐྱོབ་པའི་ཕྱིར༔ སྦས་པའི་ཡུལ་དང་དབྱེ་བའི་གནས་མང་པོ་བྱིན་གྱིས་བརླབས་ཏེ་བཞག་གོ༔ དེ་ཡང་བོད་ཁ་བ་ཅན་གྱི་ཞིང་གི་ཁམས་ན་༔ ཁྱད་པར་འཕགས་པའི་ཡུལ་བཞི༔ གནས་ཆེན་དྲུག༔ རོང་བདུན༔ ཕྲན་བུའི་ཡུལ་བཅུ་གཉིས་༔ དེ་ར་དང་རྫ་ཟོམ་ལ་སོགས་པ་ཁ་སྦྱོར་གྱི་དམག་འབུམ་སུམ་ཅུ་རྩ་གཉིས་ཡོད་དོ༔ ལས་འཕྲོ་དང་ལྡན་པ་འགའ་དང་འགའ་བསྐྱབ་པའི་ཕྱིར་སྨོན་ལམ་བཏབ་སྟེ་བཞག་གོ༔

			༼འདིར་སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་ནང་ནས་ཡིག་ཕྲེང་གཅིག་ཙམ་ཁ་སྐོང་བྱས།༽

			རཏྣའི་གའུ་འདི་བདུན་ནི༔ སྦས་པའི་ཡུལ་བདུན་ཡིན་ཏེ༔ གནས་ཀྱི་ངོ་བོ་ལྷོ་ཕྱོགས་མོན་ཁ་དང་༔ བོད་ཀྱི་ས་མཚམས༔ འབོག་བཅོལ་གྱི་སྡེ་མཐའ་འཁོབ་དུད་འགྲོ་ལྟ་བུའི་ཡུལ་མཚམས་ན༔ རིན་པོ་ཆེ་མཎྜལ་བཀྲམ་པ་ལྟ་བུ་གྲལ་ཏུ་སྦྲེལ་ནས་ཡོད་དོ༔ དེ་ཡང་མང་ཡུལ་མཐིལ་ནས༔ ལྷོ་ནུབ་ཏུ་ཁ་བལྟས་པས༔ གངས་རི་དཀར་པོ་རྒྱལ་པོ་གདན་ལ་བཞུགས་པ་ལྟ་བུ་ཡོད་དོ༔ དེའི་ལྷོ་ཕྱོགས་སུ་བདེ་ལྡན་སྐྱིད་མོ་ལུང་ཞེས་བྱ་བ་གྲོང་ཁྱེར་སུམ་བརྒྱ་ཤོང་བ༔ རིན་པོ་ཆེ་སྣ་ལྔ་ཡོད་པ༔ ཤར་ནུབ་ན་སྒོ་ཡོད་པ༔ ས་སྒོ་འདོམ་བདུན་བསྲུངས་པས་ཆོག་པ༔ གནས་དེར་ཕྱིན་པ་ཙམ་གྱིས་ས་དང་པོ་རབ་ཏུ་དགའ་བ་ཐོབ་པ་ཡོད་དོ༔ བྲག་ཕུག་ཡང་ལེ་ཤོད་ཀྱི་བྱང་ཕྱོགས༔ དགེ་བསྙེན་གླེ་རུའི་མཁའ་རྒྱལ་མཚན་འཆར་བ་འདྲ་བའི་ལྷོ་ཕྱོགས་ན༔ སྦས་པ་པདྨའི་ཚལ་ཞེས་བྱ་བ༔ ཤིང་ཏོག་དང་སའི་བཅུད་སྣ་ཚོགས་པ་སྐྱེ་བ༔ བཏབ་ན་འབྲུ་སྣ་ཚོགས་པ་སྐྱེ་བའོ༔ སྒོ་བཞི་ཡོད་པ༔ གྲོང་ཁྱེར་སྟོང་ཕྲག་བདུན་ཤོང་བ༔ གནས་དེར་སླེབས་པ་ཙམ་གྱིས༔ ས་དགུ་པ་ལེགས་པའི་བློ་གྲོས་མན་ཆད་ནོན་པ༔ ས་སྒོ་འདོམ་བཞི་བསྲུངས་པའི་ཆོག་པ་ཡོད་དེ༔ སྦ་ཤོད་ཁམ་བུའི་གླིང་ན༔ རོལ་པ་མཁའ་འགྲོའི་གླིང་བྱ་བ༔ ཤིང་ཐོག་དང་སའི་བཅུད་ལ་ལོངས་སྤྱོད་པ༔ གྲོ་དང་ས་ཞག་གིས་ལྟོ་ཐུབ་པ༔ དབུས་གཙང་གི་བཞི་ཆ་ཤོང་བ༔ སྒོ་གཅིག་ལ་འདོམ་གསུམ་བསྲུངས་པའི་ཆོག་པ་ཡོད་དོ༔ དེར་སླེབས་པ་ཙམ་གྱིས༔ ས་བརྒྱད་པ་མི་གཡོ་བ་མན་ཆད་ནོན་པ་ཡོད་དོ༔ 

			བུད་ཀྱི་སྡིངས་ན་རྒྱལ་གྱི་མཁན་པ་ལུང་ཞེས་བྱ་བ༔ གྲོང་ཁྱེར་སུམ་བརྒྱ་ཤོང་བ༔ མ་རྨོས་པའི་ལོ་ཏོག་ཆོལ་ལེ་ཡོད་པ༔ ཁྱད་པར་འཁན་པའི་རྩ་བ་ལ་བདུད་རྩིའི་རོ་དང་ལྡན་པ༔ ཤིང་ཐོག་སྣ་ཚོགས་སྐྱེ་བ་ཡོད༔ དེར་སླེབས་པ་ཙམ་གྱིས་ས་དྲུག་པ་མངོན་དུ་གྱུར་པ་མན་ཆད་ནོན་པ༔ སྒོ་གཉིས་ཡོད་པ༔ ས་སྒོ་འདོམ་ཕྱེད་དང་དོ་བསྲུངས་པས་ཆོག་པ་ཡོད་དོ༔ ཟར་སྦྲ་རྨ་བྱའི་འདབས་ན༔ ལྷའི་ཕོ་བྲང་སྡིངས་བྱ་བ་ན༔ གྲོང་ཁྱེར་བརྒྱ་དང་ཉི་ཤུ་ཤོང་བ༔ མེ་ཏོག་དང་ཤིང་ཐོག་ཆོལ་ལེ་བ་ཡོད་དོ༔ བཏབ་ན་འབྲུ་གང་ཡང་སྐྱེ་བ༔ དེར་སླེབས་པ་ཙམ་གྱིས་ས་གཉིས་པ་དྲི་མ་མེད་པའི་ས་ནོན་ནས༔ སྒོ་གཅིག་ལ་ས་སྒོ་འདོམ་ཕྱེད་བསྲུངས་པས་ཆོག་པ་ཡོད་དོ༔ མཛོད་ལྔ་སྟག་རྩེའི་མདུན་ན་ཡུལ་འབྲས་མོ་གཤོངས་བྱ་བ་འདོད་པའི་ཡོན་ཏན་སྣ་ཚོགས་མྱོང་བ༔ དེ་དབུས་གཙང་གི་ཡུལ་སུམ་གཉིས་ཤོང་བ༔ དེར་སླེབས་པ་ཙམ་གྱིས་ས་བཅུ་གཅིག་ཀུན་ཏུ་འོད་ཀྱི་ས་ནོན་པ༔ སྒོ་བཞི་ལ་འདོམ་ཕྱེད་དང་བཞི་བསྲུངས་པའི་ཆོག་པ་ཡོད་དོ༔ སྤ་སྒྲོའི་གཏིང་ན་གྲོ་མོ་ཁུད་བྱ་བ་གྲོང་ཁྱེར་སྟོང་ཕྲག་བརྒྱད་ཤོང་བ༔ ཤིང་ཐོག་མང་པོས་ལྟོ་ཐུབ་པ༔ འདིར་ཕྱིན་པ་ཙམ་གྱིས་ས་བཅུ་པ་ཆོས་ཀྱི་སྤྲིན་ནོན་པ༔ ས་སྒོ་འདོམ་གང་ལ་སྒོ་གཉིས་བསྲུངས་པས་ཆོག་པ་ཡོད་དོ༔ དེ་རྣམས་སྦས་པའི་ཡུལ་བདུན་གྱི་གནས་ཚུལ་ལོ༔ 

			རཏྞའི་གའུ་ལ་དཔེ་དང་བརྡ་རུ་བསྟན་པ་ནི༔ འདོད་ཡོན་ཐམས་ཅད་འབྱུང་བ་རིན་པོ་ཆེ་ལྟ་བུའོ༔ སའི་མཐིལ་ཡངས་པའི་གའུ་ལྟ་བུའོ༔ ས་སྒོ་དམ་པས་གའུ་ཁ་སྦྱར་བ་ལྟ་བུའོ༔ འདི་རྣམས་དབྱེ་རན་པའི་དུས་ནི༔ བོད་ཁ་བ་ཅན་གྱི་ཞིང་ཁམས་སུ༔ རྒྱལ་ཁྲིམས་དང་ཆོས་ཁྲིམས་གཉིས་ཀ་ཉམས་ཏེ༔ སྡིག་ཅན་སྐྱེ་བོ་རང་དགར་སྤྱོད༔ དབུས་གཙང་དུ་ཤིང་ཁྱིམ་ཕུབ་པ་སུམ་ཆ་ལས་མ་ལྔས༔ ཡུལ་ཁམས་ཁྲིའུར་འཆོར༔ སྲིད་པ་ལེའུར་འཆོར༔ གོང་གསུམ་དུ་འཚེར་འཐབ་བྱེད་པའི་དུས༔ གནམ་ལ་ལྟས་ངན་མེ་འོད་འབར༔ ས་ལ་ཕུང་བྱེད་མི་གསུམ་བྱུང༔ བྱང་སེམས་སྤྲུལ་པ་གྲི་རུ་འགུམ༔ གུང་ཐང་སྟོད་དུ་དམེ་ཁྲག་འཐོར༔ བོད་ཀྱི་སྡུག་མགོ་འཛུགས་པ་ཡིན༔ དེ་དུས་དགེ་བྱེད་ཐམས་ཅད་བསམ་པ་ཕྱོགས་ཅིག་ཏུ་དྲིལ་ལ༔ པདྨ་འབྱུང་གནས་ངའི་ཞལ་ཆེམས་ལ༔ ཡིད་གཉིས་དང་ཐེ་ཚོམ་མ་བྱས་པར་སྦས་ཡུལ་དུ་བཞུད་ཅིག༔ 

			ཡང་སྦས་ཡུལ་བདུན་པོ་འདིའི་སྒོ་འབྱེད་པའི་དུས་གང་ཟག་ནི༔ པདྨའི་སྒྲུབ་གནས་གནས་ཆེན་གསུམ་ལ༔ དབང་བྱེད་པའི་སྐྱེས་བུ༔ ཤེས་རབ་དང་སྙིང་རྗེ་ཆེ་བ༔ ཐེག་པ་ཐམས་ཅད་ལ་གུས་པ༔ འགྲོ་བ་སེམས་ཅན་ལ་ཕན་པའི་སེམས་བསྐྱེད༔ སྨོན་ལམ་ཡོད་པ༔ ཁྲོ་གཏུམ་དང་རིག་པའི་ངར་ཆེ་བ༔ བགེགས་ཀྱི་བར་ཆད་མི་ནུས་པ༔ ཤེས་པ་ཚུལ་འཆོས་མེད་པ༔ སྤྱོད་པ་རང་ལུགས་སུ་སྐྱོང་བ༔ 

			༼འདིར་སྦས་ཡུལ་བདུན་གྱི་སྤྱི་ཐེམ་མ་འོངས་ལུང་བསྟན་ནང་ནས་ཚིག་རྐང་ལྔ་ཙམ་ཁ་སྐོང་བྱས།༽

			ཁམས་ཀྱི་ཟས་ལ་གཙང་བཙོག་མེད་པ༔ ཁྱི་ཕག་ལྟ་བུ་རྟོག་པ་མེད་པ་གཅིག༔ ཕག་མོ་ཡུམ་གྱིས་བྱིན་གྱིས་བརླབས་ཏེ་འབྱུང་ངོ་༔ དེའི་སྨོན་ལམ་དང་གདུལ་བྱའི་ལས་འཕྲོ་འཛོམས་ན༔ ཕྱི་ཡི་གནས་གསུམ་ལ་ལོངས་སྤྱོད༔ བོད་ལ་ཅུང་ཞིག་བདེ་བར་ནུས་སོ༔ 

			དེའང་སྙིགས་མའི་དུས་སུའོ༔ བསོད་ནམས་དང་ལྡན་པའི་སྐྱེ་བོ་ཉུང་བས༔ ཐུགས་རྗེ་དང་ལས་འཕྲོ་མ་འཛོམས་པར་བོད་ཁམས་ཕུང་བའི་ལྟས་བྱུང༔ སྦས་པའི་ཡུལ་འབྱེད་དགོས་ཏེ༔ དེའི་ལྡེ་མིག་གཅིག་ཕྱི་ནང་གསང་གསུམ་དུ་བསྟན་གྱི༔ རྒྱལ་པོ་ལེགས་པར་ཐུགས་ལ་དགོངས་འཚལ་ལོ༔ ཞེས་གསུངས་སོ༔ 

			ཨེ་མ་ཧོ༔ དུས་མ་འོངས་པའི་ཚེ༔ དགེ་བ་སྤྱོད་པའི་གང་ཟག༔ སྦས་པའི་ཡུལ་དུ་འགྲོ་བར་འདོད་པ་ན༔ བྱང་ཆུབ་སེམས་དཔའ་རྣམས་ཀྱི་སྤྱོད་པ་དང་མཐུན་པས༔ དགེ་བའི་སེམས་བསྐྱེད་དང་ལྡན་པས༔ ཁྲུས་དང་གཙང་སྦྲ་ལ་གནས་པས༔ སྒོ་རིག་པ་ཞིབ་མོས་བརྟག་ལ་འགྲོ་སྟེ༔ ཐུགས་རྗེ་བྱང་ཆུབ་སེམས་གྱི་ལྡེ་མིག་ཡིན༔ མི་མཐུན་པའི་རྐྱེན་དང་བར་ཆད་ཀྱི་རྩོལ་བ་བྱུང་ན༔ ཡི་དམ་གྱི་ལྷའི་ང་རྒྱལ་གྱི་སེམས་བསྐྱེད༔ དམ་བཅའ་མ་ཉམས་པའི་བརྟུལ་ཞུགས་ཀྱི་ངར་དང་ལྡན་པ༔ ལམ་ཕྱེ་མི་འཇིགས་པའི་སྟོབས་ཀྱི་ལྡེ་མིག་གོ༔ མི་མཐུན་པའི་རྐྱེན་དང་བར་ཆད་ཀྱི་རྩོལ་བ་མ་བྱུང་ན༔ ལམ་དང་ས་འཁོར་ནས་སྒོ་སྲུང་ལྷ་འདྲེའི་མགོ་སྐོར་བྱུང་ན༔ ཐབས་ཁྱད་པར་ཅན་གྱི་འཁྲུལ་མིག་དགུ་བསྒྱུར་ཏེ༔ བེམ་པོ་སྤྲོས་པའི་ཡུལ་བཤིག་ནས༔ བརྟུལ་ཞུགས་ཐབས་ཀྱི་ལྡེ་མིག་གོ༔ སེམས་ཅན་ལས་དང་༔ རྒྱལ་པོའི་ཐུགས་རྗེ་མ་འཛོམས་ན༔ དགེ་བའི་བསམ་པ་ཕྱིར་ལྡོག་སྟེ༔ ལས་དང་སའི་གནས་འཁོར་ནས་གདུག་པས་སྲིད་ན༔ སྣང་སྲིད་རང་གི་རིག་པར་ཤེས་པས་སྣང་བ་སེམས་སུ་ཤེས་པར་འགྲོ་སྟེ༔ གསང་བ་རྨད་དུ་འབྱུང་བའི་ལྡེ་མིག་གོ༔ ངའི་ལྡེ་མིག་འདི་བཞི་དང་ལྡན་པའི་གང་ཟག་གིས༔ སྦས་པའི་ཡུལ་བདུན་པོ་ཐེ་ཚོམ་མེད་པར་རྙེད་པར་འགྱུར་རོ༔ བྲག་རི་གདུག་སྦྲུལ་སྤུངས་འདྲའི་སྐེད་ནས་རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་བཏོན་པའི་སྦས་ཡུལ་བདུན་གྱི་ཁ་བྱང་ལགས་སོ༔ 

			སྒོ་འབྱེད་རན་པའི་ཞལ་གདམས་ལུང་བསྟན་ཡོད༔ ཨེ་མ་ཧོ༔ བསམ་ཡས་མཆིམས་ཕུའི་བྲག་དམར་ལ༔ རྒྱལ་པོའི་བླ་གཏེར་སྦེད་པའི་ཚེ༔ གུ་རུ་ཆེན་པོ་པདྨ་འབྱུང་གནས་ལ༔ ཆོས་རྒྱལ་ཆེན་པོ་ཁྲི་སྲོང་ལྡེ་བཙན་གྱིས་ཞུས་པ༔ ཀྱཻ་སློབ་དཔོན་ཆེན་པོ་པདྨ་འབྱུང་གནས་ལགས༔ བདག་དང་སེམས་ཅན་ཐམས་ཅད་ལ་གུ་རུ་རིན་པོ་ཆེ་ཉིད་ཕ་ལས་དྲིན་ཆེ༔ མ་བས་ཐུགས་རྗེ་ལྡན༔ དུས་གསུམ་མཁྱེན་པས་ས་ལེར་གཟིགས༔ ཨེ་མ་ཧོ༔ བཀའ་དྲིན་ཆེ༔ གཏེར་འདི་སྦ་དགོས་པའི་རྒྱུ་མཚན་གང་ལགས༔ དུས་ནམ་ཞིག་གི་ཚེ་འདོན༔ འདོན་མཁན་ཇི་ལྟ་བུ་ཞིག་མཆི༔ བཏོན་པའི་ཡོན་ཏན་གང་ལགས༔ ཞེས་ཞུས་སོ༔ གུ་རུས་བཀའ་སྩལ་པ༔ ཀྱཻ་རྒྱལ་པོ་ཆེན་པོ་གསོན་དང་༔ ཨོ་རྒྱན་པདྨ་འབྱུང་གནས་བདག་གིས༔ སྤུར་རྒྱལ་བོད་ཀྱི་རྒྱལ་ཁམས་ལ༔ གཏེར་ཆེན་པོ་བརྒྱ་དང་རྩ་བརྒྱད་སྦས༔ གཏེར་ཕྲན་བུ་བྱེ་བ་གཅིག་སྦས༔ གཏེར་ཡང་ཕྲན་ས་ཡ་གཅིག་སྦས༔ ཐམས་ཅད་རྒྱལ་པོ་ཉིད་ཀྱི་གདུང་རྒྱུད༔ བོད་ཀྱི་ཆོས་བྱེད་ཀུན་གྱི་དོན་དུ་ལགས་སོ༔ 

			ཁྱད་པར་བསམ་ཡས་བྲག་དམར་གྱི་གཏེར་འདི༔ སངས་རྒྱས་ཤཱཀྱ་ཐུབ་པའི་བསྟན་པ་གནས་ཀྱི་རིང་༔ ཆོས་སྐྱོང་རྒྱལ་པོའི་གདུང་རྒྱུད་མི་ཆད་པར་བྱ་བའི་ཕྱིར་ལགས་སོ༔ གཞན་ཏི་སེ་ལ་སོགས་ཏེ་གངས་རི་ཆེན་པོ་བཅུ་གསུམ༔ མ་ཕམ་ལ་སོགས་ཏེ་བཀྲ་ཤིས་པའི་མཚོ་བརྒྱད༔ དཔལ་གྱི་དགེ་གནས་ལ་སོགས་ཏེ་བྱིན་གྱིས་བརླབས་པའི་གནས་ཆེན་ཉི་ཤུ་རྩ་གཅིག་ཏུ༔ རྒྱལ་པོ་ཉིད་ཀྱི་གདུང་རྒྱུད་ལ་ཕན་པའི་རྒྱལ་པོའི་བླ་གཏེར་མང་པོ་ཡོད༔ འདོན་པའི་དུས་ནི་རྒྱལ་པོའི་གདུང་རྒྱུད་ཉམས་དམས་དུས༔ པདྨ་བདག་གིས་བྱིན་གྱིས་བརླབས་པའི་གང་ཟག་རེས་གཏེར་མཛོད་རིམ་གྱིས་བཏོན་ནས༔ བསྟན་པ་ཡུན་རིང་དུ་སྲུང་བར་མཛད༔ ཁྱད་པར་དུ་བྲག་དམར་དུ་སྦས་པའི་གཏེར་མཛོད་འདི༔ བྲག་སྒོ་ནུབ་མ་ཕྱེས་པ་དང་༔ འདི་ནས་ཉི་མ་ལྷོ་ནུབ་ཀྱི་མཚམས༔ དཔག་ཚད་བཅུ་བཞི་འདས་པ་ན༔ རྒྱལ་པོའི་བླ་གཏེར་སྦས་པའི་ཡུལ༔ བཀྲ་ཤིས་གངས་ཀྱི་ལྗོངས་ཞེས་བྱ་བ་གཅིག་ཡོད༔ དེའི་གནས་བཙལ་བ་ན༔ རྒྱལ་པོའི་བླ་གཏེར་གསོ་བའི་དུས་ལ་འབབ༔ གསོ་བའི་ཡོན་ཏན་ནི༔ བོད་ན་གནས་པའི་བླ་གཏེར་གང་གསོ་བའི་ཕྱོགས་སུ༔ སངས་རྒྱས་ཀྱི་བསྟན་པ་དར་བར་འགྱུར་རོ༔ རྒྱལ་པོའི་གདུང་རྒྱུད་དགེ་བྱེད་ཐམས་ཅད་རྒྱས་པར་འགྱུར་རོ༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ༔ བདག་རྒྱལ་པོ་བླ་གཏེར་སྦས་པའི་གནས་བཀྲ་ཤིས་གངས་ཀྱི་ལྗོངས་ཞེས་བྱ་བ་དེ༔ དུས་ནམ་གྱི་ཚེ་སྒོ་འབྱེད་པ་ལགས༔ ཡུལ་གྱི་འཛིན་ལུགས་ཇི་ལྟར་བགྱི༔ བླ་གཏེར་གསོ་བའི་ཐབས་ཇི་ལྟར་ལགས༔ བླ་གཏེར་ནམ་དུ་སྦས༔ མ་འོངས་པའི་དོན་དུ་བཀའ་གནང་བར་ཞུ་འཚལ་ཞེས་ཞུས་སོ༔ བཀའ་སྩལ་པ༔ རྒྱལ་པོ་ཆེན་པོ་གསོན་ཅིག༔ སྤྱིར་རྒྱལ་པོའི་བླ་གཏེར་ཐམས་ཅད་གསོ་བའི་གནས༔ མཁས་པས་གང་ན་གནས་པའི་སར་ཕྱིན་ལ་གསོ་བར་བྱ༔ ཁྱད་པར་ཏི་སེ་དང་བསམ་ཡས་སུ༔ གསོས་པས་ཐམས་ཅད་བཀྲ་ཤིས་པར་འགྱུར་རོ༔ ཁྱད་པར་དུ་བླ་གཏེར་མ་བུ་འཛོམས་ཤིང༔ ཡོན་ཏན་ཚང་བ་གཅིག་མང་ཡུལ་གུང་ཐང་གི་ལྷོ་ནུབ་བཀྲ་ཤིས་གངས་ཀྱི་ལྗོངས་ཞེས་བྱ་བའི་རི་འདབས་ན༔ བཀྲ་ཤིས་པའི་གནས་གཅིག་ཡོད༔ ཇི་ལྟར་གནས་པ་བསྟན་པ་ནི༔ ཀུ་ཐང་ཞེས་བྱ་བའི་རི་མཐོ་ས་ནས་བཙན་མཐའ་བཞི་རྒྱས༔ དེ་རྟེན་འབྲེལ་བཟང་བས༔ བླ་གཏེར་སྦས་པའི་ས་བཟང་དེའི་དབུས་ན་གངས་བྲག་རིན་པོ་ཆེའི་སྒྲོམ་བུ་ལྟ་བུའི་དབུས་ན༔ བཀྲ་ཤིས་དཔལ་བཟང་གི་རི་ཞེས་བྱ་བ༔ བྲག་རི་བཟང་པོ་དཔངས་མཐོ་བ༔ ལྷུན་སྡུག་པ༔ བརྗིད་ཆེ་བ་གཅིག་ཡོད༔ སྔོན་གྱི་དུས་ན་བྱང་ཆུབ་སེམས་དཔའ་རིགས་གསུམ་མགོན་པོས་བྱིན་གྱིས་བརླབས་པའི་གནས༔ པདྨ་བདག་དང་རིག་འཛིན་རྣམ་པ་བདུན་གྱིས་སྒྲུབ་པ་བྱ་བའི་ས་ཁྱད་པར་འཕགས་པ་ཡིན་ཏེ༔ དེའི་སྐེད་ན་བྲག་རིན་པོ་ཆེའི་བུ་འདྲ་བ་ཡོད༔ དེ་ནས་ཕར་ཁྲོ་ཆུ་བསྡམས་པའི་སྒོ་ཡོད་དོ༔ དེའི་ནང་དུ་བྲག་ཕུག་ཀ་བ་གཉིས་ཀྱིས་འདེགས་པ་ཙམ་གཅིག་གི་ནང་ན༔ གཏེར་འདི་རྣམས་ཡོད་དོ༔ 

			ལྷའི་དབང་པོ་བརྒྱ་བྱིན་གྱི་དབུ་རྒྱན་ཡིད་བཞིན་གྱི་ནོར་བུ་ཡང་དག་པར་རྫོགས་པའི་སངས་རྒྱས་ལ་ཕུལ་བ་ཡོད༔ གསང་བའི་བདག་པོས་རྒྱལ་པོའི་ཛཱའི་ཁང་སྟེང་དུ་ཕབ་པའི་བཻཻ་ཌཱུརྱ་ཞུན་མ་ལ་བྲིས་པའི་གླེགས་བམ་ཡོད༔ འཕགས་པ་འཇམ་དཔལ་གྱི་ཕྱག་མཚན་ཨིནྡྲ་ནོར་བུ་ལས་གྲུབ་པའི་རལ་གྲི་མཐོ་གང་བ་ཡོད་པ་དང་༔ འཕགས་པ་སྤྱན་རས་གཟིགས་ཀྱི་གཏེར་བུམ་ཤེལ་ལས་གྲུབ་པ་ཡོད༔ ཡང་དག་པར་རྫོགས་པའི་སངས་རྒྱས་ཀྱི་གདུང་རིང་བསྲེལ་བྲེ་གང་ཡོད༔ སློབ་དཔོན་འཇམ་དཔལ་བཤེས་གཉེན་གྱིས་འཇམ་དཔལ་གྲུབ་པའི་སྙིང་པོ་ཡོད༔ དགའ་རབ་རྡོ་རྗེའི་ཕྱག་མཚན་ཤེལ་གྱི་རྡོ་རྗེ་ཡོད༔ ཤྲཱི་སིང་ཧའི་ཐུགས་དམ་ལྷའི་ནོར་བུ་ཡོད་པ་ལས་གྲུབ་པའི་རྡོ་རྗེ་སེམས་དཔའ་ཚོན་གང་བ་ཡོད༔ སློབ་དཔོན་ཧཱུྃ་ཀ་རའི་ཡང་དག་མཆོག་གྲུབ་ཐོད་སྐུ་རང་བྱོན་ཡོད༔ ཀླུ་སྒྲུབ་སྙིང་པོས་ལྗོན་ཤིང་ནོར་བུ་ལས་གྲུབ་པ་ཡོད༔ ཨིན་དྲ་བོ་དྷིའི་ཐུགས་དམ་ ༼མེ་ལྷའི་༽ ནོར་བུའི་བུམ་པ་མཁའ་འགྲོོ་མའི་རང་བྱོན་ནས་འཆི་མེད་བདུད་རྩིའི་རྒྱུན་མི་ཆད་པར་འབབ་པ་ཡོད༔ ཨོ་རྒྱན་པདྨ་འབྱུང་གནས་བདག་གིས་སྤུར་རྒྱལ་བོད་ཀྱི་རྒྱལ་ཁམས་ཀྱི་བསྙེན་ཕུར་ཉི་ཤུ་རྩ་གཅིག་བསྐོར་བ་བྱེད༔ ཤན་ཏི་གརྦས་བདུད་ཧ་ལ་ནག་པོ་སྒྲོལ་བའི་སྤུ་གྲི་ཡོད༔ ཆོས་རྒྱལ་ཁྲི་སྲོང་ལྡེ་བཙན་གྱི་སྲས་པོ༔ བྲམ་ཟེའི་བྱང་ཆུབ་སྨན་ལ་འཁྲུངས་པའི་སྲས་པོ་ལྷ་བཙན་པོ་བྱ་བ་ལོ་བཅུ་གཅིག་ལོན་པ་ལྷའི་བུ་ལྷུང་བ་ཡིན་ཏེ༔ དེའི་པུར་གསེར་དངུལ་སྦྲགས་མའི་གའུ་ན་བཅུག་པ་ཡོད༔ གསང་སྔགས་ཟབ་མོའི་དཔེ་མི་ཁུར་བདུན༔ བོད་དུ་བསྒྱུར་བའི་ཤོག་རིལ་ལྔ་བརྒྱ་ཡོད༔ གླེགས་བམ་བརྒྱ་རྩ་གཅིག་ཡོད༔ ཆོས་རྒྱལ་ཁྲི་སྲོང་ལྡེ་བཙན་གྱི་བེར་སེང་གེ་མཇིང་བསྣོལ་ཡོད༔ མཁའ་འགྲོ་ཡེ་ཤེས་མཚོ་རྒྱལ་གྱི་རྒྱན་རིན་ཆེན་སྤུངས་པ་ཡོད༔ གཞན་ཡང་མཆོག་དང་ཐུན་མོང་གི་དངོས་གྲུབ་འབྱུང་བའི་རྫས་སྒྲུབ་པའི་མན་ངག་མ་ཚང་བ་མེད་པ་སྦས་ཡོད༔ 

			ན་མོ་གུ་རུ༔ རྟ་ལོ་རྒྱལ་གྱི་ཚེས་གསུམ་གྱི་སྔ་དྲོ༔ བསམ་ཡས་མཆིམས་ཕུར༔ སློབ་དཔོན་པདྨ་འབྱུང་གནས་ལ༔ མངའ་བདག་རྒྱལ་པོས་ཞུས་པ༔ ཀྱཻ་སློབ་དཔོན་ཆེན་པོ་ལགས༔ གང་དུ་གསུངས་པའི་སྦས་ཡུལ་དེ་རྣམས་ཀྱི་ལྡེ་མིག་གསལ་བར་གསུང་དུ་གསོལ༔ ཞེས་ཞུས་སོ༔ བཀའ་སྩལ་པ༔ རྒྱལ་པོ་ཆེན་པོ་གསོན་ཅིག༔ སྤྱིར་སྦས་ཡུལ་ཐམས་ཅད་ལ༔ དབྱེ་རན་པའི་དུས༔ འབྱེད་དགོས་པའི་རྟགས༔ འབྱེད་པའི་ཐབས༔ ཕྱེས་ནས་བཟུང་བའི་ལུགས་དང་བཞི་ཀུན་ལ་བཤད་དོ༔ ཁྱད་པར་སྦས་པའི་ཡུལ་གྱི་མཐོ་ས་ནི༔ མང་ཡུལ་གུང་ཐང་གི་ལྷོ་ནུབ་ན༔ སྐྱིད་ལུང་དཔལ་གྱི་ལུང་སྒྲོན་བྱ་བ་ཡོད་དེ༔ དེ་དབྱེ་རན་པའི་དུས་ནི༔ ཚེ་ཚད་ལྔ་བཅུ་ལ་ཉེ་སོང་བའི་དུས༔ བོད་ཁ་བ་ཅན་གྱི་རྒྱལ་ཁམས་སུ་རྒྱལ་ཁྲིམས་དང་ཆོས་ཁྲིམས་གཉིས་ཀ་ཉམས་ཏེ་སྡེ་ཁོལ་བུར་ཆད་དག་གཙོ་བ་དང་༔ 

			༼འདིར་ལྡེབ་མ་འགའ་ཞིག་མ་དཔེ་རྙིང་པའི་ནང་མེད་ཀྱང་ཚིག་ལ་བརྟག་ན་ཆད་པར་འདུག་པས་བྱང་གཏེར་ཆ་ལག་ནང་དུ་ཡོད་པས་དེ་ནས་ཁ་སྐོང་བྱས།༽

			དེའི་དུས་འགྲོ་རན་ནོ༔ འགྲོ་དགོས་པའི་རྒྱུ་ནི་བོད་དུ་མཐའ་དམག་བདུད་དང་འགོང་པོས་སྣ་དྲངས་ནས༔ སངས་རྒྱས་ཀྱི་བསྟན་པ་འཛིན་པའི་དཀོན་མཆོག་གི་རྟེན་དང༔ ཆོས་བྱེད་པའི་གང་ཟག་དང་༔ ཆོས་སྐྱོང་བའི་རྒྱལ་པོ་ཉིད་ཀྱི་གདུང་རྒྱུད་གང་ན་གནས་པའི་སར༔ བར་ཆད་བྱེད་དུ་འོང་བས༔ དེ་ལས་ཐར་བར་བྱ་བའི་ཕྱིར་མཐའ་བཞིར་གནས་པའི་ཡུལ་ཐམས་ཅད་ལུང་བསྟན་པ་ཡིན་ནོ༔ དེ་མ་བྱས་ཚེ་ཚད་ལྔ་བཅུ་ལ་ཉེ་སོང་བས༔ བོད་ལ་འཁྲུག་པ་དང་རྩོད་པ་དང་༔ མངའ་ཐང་ལོངས་སྤྱོད་ལ་འཕྲོག་རེས་དང་༔ བསྟན་པའི་དམེ་འཁྲུག་རྒྱུན་མི་ཆད་པས༔ པདྨ་ངའི་རྗེས་ལ་འཇུག་པའི་ཆོས་བྱེད་དང་༔ ཆོས་སྐྱོང་བའི་རྒྱལ་པོའི་གདུང་རྒྱུད་མི་ཆེན་ཡ་རབས་བསམ་པ་དཀར་བ་ཐམས་ཅད་བློ་ཕུག་སྦས་པའི་ཡུལ་གཏོད་ནས་སོང་ཞིག༔ དབྱེ་བའི་ཐབས་ནི་ཁ་བྱང་དང་༔ ལམ་བྱང་དང་༔ མཆོད་པའི་རྫས་དང་བཅས་པ༔ མ་ཚང་བ་མེད་པ་ཁྱེར་ལ༔ གུ་རུ་ང་ལ་གསོལ་བ་འདེབས་ཀྱིན༔ ཁྲུས་དང་དམ་ཚིག་བཤགས་པ་ལ་བརྩོན་པར་བྱ་ཞིང་འགྲོ་བའི་ཡུལ་དེའི་གནས་ཚུལ་ཕྱིའི་མཐའ་ཀུ་ཐང་གི་སྐོར་ཡོད༔ 

			དེའི་དབུས་ན་གངས་བྲག་རིན་པོ་ཆེའི་སྒྲོམ་བུ་ལྟ་བུས་བསྐོར་བའི་དབུས་ན༔ ལུང་པ་རྒྱ་མི་ཆེ་སྟེ༔ མཐིལ་ཡངས་པས༔ སྟོད་བོད་ཀྱི་ཡུལ་དུ་ཡོད༔ སྨད་འགག་དམ་སྟེ་ལྷོ་རོང་ལ་ཟུག་པ་རིན་པོ་ཆེའི་གཏེར་དང༔ དགོས་འདོད་མ་ཚང་བ་མེད་པ༔ དེ་ཕྱིར་བཀའ་སྲུང་གཉན་ཏེ༔ སྡིག་སྤྱོད་ལ་མི་རྙེད༔ ནང་གི་གཞི་བདག་ཆོས་ལ་དཀར་བས༔ དམ་པའི་ཆོས་ཀྱི་བསྟན་པ་དར་ཞིང་རྒྱས་པ་གཅིག་ཡོད༔ དོན་ཡང་ཨོ་རྒྱན་པདྨ་འབྱུང་གནས་དང་༔ རྒྱ་གར་གྱི་གྲུབ་ཐོབ་ཉི་ཤུ་རྩ་ལྔ་གྲུབ་པར་བྱས་པའི་གནས་ཡིན༔ ཡོན་ཏན་ནི་ཡུལ་དེའི་དབུས་ན༔ ཕ་བོང་དཀར་པོ་ལྷའི་བཤོས་འདྲ་བ་གཅིག་ཡོད༔ དེའི་ནུབ་ཕྱོགས་ན་བྲག་དཀར་པོ་གཅིག་ལ་གཏེར་ཁ་བདུན་ཡོད༔ ཁྱད་པར་མཁའ་འགྲོ་མ་ཉི་མའི་འོད་ཟེར་ཅན་གྱི་བུམ་པ༔ འཆི་མེད་ཀྱི་བདུད་རྩིས་གང་བ༔ ནོར་བུ་བསམ་འཕེལ་གྱི་ཁ་བཅད་པ་གཅིག་ཡོད༔ དེ་ལྟ་བུའི་གཏེར་ཆེན་བདུན་དང་༔ གཏེར་ཕྲན་ཉི་ཤུ་རྩ་ལྔ་ཡོད་པའི་བྱིན་རླབས་ཀྱི་ཡུལ་དེའི་སྒོ་འབྱེད་པ་དང་༔ རྒྱལ་ཁམས་ཐམས་ཅད་བདེ་སྐྱིད་ཡོང༔ ཆར་ཆུ་དུས་སུ་འབབ༔ ནང་འཁྲུག་རྒྱུན་ཆད་པ་ལ་ལོ་བདུན་ཡོད༔ མིང་ཡང་བཀྲ་ཤིས་གངས་ཀྱི་མཛོད་ཟེར༔ ཉམས་དགའ་བག་དྲོ༔ ཤིང་ཐོག་དང་རྩི་ཤིང་མང་༔ སྔོ་སྣ་དང་ཟས་སྣ་མང་༔ བོད་ཀྱི་ལྷགས་ངར་མེད༔ ལྷོ་རོང་གི་ཚད་པ་མེད༔ དུག་དང་ཆུ་དུག་མེད༔ བོད་ལ་ཐག་ཉེ་ལམ་བགྲོད་སླ༔ ཧོར་དང་ཏུ་རུ་ཀའི་དམག་ཐུབ༔ ཡུལ་སྟོད་བོད་ཡིན་པས་གངས་ཀྱིས་བསྐོར༔ ཡུལ་སྨད་མོན་ཡུལ་ཡིན་པས་རོང་བཞི་ལ་འཇུག་ཡོད༔ དེ་ལྟ་བུའི་ཡུལ་དེ་མ་འོངས་པའི་དུས་ཐ་མ་ལ་བསྟན་པའི་མཐའ་ལ་དམ་ཚིག་གཙོ་བོ་སྲུང་བའི་གང་ཟག་བསྙེན་སྒྲུབ་རྣམ་བཞིའི་སྒོར་ཞུགས་པ་ཡི་དམ་ལྷའི་བསྙེན་པ་རྫོགས་པ༔ བྱང་ཆུབ་སེམས་དང་ལྡན་པ་གཅིག་གིས་བྱིན་གྱིས་བརླབས་པ་དང་༔ ལྷ་སྲིན་དབང་དུ་བསྡུས་པའི་སྒོ་ཕྱེ་བར་འགྱུར༔ སྦས་པའི་གནས་སྐྱིད་མོ་ལུང་གི་ཁ་བྱང་རྫོགས་སོ༔ 

			རྟ་མགྲིན་དབང་གི་རྒྱལ་པོ་ལ་ཕྱག་འཚལ་ལོ༔ ཡུལ་གཏེར་དུ་སྦས་པའི་སྐྱིད་མོ་ལུང་གི་ཁ་བྱང་ནི་འདི་ལྟ་སྟེ༔ སྒོ་གསུམ་ཡོད༔ ཤར་ལྷོ་བྱང་དང་གསུམ་ནས་བྱེད༔ ལྷོ་སྒོ་ཙུམ་ནས་འབྱེད༔ བྱང་སྒོ་རྐྱང་སྲིབ་ནས་འབྱེད་དོ༔ 

			ཡུལ་ཡང་རྐྱང་སྲིབ་བྱ་བ་ཡོད༔ དེ་ནས་ལྷོ་རུ་ལྟས་འགྲོ༔ རི་བྲག་བཤོས་བུ་འདྲ་བ་ཡོད༔ དེ་ལ་ལྷ་བཙན་གདོང་གྱུར་བྱ་བ་གནས༔ དེ་ལ་བདེན་པ་བདར་ན་ལྷ་ནད་ན་བ་དང་༔ མཁྲིས་པ་སྐྱུགས་པ་ཡོང་༔ དེ་དཀར་གསུམ་དང་མངར་གསུམ་དང་༔ སྨན་སྣ་ཚོགས་དང་༔ རིན་པོ་ཆེ་བརྡར་བའི་ཆབ་གཏོར་དང་༔ བཤོས་བུ་དཀར་པོ་གྲུ་བཞི་པ་བྱང་བུ་དཀར་དམར་དགུ་བཙུགས་ལ་ཡི་གེ་གསུམ་གྱིས་བྱིན་གྱིས་བརླབས་ལ་ཕུལ་ལོ༔ སློབ་དཔོན་པདྨ་སཾ་བྷ་བས༔ སྦས་པའི་ཡུལ་སྐྱིད་མོ་ལུང་དུ་འགྲོ་བས༔ བར་ཆད་མ་བྱེད་ཅིག་བྱས་པས༔ བདེན་པ་བདར་རོ༔ དེ་ནས་ཡར་ཕྱིན་པ་དང་༔ རྡོ་ཁྱི་ཉལ་བ་འདྲ་བ་གཅིག་ཡོད༔ དེ་ལ་བཙན་གཅིག་གནས་པས་དེར་སླེབས་པ་དང་༔ བཤོས་བུ་དམར་པོ་གྲུ་གསུམ་གཅིག་ལ་མདའ་དར་དམར་པོ་གཅིག་བཙུགས་ཏེ༔ བྱིན་གྱིས་བརླབས་ལ་བཏང་༔ བདེན་པ་བདར་བ་ནི༔ སློབ་དཔོན་པདྨ་འབྱུང་གནས་ཀྱིས་བྱིན་གྱིས་བརླབས་པ་ཡིན་པས༔ ཡུལ་ལྟ་བར་འགྲོ་བས་བར་ཆད་མ་བྱེད་ཅིག་བྱས་ལ༔ བདེན་པ་བདར་རོ༔ དེ་ནས་ཡར་ཕྱིན་པ་དང་༔ བྲག་མི་རེངས་ལངས་པ་འདྲ་བ་གཅིག་ཡོད༔ དེ་ལ་བདུད་གཅིག་གནས་པས༔ དེར་སླེབས་པ་དང་༔ བཤོས་བུ་ནག་པོ་ཟུར་གསུམ་གཅིག་ལ་བྱང་བུ་ནག་པོ་བདུན་བཙུགས་ལ༔ གསེར་སྐྱེམས་དང་བཅས་པ་ཕུལ་ལོ༔ བདག་སྒྲུབ་གནས་ལྟ་རུ་འགྲོ་བ་ཡིན་པས༔ བར་ཆད་མ་བྱེད་ཅིག་བྱས་ལ་བདེན་པ་བདར་རོ༔ 

			དེ་ནས་ཡར་ཕྱིན་པ་དང་ཡང་ལ་ཐོག་གཅིག་ཏུ་སླེབ་བོ༔ དེ་ནས་བྲག་དང་ཆུ་འཐབ་པ་གཅིག་ཡོད་པས་འགྲོ་ས་མེད་དོ༔ དེར་སླེབས་པ་དང་༔ ཉི་མ་ཕྱེད་ལ་ནམ་སྲོས་འགྲོ་བས༔ དེ་རུ་ཞག་ལ་ཤ་ཁྲག་དང་༔ འཛའ་སྒང་དུ་ལྡན་པར་གཏོར་མ་བཤམས༔ དཀོན་མཆོག་ལ་མཆོད་པ་ཕུལ༔ སློབ་དཔོན་པདྨ་འབྱུང་གནས་ལ་གསོལ་བ་དྲག་ཏུ་བཏབ་བོ༔ ཆོས་སྐྱོང་ལ་གཏོར་མ་བཏང་༔ ལྷ་སྲིན་སྡེ་བརྒྱད་ལ་གཏོར་མ་བསྔོ༔ བདེན་པ་བདར་ལ་དེ་ནས་ཁ་ལྷོ་ནུབ་ཀྱི་ཕྱོགས་ལ་ཡར་འཛེགས་ཕྱིན་པས༔ ཐུར་འཕྲེད་ལ་མི་ཐར་བ་བྲག་འདོམ་གསུམ་ཙམ་ཡོད་པས༔ དེ་ལ་སྲོག་ཐག་བཏགས་ལ་འགྲོའོ༔ དེ་ནས་འཕྲེད་ལ་ཨེན་ཙམ་ཕྱིན་པ་ལ༔ ཡུལ་སྐྱིད་མོ་ལུང་གི་ནང་མཐོང་ངོ༔ ཡུལ་གྱི་དབྱིབས་ཆོས་འབྱུང་འདྲ་བ༔ རྩེ་མོ་ཤར་ལྷོར་བསྟན་པ༔ མཐིལ་ནུབ་བྱང་དུ་བསྟན་པ༔ ཆུས་ཡུལ་གྱི་གཞུང་གཤགས་ནས་ཤར་ལྷོར་འབབ་པ་ཡུལ་གྱི་དཀྱིལ་སྟོད་ན་ཕ་བོང་དང་མཆོད་རྟེན་ཡོད་པ༔ ནུབ་བྱང་ན་མཚོ་ཡོད་པ༔ བྱང་ཤར་ན་སེར་ཁ་ཡོད་པ༔ ཡུལ་སྨད་ན་འབྲས་སྐྱེ་བ༔ གྲོ་མའི་དཀྱིལ་ན་གྲོ་ཚང་བཅའ་བ་ཡོད༔ རིན་ཆེན་སྣ་ལྔའི་རྡོ་བ་ཡོད༔ ཆོས་གཏེར་དང་ཚེས་བཅུའི་ཐོད་པ་ཡོད༔ ཞིང་ཆུའི་ལྕགས་སྤྱད་དང་འབྲུ་སྣ་ཚོགས་པ་ཡོད༔ རིན་པོ་ཆེ་དུ་མའི་ཁ་བྱང་ནི་གཞན་དུ་ཤེས་སོ༔ གཏེར་སྲུང་ལ་མཆོད་པ་དང་གུ་རུ་ལ་གསོལ་བ་བཏབ་བྱས་ན༔ བར་ཆད་སྣ་ཚོགས་པ་མི་འོང་ངོ་༔ ཌཱ་ཀི་དང་གཏེར་སྲུང་ལ་མཆོད་པ་མ་བྱས་བདེན་པ་མ་བདར་ན༔ བར་ཆད་དུ་མགོ་ན་བ་དང་༔ འཁྲུ་སྐྱུག་འོང༔ བྲག་དང་ཆུ་འཐབ་ཀྱི་ས་རུ་དམུ་བདུད་བཙན་གནས་པས༔ དེར་མཆོད་གཏོར་རྒྱས་པ་དང་༔ གསོལ་བཏབ་མ་བྱས་ན༔ སྨྱོ་འབོག་དང་ཁ་ཆར་བུ་ཡུག་དང་༔ ནམ་སྲོས་ཏེ་བར་ཆད་སྣ་ཚོགས་འབྱུང་ངོ་༔ དེ་ནས་མཆོད་གཏོར་དང་༔ གསོལ་བ་འདེབས་པ་གལ་ཆེ༔ ཡུལ་སྐྱིད་མོ་ལུང་གི་ཁ་བྱང་ལེགས་པར་གྲུབ་བོ༔ ས་མ་ཡ་རྒྱ་རྒྱ་རྒྱ༔ 

			སློབ་དཔོན་པདྨ་འབྱུང་གནས་ཀྱི་ཕྱི་རབས་ཀྱི་དོན་དུ་སྦས་པའི་ཡུལ་དང་གསང་བའི་གནས་འདི་ཁ་བ་ཅན་གྱི་ཡུལ་ན་མང་པོ་ཡོད་པ་ལས༔ སྒོས་བྱེ་བྲག་ཏུ་བསྟན་པ༔ སྦས་པའི་ཡུལ་ལུང་པ་སྐོར་གཅིག་ནི༔ ལྔ་བརྒྱའི་དུས་ན་སྲོག་ཐར་ས་མང་ཡང་༔ ས་བཟང་པོ་ཁ་ཟས་མོད་པ༔ མི་གཞན་གྱིས་གཙེ་བ་མེད་པ་ལས་དཀར་པོ་དགེ་བ་སྤྱོད་པ་ཡོད་དོ༔ སྔོན་གྱི་གྲུབ་ཐོབ་རྣམས་ཀྱིས་སྦས་ཡུལ་གཅིག་ནི་ཀུ་ཐང་གི་ཡུལ་ན་ཡོད༔ མིང་ཡང་ཀུ་ཐང་སྐྱིད་པའི་ཡུལ་ཟེར༔ དེ་ཡི་ཕྱོགས་བཞི་ན་གངས་ཀྱིས་བསྐོར་བ་ཡོད༔ དེའི་ཕྱོགས་ཕྱིར་ཐམས་ཅད་ནི༔ ཀུ་ཐང་ཙུམ་བྱ་བ་དང༔ རོང་མཁར་དང་༔ མཉམ་ཡུལ་དང་༔ གཏིང་དམར་རོང་བཞི་དང་༔ རས་མཚམས་དང་༔ ར་སྲང་དང་༔ གཙང་དང་༔ གཙང་ཡུལ་དང་༔ རྒྱ་དང་རྒྱ་རོང་དང་༔ ཀོ་དང་ཀོ་རོང་དང་༔ གོ་དང་གོ་རོང་ལ་སོགས་པ་དང་༔ སྐལ་བ་དང་ཁྱད་རོང་ལ་སོགས་པ་སྐད་རིགས་མི་མཐུན་པ་མང་པོ༔ བྲག་དང་ནགས་དང་ལུང་པ་བདག་ཏུ་མ་བཟུང་བ་བརྒྱ་རྩ་ཡོད༔ ལྔ་བརྒྱའི་དུས་ན་ཡུལ་དེ་ན་མི་གང་དང་གང་གིས་བྲོས་པས་ཐར་རོ༔ བྱེ་བྲག་ཏུ་དགེ་བྱེད་ཀྱིས་ཐར་རོ༔ སུ་རུང་རུང་གིས་རྙེད་པ་དཀའོ༔ 

			ལྔ་བརྒྱའི་དུས་ན་དེར་འགྲོའོ༔ ཁྱད་པར་དམག་རིགས་དགུ་བོད་འདིར་འོང་བས༔ དེའི་དུས་ཧོར་དང་ཏུ་རུ་ཀའི་དམག་བོད་དུ་འོང་བས་འགྲོ་དགོས་སོ༔ ཐག་ཉེ་བས་བགྲོད་སླ་བས༔ ཀུ་ཐང་གི་གཏིང་ཡིན་ནོ༔ དེའི་ནང་ན་ཀུ་ཐང་སྐྱིད་ཀྱི་ཡུལ་ལ་ཟེར༔ བཀྲ་ཤིས་གངས་ཀྱི་ལྗོངས་ཡང་ཟེར༔ ས་ཡུལ་གཅིག་ལ་འདི་བཟང་ངོ་༔ མཚོ་ཚད་གཅིག་ལ་འདི་དགའོ༔ ལྟོ་ཚད་དང་ཆུ་སྡུག་མེད༔ སྔོ་ཟས་དང་སྔོ་སྤུ་བཟང་༔ ཤིང་ཐོག་དང་རྩི་ཤིང་བཟང་༔ གཏེར་ཁ་ཉི་ཤུ་རྩ་གཅིག་ཡོད༔ གྲུབ་པ་ཐོབ་པའི་གནས་ཡོད༔ སྒོ་ཕྱོགས་བཞི་རེ་རེ་ཡོད༔ ལས་ཅན་གཅིག་གིས་ཕྱིན་པས་སྒོ་རྙེད་དོ༔ རྒྱ་རྒྱ་རྒྱ༔ 

			བཀྲ་ཤིས་སྐྱིད་ཀྱི་ཡུལ་དེ་རུ་འགྲོ་བ་ལ༔ གཞི་བདག་གཉན་པོ་ཡོད༔ ཆབ་གཏོར་དང་ཀླུ་གཏོར་བཏང་༔ བདེན་པ་བདར༔ སྡེ་བརྒྱད་མཆོད་པ་དང་༔ ཆ་གསུམ་མང་དུ་བྱས༔ ས་སྒོ་དགེ་སློང་དང་སྔགས་པ་དང་བོན་དང་དགེ་བྱེད་དགོས་༼གསོ་༽ ཐབས་ལ་འཛེམས་པ་གལ་ཆེ༔ གཞི་བདག་མ་དགའ་ན་ཁ་ཆར་དང་ན་བུན་གྱིས་སྒྲིབ་ན་སྒོ་རྙེད་པར་དཀའ༔ རྒྱ་རྒྱ་རྒྱ༔ 

			སྐྱིད་མོ་ལུང་གི་ནང་སྒོ་འབྱེད་པའི་ལྡེ་མིག་ལ༔ ལས་དང་སྐལ་བ་ལྡན་པའི་བློ་དགེ་བར་བཀོལ༔ བྱང་སེམས་དང་ལྡན་པ་དེ་ལྟ་བུའི་རྣལ་འབྱོར་དགོས༔ ས་སྒོ་ལམ་ཕྱོགས་བཞི་ན་ཡོད༔ གང་ནས་འགྲོ་ཡང་དགེ་སློང་ཞིང་དག་པས་ཆབ་གཏོར་བཏང་༔ གཏོར་མ་བརྒྱ་རྩ་བཏང་༔ སྔགས་པ་བྱིན་རླབས་དང་ལྡན་པས༔ རྟ་མགྲིན་ཕྱག་རྡོར་གྱི་སྒྲུབ་པ་བྱ༔ སྡེ་བརྒྱད་ལ་བདེན་པ་བདར༔ གསེར་སྐྱེམས་བཏང་༔ བོན་པོས་སྡེ་བརྒྱད་མཆོད༔ ཕྱིའི་སྒོ་སྐུ་ལྷ་དཔལ་བཟང་ལ་ཡོད་པས༔ དེ་ལ་མཆོད་པ་བྱ༔ ནང་གི་སྒོ་བ་སྒོས་རྗེ་དཀར་པོ་སྐྱིད་ཀྱི་ལྗོངས་ལྷ་དཀར་པོ་བྱ་བ་ཡོད་པས༔ དེ་ལ་འབྲུ་སྣ་ལྔ་རིན་པོ་ཆེ་བརྡར་བས་མཆོད༔ ལྕམ་མོ་ཀླུ་སྨན་དཀར་མོ་བྱ་བ་ཡོད་པས་ཀླུ་མཆོད་བྱའོ༔ གསང་བའི་སྒོས་རྗེ་དཀར་པོ་ལ་སོགས་པ་བཞི་ཡོད་པས༔ བཤོས་བུ་དང་མདའ་དར་དཀར་དམར་འབུལ་ལོ༔ 

			ལྷོ་ཕྱོགས་ན་མུ་ལེ་གངས་ཀྱི་བདག་པོ་ཡོད་པས༔ དེ་ལ་གསེར་སྐྱེམས་དང་འབྲུ་མཆོད་འབུལ༔ ར་ཟམ་གྱི་བདུད་ལྕམ་དྲལ་ལ་གསེར་སྐྱེམས་བཏང་༔ གཞི་བདག་ལ་གཏོར་མ་བཏང་༔ དེ་ལ་སྒོ་འབྱེད་པའི་དུས་ན་ཞག་བཅུ་སྤྲིན་མེད་པའི་ནམ་མཁའ་དྭངས་པ་ཞིག་ཡོང་༔ ཡང་དབང་འོར་ལྗང་པ་ཡོད་པའི་དུས་སུ་ཞག་བཅུ་སྤྲིན་མེད་དྭངས་པ་ཞིག་ཡོང་༔ དེ་དུས་ལམ་བཙལ་བས་ལམ་རྙེད་དོ༔ དེ་ཡང་ས་ཡུལ་གངས་ཀྱི་བསྐོར་ཡོད༔ སྒོ་གཅིག་གངས་ལ་འགྲོ་དགོས་པས༔ ཕུར་པ་དང་ཐག་པ་དང་ཐེམ་པ་རྐོ་ལ་འགྲོ་དགོས༔ སྒོ་གཅིག་ཆུ་ལ་ཡོད༔ སྒོ་གཅིག་སྔར་ཕྱིན་པས་ལམ་འགྲིམས་པས་ཐར་རོ༔ ཤིང་ནགས་གསེབ་ལ་འགྲིམ་དགོས་སོ༔ དེ་དག་ཀུན་ས་ནམ་དྭངས་དུས་མེད་པས་རྙེད་པར་དཀའོ༔ མཐའ་བཙན་པ༔ འབྲུ་གང་ཡང་སྐྱེ་བ་སྐྱིད་པའི་ཡུལ་ལོ༔ རྙེད་ན་ས་ཡུལ་གཅིག་ལ་འདི་དགའོ༔ ཨཻ༔ སྦས་ཡུལ་བདུན་གྱི་ཁ་བྱང་རྫོགས་སོ༔ བཀྲ་ཤིས༔ 

		


		
			༄༅། །གཏེར་བྱུང་ཡིད་བཞིན་ནོར་བུ་ཞེས་བྱ་བ་བཞུགས་སོ།།




 

			༄༅། །གཏེར་བྱུང་ཡིད་བཞིན་ནོར་བུ་ཞེས་བྱ་བ་བཞུགས་སོ།། 

			ཨོཾ་ཨ་ཧཱུྃ༔ བཛྲ་གུ་རུ་པདྨ་སིདྷི་ཧཱུྃ་ཧྲཱི༔ དེ་ཡང་མངའ་རིས་ཁྱུང་རྫོང་དཀར་པོའི་ལྷོ་ནུབ་ཀྱི་ཕྱོགས་ན༔ བཀྲ་ཤིས་གངས་ཀྱི་ལྗོངས་ཞེས་བྱ་བ༔ སྐྱིད་མོ་ལུང་ཞེས་པ༔ རིགས་གསུམ་མགོན་པོ་སོགས་རྒྱལ་བ་མང་པོས་བྱིན་གྱིས་བརླབས་ཤིང་༔ གུ་རུ་རིན་པོ་ཆེ་དང་རིག་འཛིན་རྣམ་བདུན་གྱིས་སྒྲུབ་པ་མཛད་པའི་གནས༔ ས་བཟང་ཞིང་རིན་པོ་ཆེ་སྣ་ལྔས་བརྒྱན་པ༔ མཆོག་གི་དངོས་གྲུབ་ཐོབ་པའི་ཟབ་གཏེར་བདུན་པོ་སོགས་གཏེར་ཁ་མང་དུ་བཞུགས་པ་ནི༔ སྦས་ཡུལ་ཀུན་ལས་ཁྱད་པར་དུ་འཕགས་པ་དེའི་སྒོ་མུ་རྩེ་ཁྲོད་བྱ་བ༔ ལུང་རྒྱུད་གཞུ་རྒྱུད་ལྟར་དོག་ཅིང་༔ གངས་བྲག་ནམ་མཁའི་དབྱིངས་སུ་གཟེངས་པའི་རྩེ་ཀེ་ལ་ཤའི་ཕྲེང་བས་འཁོར་མོ་ཡུག་དུ་བསྐོར་བས༔ བདུད་དང་དམ་སྲི་སོགས་ཀྱིས་བྱིན་གྱིས་བརླབས་པའི་མ་རུངས་པའི་སྐྱེ་བོས་བགྲོད་པར་དཀའ་བ༔ གནས་དེ་ན་བདུད་རྩི་བྱུང་བའི་ཐང་ལ་རྒྱ་ཤུག་དང་སྨྱུག་མ་སོགས་ཀྱིས་གཡའ་སྤང་མཛེས་པར་བྱས་པ་ལ༔ ལྷ་བྱ་གོང་མོ་དང་འཇོལ་མོ་དང་གྱིག་ཐང་སོགས་སྐད་སྙན་འགྱུར་ཅིང་༔ ལུས་ཀྱི་འཁྱུག་སྟངས་སྣ་ཚོགས་བྱེད་པ༔ སྨད་ཐམས་ཅད་ནགས་ཚལ་སྟུག་པོས་བརྒྱན་ཅིང་༔ དེ་ལ་སྤྲ་སྤྲེའུ་སོགས་རི་དྭགས་སྣ་ཚོགས་བརྒྱན༔ བག་ཡངས་རྒྱུ་ཞིང་༔ རྩེ་འཇོ་སྣ་ཚོགས་བྱེད་པའི་གང་བ༔ ཆུ་ཐམས་ཅད་ཡན་ལག་བརྒྱད་ལྡན༔ སྔགས་ཀྱི་རང་སྒྲ་སྒྲོག་བཞིན་པ་འཇའ་ཚོན་དར་དཀར་དམར་བརྐྱང་བའི་ཚུལ་དུ་བབས་པ༔ ཤིན་ཏུ་གཙང་བའི་གངས་ནར་མར་བརྡལ་བའི་འདབ་རོལ༔ དཔའ་བོ་དང་མཁའ་འགྲོ་འདུ་བའི་བསྟི་གནས༔ ནེའུ་ཐང་སྔོན་པོ་ཡིད་དུ་འོང་བའི་དབུས༔ ཕ་བོང་རུས་སྦལ་འགུམ་པ་འདྲ་བའི་ཕུག་ན༔ དུས་མཐའི་གཏེར་སྟོན་གར་དབང་རྡོ་རྗེ་བདག༔ རིན་ཆེན་ཆོས་རྒྱལ་བདུད་འདུལ་རྡོ་རྗེའི་གཏེར་མ༔ ཐུགས་རྗེ་ཆེན་པོ་པདྨ་རྒྱལ་པོའི་བསྙེན་པ་བྱེད་ཅིང་ཡོད་པའི་ཚེ༔ མདུན་ཕྱོགས་ཀྱི་ནམ་མཁར༔ འཇའ་འོད་ཀྱི་རྣམ་པ་སྨུག་པའི་གསེབ་ན༔ བུ་མོ་གཅེར་བུ་རུས་པའི་རྒྱན་ཅན་གསུམ༔ ཕྱག་གཡས་ན་ཌ་མ་རུ་དང་གཡོན་ན་མེ་ལོང་ཐོགས་པ༔ ཞབས་གར་སྟབས་བསྒྱུར་ཅིང་༔ ཞལ་ལྷོ་ཕྱོགས་སུ་གཟིགས་ནས་འདི་སྐད་ཅེས་གསུང་གནང་འདུག་གོ༔ 

			ཨེ་མ་སྐལ་ལྡན་རིགས་ཀྱི་བུ༔ དབྱིངས་རིག་ནམ་མཁའི་ཀློང་དཀྱིལ་ནས༔ ཐུགས་རྗེ་ཀུན་ཁྱབ་ཨོ་རྒྱན་རྗེ༔ བོད་ལ་ལྷག་པར་བརྩེར་དགོངས་ཏེ༔ ནང་ནུབ་ཀུན་ཏུ་ལྟ་མྱུལ་མཛད༔ རིག་པའི་ཡེ་ཤེས་དོན་སྟོན་པའི༔ གདམས་ངག་ཡོད་ཀྱི་ཉམས་སུ་ལོང་༔ ངེད་ཅག་བུ་མོ་སྤུན་གསུམ་པོ༔ མཁའ་སྤྱོད་གནས་ནས་འོངས་པ་ལགས༔ བུ་ལྟ་སྒོམ་སྤྱོད་པ་ཇི་ལྟར་བཞེད༔ རི་ཁྲོད་འགྲིམས་པའི་དགོས་པ་ལ༔ ང་བདག་འཁྲི་བ་ཆོད་མ་ཆོད༔ ཡེ་ཤེས་གདེང་དང་ལྡན་མི་ལྡན༔ ཐབས་ལམ་གནད་ལ་མཁས་མི་མཁས༔ ངེད་སྲིང་མོ་རྣམས་ལ་དྲང་པོ་ཤོད༔ ཟེར་ཞིང་ཤར་ཕྱོགས་ཀྱི་གང་དང་སླའི་ཐད་ཀྱི་ནམ་མཁའ་ལ༔ འཇའ་འོད་ཀྱི་དཀྱིལ་ན་ཉམས་འོད་འཁྱུག་ཅིང་འདུག་པ་ལ༔ ཁོ་བོ་ཡང་ཉམས་འུར་ཏེ༔ ཕ་བོང་གི་ཁ་ནས་སྒོ་སྦྲུལ་འཁྱུག་པ་འདྲ་བ་དེར༔ རྐང་པ་ས་ལ་མ་རེག་པའི་ཉམས་ཙམ་སླེབས་ནས་འདུག་ཅིང་༔ བུ་མོ་གསུམ་པོའི་དེ་ལ་ཁོ་བོས་ལན་སྨྲ་བ༔ 

			ཀྱཻ་གསོན་དང་མི་མིན་འཇའ་འོད་གཟུགས༔ 

			ཡིད་འོང་ཟབ་མོའི་དོན་སྟོན་པས༔ 

			སྐྱེ་མེད་བུ་མོ་ང་ལ་ཉོན༔ 

			ཁམས་གསུམ་འགྲོ་བའི་གཉེན་གཅིག་པུ༔ 

			གུ་རུ་པདྨ་བྱ་བ་དེ༔ 

			རང་སེམས་འདི་རང་ཡིན་ན་བསམ༔ 

			མཇལ་བའི་རེ་དོགས་ང་ལ་མེད༔ 

			དཔའ་བོ་མཁའ་འགྲོའི་སྣང་བ་དེ༔ 

			རྩ་རླུང་འཆོ་འཕྲུལ་ཡིན་ནམ་བསམ༔ 

			ལུང་བསྟན་གྱི་རེ་བ་ང་ལ་མེད༔ 

			སེམས་ཉིད་རིག་སྟོང་ཆོས་སྐུ་ལ༔ 

			ང་བདག་འཛིན་པས་འགོས་མ་མྱོང་༔ 

			གཞི་མེད་རྩ་བྲལ་དོན་རྟོགས་པས༔ 

			ལྟ་རྒྱུ་མེད་པར་ཁོ་ཐག་ཆོད༔ 

			དབྱིངས་དང་རིག་པ་དབྱེར་མེད་པའི༔ 

			བྱིང་རྒོད་རྟོག་པ་དག་སྒོམ་ང་མི་བྱེད༔ 

			གང་ཤར་ལྷུན་གྲུབ་ཐུགས་རྗེའི་རང་རྩལ་ལ༔ 

			སྐྱིལ་བཀག་སྡུག་བཙིར་སྤྱོད་པའི་ཅི་རང་བྱེད༔ 

			ཡང་གསང་ཐབས་ལམ་འདི་བཞིན་བྱེད༔ 

			རྩ་གསུམ་ཡེ་ཤེས་བུ་མོ་ལ༔ 

			ཐིག་ལེ་བདེ་ཆེན་རྣལ་འབྱོར་པས༔ 

			ལུང་རིགས་གཉིས་ཀྱི་སྦྱོར་བ་ཡི༔ 

			དགའ་བཞི་འབྲས་བུ་རང་ལ་རྙེད༔ 

			འདྲི་རྟོག་མ་བྱེད་དོན་དེ་ཆུང་༔ 

			བུ་མོ་དེ་གསུམ་བདག་ལ་བདེ་བ་གཡོ་བའི་རྟགས་རྣམ་འགྱུར་སྟོན་ཅིང་འདི་སྐད་ཟེར་རོ༔ 

			ཀྱེ་ཧོ༔ ལྟ་སྒོམ་གདེང་དང་ལྡན་པ་ཡི༔ 

			རྫོགས་ཆེན་རྣལ་འབྱོར་རས་པ་གསོན༔ 

			གཟེར་གསུམ་ཐེབ་དོན་རིག་ན༔ 

			འཁོར་བའི་རྩ་བ་ཆོད་པ་ཡིན༔ 

			དུག་གསུམ་རང་ངོ་ཤེས་ཙ་ན༔ 

			སྒོམ་པ་ཀློང་དུ་གྱུར་པ་ཡིན༔ 

			རེ་དོགས་མདུད་པ་གྲོལ་ཙ་ན༔ 

			འབྲས་བུ་མངོན་དུ་འགྱུར་བ་ཡིན༔ 

			དོན་གཉིས་འབྲས་བུ་ཐོབ་འདོད་ན༔ 

			ཕ་ནོར་འཆུག་པ་མེད་པ་ལོངས༔ 

			པདྨ་འབྱུང་གནས་ཐུགས་རྗེ་དེ༔ 

			བསླུ་བ་མེད་དོ་ངེས་ཤེས་སྐྱེས༔ 

			ཟེར་ཞིང་ནུབ་ཕྱོགས་ཀྱི་སྒང་དེའི་བྲག་ལ་ཐིམ་སོང་ངོ་༔ དེ་ནས་བདག་གི་གཏོར་མ་ཞིག་བཏང་སྟེ༔ ཕ་བོང་ཁ་ནས་བསྡད་ཡོད་པས༔ ཤུགས་སྒྲ་དང་རྟ་སྐད་གཅིག་བསྒྲགས༔ དེ་ནས་བལྟས་པའི་མདུན་གྱི་ཐད་དེ་ནས༔ མི་དཀར་པོ་དར་གྱི་ཐོད་བཅིངས་པ༔ གོས་དཀར་པོ་གསོལ་བ༔ ལག་གཡས་པ་ན་སྦ་ལྕག་དང་༔ གཡོན་པ་ན་བསེའི་གའུ་ཐོགས་པ་ཞིག་སླེབས་བྱུང་༔ རྟ་ལས་བབས་ཏེ༔ ཁོ་བོ་ལ་ཕྱག་འཚལ་ཏེ་འདི་སྐད་ཟེར་རོ༔ 

			རྗེ་བཙུན་ཆེན་པོ་ལགས༔ བདག་ནི་མུ་ལེ་གངས་ཀྱི་བདག་པོ་བྱ་བ་ལགས༔ སྔོན་སློབ་དཔོན་པདྨས་སྦས་པའི་ཆོས༔ རིག་འཛིན་ཆེན་པོ་སིངྷི་དྷྭཛས་ངེད་རྣམས་ལ་བཅོལ་བ་བྱས་པའི་ཆོས་ཡོད་པས་ལེན་དུ་བྱོན་ཟེར་ནས་ནུབ་ཕྱོགས་ཀྱི་རི་དེ་ལ་ཐིམ་མོ༔ ཡང་ཡུད་ཙམ་ཞིག་ནས༔ མི་དཀར་པོ་ལག་ན་མེ་ལོང་དང་ནོར་བུ་འཛིན་པ་གཅིག་དང་༔ མི་དཀར་པོ་ལག་ན་དར་མདུང་དང་པར་བུ་ཐོགས་པ་གཅིག་དང་༔ བུད་མེད་དཀར་མོ་དར་སྔོན་མོའི་གོས་གྱོན་པ་གཅིག་དང་གསུམ་གྱི་མགྲིན་གཅིག་ཏུ༔ ཆོས་རྗེ་ལ༔ དེང་བ་ལྗོངས་ལྷ་དཀར་པོ་དང་༔ སྒོས་རྗེ་དཀར་པོ་དང་༔ ཀླུ་སྨན་དཀར་མོ་དང་༔ ར་ཟམ་(རས་མཚམས་)གྱི་ཡ་བདུད་རྣམས་ཡིན་ནོ༔ ངེད་རྣམས་ལ་གྲིབ་དང་མི་གཙང་བ་ཕོག་པ་ཁྱེད་ཀྱི་ཐུགས་རྗེས་ཞི་བར་མཛད༔ ད་མཆོག་ཐུན་མོང་གི་དངོས་གྲུབ་ཀྱི་ཐོབ་པའི་ཆོས་ལེན་དུ་བྱོན་ཟེར་ནས་བཞུད་དོ༔ 

			དེ་ནས་ཁོ་བོ་ཡང་ཉམས་ཧར་མ་ཧུར་མར་གྱུར་ཏེ༔ བཛྲ་གུ་རུ་འཛབ་དབྱངས་འདྲེན་ཅིང་ཕྱིན་པས༔ རི་དྭགས་དམར་པོ་རྭ་ཅོ་འཁྱིལ་པ་ཞིག་ཀྱང་༔ ཁོ་བོ་སྔོན་ལ་འགྲོ་བཞིན་འདུག༔ དེ་ནས་མི་ཐར་པའི་བྲག་ཐུར་འཕྲེད་གཅིག་ལ་ཕར་ཕྱིན་པས༔ རི་དྭགས་དེ་སྔོན་ལ་རྒྱུགས་སོང་བས༔ བྲག་དབྱིབས་ཆེན་པོ་གཅིག་གིས་རྩ་བ་ན༔ རྩིག་པ་ཆུང་ངུ་བ་བརྩིགས་པ་ལ༔ བྲག་ཞུན་གྱིས་བསྡམས་པས་བྲག་དེ་ལ་མགོ་བོ་ཐུག་ཐུག་པ་ལན་གསུམ་བྱས་ནས་མི་སྣང་བར་སོང་༔ དེ་ནས་ཁོ་བོ་ཡང་ཤེས་པ་བུན་མ་བུན༔ དལ་ལོང་མ་སོང་ནས༔ རྡོ་བྲག་བཅག་པས་ནང་ནས༔ མཁལ་མ་འདྲ་བའི་རྫ་ཡི་གའུ་ཞིག་པ་བརྡབ་པས་འཆོལ་ཏེ་ཆག་གོ༔ བལྟས་པས་རྩ་སྐུད་འདྲ་བས་བསྡམས་པའི་ཤོག་རིལ་གསུམ་ལ་ལ་ཆའི་སྒྲིལ་བ་འདུག༔ དེ་ནས་ཁོ་བོ་ལོག་ཡོང་པས༔ ཕ་བོང་གི་སྟེང་དང་རི་སྣ་མཐུད་པ་ལ༔ འཇའ་ལམ་གྱི་བར་ཕུབ་ལྟ་བུའི་བརྒྱན་པའི་རྩེ་མོ་ཁོ་བོ་བསྡད་པའི་སྤྱིལ་བུར་ཟུག་ནས་འདུག་གོ༔ 

		


		
			༄༅། །སྦས་ཡུལ་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་རིམ་པ་རྣམས་བཞུགས་སོ།།





			༄༅། །སྦས་ཡུལ་སྐྱིད་མོ་ལུང་གི་ལམ་ཡིག་གེགས་སེལ་ཁ་བྱང་གི་རིམ་པ་རྣམས་བཞུགས་སོ།།

			ན་མོ་གུ་རུ༔ དབང་ཆེན་པདྨ་ཧེ་རུ་ཀ་ལ་ཕྱག་འཚལ་ལོ༔ བསམ་ཡས་མཆིམས་ཕུར༔ སློབ་དཔོན་པདྨ་འབྱུང་གནས་ཀྱིས༔ ལྷ་སྲིན་དབང་དུ་བསྡུ་བའི་ཆོ་ག་མཛད༔ བོད་ཀྱི་གཞི་བདག་ཐམས་ཅད་དམ་ལ་བཏགས་སོ༔ དེའི་ཚེ་མངའ་བདག་རྒྱལ་པོས་ཞུས་པ༔ སློབ་དཔོན་ཆེན་པོས་དངོས་སུ་ལུང་བསྟན་གསུངས་པ་ཡི༔ སྦས་ཡུལ་དེ་རྣམས་ཀྱི་ལམ་ཡིག་གསལ་བར་གསུང་དུ་གསོལ༔ ཞེས་ཞུས་སོ༔ 

			བཀའ་སྩལ་པ༔ མངའ་བདག་རྒྱལ་པོ་གསོན་ཅིག༔ སྦས་པའི་ཡུལ་བསམ་གྱིས་མི་ཁྱབ་པ་ལ༔ ཐོག་མར་ཡར་མཐོ་བའི་གནས་བསྟན་པར་བགྱི་ཡི༔ དེ་ཡང་ཀུ་ཐང་གི་སྐྱིད་ཀྱི་ཡུལ་བྱ་བ༔ དེ་ཡི་ལམ་ཡིག་ནི་འདི་ལྟ་སྟེ༔ སྦས་ཡུལ་དེའི་མཐའ་ཐམས་ཅད༔ སྒོ་དབྱེ་རན་པའི་དུས་སུ༔ མིའི་ཡུལ་དང་གྲོང་གི་ཁེངས་ཡོང༔ གཙང་ཡུལ༔ རོང་ཁ༔ ར་ཟབ་༼རས་མཚམས་༽ དང༔ ར་སྲང་༔ རྒྱ་ཡུལ༔ གཙང་ཡུལ་སྣམ་ཡུལ་གྱིས་སྟོད་ནས་བསྐོར༔ རྒྱ་རོང་༔ ཀོང་རོང་༔ གོ་རོང་ལའི་རོང་བཞི་མདོ་ན་ཡོད༔ དེའི་ཕུ་ན་བོད་ཀྱི་སྐད་སྨྲ༔ མདོ་ན་སྐད་རིགས་མི་མཐུན་པ་མང་པོ་ཡོད༔ ཡུལ་དེ་རྣམས་ཀྱི་གསེབ་ན་ཡང་༔ བྲག་དང་ནགས་ཀྱི་གསེབ་ན༔ ལུང་ཕྲན་མིས་མ་བཟུང་བ་བརྒྱ་རྩ་གཅིག་ཡོད༔ དེ་རྣམས་ཀྱི་ཧོར་དམག་དང་མཐའ་དམག་ཏུ་རུ་ཀ་ཐུབ་པས༔ མ་འོངས་པའི་དུས་ན་དགེ་བྱེད་རྣམས་བྲོས་ཤིག༔ ཡུལ་དེ་རྣམས་ཀྱི་དབུས་ན་པདྨ་བདག་གི་སྒྲུབ་གནས་བཀྲ་ཤིས་གངས་ཀྱི་ལྗོངས་བྱ་བ་ཡོད༔ དེའི་ལམ་ཕྱོགས་བཞི་ན་ཡོད༔ ཤར་སྒོ་སྐུ་ལྷ་དཔལ་བཟང་གཏད་ཡོད་པས་དེ་ལ་ཕྱིན་ནས་གངས་ལ་འགྲོ་དགོས༔ སྲོག་ཐག་དང་སྲོག་ཕུར་ཐེམ་རྐོས་ལ་འགྲོ་དགོས༔ དུས་དབྱར་ཁ་ཁ་བ་ཞུ་བའི་དུས་སུ་འཇུག་གོ༔ ལྷོ་སྒོ་ཀུ་ཐང་ཙུམ་གྱི་ཡུལ་ནས་འཇུག་སྟེ༔ སྨད་ཆུ་རྒྱུན་ཆེ་བ་གཅིག་ཡོད་པ་དེ་ལ༔ དགུན་ཆུ་ཀླུང་དུ་ཆུད་པའི་དུས་སུ༔ ཆུ་རྒྱུན་འགྲིམས་ཏེ་ཕྱིན་པས་ཐར་རོ༔ ནུབ་སྒོ་ར་ཟབ་ ༼རས་མཚམས་༽ ཀྱི་བདུད་ལྕམ་དྲལ་མཆོད་ནས༔ མདོ་ཕྱོགས་ནས་ཡར་ཤིང་ནགས་ཀྱི་གསེབ་ནས་འགྲིམས་ཏེ་ཕྱིན་པས༔ བྲག་ལ་སྔོན་གྱི་ལམ་བྲེང་ངེ་ཡོད༔ དེ་ནས་ནགས་ཚལ་ཡོད་པའི་སར་སླེབས་ཡོང་༔ འགྲོ་བའི་དུས་ནི་དཔྱིད་ཡིན་ནོ༔ བྱང་གི་སྒོ་ནི་ཀུ་ཐང་སྟོད་ཀྱི་རྐྱང་སྲིབ་བྱ་བའི་ཡུལ་ཡོད༔ དེར་ཕྱིན་ནས་ཁ་ལྷོ་ཕྱོགས་སུ་བལྟས་ལ་འགྲོ༔ 

			དེ་ནས་ཡར་ཕྱིན་པ་དང་བྲག་བཤོས་བུ་འདྲ་བ་གཅིག་ཡོད༔ དེའི་མདུན་དུ་དཀར་གསུམ་དང་མངར་གསུམ་དང་༔ སྨན་སྣ་ཚོགས་དང་རིན་པོ་ཆེ་སྣ་ལྔ་བརྡར་ལ༔ ཆབ་གཏོར་བཤམ༔ བཤོས་བུ་གྲུ་བཞི་པ་གཅིག་ལ་མདའ་དར་དང་རྒྱང་བུ་དཀར་དམར་དགུ་བཙུགས་ལ༔ ཡིག་འབྲུ་གསུམ་གྱིས་བྱིན་གྱིས་བརླབས༔ གནས་དེ་ན་ལྷ་བཙན་རྡོ་ཁྱུད་གནས་པས་དེ་ལ་དབུལ་ལོ༔ ངག་ཏུ་འདི་སྐད་བརྗོད་དེ༔ སློབ་དཔོན་པདྨ་འབྱུང་གནས་ཀྱིས༔ བོད་ཀྱི་དོན་དུ་སྦས་པའི་ཡུལ༔ སྐྱིད་མོ་ལུང་དུ་འགྲོ་བ་ཡིན་པས༔ སྔོན་གྱི་དམ་ཚིག་དྲན་པར་གྱིས་ལ༔ མཆོད་པ་དམ་པ་འདི་བཞེས་ཤིག༔ ཅེས་བྱ་སྟེ༔ དམ་བདར་རོ༔ དེ་ནས་ཡར་ཕྱིན་པ་དང་རྡོ་ཁྱི་ཉལ་བ་དང་འདྲ་བ་གཅིག་ཡོད༔ དེ་ལ་བཙན་གཅིག་གནས་པས་དེར་སླེབས་པ་དང་༔ བཤོས་བུ་དམར་པོ་གྲུ་གསུམ་པ་གཅིག་ལ་མདའ་དར་དམར་པོ་གཅིག་བཙུགས་ལ་བྱིན་གྱིས་བརླབས་ཏེ་དབུལ༔ བདེན་པ་བདར་ཏེ་འགྲོ་འོ༔ དེ་ནས་ཡར་ཕྱིན་པ་དང་བྲག་མི་ལངས་པ་འདྲ་བ་གཅིག་ཡོད༔ དེ་ལ་བདུད་གཅིག་གནས་པས་བཤོས་བུ་ཟུར་གསུམ་པ་གཅིག་ལ༔ རྒྱང་བུ་ནག་པོ་བདུན་བཙུགས་ལ་བྱིན་བརླབ་བྱ༔ གསེར་སྐྱེམས་དང་བདེན་པ་བདར་ལ་འགྲོ་འོ༔ དེ་ནས་ཡར་ཕྱིན་པ་དང་ལ་ཐོག་ཏུ་སླེབ་བོ༔ དེ་ནས་ཁ་ཤར་དུ་བལྟས་ཏེ་ཐུར་གསེག་ལ་འགྲོ༔ དེ་ནས་ལུང་ནང་གཅིག་ཏུ་སླེབས་པ་དང༔ བྲག་དང་ཆུ་འཐབ་གཅིག་ཡོང༔ འགྲོ་ས་མེད་པ་འདྲ་བ་གཅིག་ཡོད་པ་ནས་དེར་སླེབས་པ་དང༔ སྔོན་སློབ་དཔོན་པདྨ་འབྱུང་གནས་ཀྱིས་སྒོ་སྲུང་སྒོས་རྗེ་དཀར་པོ་དང༔ ལྷ་མ་སྲིན་སྡེ་བརྒྱད་གནས་དེར་དམ་ལ་བསྡུས་བཀའ་བསྒོ་སྟེ༔ འདི་སྐད་ཅེས་གསུངས་སོ༔ 

			ཧཱུྃ༔ དབང་ཆེན་པདྨ་ཧེ་རུ་ཀས་༔

			དམ་ལ་བཏགས་པའི་ལྷ་སྲིན་རྣམས༔ 

			མི་འདུ་བ་ཡི་དབང་མེད་ཀྱིས༔ 

			ང་ཡི་བཀའ་འདི་བཙན་པར་གྱིས༔ 

			ངའི་གནས་འདི་སྲུང་བར་གྱིས༔ 

			མ་འོངས་ལྔ་བརྒྱའི་མཐའ་མ་ལ༔ 

			མཐའ་ཡི་དམག་བཞི་གཡོས་ནས་ཀྱང༔ 

			བོད་ཁམས་འཇོམས་པའི་དུས་བྱུང་ཚེ༔ 

			དགེ་བྱེད་ང་ཡི་བརྒྱུད་འཛིན་དང༔ 

			ཆོས་སྐྱོང་རྒྱལ་པོའི་གདུང་རྒྱུད་རྣམས༔ 

			པདྨའི་སྒྲུབ་གནས་འཚོལ་དུ་འོང་༔ 

			དེ་ཚེ་སྒོ་འདི་བསྟན་པར་གྱིས༔ 

			དུས་མིན་སྐྱེ་བོ་མ་གཏོང་ཞིག༔ 

			ཨ་ཡ་མ་ཙ་དུ་ཏྲཱི་ས་ན་ག་ཀྵ་ཕུ་ཨེ་ས་མ་ཡ་ཧྲཱིཾ་ཧྲཱིཾ༔ ཞེས་བདུད་རྩི་པར་བུ་གང་འདོད་ཡོན་ལྔ་རུ་བྱིན་གྱིས་བརླབས་ཏེ་བསྔོས་པས༔ མ་འོངས་པའི་དུས་ན་ལུང་པ་དེ་རུ་སུ་གང་གིས་ཕྱིན་ཀྱང༔ སྡེ་བརྒྱད་ཀྱི་ཆོ་འཕྲུལ་སྣ་ཚོགས་འོང་སྟེ༔ ཁུས་སྒྲ་དང་༔ བུ་ཡུག་དང་༔ ས་མུན་སྲོ་བ་དང་༔ ས་རྡོ་ཉིལ་བ་འོང་༔ སྒོ་ངེས་པར་འབྱེད་པའི་དུས་སུ༔ གནས་དེར་ས་གཞི་བྱིན་གྱིས་བརླབས་པ་དང་༔ ཚོགས་དང་གཏོར་མ་རྒྱ་ཆེན་པོ་ཤོམས༔ ཡི་དམ་ལྷ་ཡི་ཐུགས་དམ་སྐོངས༔ སློབ་དཔོན་པདྨ་འབྱུང་གནས་ལ་གསོལ་བ་ཐོབ༔ ཆོས་སྐྱོང་ལ་གཏོར་མ་གཏོང་ཞིང་བཀའ་བསྒོ༔ སྡེ་བརྒྱད་ལ་གཏོར་མ་བསྔོ་ཞིང་བདེན་པ་བདར་རོ༔ 

			དེ་ལྟར་ཞག་གཅིག་བྱས་ཏེ༔ སྔ་དྲོ་ལ་ལྷོ་ནུབ་ཀྱི་ཕྱོགས་ལ་བལྟས་ཏེ་ཡར་འཛེགས་ཕྱིན་པས་བྲག་བཟང་པོ་གཅིག་གི་ངོས་ལ་རྩི་ཤིང་བན་བུན་སྐྱེས་པ་ཡོད༔ སློབ་དཔོན་པདྨ་འབྱུང་གནས་ཀྱིས་བྲག་ལ་ཕུར་པ་བཏབ་པ་ཡོད༔ དེ་ཡི་སྟེང་ན་བྲག་གི་ཐེམ་པ་འདྲ་བ་ཡོད༔ དེ་ནས་ཡར་འཛེགས་ཕྱིན་པ་དང༔ ཐུར་གསེག་འཕྲེད་ལ་འགྲོ་དགོས་པའི་བྲག་མིས་མི་ཐར་བ་འདོམ་གསུམ་ཙམ་ཡོད༔ དེ་ལ་སྲོག་ཐག་བཏགས་ལ་འགྲོ༔ དེ་ནས་འཕྲེད་གཅིག་ལ་ཕར་ཕྱིན་པ་དང་༔ ཡུལ་སྐྱིད་མོ་ལུང་གི་ནང་ཐམས་ཅད་མཐོང་ངོ་༔ ལུང་པའི་དབྱིབས་ནི་པདྨའི་འདབ་མ་འདྲ༔ རྩ་བ་ཤར་ལྷོ་མཚམས་སུ་བསྟན༔ འདབ་གཤོག་ནུབ་བྱང་གི་མཚམས་སུ་རྒྱས༔ གཞུང་ཆུ་ཡུལ་གྱི་དབུས་སུ་འདུས་ཏེ༔ ཤར་ལྷོའི་མཚམས་སུ་འབབ༔ ཡུལ་གྱི་དཀྱིལ་སྟོད་ན་ཕ་བོང་དཀར་པོ་གུར་ཕུབ་པ་དང་འདྲ་བ་དང་རང་བྱུང་གི་མཆོད་རྟེན་ཡོང་༔ ནུབ་བྱང་གི་ཕྱོགས་ན་མཚོ་གཅིག་ཡོད༔ དེ་ལ་ཀླུ་གཏེར་བཅུག་ཅིང་ཀླུ་སྨན་མཆོད་པས་ཚྭ་མཚོ་ཡོད༔ བྱང་ཤར་ན་གད་པ་དང་བྲ་མའི་ནགས་ཡོད༔ དེ་ལ་བཙན་དང་དམུ་སྨན་མཆོད་པས་གསེེར་ཁ་ཡོད༔ ཡུལ་གྱི་སྟོད་དུ་བོད་ཀྱི་ནས་སྐྱེ༔ སྨད་དུ་འབྲས་སྐྱེ༔ རིན་ཆེན་སྣ་ལྔའི་ས་གཞི་ཡོད༔ གཏེར་ཁ་ཉི་ཤུ་རྩ་གཅིག་སྦས་ཡོད༔ གྲུབ་པ་ཐོབ་པའི་གནས་བདུན་ཡོད༔ གནས་དེར་ཕྱིན་པས་བཀྲ་ཤིས༔ སྡོད་པས་ཉམས་དགའ༔ གདོང་ཐག་ཉེ༔ བགྲོད་སླ་བ༔ ས་ཡུལ་གཅིག་ལ་འདི་བཟང་༔ མཚོ་ཚད་གཅིག་ལ་འདི་དགའོ༔ མ་འོངས་པའི་དུས་ན་གསང་སྔགས་ཀྱི་བསྟན་པ་དར་ཞིང་རྒྱས་པ་འདིར་འོང་བས༔ ཆོས་བྱེད་པའི་རྣལ་འབྱོར་དང༔ ཆོས་སྐྱོང་གི་རྒྱལ་པོ་དང༔ དགེ་བ་བྱེད་པའི་རིགས་རྣམས་ཡུལ་འདི་ཟུངས་ཤིག༔ ཡུལ་འདིའི་དབུས་སུ་གྲོང་ཁྱེར་སུམ་བརྒྱ་འཚོ༔ མཐའ་ཡི་ལུང་ཕྲན་ལ་དམངས་ཕལ་པའི་གྲོང་ཁྱེར་སྟོང་འཚོ༔ ཞེས་གསུངས་སོ༔ སྦས་ཡུལ་སྐྱིད་མོ་ལུང་གི་ལམ་བྱང་རྫོགས་སོ༔ ས་མ་ཡ༔ རྒྱ་རྒྱ་རྒྱ༔ 

			གེགས་སེལ་བཞུགས་སོ༔ 

			སློབ་དཔོན་པདྨ་འབྱུང་གནས་ཀྱིས༔ སྦས་ཡུལ་སྐྱིད་མོ་ལུང་གི་གནད་ཀྱི་གེགས་སེལ་གསུངས་པ༔ ཡུལ་འདིའི་མཐའ་རི་ཕལ་ཆེར་གངས་ཀྱིས་བསྐོར་ཡོད༔ ཤར་རི་ལེགས་ཏེ་གངས་ཚན་ཆུང༔ དེ་ལ་སྲིད་པའི་ལྷ་བདུན་གནས༔ ལྷོ་གངས་རི་བརྗིད་ཆེ་སྟེ་འཇམ༔ དེ་ལ་མུ་ལེ་གངས་ཀྱི་བདག་པོ་གནས༔ ནུབ་ཀྱི་གངས་རི་གཟེངས་མཐོ༔ དེ་ལ་སྐྱིད་ཀྱི་ལྗོངས་ལྷ་དཀར་པོ་གནས༔ མདུན་གྱི་མཚོ་ལ་ཀླུ་སྨན་དཀར་མོ་གནས༔ བྱང་གི་གངས་བྲག་སྐྱོར་སྐོར་བ་འདྲ་བ་ལ་སྒོས་རྗེ་དཀར་པོ་གནས༔ ཡུལ་དེར་འགྲོ་བ་དང་སྡོད་པ་རྣམས༔ སྤྱིའི་རིམ་འགྲོ་ཆབ་གཏོར་དང་ཀླུ་གཏོར་མང་པོ་ཐོངས༔ ཐབ་གཞོབ་སྤང་ངོ༔ ལམ་དུ་འཇུག་པ་ལ་གེགས་སེལ་ཐབས་ལ༔ དོན་རྣམ་པ་གསུམ་སྟེ༔ རྟོགས་པ་དང་ལྡན་པའི་རྣལ་འབྱོར་པས༔ བདེན་པ་བདར་ཞིང་ཕྱིན་པ་ཙམ་གྱིས་རྩོལ་པ་མེད་པར་སླེབ་བོ༔ 

			ཡང་རྟེན་འབྲེལ་ཐབས་ལ་མཁས་པས་སྲུང་བ་དང་ལྡན་པར་བྱ་སྟེ༔ གཡའ་རི་དང་གངས་གོང་བརྒྱུད་ན་ཡང་༔ ཡུལ་དེའི་གནས་ཚུལ་དང་དབྱིབས་མཐོང་ས་ཡོང་ངོ༔ ཡུལ་དེ་བཙལ་བའི་དུས་ལ་བབ་པའི་ཚེ༔ ལམ་ཕྱོགས་བཞི་ན་ཡོད་ཀྱང་༔ འཇུག་སྒོ་བྱང་གི་རྐྱང་སྲིབ་བཟང༔ དེའི་ལུང་པ་ན་བྲག་བཤོས་བུ་འདྲ་བ་ལ་བཙན་གནས་པས༔ དེ་མ་མཆོད་ན་ལྷ་ནད་མགོ་བོ་ན་བ་དང་མཁྲིས་པ་སྐྱུགས་པ་ཡོང་བས་དེ་མཆོད་པ་གལ་ཆེའོ༔ དེ་ནས་ཡར་ཕྱིན་པ་དང་རྡོ་ཁྱི་ཉལ་བ་འདྲ་བ་གཅིག་ལ༔ བཙན་གནས་པས་དེ་མ་མཆོད་ན་བར་ཆད་དུ་མགོ་ན་བ་དང་འཁྲུ་སྐྱུག་ཡོང་བས་དེ་མཆོད་པ་གལ་ཆེའོ༔ དེ་ནས་ཡར་ཕྱིན་པས་བྲག་མི་རེངས་ལངས་པ་འདྲ་བ་ལ༔ དེ་ལ་བདུད་གཅིག་གནས་པས་དེ་མ་མཆོད་ན་ཕོ་ལོག་དང་སྐྱུགས་པ་ཡོང་བས་དེ་མཆོད་པ་གལ་ཆེའོ༔ བྲག་དང་ཆུ་འཐབ་ཀྱི་ཐུག་པ་དེ་ལ་དམུ་དང་བདུད་དང་བཙན་གསུམ་ཀ་གནས་པས་དེ་མ་མཆོད་ན་སྨྱོ་འབོག་དང་ཁ་ཆར་བུ་ཡུག་དང་༔ ས་མུན་སྲོས་པ་དང་༔ བར་ཆད་སྣ་ཚོགས་འོང་བས་ཚོགས་དང་གཏོར་མས་བསྐང་ཞིང་མཆོད་པ་གལ་ཆེའོ༔ ཐེམས་ཟུག་པོ་དེ་ལ་འགྲོ་བའི་ཚེ༔ ལྕགས་ཀྱི་ཐེའུ་བཟང་པོས་མི་ཐར་བ་བརྐོ་ཞིང༔ སྲོག་ཐག་བཟང་པོ་ལ་རིགས་པས་དཔྱད་ཅིང་འགྲོ་བ་གལ་ཆེའོ༔ ནང་དུ་སླེབས་པ་དང་རི་དྭགས་སྣ་ཚོགས་མི་ལ་བྲོས་མི་ཤེས་པ་ཡོད༔ འབྲུ་སྣ་ཚོགས་ཡོད༔ སོ་ནམ་གྱི་ལག་ཆ་སྣ་ཚོགས་པ་སྦས་ཡོད༔ ཆོས་གཏེར་མང་པོ་སྦས་ཡོད༔ འཛེང་རྡོ་དཀར་པོ་ཐོད་པ་ཁ་སྦྱར་བ་འདྲ་བའི་ནང་ན་ཚེ་ཆུ་གཏེར་དུ་སྦས་པ་ཡོད༔ དེ་ལྟ་བུའི་གནས་སུ་འགྲོ་བ་ལ་ས་བཙན་ཞིང་གཏེར་སྲུང་གཉན་པས་སུ་རུང་རུང་གིས་མི་རྙེད་པས་མི་ཐར་རོ༔ པདྨ་ང་ཡི་བྱིན་རླབས་ཀྱིས༔ ལས་དང་སྐལ་བ་ལྡན་པ་གཅིག་གིས་མ་འོངས་པའི་དུས་ན་སྒོ་ཕྱེ་བར་འགྱུར་རོ༔ ཞེས་གསུངས་སོ༔ ས་མ་ཡ༔ རྒྱ་རྒྱ་རྒྱ༔ བྱང་ཟང་ཟང་ལྷ་བྲག་གི་སྐེད་ནས་རིག་འཛིན་རྒོད་གྱི་ལྡེམ་འཕྲུ་ཅན་གྱིས་བཏོན་པའོ༔ 

			ལམ་ཡིག་གསལ་བའི་སྒྲོན་མེ་བཞུགས༔ སློབ་དཔོན་པདྨས་ཕྱི་རབས་ཀྱི་དོན་དུ་སྦས་ཡུལ༔ གསང་བའི་གནས་འདི་ཤིན་ཏུ་ཁ་བ་ཅན་གྱི་ཡུལ་འདི་ན་མང་པོ་ཡོད་པ་ལ༔ སྒོས་བྱེ་བྲག་ཏུ་བསྟན་པ་ལ༔ སྦས་ཡུལ་ལུང་སྐོར་གཅིག་ནི༔ ལྔ་བརྒྱའི་དུས་ན་སྲོག་ཐར་བ་མེད་པས༔ ས་བཟང་པོ་ཁ་ཟས་ཡོད་ས༔ མི་གཞན་གྱི་གཙེར་བ་མེད་པ༔ ལས་དཀར་པོ་དགེ་བ་ལ་སྤྱོད་པ་ཡོད་དེ༔ སྔོན་གྱི་གྲུབ་ཐོབ་རྣམས་ཀྱི་གནས་སྦས་ཡུལ་གཅིག་ནི༔ ཀུ་ཐང་གི་ཡུལ་ན་ཡོད་དོ༔ མིང་ཡང་ཀུ་ཐང་སྐྱིད་ཀྱི་ཡུལ་ཟེར་རོ༔ དེ་ཡང་ཕྱོགས་བཞི་གངས་ཀྱི་ར་བས་བསྐོར་ནས་ཡོད༔ དེ་ལ་ཕྱོགས་ཀྱི་ཕྱི་སྐོར་ཐམས་ཅད་ནི༔ ཀུ་ཐང་གི་ཡུལ་ཙུམ་ལ་སོགས་པ་དང་༔ རོང་མཁར་དང་༔ མཉམ་ཡུལ་དང་༔ གཏིང་ན་བར་རོང་བཞི་དང་༔ ར་ཟམ་ ༼རས་མཚམས་༽ དང་༔ ར་སྲང་དང་༔ གཙང་དང་གཙང་ཡུལ་དང་༔ རྒྱ་དང་རྒྱ་རོང་དང་༔ ཀོ་དང་ཀོ་རོང་དང༔ གོོ་དང་གོ་ལ་སོགས་པ་ཡོད་དོ༔ སྐལ་དང་གྱ་རོང་ལ་སོགས་པ་སྐད་རིགས་མི་མཐུན་པ་མང་པོ་ཡོད༔ བྲག་དང་ནགས་དང་ལུང་ཕྲན་མིས་མ་བཟུང་བ་བརྒྱ་རྩ་ཡོད༔ ལྔ་བརྒྱའི་དུས་ན་ཡུལ་དེ་དག་ཏུ་མི་གང་དང་གང་གིས་བྲོས་ཀྱང་ཐར་རོ༔ བྱེ་བྲག་ཏུ་དགེ་བྱེད་ཀྱིས་ཐར་རོ༔ སུ་རུང་རུང་གིས་སྒོ་རྙེད་པ་དཀའ་འོ༔ ལྔ་བརྒྱའི་དུས་ན་དེར་བྲོས་དགོས༔ ཁྱད་པར་དུ་དམག་རིགས་དགུ་བོད་འདིར་འོང་བས༔ དེ་དུས་ཧོར་དང་ཏུ་རུ་ཀའི་དམག་ཡོང་བས་བྲོས་དགོས་སོ༔ 

			ཐག་ཉེ་ལ་བགྲོད་སླ་བ་ཀུ་ཐང་གི་གཏིང་ཡིན་ནོ༔ དེའི་ནང་ནས་ཀུ་ཐང་སྐྱིད་ཀྱི་ཡུལ་ཡང་ཟེར་རོ༔ བཀྲ་ཤིས་གངས་ཀྱི་ལྗོངས་ཀྱང་ཟེར་རོ༔ ས་ཡུལ་གཅིག་ལ་བཟང་ངོ༔ མཚོ་ཚད་གཅིག་ལ་འདི་དགའ་འོ༔ ལྷོ་ཚད་དང་ཆུ་དུག་མེད༔ སྔོ་ཟས་སྔོ་སྤུ་མང་༔ ཤིང་ཐོག་དང་རྩི་ཤིང་མང་༔ གཏེར་ཁ་ཉི་ཤུ་རྩ་གཅིག་ཡོད༔ གྲུབ་པ་ཐོབ་པའི་གནས་བདུན་ཡོད༔ སྒོ་ཕྱོགས་བཞི་ན་རེ་རེ་ཡོད༔ ལས་ཅན་གྱིས་ཕྱིན་པ་ན་སྒོ་རེ་རྙེད་དོ༔ རྒྱ་རྒྱ་རྒྱ༔ བཀྲ་ཤིས༔ དག་པའི་ཡུལ་དེར་འགྲོ་བ་ལ་གཞི་བདག་གཉན་པོ་ཡོད་པས་ཆབ་གཏོར་དང་ཀླུ་གཏོར་ཐོངས༔ བདེན་པ་བདར་བ་དང་༔ སྡེ་བརྒྱད་མཆོད་པ་དང་ཆ་གསུམ་མང་དུ་བྱའོ༔ ས་འབྱེད་པ་ལ་དགེ་སློང་དང་སྔགས་པ་དང༔ བོན་པོ་དང་དགེ་བྱེད་དགོས་སོ༔ ཐབ་ལ་འཛེམ་པ་གལ་ཆེའོ༔ གཞི་བདག་མ་དགའ་ན་ཁ་ཆར་དང་ནག་བུན་གྱིས་སྒྲིབ་ནས་སྒོ་རྙེད་པར་དཀའ་འོ༔ རྒྱ་རྒྱ་རྒྱ༔ ཨི་ཐི༔ 

			སྐྱིད་ཀྱི་ཡུལ་གྱི་ནང་སྒོ་འབྱེད་པའི་ལྡེ་མིག་ལ༔ ལས་དང་སྐལ་བ་ལྡན་པ༔ བློ་དགེ་བ་ལ་བཀོལ་བ་བྱམས་དང་སྙིང་རྗེ་དང་ལྡན་པ༔ དེ་ལྟ་བུ་ཞིག་གི་རྣལ་འབྱོར་པ་དགོས་སོ༔ ས་སྒོའི་ལམ་ཕྱོགས་བཞི་ན་ཡོད༔ གང་ནས་འགྲོ་ཡང་དགེ་སློང་ཞིང་དག་པས་ཆབ་གཏོར་ཀླུ་གཏོར་ཐོངས༔ སྔགས་པ་བྱིན་རླབས་དང་ལྡན་པ་རྟ་མགྲིན་ནམ་ཕྱག་རྡོར་གྱི་སྒྲུབ་པ་བྱའོ༔ སྡེ་བརྒྱད་ལ་བདེནཔ་བདར་རོ༔ གསེར་སྐྱེམས་ཐོངས༔ བོན་པོས་སྡེ་བརྒྱད་མཆོད༔ ཕྱིའི་སྒོ་བ་ཡུལ་ལྷ་དཔལ་བཟང་ཡོད་པས་དེ་ལ་མཆོད་པ་བྱའོ༔ ནང་གི་སྒོ་བ་སྐྱིད་ཀྱི་ལྗོངས་ལྷ་དཀར་པོ་བྱ་བ་ཡོད་པས་དེ་ལ་འབྲུ་སྣ་ལ་རིན་ཆེན་བདར་ལ་མཆོད༔ ལྩམ་མོ་ཀླུ་སྨན་དཀར་མོ་བྱ་བ་ཡོད་པས་དེ་ལ་འབྲུ་སྣ་ལ་རིན་ཆེན་བརྡར་བས་མཆོད༔ ཀླུ་མཆོད་བྱའོ༔ 

			གསང་བའི་སྒོ་བ་སྒོས་རྗེ་དཀར་པོ་ལ་སོགས་པ་བཞི་ཡོད་པས་བཤོས་བུ་དང་དར་དཀར་དམར་དབུལ༔ ལྷོ་ཕྱོགས་ན་མུ་ལེ་གངས་ཀྱི་བདག་པོ་ཡོད་པས་དེ་ལ་འབྲུ་མཆོད་གསེར་སྐྱེམས་དབུལ༔ ༼ར་ཟམ༽ རས་མཚམས་ཀྱི་བདུད་ལྕམ་དྲལ་ལ་གསེར་སྐྱེམས་ལ་ཐོངས༔ གཞི་བདག་ལ་གཏོར་མ་ལ་ཐོངས༔ དེ་ལྟར་བྱས་པས་སྒོ་འབྱེད་དོ༔ དེ་ཡང་སྒོ་འབྱེད་པའི་དུས་བཞི་རྩད་ཆོད་པའི་དུས་གཅིག་ན༔ ཞག་བཅུ་ན་སྤྲིན་མེད་དྭངས་པ་གཅིག་ཡོང་བས༔ དེའི་དུས་སུ་བཙལ་བས་རྙེད་དོ༔ ཡང་ན་དབང་འོར་ལྗང་པ་ཡོད་པའི་དུས་སུ༔ ཞག་བཅུ་ན་སྤྲིན་མེད་དྭངས་པ་གཅིག་ཡོང་པས་དེའི་དུས་སུ་བཙལ་བས་རྙེད་དོ༔ དེ་ཡང་ས་ཡུལ་དེ་གངས་ཀྱིས་བསྐོར་ཡོད་དོ༔ སྒོ་གཅིག་གངས་ལ་འགྲོ་དགོས༔ ཕུར་པ་དང་ཐག་པ་དང་ཐེམ་པ་བརྐོས་ལ་འགྲོ་དགོས༔ སྒོ་གཅིག་ལ་ཤུལ་ལམ་བྲེང་ངེ་ཡོད༔ ཤིང་ནགས་གསེབ་ལ་འགྲིམ་དགོས༔ དེ་དག་ཀུན་ལ་གནམ་དྭངས་དུས་མིན་པ་རྙེད་དཀའོ༔ རྙེད་ན་ཡུལ་གཅིག་ལ་དགའ་འོ༔ མཐའ་བཙན་པ༔ འབྲུ་གང་བཏབ་པ་སྨིན་པ་སྐྱིད་ཀྱི་ཡུལ་ལོ༔ ལམ་ཡིག་གསལ་སྒྲོན་མ་ལགས༔ ལས་འཕྲོ་གཅིག་དང་འཕྲད་པར་ཤོག༔ རྒྱ་རྒྱ༔ 

			སྙིང་བྱང་བཞུགས་སོ།

			སྙིང་བྱང་བཞུགས༔ ཨེ་མ་ཧོ༔ བསམ་ཡས་མཆིམས་ཕུའི་བྲག་དམར་ལ༔ རྒྱལ་པོའི་བླ་གཏེར་སྦེད་པའི་ཚེ༔ གུ་རུ་རིན་པོ་ཆེ་པདྨ་འབྱུང་གནས་ལ༔ ཆོས་རྒྱལ་ཆེན་པོ་ཁྲི་སྲོང་ལྡེ་བཙན་གྱིས་ཞུས་པ༔ ཀྱེ་སློབ་དཔོན་ཆེན་པོ་ལགས༔ བདག་དང་སེམས་ཅན་ཐམས་ཅད་ལ༔ གུ་རུ་རིན་པོ་ཆེ་ཉིད་ཕ་བས་བཀའ་དྲིན་ཆེ༔ མ་བས་ཐུགས་བརྩེ་ལྡན༔ དུས་གསུམ་མཁྱེན་པས་ས་ལེ་གཟིགས༔ ཨེ་མ་ཧོ༔ བཀའ་དྲིན་ཅན༔ གཏེར་འདི་སྦ་དགོས་པའི་རྒྱུ་གང་ལགས༔ དུས་ནམ་གྱི་ཚེ་འདོན༔ འདོན་མཁན་ཇི་ལྟ་བུ་ཞིག་མཆིས༔ འདོན་པའི་ཡོན་ཏན་གང་ལགས་ཞེས་ཞུས་སོ༔ 

			གུ་རུས་བཀའ་སྩལ་པ༔ ཀྱེ་རྒྱལ་པོ་ཆེན་པོ་གསོན་ཅིག༔ ཨོ་རྒྱན་པདྨ་འབྱུང་གནས་བདག་གིས༔ པུར་རྒྱལ་བོད་ཀྱི་ཡུལ་ཁམས་སུ༔ གཏེར་ཆེན་པོ་བརྒྱ་དང་རྩ་བརྒྱད་སྦས༔ གཏེར་ཕྲན་བྱེ་བ་གཅིག་སྦས༔ གཏེར་ཡང་ཕྲན་ས་ཡ་གཅིག་སྦས་ཏེ༔ དེ་ཐམས་ཅད་རྒྱལ་པོ་ཉིད་ཀྱི་གདུང་རྒྱུད་དང་༔ བོད་ཀྱི་ཆོས་བྱེད་ཀུན་གྱི་དོན་ལགས་སོ༔ ཁྱད་པར་བསམ་ཡས་བྲག་དམར་གྱི་གཏེར་འདི༔ སངས་རྒྱས་ཤཱཀྱ་ཐུབ་པའི་བསྟན་པ་གནས་ཀྱི་རིང་ལ༔ ཆོས་སྐྱོང་རྒྱལ་པོའི་གདུང་རྒྱུད་མི་ཆད་པར་བྱ་བའི་ཕྱིར་ལགས་སོ༔ གཞན་ཡང་ཏི་སེ་ལ་སོགས་ཏེ་གངས་རི་ཆེན་པོ་བཅུ་གསུམ༔ མ་ཕམ་ལ་སོགས་ཏེ་བཀྲ་ཤིས་པའི་མཚོ་བརྒྱད༔ དཔལ་གྱི་དགེ་གནས་ལ་སོགས་པའི་བྱིན་གྱིས་བརླབས་པའི་གནས་ཉི་ཤུ་རྩ་གཅིག༔ རྒྱལ་པོ་ཉིད་ཀྱི་གདུང་རྒྱུད་ལ་ཕན་པའི་ཕྱིར༔ རྒྱལ་པོའི་བླ་གཏེར་མང་དུ་སྦས་སོ༔ འདོན་པའི་དུས་ནི༔ རྒྱལ་པོའི་གདུང་རྒྱུད་ཉམས་དམས་པའི་དུས་སུ༔ པདྨ་བདག་གིས་བྱིན་གྱིས་བརླབས་པའི་རེས༔ གཏེར་མཛོད་རིམ་གྱིས་འདོན་ནས་བསྟན་པ་ཡུན་སྲིང་བར་འགྱུར་རོ༔ ཁྱད་པར་དུ་བྲག་དམར་དུ་སྦས་པའིགཏེར་མཛོད་འདི༔ བྲག་སྒོ་ནུབ་ལ་འབྱེད་པ་དང་༔ འདི་ནས་ལྷོ་ནུབ་ཀྱི་མཚམས་དཔག་ཚད་བཅུ་བཞི་འདས་པ་ན༔ རྒྱལ་པོའི་བླ་གཏེར་སྦས་པའི་ཡུལ་བཀྲ་ཤིས་གངས་ཀྱི་ལྗོངས་ཞེས་བྱ་བ་གཅིག་ཡོད༔ དེ་ཡི་གནས་བཙལ་བ་དང་༔ ་རྒྱལ་པོའི་བླ་གཏེར་གསོ་བའི་དུས་ལ་བབ༔ གསོ་པའི་ཡོན་ཏན་ནི༔ བོད་ན་གནས་པའི་བླ་གཏེར་གང་གསོས་པའི་ས་ཕྱོགས་སུ་སངས་རྒྱས་ཀྱི་བསྟན་པ་དར་བར་འགྱུར༔ རྒྱལ་པོའི་གདུང་རྒྱུད་དང་༔ དགེ་བྱེད་ཐམས་ཅད་རྒྱལ་བར་འགྱུར་རོ༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ༔ བདག་རྒྱལ་པོའི་བླ་གཏེར་སྦས་པའི་གནས་བཀྲ་ཤིས་གངས་ཀྱི་ལྗོངས་ཞེས་བྱ་བ་དེ༔ དུས་ནམ་གྱི་ཚེ་སྒོ་ཕྱེ་ལགས༔ ཡུལ་གྱི་འཛིན་ལུགས་ཇི་ལྟར་བགྱི༔ བླ་གཏེར་གསོ་ཐབས་ཇི་ལྟར་ལགས༔ བླ་གཏེར་ནི་དུ་གནས༔ མ་འོངས་པའི་དོན་དུ་བཀའ་གནང་བར་ཞུ་འཚལ༔ ཞེས་ཞུས་སོ༔ 

			རྒྱལ་པོ་ཆེན་པོ་གསོན་ཅིག༔ སྤྱིར་རྒྱལ་པོའི་བླ་གཏེར་ཐམས་ཅད་གསོ་བའི་ཐབས་མཁས་པས་གང་ན་གནས་པའི་སར་ཕྱིན་ལ་གསོ་བར་བྱ༔ ཁྱད་པར་དུ་ཏི་སེ་དང་བསམ་ཡས་སུ་གསོས་པས་ཐམས་ཅད་བཀྲ་ཤིས་པར་འགྱུར་རོ༔ ཁྱད་པར་བླ་གཏེར་མ་བུ་འཛོམས་ཤིང་ཡོན་ཏན་ཚང་བ་གཅིག་མང་ཡུལ་གུང་ཐང་གི་ལྷོ་ནུབ་བཀྲ་ཤིས་གངས་ཀྱི་ལྗོངས་ཞེས་བྱ་བ༔ རི་བཙན་ལ་བཀྲ་ཤིས་པའི་གནས་གཅིག་ཡོད༔ ཇི་ལྟར་གནས་པ་བསྟན་པ་ནི༔ ཀུ་ཐང་ཞེས་བྱ་བ་ས་མཐོ་རི་བཙན་༼གཙང་༽མཐའ་བཞིར་རྒྱས་ཏེ་རྟེན་འབྲེལ་བཟང་བས༔ བླ་གཏེར་སྦ་བའི་ས་བཟང་༔ དེའི་དབུས་ན་བྲག་རིན་པོ་ཆེ་སྒྲོམ་བུ་ལྟ་བུའི་དབུས་ན༔ བཀྲ་ཤིས་དཔལ་བཟང་གི་རི་ཞེས་བྱ་བ་བྲག་རི་གཟེངས་མཐོ་བ༔ ལྷུན་སྟུག་པ༔ བརྗིད་ཆེ་བ་གཅིག་ཡོད༔ སྔོན་གྱི་དུས་ན་བྱང་ཆུབ་སེམས་དཔའ་རིགས་གསུམ་མགོན་པོས་བྱིན་གྱིས་བརླབས་པའི་གནས༔ པདྨ་བདག་དང་རིག་འཛིན་རྣམ་པ་བདུན་གྱིས་སྒྲུབ་པ་བྱས་པའི་ས་ཁྱད་པར་འཕགས་པའི་ཡུལ་ཡིིན་ནོ༔ དེའི་སྐེད་སྟོད་ན་བྲག་རིན་པོ་ཆེ་ཡི་འབུར་འདྲ་བ་ཡོད༔ དེ་ནས་ཕར་ཁྲོ་ཆུས་བསྡམས་པའི་སྒོ་ཡོད༔ དེའི་ནང་ན་བྲག་ཕུག་ཀ་བ་གཉིས་ཀྱིས་བཏེག་པ་གཅིག་ཡོད༔ དེའི་ནང་ན་གཏེར་འདི་རྣམས་ཡོད༔ ལྷའི་དབང་པོ་བརྒྱ་བྱིན་གྱི་དབུ་རྒྱན་ཡིད་བཞིན་གྱི་ནོར་བུ་ཡོད་པ་ཡང་དག་པར་རྫོགས་པའི་སངས་རྒྱས་ལ་ཕུལ་བ་ཡོད༔ གསང་བའི་བདག་པོས་རྒྱལ་པོ་ཛཱའི་ཁང་སྟེང་དུ་ཕབ་པའི་བཻཌཱུརྱ་ཞུན་མས་བྲིས་པའི་གླེགས་བམ་ཡོད༔ འཕགས་པ་འཇམ་དཔལ་གྱི་ཕྱག་མཚན་ཨིནྡྲ་ནཱི་ལ་ལས་གྲུབ་པའི་རལ་གྲི་མཐོ་གང་བ་ཡོད༔ འཕགས་པ་སྤྱན་རས་གཟིགས་ཀྱི་གཏེར་བུམ་ཤེེལ་ལས་གྲུབ་པ་ཡོད༔ ཡང་དག་པར་རྫོགས་པའི་སངས་རྒྱས་ཀྱི་གདུང་རིང་བསྲེལ་བྲེ་གང་ཡོད༔ སློབ་དཔོན་འཇམ་དཔལ་བཤེས་གཉེན་གྱི་འཇམ་དཔལ་གྲུབ་པའི་སྙིང་པོ་ཡོད༔ དགའ་རབ་རྡོ་རྗེའི་ཕྱག་མཚན་ཤེལ་གྱི་རྡོ་རྗེ་ཡོད༔ ཤྲཱི་སིང་ཧའི་ཐུགས་དམ་ལྷའི་ནོར་བུ་ལས་གྲུབ་པའི་རྡོ་རྗེ་སེམས་དཔའ་ཚོན་གང་བ་ཡོད༔ སློབ་དཔོན་ཧཱུྃ་ཀ་རའི་ཡང་དག་མཆོག་གྲུབ་ཐོད་སྐུ་རང་བྱོན་ཡོད༔ ཀླུ་སྒྲུབ་སྙིང་པོའི་ལྗོན་ཤིང་ནོར་བུ་ལས་གྲུབ་པ་ཡོད༔ ཨིནྡྲ་བོ་དྷི་ཐུགས་དམ་ནོར་བུའི་བུམ་པ་གཅིག་ལ་མཁའ་འགྲོ་མ་ལྔ་རང་བྱུང་དུ་བྱོན་ནས་འཆི་མེད་ཀྱི་བདུད་རྩི་རྒྱུན་མི་ཆད་པ་འབེབས་པ་ཡོད༔ ཨོ་རྒྱན་པདྨ་འབྱུང་གནས་ཀྱི་བསྙེན་ཕུར་ལ་ལས་ཕུར་ཉི་ཤུ་རྩ་གཅིག་གིས་བསྐོར་བ་བྱེད་པ་ཡོད༔ ཤནྟི་གརྦས་བདུད་ཧ་ལ་ནག་པོ་བསྒྲལ་བའི་སྤུ་གྲི་ཡོད༔ ཆོས་ཀྱི་རྒྱལ་པོ་ཁྲི་སྲོང་ལྡེ་བཙན་གྱི་སྲས་པོ་འབྲོམ་བྱང་ཆུབ་སྨན་ལ་འཁྲུངས་པ་སྲས་པོ་ལྷ་བཙན་པོ་བྱ་བ་ལོ་བཅུ་གཅིག་ལོན་པ་ལྷའི་བུ་ལྟུངས་པ་ཡིན་ནོ༔ དེའིི་པུར་གསེར་དངུལ་སྦགས་མའི་གའུ་ན་བཅུག་པ་ཡོད༔ གསང་སྔགས་ཟབ་མོའི་རྒྱ་དཔེ་མི་ཁུར་བདུན་ཡོད༔ བོད་དུ་བསྒྱུར་པའི་ཤོག་རིལ་ལྔ་བརྒྱ་ཡོད༔ གླེགས་བམ་བརྒྱ་རྩ་གཅིག་ཡོད༔ ཆོས་རྒྱལ་ཁྲི་སྲོང་ལྡེ་བཙན་གྱི་བེར་སེང་གེ་མཇིང་སྣོལ་ཡོད༔ མཁའ་འགྲོ་ཡེ་ཤེས་མཚོ་རྒྱལ་གྱི་རྒྱན་རིན་ཆེན་སྤུངས་པ་ཡོད༔ གཞན་ཡང་མཆོག་ཐུན་མོང་གི་དངོས་གྲུབ་ཀྱི་རྫས་དང༔ སྒྲུབ་པའི་མན་ངག་མ་ཚང་བ་མེད་པ་སྦས་ཡོད༔ འདི་རྣམས་འདོན་ཏུ་མི་རུང་སྟེ༔ གཞི་ལ་གནས་སུ་བཅུག་ནས༔ དུས་གཟའ་སྐར་བཟང་པོ་ལ་རིན་པོ་ཆེའི་གཏེར་བཅུག་མཆོད་པ་ཡང་ཡང་བྱ་ན༔ སངས་རྒྱས་ཀྱི་བསྟན་པ་དར་བ་དང་༔ ཆོས་སྐྱོང་རྒྱལ་པོའི་གདུང་རྒྱུད་རྒྱས་པ་དང་༔ ཡུལ་ཕྱོགས་ཐམས་ཅད་བཀྲ་ཤིས་པར་འགྱུར་རོ༔ 

			རི་དེའི་སྟོད་ལ་སྐྱིད་ཀྱི་ལྗོངས་ལྷ་དཀར་པོ་གནས་པས༔ དཀར་གསུམ་དང་མཆོད་པ་གཙང་མས་མཆོད་ཅིག༔ རི་དེའི་སྐེད་སྨད་ན་ཀླུ་ཆེན་པོ་བརྒྱད་ཀྱི་བླ་རྡོ་དང་སྲོག་སྙིང་དང་གླུ་ཡི་རིན་པོ་ཆེ་ཆབ་མིག་དྲུག་པ་བྱ་བ་གཏེར་དུ་སྦས་ཡོད༔ གནས་ཀྱང་ཀླུ་གང་པོ་བྱ་བ་གནས༔ དེར་ཀླུ་བརྒྱད་ཀྱི་ཆོ་ག་དང་༔ ཀླུ་གཏེར་འཇུག་པ་དང་༔ ཀླུ་མཆོད་རྒྱུན་མ་ཆད་པར་གྱིས་ཤིག༔ གཞན་ཡང་གནས་དེའི་ཕྱོགས་མཚམས་ཐམས་ཅད་ན༔ མཆོག་གི་དངོས་གྲུབ་ཐོབ་པའི་གཏེར་ཆེན་པོ་བདུན༔ ཐུན་མོང་གི་དངོས་གྲུབ་ཐོབ་པའི་གཏེར་བདུན༔ ནོར་དང་རིན་པོ་ཆེའི་གཏེར་ཁ་བདུན་ཏེ༔ གཏེར་ཁ་ཆེན་པོ་ཉི་ཤུ་རྩ་གཅིག་ཡོད་པས་དུས་ལ་བབ་པ་དང་བཏོན་པས་ཆོག་སྟེ༔ འདོན་པའི་ཐབས་དང་༔ བཅང་ཐབས༔ དཔྱད་ཐབས་བོད་ཀྱི་གཏེར་ཁ་བདུན་ནས་རིམ་གྱིས་འབྱུང་ངོ་༔ ས་མ་ཡཱ༔ རྒྱ་རྒྱ་རྒྱ༔ 

			ཡང་ཞུས་པ༔ ཀྱཻ་སློབ་དཔོན་ཆེན་པོ་ལགས་དེ་ལྟ་བུའི་གནས་དབེན་ཞིང་ཉམས་དགའ་བ་དེར་མ་འོངས་པའི་དུས་ན་འགྲོ་བ་རྣམས་ལམ་ཇི་ལྟར་བཙལ་བར་གྱིས༔ ཡུལ་བཟུང་ཐབས་གང་ལྟར་བགྱི༔ འདི་ཡུན་ཇི་ཙམ་ཞིག་གནས་པར་འགྱུར༔ བདག་གི་བུ་འབངས་ཀྱི་དོན་དུ་ལེགས་པར་བསྟན་དུ་གསོལ༔ ཞེས་ཞུས་སོ༔ བཀའ་སྩལ་པ༔ རྒྱལ་པོ་ཆེན་པོ་ལེགས་པར་གསོན་ཅིག༔ དུས་མ་འོངས་པའི་ཚེ༔ ཚེ་ཚད་དྲུག་ཅུ་ཁ་རལ་ལྔ་བཅུ་ལ་ཉེར་སོང་བ་དང་བོད་འདི་སིལ་བུ་རང་གར་འགྲོ་སྟེ༔ རྒྱལ་ཁྲིམས་དང་ཆོས་ཁྲིམས་ཉམས་འགྲོ༔ ཤིང་ཁྱིམ་ཕུག་པ་བཞི་ཆ་ལས་མི་ལུས༔ ལྷ་ས་དང་བསམ་ཡས་དང་མཐའ་འདུལ་དང་ཡང་འདུལ་ཀྱི་གཙུག་ལག་ཁང་ཕལ་ཆེའི་མཆོད་པ་ཆག་ཅིང་འགག་འགྲོ༔ དེའི་ཚེ་གདོན་དུ་རྒྱལ་པོ་དང་ཀླུ་གནོད༔ ཐེའུ་རང་དང་འགོང་པོས་ཚ་རག་གཏོང་༔ སྲིན་མོ་དང་དམ་སྲི་གྲོང་ཁ་ཡུག༔ ལོག་པ་བདུད་ཀྱི་རིགས་མཐའ་བཞི་ནས་གཡོ་བའི་དུས༔ བོད་དུ་ཧོར་དང་རྒྱ་དང་དམག་རིགས་སྡེ་དགུ༔ སླེབ་དུ་ཉེ་བའི་དུས་ཡིན་པས༔ རྒྱལ་པོ་ཉིད་ཀྱི་གདུང་རྒྱུད་དང་པདྨ་བདག་གི་ལུང་བསྟན་ཐོབ་པའི་གང་ཟག་གིས་བདེན་པ་བདར༔ རྟེན་འབྲེལ་བརྟག་ཅིང་བཙལ་ན་བརྙེད་པར་འགྱུར་རོ༔ 

			ཡུལ་དེ་བཟུང་བའི་ཐབས་ནི་གནས་དེ་རྙེད་པ་དང་གང་ནས་ཞུགས་པའི་སྒོ་རུ་དགེ་བའི་གནས་བཅོ་བརྒྱད༔ སྲིད་པའི་ལྷ་སྲིན་མཆོད༔ སྐབས་སུ་ཡུལ་དེར་ལྷ་མཆོད་པ་དང་གཏེར་བཞུགས་པར་བྱ༔ གནས་དེའི་ས་བཟུང་པའི་མན་ངག་དང་གཞི་བདག་མཐུན་པའི་ཆོ་ག་བྱ༔ ཡུལ་རྙེད་ནས་ལོ་གསུམ་ན་སྟོད་དུ་རྒྱལ་པོ་དང་གསང་སྔགས་ཀྱི་ཕོ་བྲང་བརྩིག༔ གཙང་སྤྱོད་འཇམ་དེས་ཀྱི་སྤྱོད་པ་བྱ༔ སྨད་དུ་སྐྱེ་བོ་ཕལ་པ་དང་ཉན་ཐོས་འདུལ་བའི་གནས་བཏབ༔ ལུང་པ་དེར་དགེ་བ་བཅུའི་ཁྲིམས་བཅའ༔ ཐབ་དང་གཞོབ་སྤང་༔ བོད་ནས་བཀའ་འགྱུར་རོ་ཅོག་གི་ཆོས་བླངས་ཏེ༔ དགེ་བྱེད་ཀྱི་རྟེན་ཚུགས་ཤིག༔ དེ་ལྟར་མ་བྱས་པར་དྲག་ཤུལ་དང་ཐོ་ཅོ་སྤྱི་བརྟོལ་བྱས་ན་གཞི་བདག་གཉན་པས་བར་ཆད་ཡོང་༔ ས་མ་ཡཱ༔ རྒྱ་རྒྱ་རྒྱ༔ 

			གནས་དེར་ཁ་ཆར་ཆེན་པོ་བྱུང་ན་མུ་ལེ་གངས་ཀྱི་བདག་པོ་མ་མཉེས་པ་ཡིན་པས༔ མར་ལ་གཡག་དཀར་ལུག་དཀར་བྱ༔ མདའ་དར་དང་འབྲང་རྒྱས་ཟུར་གསུམ་གྱིས་མཆོད་ཅིག༔ མི་ནད་དང་ཕྱུགས་ནད་དང་༔ ཆུ་རྡོལ་དང་༔ ལོ་ཉེས་བྱུང་ན་ལྕམ་མོ་ཀླུ་སྨན་དཀར་མོ་མ་དགའ་བ་ཡིན་པས༔ དཀར་གསུམ་མངར་གསུམ་གྱིས་བསྐང་ལ་མཆོད༔ དེ་ལྟར་བྱས་པས་གནས་དེར་གྲུབ་པ་ཐོབ་པའི་རྣལ་འབྱོར་པ་བདུན་ཅུ་རྩ་ལྔ་འོང་༔ ལུས་མི་འབོར་བར་ཆོས་ཀྱི་དབྱིངས་སུ་གཤེགས་པའི་རྣལ་འབྱོར་པ་བདུན་འོང་༔ དེར་ཕྱིན་པས་ཕལ་ཆེ་ངན་སོང་གི་འཇིགས་པ་ལས་གྲོལ༔ ཆོས་སྐྱོང་རྒྱལ་པོའི་རྒྱལ་རབས་ཟམ་མི་ཆད༔ ཐ་མ་རྣམས་ཀྱང་ཧོར་དང་མུ་གེའི་འཇིགས་པ་ལས་གྲོལ་བའི་སྙིགས་མའི་དུས་དགེ་བྱེད་རྣམས་སྦས་པའི་ཡུལ་དེར་གནས་ཆོས་ཤིག༔ བསོད་ནམས་དང་ཚེ་སྲོག་གི་བར་ཆད་དུ་མི་འགྱུར་ཏེ་ཕྱི་མཐའི་བར་དུའང་བརྟན་ཞིང་གནས་པར་འགྱུར་རོ༔ ཞེས་གསུངས་སོ༔ སྦས་ཡུལ་སྐྱིད་མོ་ལུང་གི་སྙིང་བྱང་༔ བྱང་ཟང་ཟང་ལྷ་བྲག་གི་སྐེད་ལ་སྦས་པ༔ གཏེར་བདག་བསྟན་མ་བཅུ་གཉིས་དང་༔ གཉན་ཐང་ལྷ་ལ་བཅོལ་བ་ས་མ་ཡཱ༔ རྒྱ་རྒྱ་རྒྱ༔ ཟང་ཟང་ལྷ་བྲག་གི་སྐེད་ནས་རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་བཏོན་པའོ༔ 

			ལྡེའུ་མིག་བཞུགས་སོ།

			ལྡེའུ་མིག་བཞུགས༔ ན་མོ་གུ་རུ་རྟ་ལོ་རྒྱལ་གྱི་ཟླ་བའི་ཚེས་གསུམ་གྱི་སྔ་དྲོ༔ བསམ་ཡས་མཆིམས་ཕུར་སློབ་དཔོན་པདྨ་འབྱུང་གནས་ལ༔ མངའ་བདག་རྒྱལ་པོས་ཞུས་པ༔ ཀྱཻ་སློབ་དཔོན་ཆེན་པོ་ལགས༔ གོང་དུ་གསུངས་པའི་སྦས་ཡུལ་དེ་རྣམས་ཀྱི་ལྡེའུ་མིག་གསལ་བའི་སྒྲོན་མ་བསྟན་དུ་གསོལ༔ ཞེས་ཞུས་སོ༔ གུ་རུས་བཀའ་སྩལ་པ༔ རྒྱལ་པོ་ཆེན་པོ་གསོན་ཞིག༔ སྤྱིར་སྦས་པའི་ཡུལ་ཐམས་ཅད་ལ་དབྱེ་རན་པའི་དུས༔ དབྱེ་དགོས་པའི་རྟགས༔ འབྱེད་པའི་ཐབས༔ ཕྱེ་ནས་བཟུང་བའི་ཐབས་དང་བཞི་བཞིས་ཀུན་ལ་བཤད་དོ༔ 

			ཁྱད་པར་སྦས་པའི་ཡུལ་ཐམས་ཅད་ཀྱི་མཐོ་ས་ནི་མང་ཡུལ་གུང་ཐང་གི་ལྷོ་ནུབ་ན་སྐྱིད་ཡུལ་དཔལ་གྱི་ལུང་སྒྲོན་བྱ་བ་ཡོད་དེ༔ དེ་དབྱེ་རན་པའི་དུས༔ ཚེ་ཚད་ལྔ་བཅུ་ཁ་རལ་ལ་ཉེ་སོང་བའི་དུས༔ བོད་ཁ་བ་ཅན་གྱི་རྒྱལ་ཁམས་སུ་རྒྱལ་ཁྲིམས་གཉིས་ཀ་ཉམས་ཏེ༔ སྡེ་ཁོལ་བུར་ཆད༔ ཁྲིམས་ཁྲིའུ་ལས་མི་ཆགས༔ ས་མཚམས་སུ་ཇག་པ་ཚེར་ཐབས་བྱེད་པའི་དུས་སུ་དབྱེ་རན༔ ཁྱད་པར་བོད་ཀྱི་ཆོས་བྱེད་ཐམས་ཅད་རང་རང་གི་གནས་ལ་བློ་མི་ཆགས་པར་སྙེམས་ཞུགས་ཏེ་ཡིད་མི་བརྟན་པར་འགྲོ་སེམས་ཆས་པ་གཅིག་ཡོང་༔ དེ་དུས་འགྲོ་རན་ནོ༔ འགྲོ་དགོས་པའི་རྒྱུ་ནི༔ བོད་དུ་མཐའ་ཡི་དམག་བདུད་དང་འགོང་པོས་སྣ་དྲངས་ནས་སངས་རྒྱས་ཀྱི་བསྟན་པ་འཛིན་པའི་དཀོན་མཆོག་རྟེན་དང་༔ ཆོས་བྱེད་པའི་གང་ཟག་དང་༔ ཆོས་སྐྱོང་བའི་རྒྱལ་པོ་ཉིད་ཀྱི་གདུང་རྒྱུད་གང་ན་གནས་པའི་སར་བར་ཆད་བྱེད་དུ་འོང་བས༔ དེ་ལས་ཐར་བར་བྱ་བའི་ཕྱིར༔ མཐའ་བཞི་སྦས་པའི་ཡུལ་ཐམས་ཅད་ལུང་བསྟན་པ་ཡིན་ནོ༔ 

			དེ་ལ་ཚེ་ཚད་ལྔ་བཅུ་ལ་ཉེ་སོང་བ་ནས་བོད་ལ་འཁྲུག་པ་དང་རྩོད་པ་དང་༔ མངའ་ཐང་ལོངས་སྤྱོད་ལ་འཕྲོག་རེས་དང་༔ བསྟན་པའི་དམེ་འཁྲུག་རྒྱུན་མི་ཆད་པས༔ པདྨ་ངའི་རྗེས་ནས་འཇུག་པའི་ཆོས་བྱེད་དང་ཆོས་སྐྱོང་རྒྱལ་པོའི་གདུང་རྒྱུད་དང་༔ མི་ཆེན་ཡ་རབས་བསམ་པ་དཀར་བ་ཐམས་ཅད་བློ་ཕུགས་སྦས་པའི་ཡུལ་དུ་གཏོད་ལ་སོང་ཞིག༔ དབྱེ་བའི་ཐབས་ནི༔ ཁ་བྱང་དང་ལམ་བྱང་མཆོད་པའི་རྫས་དང་བཅས་པ་མ་ཚང་བ་མེད་པར་ཁྱེར་ལ་གུ་རུ་ལ་གསོལ་བ་འདེབས་ཀྱིན་ཁྲུས་དང་དམ་ཚིག་གིས་བཤགས་པ་ལ་བརྩོན་པར་བྱ་ཞིང་འགྲོ༔ ཡུལ་དེའི་གནས་ཚུལ་ནི༔ ཕྱིའི་མཐའ་ཀུ་ཐང་གི་ཡུལ་གྱིས་བསྐོར་ཡོད༔ དེའི་དབུས་ན་གངས་བྲག་རིན་པོ་ཆེའི་སྒྲོམ་བུ་ལྟ་བུས་བསྐོར་བའི་དབུས་ན༔ ལུང་པ་རྒྱ་མི་ཆེ་སྟེ་མཐིལ་ཡངས༔ སྟོད་བོད་ཀྱི་ཡུལ་དུ་ཡོད༔ མདོ་འགག་དམ་སྟེ་ལྷོ་རོང་ལ་ཟུག་པ༔ རིན་པོ་ཆེའི་གཏེར་ཁ་དང་དགོས་འདོད་མ་ཚང་བ་མེད་པ༔ དེའི་ཕྱིར་བཀའ་སྲུང་གཉན་ཏེ་སྡིག་སྤྱོད་ཀྱིས་ལམ་མི་རྙེད༔ ནང་གི་གཞི་བདག་ཆོས་ལ་དཀར་བས་དམ་པ་ཆོས་ཀྱི་བསྟན་པ་དར་ཞིང་རྒྱས་པའི་གནས་ཚུགས་པ་གཅིག་འོང་༔ སྔོན་ཡང་ཨོ་རྒྱན་པདྨ་འབྱུང་གནས་དང་༔ རྒྱ་གར་གྱི་གྲུབ་ཐོབ་ཉི་ཤུ་རྩ་ལྔས་སྒྲུབ་པ་བྱས་པའི་གནས་ཡིན༔ 

			ཡོན་ཏན་ཡུལ་དེའི་དབུས་ན་ཕ་བོང་དཀར་པོ་ལྷའི་བཤོས་འདྲ་བ་གཅིག་ཡོད༔ དེའི་ནུབ་བྱང་གི་ཕྱོགས་ན་བྲག་དཀར་པོ་གཅིག་ལ་གཏེར་ཁ་བདུན་ཡོད༔ ཁྱད་པར་མཁའ་འགྲོ་མ་ཉི་མའི་འོད་ཟེར་ཅན་གྱི་བུམ་པ་འཆི་མེད་ཀྱི་བདུད་རྩིས་གང་བ༔ ནོར་བུ་བསམ་འཕེལ་གྱིས་ཁ་ཁེངས་པ་ཡོད༔ དེ་ལྟ་བུའི་གཏེར་ཆེན་བདུན་དང་གཏེར་ཕྲན་ཉི་ཤུ་རྩ་ལྔ་ཡོད་པའི་བྱིན་རླབས་ཀྱི་ཡུལ་དེའི་སྒོ་ཕྱེད་པ་དང་༔ རྒྱལ་ཁམས་སུ་བདེ་སྐྱིད་ཡོང་༔ ཆར་ཆུ་དུས་སུ་ཕེབས༔ ལོ་ཕྱུགས་ལེགས་པར་འོང་༔ གནས་དེ་ནི་ལྷོ་རོང་གི་ཚད་པ་མེད༔ ས་དུག་དང་ཆུ་དུག་མེད༔ བོད་ལ་ཐག་ཉེ༔ ལམ་བགྲོད་སླ༔ ཧོར་དང་ཏུ་རུ་ཁའི་དམག་ཐུབ༔ ཡུལ་སྟོད་བོད་ཡུལ་ཡིན་པས་གངས་ཀྱིས་བསྐོར༔ ཡུལ་སྨད་མོན་ཡུལ་མིན་པས་རོང་བཞི་ལ་ཟུག་ཡོད༔ དེ་ལྟ་བུའི་ཡུལ་དེ་མ་འོངས་པའི་དུས་ཐ་མ་བསྟན་པའི་མཐའ་ལ་དམ་ཚིག་གཙོར་སྲུང་བའི་གང་ཟག་བསྙེན་སྒྲུབ་རྣམ་པ་བཞིའི་སྒོར་ཞུགས་པ༔ ཡི་དམ་ལྷའི་བསྙེན་པ་རྫོགས་པ་བྱང་ཆུབ་ཀྱི་སེམས་དང་ལྡན་པ་གཅིག་གིས་བྱིན་གྱིས་བརླབས་པ་དང་༔ ལྷ་སྲིན་དབང་དུ་བསྡུས་པས་སྒོ་ཕྱེ་བརའགྱུར་རོ༔ སྦས་པའི་ཡུལ་གནས་སྐྱིད་མོ་ལུང་གི་ཁ་བྱང་རྫོགས་སོ༔ ཟང་ཟང་ལྷ་བྲག་ནས་རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་བཏོན་པའོ༔ ཨིཐི༔

			པདྨ་འབྱུང་གནས་རྒྱལ་བའི་སྲས༔ 

			རྫུ་འཕྲུལ་སྟོབས་ལྡན་དབང་གི་ལྷ༔ 

			འགྲོ་ལ་ཕན་པའི་རྟེན་འབྲེལ་བརྒྱ༔ 

			མ་འོངས་དོན་དུ་གཏེར་དུ་སྦས༔ 

			ནམ་ཞིག་བོད་ཀྱི་སེམས་ཅན་རྣམས༔ 

			སྦས་པའི་ཡུལ་དུ་འགྲོ་དགོས་ཏེ༔ 

			ལས་ཀྱིས་བཅིངས་ནས་འབྲོས་མཁན་དཀོན༔ 

			མཐའ་དམག་ལུག་པའི་ལྟས་བྱུང་ཡང་༔ 

			ད་རུང་ཡུལ་མཁར་གཉེན་ལ་ཆགས༔ 

			སྐྱིད་ལ་རེ་ཞིང་རྟག་ཏུ་རེ༔ 

			ཁ་ཅིག་རང་དབང་མེད་པར་བཅིངས༔ 

			ཁ་ཅིག་ཞེན་སྣང་འཛིན་པས་བཅིངས༔ 

			ཁ་ཅིག་འབྲོས་པའི་བློ་མི་སྐྱེ༔ 

			བློ་ངན་བོད་འདི་ལས་ཀྱིས་བཅིངས༔ 

			ང་ཡི་བཀའ་ལ་ཉན་པ་རྣམས༔ 

			ལས་དང་དུས་ཀྱི་འཕོ་འགྱུར་ལྟོས༔ 

			མངའ་བདག་རྒྱལ་པོའི་རྒྱལ་ཁྲིམས་འདི༔ 

			མ་ཞིག་བར་དུ་བོད་ཁམས་སྐྱིད༔ 

			བོད་ཁྲིམས་ཞིག་ནས་སྡུག་བསྔལ་སྤྱོད༔ 

			ཤར་ནས་ཧོར་དམག་ཆུ་ལྟར་ལུག༔ 

			ཧོར་དང་ཧོར་འདྲས་བོད་ཡུལ་འཇོམས༔ 

			བསོད་པའི་ལས་ལ་ཤུགས་ཀྱིས་རྔམ༔ 

			མ་ཐུར་ནག་པོའི་རྒྱལ་བརྒྱུད་ལ༔ 

			བྱང་ཆུབ་སེམས་དཔའི་སྤྲུལ་པ་འབྱུང་༔ 

			དེ་ཡི་རིང་ལ་བོད་ཁམས་སྐྱིད༔ 

			དེ་ནས་རིམ་གྱིས་ཧོར་གྱིས་འཇིག༔ 

			བོད་ཀྱི་སྐྱིད་པ་རིམ་གྱིས་འཛད༔ 

			མངའ་རིས་སྟོད་ཀྱི་ས་ཕྱོགས་སུ༔ 

			བོད་ཀྱི་རྒྱལ་པོའི་གདུང་རབས་ཆགས༔ 

			ཁྲི་སྲོང་ལྡེ་བཙན་རྒྱལ་རྒྱུད་དང་༔ 

			བོད་ཀྱི་བདེ་སྐྱིད་མཉམ་པར་འགྲོགས༔ 

			རྒྱལ་རབས་རྒྱས་ན་བོད་ཁམས་བདེ༔ 

			རྒྱལ་རབས་སྡུག་ན་བོད་ཁམས་སྡུག༔ 

			ཁྱད་པར་ལྔ་བརྒྱ་མཐའ་མའི་དུས༔ 

			རྒྱལ་པོའི་གདུང་རྒྱུད་བདུད་ཀྱིས་འདུལ༔ 

			མངའ་ཐང་འཕྲོག་ཅིང་སྲོག་ལ་རྒོལ༔ 

			དེ་དུས་བོད་ཀྱི་སྐྱིད་པ་འཛད༔ 

			གདུང་གསུམ་གྲི་རུ་དགུམ་པ་དང་༔ 

			བོད་དུ་བདུད་དམག་སྡེ་དགུ་བརྡོལ༔ 

			དགེ་ཞིང་སྐྱིད་པའི་བསོད་ནམས་ཉམས༔ 

			མི་དགེ་སྡུག་བསྔལ་སྣ་ཚོགས་འབྱུང་༔ 

			 ཞེས་གསུངས༔ དེའི་དུས་སུ་མཁའ་འགྲོ་ཡེ་ཤེས་མཚོ་རྒྱལ་གྱིས་ཞུས་པ༔ ཀྱཻ་སློབ་དཔོན་ཆེན་པོ་ལགས༔ གོང་དུ་གསུངས་པའི་བོད་ཀྱི་བདེ་སྡུག་རྣམས༔ བོད་ཀྱིས་མ་བཟོད་པ་ཙམ་གྱིས་དུས་སུ༔ རང་རང་གི་གནས་དང་༔ ཡུལ་ལ་ཆགས་ཞེན་མཆིས་ལགས་ནའང་༔ མི་བཟོད་པའི་སྡུག་བསྔལ་ལ་ཞེན་པ་མི་མཆི་ལགས་པས༔ བོད་ཀྱི་ཡུལ་དུ་མི་བཟོད་པའི་སྡུག་བསྔལ་དེ་དུས་ནམ་མཆིས༔ དེ་ལས་བཟློག་པའི་ཐབས་ཇི་ལྟར་བགྱི་ལགས༔ ཞེས་ཞུས་སོ༔ བཀའ་སྩལ་པ༔ ཉོན་ཅིག་མཚོ་རྒྱལ་བོད་འདིར་རྒྱལ་ཁྲིམས་ཁྲིའུར་འཐོར་ནས་འཐབ་རྩོད་དར༔ ཆེ་འགྲན་དང་འཁྲུགས་པ་བཤམ༔ ས་ཡུལ་དང་གནས་སྐབས་ཀྱི་སེམས་ཅན་ལ་མི་བཟོད་པའི་བཤུལ་ནི་མང་དུ་འབྱུང་༔ བོད་ཁམས་ཡོངས་སུ་མི་བཟོད་པའི་སྡུག་བསྔལ་ནི་དུས་ཀྱི་མཐའ་ཚེ་ཚད་ལྔ་བཅུ་ལ་ཉེ་བའི་དུས་སུ་འབྱུང་སྟེ༔ རྟགས་འདི་རྣམས་འབྱུང་༔ 

			ཆོས་འཁོར་འཇོམས་ཤིང་སྡེ་འཁྲུགས་དར༔ 

			གནས་དགོན་ཐམས་ཅད་འཐབ་ར་འཆའ༔ 

			མི་ཆེན་སྲོག་ལ་ཧུར་ཐུམ་བྱེད༔ 

			ངོ་ཚ་ཁྲེལ་བོར་ནང་དམེ་འཆབ༔ 

			དབེན་གནས་ཆོས་སྤྱོད་ཇག་པས་འཇོམས༔ 

			ཆུ་མོ་ཕག་ནས་ལྕགས་ཁྱིའི་བར༔ 

			ལོ་ནི་བཞི་བཅུ་ཞེ་བརྒྱད་བར༔ 

			བསྟན་པ་རིམ་གྱིས་ནུབ་པར་འགྱུར༔

			ལྕགས་ཕོ་ཁྱི་ཡི་ལོ་ཤར་ནས༔ 

			བོད་ཀྱི་སྐྱིད་པ་ཟད་པར་འགྱུར༔ 

			ཕྱོགས་བཅུའི་བྱང་ཆུབ་སེམས་དཔའ་ཡིས༔ 

			སེམས་ཅན་ལས་ངན་ཐུགས་རྗེས་གཟིགས༔ 

			འགྲོ་ལ་ཕན་པའི་ས་ཕྱོགས་སུ༔ 

			སྐུ་གསུང་ཐུགས་ཀྱི་བརྡ་རྟགས་འབྱོན༔ 

			པདྨ་འབྱུང་གནས་ཐུགས་རྗེ་ཡིས༔ 

			བོད་ཁམས་བདེ་སྐྱིད་ལྡན་བྱའི་ཕྱིར༔ 

			མཛོད་བཞི་འདུས་པའི་གཏེར་མཛོད་སྦས༔ 

			ཁྱུང་ལུང་བྲག་མཁར་མན་ཆད་ནས༔ 

			གླང་ཐང་སྒྲོན་མ་ཡན་ཆད་དུ༔ 

			པདྨའི་ཕྲིན་ལས་རྒྱ་ཆེར་བསྒྲུབ༔ 

			བོད་ཀྱི་གནས་ཆེན་རི་བོ་བརྒྱད༔ 

			གདུལ་བྱ་གནད་དམིགས་བཅུ་གསུམ་དུ༔ 

			ཐུགས་ཀྱི་ལྷ་གསུམ་རྫོགས་པར་བཞེངས༔ 

			རིག་འཛིན་ང་ཡི་དུང་སྒྲུབ་ཚུགས༔ 

			ས་ཡི་གནད་དམིགས་བཅུ་གཅིག་ལ༔ 

			མཆོད་རྟེན་བཞེངས་ལ་སྲི་གནོན་བྱ༔ 

			ལྕགས་ཁྱི་མ་ཤར་བར་དུ་སྒྲུབས༔ 

			དེ་དུས་བོད་ཀྱི་ལས་ངན་གྱིས༔

			དགེ་བ་མཐའ་རུ་མ་ཐོན་ན༔ 

			བོད་ཀྱི་སྡུག་འགོ་དེ་ནས་འཛུགས༔ 

			གཟའ་སྐར་ངན་པ་གནམ་ལ་འཆར༔ 

			ས་ཡི་འཕྲུལ་འཁོར་ཆེན་པོ་འབྱུང་༔

			མེ་རླུང་དཀར་འུད་འཚུབ་མ་ཚུབ༔ 

			མཁའ་ལ་ཁྲག་གི་འབྲུ་ཆར་འབབ༔ 

			ལྟས་ངན་གནམ་ལ་མེ་འོད་འབར༔ 

			མཚོན་གྱི་ངར་མདའ་ཕྱོགས་བཞིར་རྒྱུག༔ 

			ནད་ཀྱི་རླངས་པ་མཁའ་ལ་འཐིབས༔ 

			སྒྲ་ངན་ལྟས་ངན་སྣ་ཚོགས་འབྱུང་༔ 

			གུང་ཐང་བོད་དུ་དམེ་ཁྲག་འཐོར༔ 

			ཆོས་སྐྱོང་རྒྱལ་པོའི་གདུང་རྒྱུད་འཇོམས༔ 

			དེ་དུས་བོད་ཀྱི་སེམས་ཅན་རྣམས༔ 

			ནགས་རོང་དབེན་པར་མྱུར་དུ་བྲོས༔ 

			བོད་དུ་ནང་འཁྲུགས་དམེ་འཁྲུགས་དར༔ 

			སྡེ་པ་ཕལ་ཆེར་གྲི་རུ་འགུམ༔ 

			མཐའ་ནས་དམག་རིགས་སྡེ་དྲུག་གཡོ༔ 

			གནས་དགོན་ཕལ་ཆེར་སྒྱོགས་ཀྱིས་བཤིག༔ 

			མི་སྟོང་སྲོག་ལ་ཧུར་ཐུམ་བྱེད༔ 

			སྲོག་ཆགས་མང་པོ་ཁ་ཕུང་གཏོང་༔ 

			ལྷ་རྟེན་གཉན་པོ་འཇོམས་པར་འགྱུར༔ 

			མཐའ་དམག་དབུས་སུ་རི་ལྟར་རྟིབ༔ 

			ནད་ཀྱི་དཔུང་འཐིབས་མི་ཐག་གཅོད༔ 

			ལོ་བཅུད་གཟའ་རྒོད་དྲག་པོས་འཇོམས༔ 

			འབྱུང་བའི་བཅུད་དང་ལོངས་སྤྱོད་ཉམས༔ 

			མུ་གེ་ཞེས་བྱའི་ཡི་དྭགས་ནད༔ 

			བཀྲེས་པས་མེ་ལྟར་བསྲེགས་ནས་སྡུག༔ 

			དེས་ན་ཆོས་སྐྱོང་རྒྱལ་པོའི་གདུང་༔ 

			མཐའ་ཡི་དམག་བརྡོལ་རྩད་ནས་གཅོད༔ 

			དེ་རྗེས་བདུད་དམག་འཇིགས་པའི་ཚོགས༔ 

			མཐའ་ནས་ཆུ་འཁྱམས་ལྟ་བུར་བརྡོལ༔ 

				འཛམ་བུ་གླིང་གི་མི་ཐག་གཅོད༔ 

				ཤཱཀྱའི་བསྟན་པ་མཐའ་རྫོགས་ནས༔ 

				ལྷག་མའི་སེམས་ཅན་སྡུག་བསྔལ་སྤྱོད༔ 

			ཅེས་གསུངས་སོ༔ ཡང་ཇོ་མོས་ཞུས་པ༔ ཀྱཻ་སློབ་དཔོན་ཆེན་པོ་ལགས༔ བོད་ཀྱི་བདེ་སྡུག་གི་མཚམས་སུ་སླེབ་པའི་དུས་སུ༔ སེམས་ཅན་ཐམས་ཅད་ཀྱི་ལས་ངན་དུས་གཅིག་ཏུ་ཚོགས་ནས་སྡུག་བསྔལ་ལ་སྤྱོད་དགོས་པས༔ ཕལ་ཆེ་དགེ་བ་ལ་མི་དད་ལོག་སྤྱོད་ལ་དད༔ དེ་དུས་འཇིགས་པའི་དམག་འཁྲུགས་བཟློག་པ་ཤིན་ཏུ་དཀའ་ལགས༔ དེ་ལས་ཐར་པའི་གནས་གཅིག་བསྟན་དུ་གསོལ༔ ཞེས་ཞུས་སོ༔ བཀའ་སྩལ་པ༔ མཚོ་རྒྱལ་དེའི་དུས་སུ་སེམས་ཅན་ཐམས་ཅད་ཞེན་ཆགས་ཀྱིས་བཅིངས་ནས་འབྲོས་མཁན་མ་མཆིས༔ ཆགས་ཞེན་ཅན་གཙོ་བོ་ད་རུང་དེའི་དུས་ལ་མ་བབ་ཟེར་ནས་ཕྱི་བཤོལ་ལ་ཆགས༔ དེའི་བར་ལ་ལྷོ་སྒོ་ནགས་རོང་ཐམས་ཅད་ཀྱི་སྒོ་འགག༔ བོད་སྲིན་པོ་གདོང་དམར་གྱི་ཡུལ་ཡིན་པས་ཆགས་སྡང་འཐབ་རྩོད་དར་ནས་ལྷོ་བལ་དུ་དམག་བརྡེག་༼འདེགས་༽༔ རང་རང་སྡོད་མི་ཤེས༔ ཞི་བདེར་སྡོད་དུ་མི་འཇུག༔ བར་བར་ལ་གཅིག་ལ་གཅིག་རྩོད་པའི་ཉོན་མོངས་དུག་ལྔ་དབང་མེད་དུ་བསླང་ནས་ནང་འཁྲུགས་ཁྲག་ལྟར་འཁོལ་ལོ༔ དེའི་རྗེས་སུ་མཐའ་དམག་གློ་བུར་དུ་མ་ཚོར་བར་འོང་༔ མི་རྣམས་གློ་བུར་དུ་གསོད་པས་བྲོས་ཤིག༔ བོད་ཐབས་ཐུག་ཐུག་མི་འབྲོས༔ མཐའ་བཞི་དམག་གིས་འཁོར་བ་དང་ལྷོ་རོང་ལ་འབྲོས་ཏེ་རོང་སྒོ་འགགས་ནས་ཕལ་ཆེ་ལྷོ་བོད་མཚམས་སུ་གསོད་པ་ཞིག་འོང་༔ དེའི་གོང་དུ་ལས་ངན་གྱི་བྲོས་སྙིང་མི་འདོད༔ ད་དུང་རྟག་པར་རེ༔ མཐའ་བཞི་དམག་གིས་འཁོར་འཁོར་མི་ཚོར་བར་བོད་ཧུར་ཐུམ་དུ་བརླག་པར་འཇོམས་སོ༔ མཚོ་རྒྱལ་ང་ཡི་བཀའ་ལ་ཉན་པ་རྣམས་དུས་མཐའ་མ་ལ་ཆགས་ཞེན་སྐྱུང་ནས་སྦས་པའི་ཡུལ་བཞི་དང་ལྷོ་ནགས་རོང་ལ་བྲོས་ཤིག༔ དེ་ཡང་ལྷོ་བལ་དང་ནགས་རོང་དབེན་གནས་ག་རུ་འགྲོ་ཡང་སྙིགས་མའི་དུས་སུ་ལམ་བགྲོད་པར་དཀའ་བས༔ ལམ་གྱི་བར་ཆད་སྲུང་བའི་མན་ངག་ཐུགས་རྗེས་བརྩེ་བའི་གོ་ཆ་འདི་ཆོངས་ཤིག༔ 

			ཨེ་མ་ཧོ་སྙིགས་དུས་པདྨའི་གདུང་འཛིན་སྐྱེས་བུ་རྣམས༔ གནས་ཆེན་སྦས་ཡུལ་དབེན་པར་འགྲོ་དགོས་པས༔ གུ་རུ་རྡོ་རྗེ་སེམས་དཔའ་དབྱེར་མེད་དུ༔ རང་གི་སྤྱི་བོར་བསྒོམ་ལ་གསོལ་བ་ཐོབ༔ ཐུགས་ཀྱི་སྙིང་པོ་འདི་ཉིད་བཟླས་པར་བྱ༔ ཨོཾ་བཛྲ་སརྦ་པ་ཏི་ས་མ་ཡ་ཧཱུྃ་ཨཱཿ ལམ་སྣ་འདྲེན་མཛད་གུ་རུ་བརྟུལ་ཞུགས་ཅན༔ ཨ་ཙཱར་རྒྱ་ཡི་ཆ་བྱད་སྤྱོད་པ་མཛད༔ ཌཱ་མ་རུ་དང་ཁ་ཊྭཱྃ་རྩེ་གསུམ་བསྣམས༔ བདག་གི་ལམ་ལ་ངར་དང་བཅས་ཏེ་འགྲོ༔ ཐམས་ཅད་བྱང་སེམས་ལྡན་པའི་སེམས་བསྐྱེད་ཀྱིས༔ འཇིགས་སྐྲག་ཉམ་ང་མེད་པར་ཧུར་གྱིས་འགྲོ༔ ཀུན་གྱི་ངག་ཏུ་སྔགས་འདི་སྒྲོང་བཞིན་འགྲོ༔ ཨོཾ་ཨཱཿཧཱུྃ༔ གུ་རུ་པདྨ་སིདྡྷི་ཧཱུྃ༔ རུ་བ་བྷི་ཡ་ཤར་པྲ་མ་སི་ཏེ་ཨཱཿ ཧེ་ཧེ་བྷུ་དྷི་པྲ་མ་ཡ༔ ཙེ་ཙེ་ཤྲཱི་ཕཊ་ཕཊ་ཕཊ༔ དྷུ་དྷུ་ན་རག་དྷ་ཧ་ཕཊ༔ ཤྲཱི་སི་ཧེ་ཏ་དྷ་ཧ་ཕཊ༔ སུ་ས་མ་ནི་དྷ་ཧ་ཕཊ༔ ནིར་མི་མ་ནུ་དྷ་ཧ་ཕཊ༔ གུ་གུ་ར་ར་ཙ་ཕཊ༔ ཀེ་སེ་ཧ་ཧ་ཕཊ༔ 

			སྦས་ཡུལ་འགྲོ་བའི་མི་རྣམས་ཐམས་ཅད་ཀྱིས༔ སྔགས་འདི་ནང་རེ་བརྒྱ་རྩ་རེ་རེ་བཟླས༔ ཉི་ཤར་ལྟོ་གོས་ཟས་ཚོལ་ངེས་པར་འགྲོ༔ སྦས་ཡུལ་ནགས་རོང་བགྲོད་པར་ཐེ་ཚོམ་མེད༔ ལྔ་བརྒྱ་ཐ་མ་སྙིགས་མ་རྩོད་ལྡན་དུས༔ ཉམས་ལེན་མཛོད༔ འདི་ལ་དགོས་པའི་མན་ངག་རྣམ་པ་གསུམ༔ ཡུལ་ཕྱོགས་ལུང་དང་སྒྲིབ་དང་རང་ཉིད་བསྲུང་༔ གཅེས་པའི་ནོར་སྦ་དགྲ་རྐུན་བསྲུང་བའོ༔ དང་པོ་ཡུལ་ཕྱོགས་ལུང་པ་བསྲུང་བ་ནི༔ འུག་པའི་སྤུ་རུ་བྱི་ལ་ནག་པོའི་སྤུ༔ ཁྭ་ཏའི་སྒྲོ་ལ་སྔགས་འདི་སྟོང་རྩ་གཅིག༔ བཏབ་ལ་རང་གི་ལུས་ལ་བཅངས་པར་བྱ༔ ན་མོ་རུ་ཏྲ་ཡ་ཧྲཱི་རི་མི་རི་སྭཱ་ཧཱ༔ ལུང་པ་དམག་གིས་འགགས་ཀྱང་མི་མཐོང་ངོ་༔ སྔགས་ནི་སྟོང་གདབ་རྣ་ལྟག་གཡས་སུ་གཟུགས༔ ལྷ་འདྲེ་མི་གསུམ་དགྲ་ཡིས་མི་མཐོང་ངོ་༔ ནོར་ལ་དགྲ་རྐུ་ཇག་པ་བསྲུང་འདོད་ན༔ མི་ཡི་མཁྲིས་པ་རོ་སོལ་ནག་པོ་གཉིས༔ མོ་ཡི་གསེབ་ཏུ་བཅུག་ལ་སྔགས་སྟོང་གདབ༔ དབེན་པར་སྦས་པས་དགྲ་རྐུན་འཇིགས་པ་ཐུབ༔ སྦེད་དུས་ས་རྟགས་ལེགས་པར་མ་བཙུགས་ན༔ རང་གི་མ་རྙེད་སྒྲིབ་ཤིང་དྲྭ་བ་སྲིད༔ དེ་ཕྱིར་ཡིད་ཆེས་བསྐྱེད་ལ་རྟེན་འབྲེལ་སྒྲིགས༔ སྦས་ཡུལ་ནགས་རོང་དབེན་པར་འགྲོ་བ་རྣམས༔ ལམ་དུ་གཅན་གཟན་འཇིགས་པ་བསྲུང་བ་ནི༔ སྟག་གི་དཔྲལ་སྤུ་སྲམ་གྱི་ཚིལ་བུ་དང་༔ ཉ་ཡི་མཁྲིས་པ་ནེ་ལེའི་རྐྱལ་པ་རྣམས༔ ཆ་སྙོམས་ནུས་པ་ཅན་གྱི་དྲི་ཆུས་སྦྲུ༔ རིལ་བུ་བྱས་ཏེ་སྔགས་ཉེར་གཅིག་གདབ༔ ཨོཾ་ཨཱཿཧཱུྃ་གུ་རུ་པདྨ་སིདྡྷི་ཧཱུྃ༔ རཀྵ་རཀྵ༔ མཆེ་བ་གདུག་པ་ཅན་ལ་རཀྵ་རཀྵ༔ 

		


		
			༄༅། །སྐྱིད་མོ་ལུང་གི་ཁ་བྱང་བཞུགས་སོ།།





			༄༅། །སྦས་ཡུལ་སྐྱིད་མོ་ལུང་གི་ཁ་བྱང་བཞུགས་སོ།།

			དབང་ཆེན་པདྨ་ཧེ་རུ་ཀ་ལ་ཕྱག་འཚལ་ལོ༔ བསམ་ཡས་མཆིམས་ཕུར༔ སློབ་དཔོན་པདྨ་འབྱུང་གནས་ཀྱིས༔ ལྷ་སྲིན་དབང་དུ་བསྡུ་བའི་ཆོ་ག་མཛད༔ བོད་ཀྱི་གཞི་བདག་ཐམས་ཅད་དམ་ལ་བཏགས་སོ༔ དེའི་ཚེ་མངའ་བདག་རྒྱལ་པོས་ཞུས་པ༔ སློབ་དཔོན་ཆེན་པོས་གོང་དུ་ལུང་བསྟན་གསུངས་པ་ཡི༔ སྦས་ཡུལ་དེ་རྣམས་ཀྱི་ལམ་ཡིག་གསུང་དུ་གསོལ༔ ཞེས་ཞུས་སོ༔ 

			བཀའ་སྩལ་པ༔ མངའ་བདག་རྒྱལ་པོ་གསོན་ཞིག༔ སྦས་པའི་ཡུལ་བསམ་གྱིས་མི་ཁྱབ་པ་ལ༔ ཐོག་མར་མཐོ་བའི་གནས་བསྟན་པར་བགྱི་ཡི༔ དེ་ཡང་ཀུ་ཐང་གི་སྐྱིད་ཀྱི་ཡུལ་བྱ་བ༔ དེ་ཡི་ལམ་ཡིག་འདི་ལྟ་སྟེ༔ སྦས་ཡུལ་དེའི་མཐའ་ཐམས་ཅད༔ སྒོ་དབྱེ་རན་པའི་དུས་སུ༔ མིའི་ཡུལ་དང་གྲོང་གི་ཁེངས་ཡོང༔ གཙང་ཡུལ༔ རོང་ཁ༔ ར་ཟམ་༼རས་མཚམས༽་དང༔ ར་སྦྲང་༔ རྒྱ་ཡུལ༔ གཙང་ཡུལ་རྣམས་ཀྱིས་བསྟོད་ནས་བསྐོར༔ རྒྱ་རོང་༔ ཀོ་རོང་༔ གོ་ལའི་རོང་བཞི་མདོ་ན་ཡོད༔ དེའི་ཕུ་ན་བོད་ཀྱི་སྐད་སྨྲ༔ མདོ་ན་སྐད་རིགས་མི་མཐུན་པ་མང་པོ་ཡོད༔ ཡུལ་དེ་རྣམས་ཀྱི་གསེབ་ན་ཡང་༔ བྲག་དང་ནགས་ཀྱི་གསེབ་ན༔ ལུང་ཕྲན་མིས་མ་བཟུང་བ་བརྒྱ་རྩ་གཅིག་ཡོད༔ དེ་རྣམས་ཀྱི་ཁ་དམག་དང་མཐའ་དམག་ཐུབ་པས༔ མ་འོངས་པའི་དུས་ན་དགེ་བྱེད་རྣམས་བྲོས་ཤིག༔ ཡུལ་དེ་རྣམས་ཀྱི་དབུས་ན་པདྨ་བདག་གི་སྒྲུབ་གནས་བཀྲ་ཤིས་གངས་ལྗོངས་བྱ་བ་ཡོད༔ 

			དེའི་ལམ་ཕྱོགས་བཞི་ན་ཡོད༔ ཤར་སྒོ་སྐུ་ལྷ་དཔལ་བཟང་གཏད་ཡོད་པས་དེ་ལ་ཕྱིན་ནས་གངས་ལ་འགྲོ་དགོས༔ སྲོག་ཐག་དང་སྲོག་ཕུར་ཐེམ་སྐས་ལ་འགྲོ་དགོས༔ དུས་དབྱར་ཁ་ཁ་བ་ཞུ་བའི་དུས་སུ་འཇུག་གོ༔ ལྷོ་ཀུ་ཐང་ཙུམ་གྱི་ཡུལ་ནས་འཇུག་སྟེ༔ དགུན་ཆུ་ཀླུང་དུ་ཆུད་པའི་དུས་སུ༔ ཆུ་རྒྱུན་འགྲིམས་ཏེ་ཕྱིན་པས་ཐར་རོ༔ ནུབ་སྒོ་ ༼ར་ཟམ༽ རས་མཚམས་ཀྱི་བདུད་ལྕམ་དྲལ་མཆོད་ནས༔ མདོ་ཕྱོགས་ནས་ཡོང་ཞིང་ནགས་ཀྱི་གསེབ་ནས་འགྲིམས་ཏེ་ཕྱིན་པས༔ བྲག་ལ་སྔོན་གྱི་ལམ་བྲེང་ངེ་ཡོད༔ དེ་ནས་ནགས་ཚལ་ཡོད་པའི་སར་སླེབས་ཡོང་༔ འགྲོ་བའི་དུས་ནི་དཔྱིད་ཡིན་ནོ༔ བྱང་གི་སྒོ་ཀུ་ཐང་སྟོད་ཀྱི་རྐྱང་སྲིབ་བྱ་བའི་ཡུལ་ཡོད༔ དེར་ཕྱིན་ནས་ཁ་ལྷོ་ཕྱོགས་སུ་བལྟས་ལ་འགྲོ༔ དེ་ནས་ཡར་ཕྱིན་པ་དང་བྲག་བཤོས་བུ་འདྲ་བ་གཅིག་ཡོད༔ དེའི་མདུན་དུ་དཀར་གསུམ་དང་དམར་གསུམ་དང་༔ སྨན་སྣ་ཚོགས་དང་རིན་ཆེན་སྣ་ལྔ་བརྡར་ལ༔ ཆབ་གཏོར་བཤམ༔ བཤོས་བུ་གྲུ་བཞི་པ་གཅིག་ལ་མདའ་དར་དང་བྱང་བུ་དཀར་དམར་དགུ་བཙུགས་ལ༔ ཡིག་འབྲུ་གསུམ་གྱིས་བྱིན་གྱིས་བརླབ༔ གནས་དེ་ན་ལྷ་བཙན་རྡོ་ཁྱུད་གནས་པས་དེ་ལ་དབུལ་ལོ༔ 

			ངག་ཏུ་འདི་སྐད་བརྗོད་དེ༔ སློབ་དཔོན་པདྨ་འབྱུང་གནས་ཀྱིས༔ བོད་ཀྱི་དོན་དུ་སྦས་པའི་ཡུལ༔ སྐྱིད་མོ་ལུང་དུ་འགྲོ་བ་ཡིན་པས༔ སྔོན་གྱི་དམ་ཚིག་དྲན་པར་གྱིས་ལ༔ མཆོད་པ་དམ་པ་འདི་དག་བཞེས་ཤིག༔ ཅེས་བྱ་སྟེ༔ དམ་བདར་རོ༔ དེ་ནས་ཡར་ཕྱིན་པ་དང་རྡོ་ཁྱི་ཉལ་བ་དང་འདྲ་བ་གཅིག་ཡོད༔ དེ་ལ་བཙན་གཅིག་གནས་པས་དེར་སླེབས་པ་དང་༔ བཤོས་བུ་དམར་པོ་གྲུ་གསུམ་པ་གཅིག་ལ་མདའ་དར་དམར་པོ་གཅིག་བཙུགས་ལ་བྱིན་གྱིས་བརླབས་ཏེ་དབུལ༔ བདེན་པ་བདར་ཏེ་འགྲོའོ༔ དེ་ནས་ཡར་ཕྱིན་པ་དང་བྲག་མི་ལངས་པ་འདྲ་བ་གཅིག་ཡོད༔ དེ་ལ་བདུད་ཅིག་གནས་པས་བཤོས་བུ་ནག་པོ་ཟུར་གསུམ་པ་གཅིག་ལ༔ རྒྱང་བུ་ནག་པོ་བདུན་བཙུགས་ལ་བྱིན་བརླབ་བྱ༔ གསེར་སྐྱེམས་དང་བདེན་པ་བདར་ལ་འགྲོའོ༔ དེ་ནས་ཡར་ཕྱིན་པ་དང་ལ་ཐོག་ཏུ་སླེབ་བོ༔ དེ་ཁ་ཤར་དུ་བལྟས་ཏེ་ཐུར་གསེག་ལ་འགྲོ༔ དེ་ནས་ལུང་ནང་གཅིག་ཏུ་སླེབ་པ་དང༔ བྲག་དང་ཆུ་འཐབ་པ་གཅིག་ཡོད༔ འགྲོ་ས་མེད་པ་འདྲ་བ་གཅིག་ཡོད་པ་ནས་དེར་སླེབས་པ་དང༔ སྔོན་སློབ་དཔོན་པདྨ་འབྱུང་གནས་ཀྱིས་སྒོ་སྲུང་རྡོ་རྗེ་དཀར་པོ་དང༔ ལྷ་མ་སྲིན་སྡེ་བརྒྱད་ཐམས་ཅད་དམ་ལ་བསྡུས་བཀའ་བསྒོས་ཏེ༔ འདི་སྐད་ཅེས་གསུངས་སོ༔ 

			ཧཱུྃ༔ དབང་ཆེན་ཧེ་རུ་ཀའི་༼ཀ་དཔལ་གྱིས་༽༔ 

			དམ་ལ་བཏགས་པའི་ལྷ་སྲིན་རྣམས༔

			མི་འདུ་བ་ཡི་དབང་མེད་ཀྱིས༔

			ང་ཡི་བཀའ་འདི་ཉན་པར་གྱིས༔ 

			ངའི་གནས་འདི་ཐུབ་པར་སྲུངས༔ 

			མ་འོངས་ལྔ་བརྒྱའི་མཐའ་མ་ལ༔ 

			མཐའ་ཡི་དམག་བཞི་གཡོས་ནས་ཀྱང༔

			བོད་ཁམས་འཇོམས་པའི་དུས་བྱུང་ཚེ༔ 

			དགེ་བྱེད་ང་ཡི་བརྒྱུད་འཛིན་དང༔ 

			ཆོས་སྐྱོང་རྒྱལ་པོའི་གདུང་རྒྱུད་རྣམས༔ 

			པདྨའི་སྒྲུབ་གནས་འཚོལ་དུ་ཡོང༔ 

			དེ་ཚེ་སྒོ་འདི་བསྟན་པར་གྱིས༔ 

			དུས་མིན་སྐྱེ་བོ་མ་བཏང་ཞིག༔ 

			ཨ་ས་མ་ཙ་དུ་ཏྲཱི་ས་ན་ག་ཀྵ་ཕུ་ཨེ་ས་མ་ཡ་ཧྲཱིཾ་ཧྲཱིཾ༔ ཅེས་བདུད་རྩི་པར་བུ་གང་འདོད་ཡོན་ལྔ་རུ་བྱིན་གྱིས་བརླབས་ཏེ་བསྔོས་པས༔ མ་འོངས་པའི་དུས་ན་ལུང་པ་དེ་རུ་སུ་གང་གིས་ཕྱིན་ཀྱང༔ སྡེ་བརྒྱད་ཀྱི་ཆོ་འཕྲུལ་སྣ་ཚོགས་འོང་སྟེ༔ ཁུས་སྒྲ་དང་༔ བུ་ཡུག་དང་༔ ས་མུན་སྲོས་པ་དང་༔ ས་རྡོ་ཉིལ་བ་ཡོང་༔ སྒོ་ངེས་པར་འབྱེད་པའི་དུས་སུ༔ གནས་དེར་ས་གཞི་བྱིན་གྱིས་བརླབ་པ་དང་༔ ཚོགས་དང་གཏོར་མ་རྒྱ་ཆེན་པོ་ཤོམས༔ ཡི་དམ་ལྷ་ཡི་ཐུགས་དམ་སྐོངས༔ སློབ་དཔོན་པདྨ་འབྱུང་གནས་ལ་གསོལ་བ་ཐོབ༔ ཆོས་སྐྱོང་ལ་གཏོར་མ་གཏང་ཞིང་བཀའ་བསྒོ༔ སྡེ་བརྒྱད་ལ་གཏོར་མ་བསྔོ་ཞིང་བདེན་པ་བདར་རོ༔ ཞག་གཅིག་དེ་ལྟར་བྱས་ཏེ༔ སྔ་དྲོ་ལ་ལྷོ་ནུབ་ཀྱི་ཕྱོགས་ལ་བལྟས་ཏེ་ཡར་འཛེགས་ཕྱིན་པས་བྲག་བཟང་པོ་གཅིག་གི་ངོས་ལ་རྩི་ཤིང་བན་བུན་སྐྱེས་པ་ཡོད༔ སློབ་དཔོན་པདྨ་འབྱུང་གནས་ཀྱིས་བྲག་ལ་ཕུར་པ་བཏབ་པ་ཡོད༔ དེ་ཡི་སྟེང་ན་བྲག་གི་ཐེམ་པ་འདྲ་བ་ཡོད༔ དེ་ནས་ཡར་འཛེགས་ཕྱིན་པ་དང༔ ཐུར་འཕྲེད་ལ་འགྲོ་དགོས་པའི་བྲག་མིས་མི་ཐར་བ་འདོམ་གསུམ་ཙམ་ཡོད༔ དེ་ལ་སྲོག་ཐག་བཏགས་ལ་འགྲོ༔ དེ་ནས་འཕྲེད་གཅིག་ལ་ཕར་ཕྱིན་པ་དང་༔ ཡུལ་སྐྱིད་མོ་ལུང་གི་ནང་ཐམས་ཅད་མཐོང༔ ལུང་པའི་དབྱིབས་ནི་པདྨའི་འདབ་མ་འདྲ༔ རྩ་བ་ཤར་ལྷོ་མཚམས་སུ་བསྟན༔ འདབ་གཤོག་ནུབ་བྱང་གི་མཚམས་སུ་རྒྱས༔ གཞུང་ཆུ་ཡུལ་གྱི་དབུས་སུ་འདུས་ཏེ༔ ཤར་ལྷོའི་མཚམས་སུ་འབབ༔ ཡུལ་གྱི་དཀྱིལ་སྟོད་ན་ཕ་བོང་དཀར་པོ་གུར་ཕུབ་པ་དང་འདྲ་བ་དང་རང་བྱུང་གི་མཆོད་རྟེན་ཡོད༔ ནུབ་བྱང་གི་ཕྱོགས་ན་མཚོ་གཅིག་ཡོད༔ དེ་ལ་ཀླུ་གཏེར་བཅུག་ཅིང་ཀླུ་སྨན་མཆོད་པས་ཚྭ་མཚོ་ཡོད༔ བྱང་ཤར་ན་གད་པ་དང་བྲ་མའི་ནགས་ཡོད༔ དེ་ལ་བཙན་དང་དམུ་མཆོད་པས་གསེེར་ཁ་ཡོད༔ ཡུལ་གྱི་སྟོད་དུ་བོད་ནས་སྐྱེ༔ སྨད་དུ་འབྲས་སྐྱེ༔ རིན་ཆེན་སྣ་ལྔའི་ས་གཞི་ཡོད༔ གཏེར་ཁ་ཉི་ཤུ་རྩ་གཅིག་སྦས་ཡོད༔ གྲུབ་པ་ཐོབ་པའི་གནས་བདུན་ཡོད༔ གནས་དེར་ཕྱིན་པས་བཀྲ་ཤིས༔ སྡོད་ན་ཉམས་དགའ༔ བོད་ཐག་ཉེ༔ བགྲོད་སླ༔ ས་ཡུལ་གཅིག་ལ་འདི་བཟང་༔ མཚོ་ཚད་གཅིག་ལ་འདི་དགའོ༔ མ་འོངས་པའི་དུས་ན་གསང་སྔགས་ཀྱི་བསྟན་པ་དར་ཞིང་རྒྱས་པ་འདིར་འོང་བས༔ ཆོས་བྱེད་པའི་རྣལ་འབྱོར་དང༔ ཆོས་སྐྱོང་རྒྱལ་པོ་དང༔ དགེ་བ་བྱེད་པའི་རིགས་རྣམས་ཡུལ་འདི་ཟུངས་ཤིག༔ ཡུལ་འདིའི་དབུས་སུ་གྲོང་ཁྱེར་སུམ་བརྒྱ་འཚོ༔ མཐའ་ཡི་ལུང་ཕྲན་ལ་དམངས་ཕལ་པའི་གྲོང་ཁྱེར་སྟོང་འཚོ༔ ཞེས་གསུངས་སོ༔ སྦས་ཡུལ་སྐྱིད་མོ་ལུང་གི་ལམ་བྱང་རྫོགས་སོ༔ ས་མ་ཡ༔ རྒྱ་རྒྱ་རྒྱ༔

			སློབ་དཔོན་པདྨ་འབྱུང་གནས་ཀྱིས༔ སྦས་ཡུལ་སྐྱིད་མོ་ལུང་གི་ནད་ཀྱི་གེགས་སེལ་གསུངས་པ༔ ཡུལ་འདིའི་མཐའ་རི་ཕལ་ཆེ་གངས་ཀྱིས་བསྐོར་ཡོད༔ ཤར་རི་ལགས་ཏེ་གངས་ཚན་ཆུང༔ དེ་ལ་སྲིད་པའི་ལྷ་བདུན་གནས༔ ལྷོ་གངས་རི་བརྗིད་ཆེ་སྟེ་འཇམ༔ དེ་ལ་མུ་ལེ་གངས་ཀྱི་བདག་པོ་གནས༔ ནུབ་ན་གངས་རི་གཟེངས་མཐོ༔ དེ་ལ་སྐྱིད་ཀྱི་ལྗོངས་ལྷ་དཀར་པོ་གནས༔ མདུན་གྱི་མཚོ་ལ་མཚོ་སྨན་དཀར་མོ་གནས༔ བྱང་གི་གངས་བྲག་སྐྱོར་བ་འདྲ་བ་ལ་སྒོས་རྗེ་དཀར་པོ་གནས༔ ཡུལ་དེར་འགྲོ་བ་དང་སྡོད་པ་རྣམས༔ ཕྱིའི་རིམ་འགྲོ་ཆབ་གཏོར་དང་ཀླུ་གཏོར་མང་པོ་ཐོངས༔ ཐབ་གཞོབ་སྤང་ངོ༔ 

			ལམ་དུ་འཇུག་པའི་གེགས་སེལ་ཐབས་ལ༔ དོན་རྣམ་པ་གསུམ་སྟེ༔ རྟོགས་པ་དང་ལྡན་པའི་རྣལ་འབྱོར་པས༔ བདེན་པ་བདར་ཞིང་ཕྱིན་པ་ཙམ་གྱིས་རྩོལ་པ་མེད་པར་སླེབ་བོ༔ ཡང་རྟེན་འབྲེལ་ཐབས་ལ་མཁས་པས་སྲུང་བ་དང་ལྡན་པར་བྱ་སྟེ༔ གཡའ་རི་དང་གངས་གོང་བརྒྱུད་ནས་ཡང་༔ ཡུལ་དེའི་གནས་དང་དབྱིབས་མཐོང་བ་ཡོད༔ ཡུལ་དེ་བཙལ་བའི་དུས་ལ་བབ་པའི་ཚེ༔ ལམ་ཕྱོགས་བཞི་ན་ཡོད་ཀྱང་༔ འཇུག་སྒོ་བྱང་གི་རྐྱང་སྲིབ་བཟང༔ དེའི་ལུང་པ་ན་བྲག་བཤོས་བུ་འདྲ་བ་ལ་བཙན་གནས་པས༔ དེ་མ་མཆོད་ན་ནད་མགོ་བོ་ན་བ་དང་མཁྲིས་པ་སྐྱུག་པ་ཡོང་བས་དེ་མཆོད་པ་གལ་ཆེའོ༔ དེ་ནས་ཡར་ཕྱིན་པ་དང་རྡོ་ཁྱི་ཉལ་བ་འདྲ་བ་ལ༔ བཙན་གནས་པས་དེ་མ་མཆོད་ན་བར་ཆད་དུ་མགོ་ན་བ་དང་འཁྲུ་སྐྱུག་ཡོང་བས་དེ་མཆོད་པ་གལ་ཆེའོ༔ 

			དེ་ནས་ཡར་ཕྱིན་པས་བྲག་མི་རེངས་ལངས་པ་འདྲ་བ་དེ་ལ༔ བདུད་གཅིག་གནས་པས་དེ་མ་མཆོད་ན་ཕོ་ལོག་དང་སྐྱུག་པ་ཡོང་བས་དེ་མཆོད་པ་གལ་ཆེའོ༔ བྲག་དང་ཆུ་འཐབ་པ་དེ་ལ་དམུ་བདུད་བཙན་གསུམ་ཀ་གནས་པས་དེ་མ་མཆོད་ན་སྨྱོ་འབོག་དང་ཁ་ཆར་བུ་ཡུག་དང་༔ ས་མུན་སྲོས་པ་དང་༔ བར་ཆད་སྣ་ཚོགས་འོང་བས་ཚོགས་དང་གཏོར་མ་བསྐང་ཞིང་མཆོད་པ་གལ་ཆེའོ༔ བྲག་ཐེམ་ཟུག་པོ་དེ་ལ་འགྲོ་བའི་ཚེ༔ ལྕགས་ཀྱི་ཐེའུ་བཟང་པོས་མི་ཐར་བ་བརྐོ་ཞིང༔ སྲོག་ཐག་བཟང་པོ་ལ་རིགས་པས་དཔྱད་ཅིང་འགྲོ་བ་གལ་ཆེའོ༔ ནང་དུ་སླེབས་པ་དང་རི་དྭགས་སྣ་ཚོགས་མི་ལ་བྲོས་མི་ཤེས་པ་ཡོད༔ འབྲུ་སྣ་ཚོགས་ཡོད༔ སོ་ནམ་གྱི་ལག་ཆ་སྣ་ཚོགས་པ་སྦས་ཡོད༔ ཆོས་གཏེར་མང་པོ་སྦས་ཡོད༔ འཛོང་དཀར་པོ་ཐོད་པ་ཁ་སྦྱར་བ་འདྲ་བའི་ནང་ན་ཚེ་ཆུ་གཏེར་དུ་སྦས་ཡོད༔ དེ་ལྟ་བུའི་གནས་སུ་འགྲོ་བ་ལ་ས་བཙན་ཞིང་གཏེར་སྲུང་གཉན་པས་སུ་རུང་རུང་གིས་མི་རྙེད་མི་ཐར་རོ༔ པདྨ་ང་ཡི་བྱིན་རླབས་ཀྱིས༔ ལས་དང་སྐལ་བ་ལྡན་པ་གཅིག་གིས་མ་འོངས་པའི་དུས་ན་སྒོ་འཕྱེ་བར་འགྱུར་རོ༔ ཞེས་གསུངས་སོ༔ ས་མ་ཡ༔ རྒྱ་རྒྱ་རྒྱ༔ བྱང་ཟང་ཟང་ལྷ་བྲག་གི་སྐེད་པ་ནས་རིག་འཛིན་རྒོད་གྱི་ལྡེམ་འཕྲུ་ཅན་གྱིས་བཏོན་པའོ༔

			རྟ་མགྲིན་ལྷ་ལ་ཕྱག་འཚལ་ལོ༔ ཡུལ་གཏེར་དུ་སྦས་པ་སྐྱིད་མོ་ལུང་གི་ཁ་བྱང་འདི་ལྟ་སྟེ༔ སྒོ་གསུམ་ཡོད༔ ཤར་ལྷོ་བྱང་གསུམ་ནས་འབྱེད་དོ༔ ཤར་སྒོ་སྐུ་ལྷ་ནས་འཇུག་གོ༔ ལྷོ་སྒོ་ཙུམ་ནས་འབྱེད༔ བྱང་སྒོ་རྐྱང་སྲིབ་ནས་འབྱེད༔ འདི་བྱང་སྒོའི་ཁ་བྱང་ཡིན་ནོ༔ དེ་ཡང་ཡུལ་རྐྱང་སྲིབ་བྱ་བ་ཡོད༔ དེ་ནས་ཁ་ལྷོ་ཕྱོགས་ལ་བལྟས་ཏེ་འགྲོ་ན༔ རི་བྲག་གཅིག་ན་བྲག་བཤོས་བུ་འདྲ་བ་གཅིག་ཡོད༔ དེ་ལ་བཙན་རྡོ་ཁྱུད་བྱ་བ་གནས་པས༔ དེ་ལ་བདེན་པ་མ་བདར་ན༔ ལྷ་ནད་མགོ་ན་བ་དང་མཁྲིས་པ་སྐྱུག་པ་ཡོང་བས༔ དེ་ལ་དཀར་གསུམ་དང་དམར་གསུམ་དང་སྨན་སྣ་ཚོགས་དང་རིན་པོ་ཆེ་བདར་བའི་ཆབ་གཏོར་དང་༔ བཤོས་བུ་དཀར་པོ་གྲུ་བཞི་པ་གཅིག་ལ༔ རྒྱང་བུ་དཀར་དམར་དགུ་བཙུགས་ལ་ཡིག་འབྲུ་གསུམ་གྱིས་བྱིན་བརླབ་ལ་དབུལ༔ སློབ་དཔོན་པདྨ་སཾ་བྷ་བས་སྦས་པའི་ཡུལ་སྐྱིད་མོ་ལུང་དུ་འགྲོ་བས༔ དེ་ལ་བར་ཆད་མ་བྱེད་ཅིག་བྱས་ལ་བདེན་པ་བདར༔ དེ་ནས་ཡར་ཕྱིན་པ་ན་རྡོ་ཁྱི་ཉལ་བ་འདྲ་བ་གཅིག་ཡོད༔ དེ་ལ་བཙན་གཅིག་གནས་པས་དེར་སླེབ་པ་དང༔ བཤོས་བུ་དམར་པོ་གྲུ་གསུམ་པ་གཅིག་ལ་མདའ་དར་དམར་པོ་གཅིག་བཙུགས་ལ༔ དེ་བྱིིན་གྱིས་བརླབ་ལ་བཏང་༔ བདེན་པ་བདར་བ་ནི༔ བདག་ཅག་སློབ་དཔོན་པདྨས་བྱིན་གྱིས་བརླབས་པ་ཡིན་ཞིང་༔ ཡུལ་ལྟ་རུ་འགྲོ་བས་བར་ཆད་མ་བྱེད་ཅིག་བྱས་ལ་བདེན་པ་བདར་རོ༔ 

			དེ་ནས་ཡར་ཕྱིན་པ་དང་བྲག་མི་རེང་ལངས་པ་འདྲ་བ་གཅིག་ཡོད༔ དེ་ལ་བདུད་གཅིག་གནས་པས་དེར་སླེབ་པ་དང༔ བཤོས་བུ་ནག་པོ་ཟུར་གསུམ་པ་གཅིག་ལ་རྒྱང་བུ་ནག་པོ་བདུན་བཙུགས་ལ༔ གསེར་སྐྱེམས་དང་བཅས་བྱིན་གྱིས་བརླབས་ལ་དབུལ༔ བདག་སྒྲུབ་གནས་དེར་ལྟར་འགྲོ་བས་བར་ཆད་མ་བྱེད་ཅིག་བྱས་བདེན་པ་བདར་རོ༔ དེ་ནས་ཡར་ཕྱིན་པ་དང་ལ་ཐོག་ཏུ་སླེབ་བོ༔ དེ་ནས་ཁ་ཤར་དུ་བལྟས་ཏེ་ཐུར་གསེག་གཅིག་ཏུ་འགྲོ༔ དེར་ལུང་ནང་གཅིག་ཏུ་སླེབ༔ དེ་ནས་བྲག་དང་ཆུ་འཐབ་པ་གཅིག་ཡོད་པས་འགྲོ་ས་མེད་དོ༔ དེར་སླེབས་པ་དང༔ ཉི་མ་ཕྱེད་ལ་ནམ་སྲོས་འགྲོ་བས་དེར་ཞག་ལ༔ ཤ་ཁྲག་དང་ཛ་གད་དུ་ལྡན་པའི་གཏོར་མ་བཤམ་ལ༔ དཀོན་མཆོག་ལ་མཆོད་པ་ཕུལ༔ སློབ་དཔོན་པདྨ་ལ་གསོལ་བ་དྲག་པོ་ཐོབ༔ ཆོས་སྐྱོང་ལ་གཏོར་མ་ཕུལ༔ ལྷ་སྲིན་སྡེ་བརྒྱད་ལ་གཏོར་མ་ཐོངས༔ བདེན་པ་བདར་རོ༔ དེ་ནས་ལྷོ་ནུབ་ཀྱི་ཕྱོགས་ནས་ཡར་འཛེགས་ཏེ་ཕྱིན་པས༔ བྲག་བཟང་པོ་གཅིག་ལ་རྩི་ཤིང་བན་བུན་སྐྱེས་པ་གཅིག་ཡོད་པ་ལ༔ སློབ་དཔོན་པདྨས་ཕུར་པ་རྒྱབ་པའི་བྲག་ལ་ཐིམ་པ་གཅིག་ཡོད༔ དེ་ནས་ཡར་འཛེགས་ཕྱིན་པ་དང༔ ཐུར་འཕྲེད་ལ་བྲག་ལ་མི་ཐར་བ་འདོམ་གསུམ་ཙམ་ཡོད་པས༔ དེ་ལ་སྲོག་ཐག་བཏགས་ལ་འགྲོ༔ དེ་ནས་འཕྲེད་གཅིག་ལ་ཨེན་ཙམ་ཕྱིན་པ་དང་༔ ཡུལ་སྐྱིད་མོ་ལུང་གི་ནང་མཐོང༔ ཡུལ་གྱི་དབྱིབས་ཆོས་བྱུང་འདྲ་བ་ལ༔ རྩེ་མོ་ཤར་ལྷོ་བསྟན་ལ༔ མཐིལ་ནུབ་བྱང་དུ་བསྟན་པ༔ ཆུས་ཡུལ་གྱི་དབུས་གཤག་ནས་ཤར་ལྷོར་བབས་པ༔ ཡུལ་གྱི་དཀྱིལ་སྟོད་ན་ཕ་བོང་དང་མཆོད་རྟེན་ཡོད་པ༔ ནུབ་བྱང་ན་ཚྭ་མཚོ་ཡོད་པ༔ བྱང་ཤར་ན་གསེར་ཁ་ཡོད་ལ༔ སྨད་དུ་འབྲས་སྐྱེ་བ༔ ཡུལ་སྟོད་དུ་བོད་ནས་སྐྱེ་བ༔ བྲ་མའི་དཀྱིལ་ན་གྲོག་ཚང་བཅའ་བ་ཡོད༔ རིན་ཆེན་སྣ་ལྔའི་རྡོ་བ་ཡོད༔ རི་དྭགས་སྣ་ཚོགས་མི་ལ་བྲོས་མི་ཤེས་པ་ཡོད༔ ཆོས་གཏེར་དང་ཚེ་ཆུའི་ཐོད་པ་ཡོད༔ ཞིང་ཆུའི་ལྕགས་སྤྱད་དང་འབྲུ་སྣ་ཚོགས་ཡོད༔ རིན་པོ་ཆེ་དུ་མའི་ཁ་བྱང་ནི་གཞན་དུ་ཤེས་སོ༔ 

			གཏེར་སྲུང་ལ་མཆོད་པ་དང་གུ་རུ་ལ་གསོལ་འདེབས་མ་བྱས་ན༔ བར་ཆད་སྣ་ཚོགས་བྱུང་ངོ་༔ རྡོ་ཁྱུད་དང་གཏེར་སྲུང་རྣམས་ལ་མཆོད་པ་བྱས་བདེན་པར་མ་བདར་ན༔ བར་ཆད་མགོ་ནད་དངའཁྲུ་སྐྱུག་ཡོང་༔ བཙན་ལ་བཤོས་བུ་མ་བཏང་བདེན་པ་མ་བདར་ན༔ སྟོད་གཟེར་དང་སྣ་ཁྲག་ཡོང་༔ བདུད་མཆོད་ཅིང་བདེན་པ་མ་བདར་ན་ཕོ་ལོག་དང་སྐྱུགས་པ་ཡོང་༔ བྲག་དང་ཆུ་འཐབ་ཀྱི་སར་དམུ་དང་བཙན་གནས་པས༔ དེ་རུ་མཆོད་གཏོར་རྒྱས་པ་དང་གསོལ་འདེབས་མ་བྱས་ན༔ སྨྱོ་འབོག་དང་ཁ་ཆར་བུ་ཡུག་ནམ་སྲོས་ཏེ་བར་ཆད་སྣ་ཚོགས་འོང་༔ དེས་ན་མཆོད་གཏོར་དང་གསོལ་བ་བཏབ་པ་གལ་ཆེའོ༔ དེས་བར་ཆད་སེལ་གསུངས་སོ༔ ཡུལ་སྐྱིད་མོ་ལུང་གི་ཁ་བྱང་ལེགས་པར་གྲུབ་བོ༔

			སློབ་དཔོན་པདྨས་ཕྱི་རབས་ཀྱི་དོན་དུ་སྦས་པའི་ཡུལ༔ ཁ་བ་ཅན་གྱི་ཡུལ་འདི་ན་མང་པོ་ཡོད་པ་ལ༔ སྒོས་བྱེ་བྲག་ཏུ་བསྟན་པ་ལ༔ སྦས་ཡུལ་ལུང་པ་སྐོར་གཅིག་ནི༔ ལྔ་བརྒྱའི་དུས་ན་སྲོག་ཐར་བ་མེད་པས༔ ས་བཟང་པོ་ཁ་ཟས་ཡོད་ས༔ མི་གཞན་གྱི་གནོད་པ་མེད་པ༔ ལས་དཀར་པོ་དགེ་བ་ལ་སྤྱོད་པ་ཡོད་དེ༔ སྔོན་གྱི་གྲུབ་ཐོབ་རྣམས་ཀྱི་སྦས་ཡུལ་གཅིག་ནི༔ ཀུ་ཐང་གི་ཡུལ་ན་ཡོད་དོ༔ མིང་ཡང་ཀུ་ཐང་སྐྱིད་ཀྱི་ཡུལ་ཟེར་རོ༔ དེ་ཡང་ཕྱོགས་བཞི་གངས་ཀྱི་རྭ་བས་བསྐོར་ཡོད༔ དེ་ལ་ཕྱོགས་ཀྱི་ཕྱི་སྐོར་ཐམས་ཅད་ནི༔ ཀུ་ཐང་ཡུལ་ཙུམ་ལ་སོགས་པ་དང་༔ རོང་མཁར་དང་༔ མཉམ་ཡུལ་དང་༔ གཏིང་ན་མར་རོང་ཁ་དང་༔ ར་ཟམ་༼རས་མཚམས་༽ དང་༔ ར་སྲང་དང་༔ གཙང་དང་གཙང་ཡུལ་དང་༔ རྒྱ་དང་རྒྱ་རོང་དང་༔ ཀོ་དང་ཀོ་རོང་དང༔ གོོ་དང་གོ་ལ་སོགས་པ་ཡོད༔ སྐད་རིགས་མི་མཐུན་པ་ཡོད༔ བྲག་དང་ནགས་དང་ལུང་ཕྲན་མིས་མ་བཟུང་བ་བརྒྱ་རྩ་ཡོད༔ ལྔ་བརྒྱའི་དུས་ན་ཡུལ་དེ་དག་ཏུ་མི་གང་དང་གང་གིས་བྲོས་ཀྱང་ཐར་རོ༔ བྱེ་བྲག་ཏུ་དགེ་བྱེད་ཀྱིས་ཐར་རོ༔ སུ་རུང་རུང་གིས་སྤྱོད་པ་དཀའ་འོ༔ 

			ལྔ་བརྒྱའི་དུས་ན་དེར་འགྲོ་དགོས༔ ཁྱད་པར་དུ་དམག་རིགས་དགུ་བོད་འདིར་འོང་བས༔ དེ་དུས་ཧོར་དང་ཏུ་རུ་ཀའི་དམག་ཡོང་བས་བྲོས་དགོས་སོ༔ ཐག་ཉེ་ལ་བགྲོད་སླ་བ་ཀུ་ཐང་གི་གཏིང་ཡིན་ནོ༔ དེའི་ནང་ཀུ་ཐང་སྐྱིད་ཀྱི་ཡུལ་ཡང་ཟེར་རོ༔ བཀྲ་ཤིས་གངས་ཀྱི་ལྗོངས་ཡང་ཟེར་རོ༔ ས་ཡུལ་གཅིག་ལ་བཟང་ངོ༔ མཚོ་ཚད་གཅིག་ལ་འདི་དགའ་འོ༔ ལྷོ་ཚད་དང་ཆུ་དུག་མེད༔ སྔོ་ཟས་སྔོ་སྤུ་མང་༔ ཤིང་ཐོག་དང་རྩི་ཐོག་མང་༔ གཏེར་ཁ་ཉི་ཤུ་རྩ་གཅིག་ཡོད༔ གྲུབ་པ་ཐོབ་པའི་གནས་བདུན་ཡོད༔ ལས་ཅན་གྱིས་ཕྱིན་པ་ན་རང་སྒོ་རྙེད་དོ༔ རྒྱ་རྒྱ་རྒྱ༔ བཀྲ་ཤིས༔

			དག་པའི་ཡུལ་དེར་འགྲོ་བ་ལ་གཞི་བདག་གཉན་པོ་ཡོད་པས་ཆབ་གཏོར་དང་ཀླུ་གཏོར་ཐོངས༔ བདེན་པ་བདར་བ་དང༔ སྡེ་བརྒྱད་མཆོད་པ་དང་ཆ་གསུམ་མང་དུ་བྱའོ༔ སྒོས་དགེ་སློང་དང་སྔགས་པ་དང༔ བོན་པོ་དང་དགེ་བྱེད་དགོས་སོ༔ ཐབ་ལ་འཛེམ་པ་གལ་ཆེའོ༔ གཞི་བདག་མ་དགའ་ན་ཁ་ཆར་དང་ནག་བུན་གྱིས་སྒྲིབ་ནས་སྒོ་རྙེད་པར་དཀའ་འོ༔ རྒྱ་རྒྱ་རྒྱ༔ ཨི་ཐི༔

			སྐྱིད་ཀྱི་ཡུལ་གྱི་ནང་སྒོ་འབྱེད་པའི་ལྡེ་མིག་ལ༔ ལས་དང་སྐལ་བ་ལྡན་པ༔ དགེ་བ་ལ་བཀོལ་བ་བྱམས་སྙིང་རྗེ་དང་ལྡན་པ༔ དེ་ལྟ་བུའི་རྣལ་འབྱོར་པ་དགོས་སོ༔ ས་སྒོའི་ལམ་ཕྱོགས་བཞི་ན་ཡོད༔ གང་ནས་འགྲོ་ཡང་དགེ་སློང་ཞིང་དག་པས་ཆབ་གཏོར་ཐོངས༔ སྔགས་པ་བྱིན་རླབས་དང་ལྡན་པ་རྟ་མགྲིན་ནམ་ཕྱག་རྡོར་གྱི་སྒྲུབ་པ་བྱའོ༔ སྡེ་བརྒྱད་ལ་བདེནཔ་བདར་རོ༔ གསེར་སྐྱེམས་ཐོངས༔ བོན་པོས་སྡེ་བརྒྱད་མཆོད༔ ཕྱིའི་སྒོ་བ་སྐུ་ལྷ་དཔལ་བཟང་ཡོད་པསཤ་དེ་ལ་མཆོད་པ་བྱའོ༔ ནང་གི་སྒོ་བ་སྐྱིད་ཀྱི་ལྗོངས་ལྷ་དཀར་པོ་བྱ་བ་ཡོད་པས་དེ་ལ་འབྲུ་སྣ་ལ་རིན་ཆེན་བདར་ལ་མཆོད༔ ལྩམ་མོ་ཀླུ་སྨན་བྱ་བ་ཡོད་པས་དེ་ལ་འབྲུ་སྣ་ལ་རིན་ཆེན་བརྡར་བས་མཆོད༔ ལྕམ་མོ་ཀླུ་སྨན་དཀར་མོ་བྱ་བ་ཡོད་པས་ཀླུ་མཆོད་བྱའོ༔ གསང་བའི་སྒོ་བ་སྒོས་རྗེ་དཀར་པོ་བྱ་བ་ཡོད་པས་བཤོས་བུ་དང་དར་དཀར་དམར་དབུལ༔ ལྷོ་ཕྱོགས་ན་མུ་ལེ་གངས་ཀྱི་བདག་པོ་ཡོད་པས་དེ་ལ་འབྲུ་མཆོད་དབུལ༔ རས་མཚམས་ཀྱི་བདུད་ལྕམ་དྲལ་ལ་གསེར་སྐྱེམས་ལ་ཐོངས༔ གཞི་བདག་ལ་གཏོར་མ་ལ་ཐོངས༔ དེ་ལྟར་བྱས་པས་སྒོ་འབྱེད་དོ༔ 

			དེ་ཡང་སྒོ་འབྱེད་པའི་དུས་བཞི་རྩད་ཆོད་པའི་དུས༔ ཞག་བཅུ་ན་སྤྲིན་མེད་དྭངས་པ་གཅིག་ཡོང་༔ དེའི་དུས་སུ་བཙལ་བས་རྙེད་དོ༔ དབང་ན་དབང་འོར་ལྗང་པ་ཡོད་པའི་དུས་སུ༔ ཞག་བཅུ་ན་སྤྲིན་མེད་དྭངས་པ་གཅིག་ཡོང་པས་དེའི་དུས་སུ་བཙལ་བས་རྙེད་དོ༔ དེ་ཡང་ས་ཡུལ་དེ་གངས་ཀྱིས་བསྐོར་ཡོད་དོ༔ སྒོ་གཅིག་གངས་ལ་འགྲོ་དགོས༔ ཕུར་པ་དང་ཐག་པ་དང་ཐེམ་པ་བརྐོས་ལ་འགྲོ་དགོས༔ སྒོ་གཅིག་བྲག་དང་སྲང་དུ་ཡོད༔ ལྕགས་ཀྱི་ལག་ཆས་མི་ཐར་བ་བརྐོས་ལ་འགྲོ་དགོས༔ སྒོ་གཅིག་ཆུར་ཡོད་དེ་ཡོང་བ་ལ་འགྲིམས་པས་ཐར་རོ༔ སྒོ་གཅིག་ནི་སྔར་ཡར་ཕྱིན་པའི་ལམ་བྲེང་ངེ་ཡོད༔ ཤིང་ནགས་གསེབ་ལ་འགྲིམ་དགོས༔ དེ་དག་ཀུན་གནམ་དྭངས་དུས་མིན་པ་རྙེད་དཀའོ༔ རྙེད་ན་ཡུལ་གཅིག་ལ་དགའ་འོ༔ མཐའ་བཙན་པ༔ འབྲུ་གང་བཏབ་པ་སྨིན་པ༔ སྐྱིད་ཀྱི་ཡུལ་ལོ༔ གསལ་སྒྲོན་ལགས་སོ༔ ལམ་ཡིག་ཨེ་མའོ༔

			བསམ་ཡས་མཆིམས་ཕུའི་བྲག་དམར་ལ༔ རྒྱལ་པོའི་བླ་གཏེར་སྦེད་པའི་ཚེ༔ གུ་རུ་པདྨ་འབྱུང་གནས་ལ༔ ཆོས་རྒྱལ་ཆེན་པོ་ཁྲི་སྲོང་ལྡེ་བཙན་གྱིས་ཞུས་པ༔ ཀྱེ་སློབ་དཔོན་ཆེན་པོ་ལགས༔ བདག་དང་སེམས་ཅན་ཐམས་ཅད་ལ༔ གུ་རུ་ཉིད་ཕ་བས་བཀའ་དྲིན་ཆེ༔ མ་བས་ཐུགས་བརྩེ་ལྡན༔ དུས་གསུམ་མཁྱེན་པས་ས་ལེར་གཟིགས༔ ཨེ་མ་ཧོ༔ བཀའ་དྲིན་ཅན་ ༼ལགས་༽༔ གཏེར་འདི་སྦ་དགོས་པའི་རྒྱུ་གང་ལགས༔ དུས་ནམ་གྱི་ཚེ་འདོན༔ འདོན་མཁན་ཇི་ལྟ་བུ་མཆིས༔ འདོན་པའི་ཡོན་ཏན་གང་ལགས་ཞེས་ཞུས་སོ༔ 

			གུ་རུས་བཀའ་སྩལ་པ༔ ཀྱེ་རྒྱལ་པོ་ཆེན་པོ་གསོན་ཅིག༔ ཨོ་རྒྱན་པདྨ་འབྱུང་གནས་བདག་གིས༔ པུར་རྒྱལ་བོད་ཀྱི་ཡུལ་ཁམས་སུ༔ གཏེར་ཆེན་བརྒྱ་དང་རྩ་བརྒྱད་སྦས༔ གཏེར་ཕྲན་བྱེ་བ་གཅིག་སྦས༔ གཏེར་ཡང་ཕྲན་ས་ཡ་གཅིག་སྦས་ཏེ༔ དེ་ཐམས་ཅད་རྒྱལ་པོ་ཉིད་ཀྱི་གདུང་རྒྱུད་དང་༔ བོད་ཀྱི་ཆོས་བྱེད་ཀུན་གྱི་དོན་ལགས་སོ༔ ཁྱད་པར་བསམ་ཡས་བྲག་ཕུག་གི་གཏེར་འདི༔ སངས་རྒྱས་ཤཱཀྱ་ཐུབ་པའི་བསྟན་པ་གནས་ཀྱི་རིང་ལ༔ ཆོས་སྐྱོང་རྒྱལ་པོའི་གདུང་མི་ཆད་པར་བྱ་བའི་ཕྱིར་ལགས་སོ༔ གཞན་ཏི་སེ་ལ་སོགས་ཏེ་གངས་རི་ཆེན་པོ་བཅུ་གསུམ༔ མ་ཕམ་ལ་སོགས་ཏེ་བཀྲ་ཤིས་པའི་མཚོ་བརྒྱད༔ དཔལ་གྱི་དབེན་གནས་ལ་སོགས་པའི་བྱིན་གྱིས་བརླབས་པའི་གནས་ཉི་ཤུ་རྩ་གཅིག༔ རྒྱལ་པོ་ཉིད་ཀྱི་གདུང་རྒྱུད་ལ་ཕན་པའི་ཕྱིར༔ རྒྱལ་པོའི་བླ་གཏེར་མང་པོ་སྦས་སོ༔ 

			འདོན་པའི་དུས་ནི༔ རྒྱལ་པོའི་གདུང་རྒྱུད་ཉམས་དམས་པའི་དུས་སུ༔ པདྨ་བདག་གིས་བྱིན་གྱིས་བརླབས་པའི་ ༼གང་ཟག་༽ རེས༔ གཏེར་མཛོད་རིམ་གྱིས་འདོན་ནས་བསྟན་པ་ཡུན་སྲིང་བར་འགྱུར་རོ༔ ཁྱད་པར་དུ་བྲག་དམར་དུ་སྦས་པའི་གཏེར་མཛོད་འདི༔ བྲག་སྒོ་ནུབ་ལ་འབྱེད་པ་དང་༔ འདི་ནས་ལྷོ་ནུབ་ཀྱི་མཚམས་དཔག་ཚད་བཅུ་བཞི་འདས་པ་ན༔ རྒྱལ་པོའི་བླ་གཏེར་སྦས་པའི་ཡུལ་བཀྲ་ཤིས་གངས་ཀྱི་ལྗོངས་བྱ་བ་ཡོད༔ དེ་ཡི་གནས་བཙལ་བ་དང་༔ རྒྱལ་པོའི་བླ་གཏེར་གསོ་བའི་དུས་ལ་བབ༔ གསོས་པའི་ཡོན་ཏན་ནི༔ བོད་ན་གནས་པའི་བླ་གཏེར་གང་གསོས་པའི་ས་ཕྱོགས་སུ་སངས་རྒྱས་ཀྱི་བསྟནཔ་དར་བར་འགྱུར༔ རྒྱལ་པོའི་གདུང་རྒྱུད་དང་༔ དགེ་བྱེད་ཐམས་ཅད་རྒྱལ་བར་འགྱུར་རོ༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ༔ དག་རྒྱལ་པོའི་བླ་གཏེར་སྦས་པའི་གནས་བཀྲ་ཤིས་གངས་ཀྱི་ལྗོངས་ཞེས་བྱ་བ་དེ༔ དུས་ནམ་གྱི་ཚེ་སྒོ་དབྱེ་ལགས༔ ཡུལ་གྱི་གཟུང་ཐབས་ཇི་ལྟར་བགྱི༔ བླ་གཏེར་གསོ་ཐབས་ཇི་ལྟར་ལགས༔ བླ་གཏེར་ནི་དུ་གནས༔ མ་འོངས་པའི་དོན་བཀའ་གནང་བར་ཞུ་འཚལ༔ ཞེས་ཞུས་སོ༔ རྒྱལ་པོ་ཆེན་པོ་གསོན་ཅིག༔ སྤྱིར་རྒྱལ་པོའི་བླ་གཏེར་ཐམས་ཅད་གསོ་བའི་ཐབས་མཁས་པས་གང་ན་གནས་པའི་སར་ཕྱིན་ལ་གསོ་བར་བྱ༔ ཁྱད་པར་དུ་ཏི་སེ་དང་བསམ་ཡས་སུ་གསོས་པས་ཐམས་ཅད་བཀྲ་ཤིས་པར་འགྱུར་རོ༔ 

			ཁྱད་པར་བླ་གཏེར་མ་བུ་འཛོམས་ཤིང་ཡོན་ཏན་ཚང་བ་གཅིག་མང་ཡུལ་གུང་ཐང་གི་ལྷོ་ནུབ་བཀྲ་ཤིས་གངས་ཀྱི་ལྗོངས་བྱ་བ༔ རི་བཙན་ལ་བཀྲ་ཤིས་པའི་གནས་གཅིག་ཡོད༔ ཇི་ལྟར་གནས་པ་བསྟན་པ་ནི༔ ཀུ་ཐང་ཞེས་བྱ་བ་ས་མཐོ་རི་བཙན་མཐའ་བཞིར་རྒྱས་ཏེ་རྟེན་འབྲེལ་བཟང་བས༔ དེའི་དབུས་ན་གངས་དང་བྲག་རིན་པོ་ཆེ་སྒྲོམ་བུ་ལྟ་བུའི་དབུས་ན༔ བཀྲ་ཤིས་དཔལ་བཟང་གི་རི་ཞེས་བྱ་བ་བྲག་རི་གཟེངས་མཐོ་བ༔ ལྷུན་སྟུག་པ༔ བརྗིད་ཆེ་བ་གཅིག་ཡོད༔ སྔོན་གྱི་དུས་ན་བྱང་ཆུབ་སེམས་དཔའ་རིགས་གསུམ་མགོན་པོས་བྱིན་གྱིས་བརླབས་པའི་གནས༔ པདྨ་བདག་དང་རིག་འཛིན་རྣམ་པ་བདུན་གྱིས་སྒྲུབ་པ་བྱས་པའི་ས་ཁྱད་པར་འཕགས་པའི་ཡུལ་ཡིིན་ནོ༔ 

			དེའི་སྐེད་སྟོད་ན་བྲག་རིན་པོ་ཆེ་འབུར་འདྲ་བ་ཡོད༔ དེ་ནས་ཕར་ཁྲོ་ཆུ་བསྡམས་པའི་སྒོ་ཡོད༔ དེའི་ནང་ན་བྲག་བུག་ཀ་བ་གཉིས་ཀྱིས་བཏེག་པ་གཅིག་ཡོད༔ དེའི་ནང་ན་གཏེར་འདི་རྣམས་ཡོད༔ ལྷའི་དབང་པོ་བརྒྱ་བྱིན་གྱི་དབུ་རྒྱན་ཡིད་བཞིན་གྱི་ནོར་བུ་ཡང་དག་པར་རྫོགས་པའི་སངས་རྒྱས་ལ་ཕུལ་བ་ཡོད༔ གསང་བའི་བདག་པོས་རྒྱལ་པོ་ཛཱའི་ཁང་སྟེང་དུ་ཕབ་པའི་བཻཌུརྱ་ཞུན་མས་བྲིས་པའི་གླེགས་བམ་ཡོད༔ འཕགས་པ་འཇམ་དཔལ་གྱིས་ཕྱག་མཚན་ཨིནྡྲ་ནཱི་ལ་ལས་གྲུབ་པའི་རལ་གྲི་མཐོ་གང་བ་ཡོད༔ འཕགས་པ་སྤྱན་རས་གཟིགས་ཀྱི་གཏེར་བུམ་ཤེེལ་ལས་གྲུབ་པ་ཡོད༔ ཡང་དག་པར་རྫོགས་པའི་སངས་རྒྱས་གདུང་རིང་བསྲེལ་བྲེ་གང་ཡོད༔ སློབ་དཔོན་འཇམ་དཔལ་བཤེས་གཉེན་འཇམ་དཔལ་གྲུབ་པའི་སྙིང་པོ་ཡོད༔ དགའ་རབ་རྡོ་རྗེའི་ཕྱག་མཚན་ཤེལ་གྱི་རྡོ་རྗེ་ཡོད༔ ཤྲཱི་སིང་ཧའི་ཐུགས་དམ་ལྷའི་ནོར་བུ་ལས་གྲུབ་པའི་རྡོ་རྗེ་སེམས་དཔའ་ཚོན་གང་བ་ཡོད༔ སློབ་དཔོན་ཧཱུྃ་ཀ་རའི་ཡང་དག་མཆོག་གྲུབ་ཐོད་སྐུ་རང་བྱོན་ཡོད༔ ཀླུ་སྒྲུབ་སྙིང་པོའི་ལྗོན་ཤིང་ནོར་བུ་ལས་གྲུབ་པ་ཡོད༔ ཨིནྡྲ་བོ་དྷིའི་ཐུགས་དམ་ནོར་བུའི་བུམ་པ་གཅིག་ལ་མཁའ་འགྲོ་མ་ལྔ་རང་བྱུང་དུ་བྱོན་ནས་འཆི་མེད་ཀྱི་བདུད་རྩི་རྒྱུན་མི་ཆད་པ་འབེབས་པ་ཡོད༔ ཨོ་རྒྱན་པདྨ་འབྱུང་གནས་ཀྱི་བསྙེན་ཕུར་ལ་ལས་ཕུར་ཉི་ཤུ་རྩ་གཅིག་གིས་བསྐོར་བ་བྱེད་པ་ཡོད༔ ཤནྟི་པས་བདུད་ཧ་ལ་ནག་པོ་བསྒྲལ་བའི་སྤུ་གྲི་ཡོད༔ ཆོས་ཀྱི་རྒྱལ་པོ་ཁྲི་སྲོང་ལྡེ་བཙན་གྱི་སྲས་པོ་འབྲོམ་བྱང་ཆུབ་སྨན་ལ་འཁྲུངས་པ་ལྷ་བཙན་པོ་བྱ་བ་ལོ་བཅུ་གཅིག་ལོན་པ༔ ལྷའི་བུ་ལྟུང་པ་ཡིན་ནོ༔ དེའིི་པུར་གསེར་དངུལ་སྦགས་མའི་གའུ་ན་བཅུག་པ་ཡོད༔ གསང་སྔགས་ཟབ་མོའི་རྒྱ་དཔེ་མི་ཁུར་བདུན་ཡོད༔ བོད་དུ་བསྒྱུར་པའི་ཤོག་རིལ་ལྔ་བརྒྱ་ཡོད༔ གླེགས་བམ་བརྒྱ་རྩ་གཅིག་ཡོད༔ ཆོས་རྒྱལ་ཁྲི་སྲོང་ལྡེ་བཙན་གྱི་བེར་སེང་གེ་མཇིང་སྣོལ་ཡོད༔ མཁའ་འགྲོ་ཡེ་ཤེས་མཚོ་རྒྱལ་གྱི་རྒྱན་རིན་ཆེན་སྤུངས་པ་ཡོད༔ གཞན་ཡང་མཆོག་ཐུན་མོང་གི་དངོས་གྲུབ་ཀྱི་རྫས་དང༔ སྒྲུབ་པའི་མན་ངག་མ་ཚང་བ་མེད་པ་སྦས་ཡོད༔ འདི་རྣམས་འདོན་ཏུ་མི་རུང་སྟེ༔ གཞི་ལ་གནས་སུ་བཅུག་ནས༔ དུས་གཟའ་སྐར་བཟང་པོ་ལ་རིན་པོ་ཆེའི་གཏེར་བཅུག་མཆོད་པ་ཡང་ཡང་བྱ་ན༔ སངས་རྒྱས་ཀྱི་བསྟན་པ་དར་བ་དང་༔ ཆོས་སྐྱོང་རྒྱལ་པོའི་གདུང་རྒྱུད་རྒྱས་པ་དང་༔ ཡུལ་ཕྱོགས་ཐམས་ཅད་བཀྲ་ཤིས་པར་འགྱུར་རོ༔ 

			རི་དེའི་སྟོད་ལ་སྐྱིད་ཀྱི་ལྗོངས་ལྷ་དཀར་པོ་གནས་པས༔ དཀར་གསུམ་དང་མཆོད་པ་གཙང་མས་མཆོད་ཅིག༔ རི་དེའི་སྐེད་སྨད་ན་ཀླུ་ཆེན་བརྒྱད་ཀྱི་བླ་རྡོ་དང་༔ སྲོག་སྙིང་དང་༔ ཀླུའི་

			༼འདིར་ཚིག་འགའ་ཞིག་ཆད་འདུག་སྙམ།༽

			འབྲང་རྒྱས་ཟུར་གསུམ་གྱི་མཆོད་ཅིག༔ གངས་བྲག་ཉིལ་བ་དང༔ ཁུས་སྒྲ་དང་གཅན་གཟན་གྱི་གནོད་པ་བྱུང་ན༔ སྒོ་ལ་སྒོ་རྗེ་དཀར་པོ་དང་༔ དམུ་བདུད་བཙན་གསུམ་མ་མཉེས་པ་ཡིན་པས༔ དཀར་གཏོར་དང་དམར་གཏོར་གྱིས་མཆོད་ཅིག༔ མི་ནད་དང་ཕྱུགས་ནད་དང་ཆུ་ཉམས་དང༔ ལོ་ཉེས་བྱུང་ན་ཀླུ་སྨན་དཀར་མོ་མ་དགའ་ཡིན་པས༔ ཀླུ་མཆོད་དཀར་གསུམ་མངར་གསུམ་གྱིས་མཆོད༔ དེ་ལྟར་བྱས་པས་གནས་དེར་གྲུབ་པ་ཐོབ་པའི་རྣལ་འབྱོར་པ་བདུན་ཅུ་རྩ་ལྔ་ཡོང་༔ ལུས་མི་བོར་བ་ཆོས་ཀྱི་དབྱིངས་སུ་གཤེགས་པ་བདུན་ཡོང་༔ དེར་ཕྱིན་པ་ཕལ་ཆེར་ངན་སོང་གི་འཇིགས་པ་ལས་གྲོལ༔ ཆོས་སྐྱོང་རྒྱལ་པོའི་གདུང་རབས་རྒྱུན་མི་ཆད༔ ཐ་མ་རྣམས་ཀྱང་ཧོར་དང་མུ་གེའི་འཇིགས་པ་ལས་གྲོལ་བས༔ སྙིགས་མའི་དུས་སུ་དགེ་བྱེད་རྣམས་སྦས་པའི་ཡུལ་དེར་གནས་ཆོས་ཤིག༔ བསོད་ནམས་དང་ཚེ་སྲོག་གི་བར་ཆད་མི་འགྱུར་ཏེ༔ ཕྱི་མཐའི་བར་དུའང་བརྟན་ཞིང་གནས་པར་འགྱུར་རོ༔ ཞེས་གསུངས་སོ༔ སྦས་ཡུལ་སྐྱིད་མོ་ལུང་གི་སྙིང་བྱང༔ བྱང་ཟང་ཟང་ལྷ་བྲག་གི་སྐེད་ལ་སྦས་ནས༔ གཏེར་བདག་བརྟན་མ་བཅུ་གཉིས་དང་༔ གཉན་ཆེན་ཐང་ལྷ་ལ་བཅོལ་བས༔ ས་མ་ཡ༔ རྒྱ་རྒྱ་རྒྱ༔ བྱང་ཟང་ཟང་ལྷ་བྲག་གི་སྐེད་ནས་རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་བཏོན་པའོ༔

			ན་མོ་གུ་རུ༔ རྟ་ལོ་རྒྱལ་གྱི་ཟླ་བའི་ཚེས་གསུམ་གྱི་སྔ་དྲོ༔ བསམ་ཡས་མཆིམས་ཕུར༔ སློབ་དཔོན་པདྨ་འབྱུང་གནས་ལ༔ མངའ་བདག་རྒྱལ་པོས་ཞུས་པ༔ ཀྱེ་སློབ་དཔོན་ཆེན་པོ་ལགས༔ གོང་དུ་གསུངས་པའི་སྦས་པའི་ཡུལ་དེ་རྣམས་ཀྱི་ལྡེ་མིག་གསལ་བའི་སྒྲོན་མེ་བསྟན་དུ་གསོལ༔ ཞེས་ཞུས་སོ༔ གུ་རུས་བཀའ་སྩལ་པ༔ རྒྱལ་པོ་ཆེན་པོ་གསོན་ཅིག༔ སྤྱིར་སྦས་པའི་ཡུལ་ཐམས་ཅད་ལ༔ དབྱེ་རན་པའི་དུས༔ དབྱེ་དགོས་པའི་རྟགས༔ འབྱེད་པའི་ཐབས༔ ཕྱེས་ནས་བཟུང་བའི་ལུགས་དང་བཞི་ཀུན་ལ་བཤད༔ ཁྱད་པར་སྦས་ཡུལ་ཐམས་ཅད་ཀྱི་མཐོ་ས་ནི༔ མང་ཡུལ་གུང་ཐང་གི་ལྷོ་ནུབ་ན༔ སྐྱིད་ཡུལ་དཔལ་གྱི་ལུང་སྒྲོན་བྱ་བ་ཡོད༔ 

			དེ་དབྱེ་རན་པའི་དུས༔ ཚེ་ཚད་ལྔ་བཅུ་ལ་ཉེ་སོང་བའི་དུས༔ བོད་ཁ་བ་ཅན་གྱི་རྒྱལ་ཁམས་སུ༔ རྒྱལ་ཁྲིམས་དང་ཆོས་ཁྲིམས་གཉིས་ཀ་ཉམས་ཏེ༔ སྡེ་ཁུལ་བུར་ཆད༔ ཁྲིམས་ལེའུ་ལས་མི་ཆགས༔ ས་མཚམས་སུ་ཇག་པ་འཐབ་བྱེད་པའི་དུས་སུ་དབྱེ་རན༔ ཁྱད་པར་དུ་བོད་ཀྱི་ཆོས་བྱེད་ཐམས་ཅད་རང་རང་གི་གནས་ལ་བློ་མི་ཆགས་པར་སྙེམས་ཞུགས་ཏེ༔ ཡིད་མི་བརྟན་པར་འགྲོ་སེམས་ཆས་པ་གཅིག་ཡོང་༔ དེ་དུས་འགྲོོ་རན་ནོ༔ 

			འགྲོ་དགོས་པའི་རྒྱུ་ནི༔ དེ་དུས་མཐའ་ཡི་དམག་བདུད་དང་༔ འགོང་པོས་སྣ་དྲངས་ནས༔ སངས་རྒྱས་ཀྱི་བསྟན་པ་འཛིན་པའི་དཀོན་མཆོག་གི་རྟེན་དང་༔ ཆོས་བྱེད་པའི་གང་ཟག་དང་༔ ཆོས་སྐྱོང་བའི་རྒྱལ་པོ་ཉིད་ཀྱི་གདུང་རྒྱུད་གང་ན་གནས་པའི་བར་ཆད་དུ་ཡོང་བས༔ དེ་ལ་ཐར་བར་བྱ་བའི་ཕྱིར༔ མཐའ་བཞི་སྦས་པའི་ཡུལ་ལུང་ཐམས་ཅད་ལུང་བསྟན་པ་ཡིན་ནོོ༔ དེ་མ་བྱས་ན་ཚེ་ལོ་ལྔ་བཅུ་ལ་ཉེ་སོང་བ་ན༔ བོད་ལ་འཁྲུག་པ་དང་༔ རྩོད་པ་དང་༔ མངའ་ཐང་ལོངས་སྤྱོད་ལ་ཕྲག་དོོག༔ རིས་དང་བསྟན་པའི་དམེ་འཁྲུག་རྒྱུན་མི་ཆད་པ་དང་༔ པདྨ་ང་ཡི་རྗེས་ནས་འཇུག་པའི་ཆོས་བྱེད༔ ཆོས་སྐྱོང་རྒྱལ་པོའི་གདུང་རྒྱུད༔ མི་ཆེན་ཡ་རབས་བསམ་པ་དཀར་བ་ཐམས་ཅད༔ བློ་ཕུགས་སྦས་པའི་ཡུལ་དུ་གཏོད་ལ་སོང་ཞིག༔ 

			དབྱེ་བའི་ཐབས་ནི༔ ཁ་བྱང་དང་ལམ་བྱང་དང་མཆོད་པའི་རྫས་དང་བཅས་པ་མ་ཚང་བ་མེད་པ་ཁྱེར་ལ་སོང་ཞིག༔ གུ་རུ་ལ་གསོལ་བ་འདེེབས་ཀྱིན་ཁྲུས་དང་དམ་ཚིག་གི་བཤགས་པ་ལ་བརྩོན་པར་བྱ་ཞིང་སོང༔ 

			ཡུལ་དེའི་གནས་ཚུལ་ནི༔ ཕྱིའི་མཐའ་ཀུ་ཐང་གི་ཡུལ་གྱིས་བསྐོར་ཡོད༔ དེའི་དབུས་ན་གངས་བྲག་རིན་པོ་ཆེའི་སྒྲོམ་བུས་བསྐོར་བའི་དབུས་ན༔ ལུང་པ་རྒྱ་མི་ཆེ་སྟེ་མཐིལ་ཡངས༔ སྟོད་བོད་ཀྱི་ཡུལ་དུ་ཡོད༔ མདོ་འགག་དམ་སྟེ་ལྷོ་རོང་ལ་ཟུག་པ༔ རིན་པོ་ཆེའི་གཏེར་ཁ་དང་༔ དགོས་འདོད་མ་ཚང་བ་མེད་པ༔ དེར་ཕྱིའི་བཀའ་སྲུང་གཉན་ཏེ་སྲོག་གཅོད་ཀྱིས་ལམ་མི་རྙེད༔ ནང་གི་གཞི་བདག་ཆོས་ལ་དཀར་བས་དམ་པའི་ཆོས་ཀྱི་བསྟན་པ་དར་ཞིང་རྒྱས་པའི་གནས་ཚུགས་པ་གཅིག་འོང་༔ སྔོན་ཡང་ཨོ་རྒྱན་པདྨ་འབྱུང་གནས་དང་༔ རྒྱ་གར་གྱི་གྲུབ་ཐོབ་ཉི་ཤུ་རྩ་ལྔས་སྒྲུབ་པ་བྱས་པའི་གནས་ཡིན༔ 

			ཡོན་ཏན་ནི་ཡུལ་དེའི་དབུས་ན་ཕ་བོང་དཀར་པོ་ལྷའི་བཤོས་འདྲ་བ་གཅིག་ཡོད༔ དེ་ཡི་ནུབ་བྱང་གི་ཕྱོགས་ན་བྲག་དཀར་པོ་གཅིག་ལ་གཏེར་ཁ་བདུན་ཡོད༔ ཁྱད་པར་མཁའ་འགྲོ་ཉི་མའི་འོད་ཟེར་ཅན་གྱི་བུམ་པ་འཆི་མེད་ཀྱི་བདུད་རྩིས་གང་བ་ནོར་བུ་བསམ་འཕེལ་གྱིས་ཁ་ཁེངས་པ་གཅིག་ཡོད༔ དེ་ལྟ་བུའི་གཏེར་ཆེན་བདུན་དང༔ གཏེར་ཕྲན་ཉི་ཤུ་རྩ་ལྔ་ཡོད་པའི་བྱིན་རླབས་ཀྱིས་ཡུལ་དེའི་སྒོ་ཕྱེ་བ་དང་༔ རྒྱལ་ཁམས་སུ་བདེ་སྐྱིད་ཡོང་༔ ཆར་ཆུ་དུས་སུ་འབེབས༔ ནད་དང་འཁྲུག་པ་རྒྱུན་ཆད་པ་ལོ་བདུན་ཡོང་༔ མིང་ཡང་བཀྲ་ཤིས་གངས་ཀྱི་ལྗོངས་ཡིན༔ ཉམས་དགའ་བག་དྲོ༔ ཤིང་ཏོག་དང་རྩི་ཤིང་མང་༔ སྔོ་སྣ་ཟས་སྣ་མང་ངོ་༔ བོད་ཀྱི་ལྷགས་ངར་མེད༔ ལྷོ་རོང་གི་ཚ་བ་མེད༔ ས་དུག་ཆུ་དུག་མེད༔ བོད་ལ་ཐག་ཉེ༔ ལམ་བགྲོད་སླ༔ ཧོར་དང་ཏུ་རུ་ཀའི་དམག་ཐུབ༔ ཡུལ་སྟོད་བོད་ཡིན་པས་གངས་ཀྱིས་བསྐོར༔ ཡུལ་སྨད་མོན་ཡུལ་ཡིན་པས་རོང་བཞི་ལ་ཟུག་ཡོད༔ དེ་ལྟ་བུའི་ཡུལ་དེ་མ་འོངས་པའི་དུས་ཐ་མ་བསྟན་པའི་མཐའ་ལ་དམ་ཚིག་གཙོ་བོར་སྲུང་བའི་གང་ཟག་བསྙེན་སྒྲུབ་རྣམ་པ་བཞིའི་སྒོར་ཞུགས་པ༔ ཡི་དམ་ལྷའི་བསྙེན་པ་རྫོགས་པ༔ བྱང་ཆུབ་སེམས་དང་ལྡན་པ་གཅིག་གིས་བྱིན་གྱིས་བརླབ་པ་དང་༔ ལྷ་སྲིན་དབང་དུ་བསྡུས་ནས་སྒོ་ཕྱེ་བར་འགྱུར་རོ༔ སྦས་པའི་གནས་སྐྱིད་མོ་ལུང་གི་ཁ་བྱང་རྫོགས་སོ༔

		


		
			༄༅། །སྦས་ཡུལ་སྐྱིད་མོ་ལུང་གི་ལམ་བྱང་བཞུགས་སོ།།





			༄༅། །སྦས་ཡུལ་སྐྱིད་མོ་ལུང་གི་ལམ་བྱང་བཞུགས་སོ།།

			ན་མོ་གུ་རུ། པདྨའི་ལྷ་ལ་ཕྱག་འཚལ་ལོ༔ མངའ་བདག་རྒྱལ་པོ་ཁྲི་སྲོང་ལྡེའུ་བཙན་གྱིས༔ གུ་རུ་མ་འོངས་དུས་ཀྱི་མཐའ་མ་ལ༔ ཏུ་རུ་ཀའི་དམག་སོགས་འབྱུང་བའི་དུས༔ མི་རྣམས་ལ་སྦས་པའི་ཡུལ་དང་༔ འབྲོས་པའི་ཐབས་ཀྱི་གཏེར་གཅིག་བསྟན་དུ་གསོལ༔ ཞེས་ཞུས་པས༔ 

			ཨོ་རྒྱན་གྱིས་བཀའ་སྩལ་པ༔ སྦས་པའི་ཡུལ་བཞི་སྟེ༔ བྱང་ན་འབྲས་མོ་གཤོངས་ཡོད༔ འབྲས་མོ་ཁུད་བྱ་བ་ཡོད༔ འབྲས་མོ་ལྗོངས་བྱ་བ་ཡོད༔ བྲོས་ས་དེར་ཡོད༔ ལྷོ་ན་སྐྱིད་ཀྱི་གྲོ་མ་ལུང་བྱ་བ་ཡོད༔ ཟས་གྲོ་མས་འཚོ་བ༔ གྲོ་སྲོག་རེ་ལ་གུང་རེ་ལྔ་ལྔ་འགོར་བ་ཡོད༔ དེར་བྲོས་ས་ཡོད༔ ས་དེར་ཐར་ན་མཆོག་ཡིན༔ ཤར་ལྷོ་མཚམས་ཀྱི་པདྨའི་ཚལ་ན༔ ཡོལ་མོ་གངས་ཀྱི་ར་བ་དེར་ཤིང་ཐོག་གི་འཚོ་བ་ཡོད༔ གྲོང་ཁྱེར་སྟོང་ཚོ་བདུན་འཚོ་བ་ཡོད༔ རང་བྱོན་གཅིག་བཞུགས་པའི་ལྷོ་ཕྱོགས་ན༔ ཡུལ་ཅན་བེ་སྒོ་བྱ་བ་ན༔ དགེ་བསྙེན་དགྲ་ལྷའི་ཡུལ་ན་སྦས་པའི་ཡུལ་གཅིག་ཡོད༔ ཚ་ཁ་གསེར་ཁ་ཡོད་པས་དེར་ཡང་བྲོས་པས་ཐར༔ བྱང་ན་ཚ་བའི་རོང་བྱ་བ་ཡོད༔ མ་རྨོས་པའི་ལོ་ཏོག་ཡོད༔ དེར་བྲོས་ས་ཡོད༔ ལྷོ་རྒྱལ་མོ་རོང་བྱ་བ་ཚ་བའི་རོང་དུ་བྲོས་ལ༔ ཤིང་རྟའི་རོང་ལ་བྲོས༔ སྟག་དང་གཅན་གཟན་ཡོད་པའི་རོང་༔ ཉ་མོ་དུག་སྦྲུལ་གྱི་རོང་དང་༔ ཤིང་སྟག་པ་སྐྱེ་བ༔ རྦ་བ་ཁོལ་ཁོལ་སྐྱེ་བ༔ རྩྭ་ཀུ་ཤ་སྐྱེ་བ༔ བྱ་འུག་པ་གནས་པའི་སར་བྲོས༔ གནམ་རལ་གྲི་འདྲ་བ༔ ས་གཞུ་སྐུད་འདྲ་བ༔ བྲག་མུན་པ་ཁྲོས་པ་འདྲ་བ༔ ནགས་སྲིན་མོའི་རལ་པ་ཉིལ་བ་འདྲ་བ༔ གཡས་རི་བྲོས་པ་འདྲ་བ༔ གཡོན་རི་དེད་པ་འདྲ་བ༔ གངས་རོང་རྫ་རོང་དུ་ཡང་ལོ་འགའ་རེ་བྲོས་ན་ཐར་ཡོད་ཀྱི༔ ཐམས་ཅད་བསམ་པ་ཕྱོགས་གཅིག་དུ་བྱའོ༔ ཉིན་མོ་དུ་བ་མི་ཤོར་བ༔ མཚན་མོ་མེ་མདངས་མ་ཤར་བ་བྱས་ན་ཡང་ཐར་བར་གསུངས་སོ༔ 

			ཡང་ཨོ་རྒྱན་ལ་རྒྱལ་པོས་ཞུས་པ༔ དེ་ཡང་ཐུགས་རྗེ་ཅན་ལ་ཉེ་བའི་སྦས་ཡུལ་གཅིག་བསྟན་དུ་གསོལ༔ ཞེས་ཞུས༔ ནས་སྐུ་ལ་ཟ་འོག་བེར་གསུམ་བརྩེགས་ཕུལ༔ མགུལ་དུ་གཡུ་ཁྲི་ཕུལ༔ ཟ་འོག་གི་འབོལ་བདུན་བརྩེགས༔ གསེར་བྲེ་གསུམ་ཕྱག་ཏུ་ཕུལ༔ ཞལ་ཟས་དང་མགུལ་ཆུ་དཔག་ཏུ་མེད་པ་དྲངས༔ ཕྱག་དབུ་ཐོད་ལ་བཞག༔ སྤྱན་ཆབ་གཏོང་ཞིང་ཞུས་པས༔ བཀའ་སྩལ་པ༔ འབྲོས་མཁན་མི་ཡོང་༔ ཡོད་པ་ཚོ་ནི་རང་ནོར་ལ་ཆགས༔ ངན་པ་ནི་ནོར་ལ་ཆགས༔ སྟི་ཏ་འཁོར་ནི་ཡུལ་ལ་ཆགས༔ སྦས་ཡུལ་བསྟན་ཀྱང་འགྲོ་མཁན་མི་ཡོང་གསུངས་པས༔ ཡང་རྒྱལ་པོས་ཞུས་པ་ལ༔ 

			དུས་ཀྱི་མཐའ་མ་ལ་འགྲོ་དགོས་བསམ༔ གུ་རུ་ཐུགས་རྗེ་ཆེན་པོ་འདས་དང་མ་འོངས་ཀུན་ནི་མཁྱེན༔ ཐུགས་ཀྱི་དགོངས་པས་སྦས་ཡུལ་བསྟན་དུ་གསོལ༔ ཞེས་ཞུས་པས༔ བཀའ་སྩལ་པ༔ སྦས་ཡུལ་ཉེ་བར་བསྟན་པར་བྱ༔ རང་བྱོན་སྤྱན་རས་གཟིགས་བཞུགས་པའི་ནུབ་ཕྱོགས༔ གནམ་རལ་གྲི་འདྲ་བའི་ནུབ་ཕྱོགས་ན༔ བཀྲ་ཤིས་གངས་ཀྱི་ར་བ་ཞེས་ཀྱང་བྱ༔ ཁམས་པ་ལུང་ཡང་ཟེར༔ 

			སྐྱིད་མོ་ལུང་ཡང་བྱ་བའི་སྦས་ཡུལ་ཡོད་པའི་ ༼ཐ་མ་ལྟར༽ ་རིགས་མི་འདྲ་བ་བཞིས་ཡུལ་བཟུང་བསྐོར་བ་ཡོད༔ དེ་ཡང་མཉམ་དང་༔ ཙུམ་དང་རྒྱ་དང་རྒྱ་རོང་༔ གོ་ལའི་རོང་ཡོད༔ སྐད་རིགས་མི་གཅིག་བྲོས་ཐིགས་མང་འདྲ་སྐད་དུ་ལབ་པ་ཡོད༔ སྦས་ཡུལ་དེའི་སྒོ་བཞིའི་སྒོ་བ༔ དཔང་བསྟུན་ནས་འགྲོ་བ་ལ༔ སྐུ་ལ་མཆེ་བ་སྒོ་བ༔ ཤར་ན་དགྲ་ལྷ༔ ལྷོ་ན་མུ་ལེ་གངས༔ ནུབ་ཏུ་ལྷོ་བཙན་མཆེད་གསུམ༔ བྱང་ན་རྡོར་ཁུད་བཙད་པོ་བྱ་བ་ཡོད༔ ནང་གི་སྒོ་བ་ལ་བདུད་སྲིད་ལྕམ་དྲལ་བྱ་བ་ཡོད༔ མདའ་དང་བཤོས་བུ་དམར་པོ་རྒྱང་བུ་དམར་པོ༔ ཆབ་གཏོར་གཅིག་རིན་པོ་ཆེ་བརྡར་ལ་མཆོད༔ རེག་པ་རེག་སྨད་ལ་ཆབ་གཏོར་དང་༔ བཤོས་བུ་ནག་པོ་ལ་མདའ་དར་དང་༔ རྒྱང་བུ་ནག་པོ་རིན་པོ་ཆེ་བརྡར་ལ་མཆོད༔ རྩོད་པོ་ལོང་དར་བྱ་བ་ཡོད་པས༔ དེ་ལ་མདའ་དམར་བཤོས་དང་ཆབ་གཏོར་གཏོང་༔ (ར་སྲང་)རས་མཚམས་ཀྱི་ཕུ་ན་བཙན་དམར་ཡོད༔ དེ་ལ་མདའ་དར་དཀར་དམར་དང་༔ ཀླུ་སྦས་ན་ལ་སྨན་ཞལ་དང་ཆུ་གཏོར་དང་༔ རིན་པོ་ཆེ་བརྡར་ལ་སྦས་པའི་ཡུལ་གྱི་སྒོ་འབྱེད་དུ་གསོལ༔ ཉེར་སྒོ་བྱེད་པ་ལ་བར་ཆད་གང་ཡང་མ་བྱེད་ཅིག༔ བྱང་ན་རྡོ་ཁྱུད་བཙད་པོ་ལ་པདྨ་དབང་ཆེན་གྱི་བསྙེན་པ་སོང་བ་གཅིག་གིས༔ མི་ཉན་པ་དང་སྒོ་མི་འབྱེད་པའི་དབང་དར་མ་ཏིང་ངེ་འཛིན་གྱིས་བདེན་པ་བརྡར་ལ་སྒོ་བཞི་གྲོལ་ནས་བར་ཆད་བསྲུང༔ སྒོའི་ལ་རྩ་ན་མུ་རྩེ་ཁྲོད་བྱ་བ་ཡོད༔ མཁའ་འགྲོ་མའི་གཏོར་མ་བཅས་ལ་གསོལ་བ་ཐོབ༔ ཚོགས་ཀྱི་མཆོད་པ་རྒྱ་ཆེན་པོ་ཕུལ༔ གསེར་སྐྱེམས་གཏོང་༔ ཡུལ་ལྷ་མཆོད་བྱ་གཏོར་མ་གསུམ་གཏོང་༔ ཆབ་གཏོར་ཀླུ་གཏོར་གཏོང་༔ གཞི་བདག་དང་སྒོ་བ་ལ་བདེན་པ་བརྡར་བྱས་ནས༔ ཁ་ནུབ་ཏུ་བལྟས་ལ༔ བྲག་གཟར་བའི་ངོས་པ་གཅིག་ཡོད༔ དེའི་མཚམས་མན་ཆད་ལ་ཤིང་རྩི་བན་བུན་སྐྱེས་པ་ཡོད༔ ཆུ་འཁོར་མིག་ཆེན་པོ་གཅིག་འབབ་པ་ཡོད༔ དེ་ནས་མདའ་རྒྱང་གང་ཙམ་ན་བྲག་ལ་ཐེམ་པ་གཅིག་ཡོད༔ ཆུའི་གཡས་ཕྱོགས་ན་བྲག་ལ་རྡོ་རྗེའི་ཕུར་པ་ཡོད༔ ལ་ཚུར་ཆགས་ན་ཕུག་པ་ཡོད༔ དེ་རུ་ཞག་ཤས་ལ་གསོལ་བ་ཐོབ༔ མཁའ་འགྲོ་མ་སེང་གེའི་གདོང་པ་ཅན་ལ་གསོལ་བ་ཐོབ༔ གཞི་བདག་དང་སྡེ་བརྒྱད་ལ་གཏོར་མ་གཏོང་༔ བདེན་པ་བདར་ལ༔ གསང་ལའི་ལ་ཐོག་ནས་གངས་ལྷ་དཀར་པོ་མཆོད༔ མདའ་དར་དཀར་དམར་སྐྱིད་ཀྱི་ལྗོངས་ལྷ་དཀར་པོ་རྡོ་ཁྱུད་བཙན་པོ་མཆོད༔ ལྷོ་བཙན་མཆེད་གསུམ་མཆོད༔ སྒོས་རྗེ་དཀར་པོ་མཆོད༔ གཞི་བདག་ཀླུ་སྨན་དཀར་མོ་བཞི་མཆོད་ལ༔ མདའ་དར་དཀར་དམར་དང་༔ ཀླུ་སྨན་ཞལ་གྱིས་མཆོད༔ ཁམས་པ་ལུང་གི་སྒོ་ཕྱེས་ཤིག༔ སྡོང་གྲོགས་མགོན་སྐྱབས་དང་༔ རྐྱེན་ཕྱི་ནང་གི་བར་ཆད་སེལ་ཞིག༔ གནོད་པ་མ་བྱེད་ཅིག༔ བདག་གཅིག་པུའི་དོན་མ་ལགས་སོ༔ སེམས་ཅན་ཐམས་ཅད་ཀྱི་དོན་ཕྱིར་སྒོ་ཕྱེས་ཤིག༔ མི་རྒོད་དྲེད་དང་ཐེའུ་རང་དང་༔ སྟག་དང་དོམ་ལ་སོགས་པའི་ཁ་སྒོ་བས་ཆིངས་ཤིག༔ ཅེས་བདེན་པ་བདར་ལ༔ ལ་ཐོག་ཏུ་སླེབས་པ་དང་རིག་པ་གཟེངས་བསྟོད༔ དབང་པོ་ཧུར་སྟོན་ཉམས་ཞི་དང་བག་ཚ་བ་མི་ཤིས་པ༔ རིག་པ་གདེང་དང་ལྡན་པ་བཅས་ནས་གསོལ་བ་ཐོབ༔ དེ་ན་སྤ་མའི་ནགས་ཡོད་པས་མི་ཐར་བ་ལ་བསྐོར་ནས་འགྲོ༔ མ་ཐར་ན་མཚོན་གྱིས་གཅད་ནས་འགྲོ༔ གཡའ་དང་ནགས་ཀྱི་མཚམས་ནས་འགྲོ༔ མུན་པས་འཐིབས་ན་མི་རུས་སྲེག་ལ་སྔགས་འདི་བཟླས་སོ༔ སྲི་མ་ཧཱ་ཧ་རི་སན་ཙ་ཧྲཱི་ཡཱ་སྤྲིན་དང་ན་བུན་འཐིབས་པ་ཕྱེས་ཤིག༔ བར་ཆད་དུ་གངས་དང་མཚོ་བྱུང་ན༔ རིག་པ་གཏན་ལ་ཕབ༔ གསོལ་བ་བཏབ༔ བརྟག་ཞིབ་བྱེད༔ གཞི་བདག་ལ་གོང་བཞིན་བྱེད༔ 

			དེ་ནས་ཡུལ་གྱི་དབྱིབས་ནི་པདྨ་ཁ་ཕྱེ་བ་ལྟ་བུ་ཡོད་ལ༔ ཆུ་ཤར་ལྷོར་འབབ་པ་ཡོད༔ ཤར་ལྷོའི་མཚམས་ན་མཚོ་གཅིག་ཡོད༔ བྱང་ན་བྲ་མའི་ནགས་ཡོད༔ བྱང་ཤར་ན་བྲག་དཀར་པོ་ཡོད༔ དེ་ན་གཏེར་ཁ་ཉི་ཤུ་རྩ་ལྔ་ཡོད༔ གྲུབ་ཐོབ་ཉི་ཤུ་རྩ་ལྔའི་སྒྲུབ་ཁང་གསལ་འཁོར་ཕྱོགས་བར་དང་བཅས་པ༔ གྲུབ་པ་ཐོབ་པའི་གནས་བརྒྱད་ཡོད༔ སྒྲུབ་པ་བཀའ་བརྒྱད་ཀྱི་ཆོས་སྐོར་མ་ལུས་པ་ཡོད༔ བོད་དུ་བསྒྱུར་ཚད་ཀྱི་ཆོས་འཁོར་ཡོད༔ བསྐལ་པ་བཟང་པོའི་ནས་ཕུག་རོན་ཙམ་པ་བདུན་ཡོད༔ རིན་པོ་ཆེ་སྣ་ལྔ་ཡོད༔ བཅོམ་ལྡན་འདས་ལ་ལྷའི་དབང་པོ་བརྒྱ་བྱིན་གྱིས་དྲངས་པའི་ཚེ་ཞོ་ཚེ་ཕོར་(འཛེད་གྱི)་གའུ་ཁ་སྦྱོར་གྱི་ནང་ན་ཡེ་ཤེས་ཀྱི་ཚེ་ཆུ་ཡོད༔ དུང་དཀར་གཡས་འཁྱིལ་གྱི་ནང་ན་ནོར་བུ་བསམ་འཕེལ་ཡོད༔ ཡང་གཅིག་ལ་དུང་དམར་དགུ་གཡས་སུ་འཁྱིལ་བ་ཡོད༔ སྐད་རང་གར་འདོན་པ་ཡོད༔ ཐུགས་རྗེ་ཆེན་པོའི་ཆོས་སྐོར་མ་ལུས་པ་ཤོག་རིལ་སེར་པོ་ལ་དར་སེར་པོ་གཅིག་གིས་དྲིལ་ནས༔ གསེར་གྱི་ལྕུག་མ་གཅིག་གི་བསྡམས་ནས་ཡོད༔ ཤོག་རིལ་སེར་པོ་ཞེང་བཞི་རས་མ་དཀྱུས་སུ་འདོམ་གང་ཙམ་གྱི་ནང་ན༔ འཕགས་པ་འཇམ་དཔལ་གྱི་ཆོས་སྐོར་མ་ལུས་པ་དྲིལ་ནས་སྔར་ལྟར་དུ་ཡོད༔ ཕྱག་རྡོར་རྟ་མགྲིན་སྒྲུབ་ཆེན་བརྒྱད་ལ་སོགས་པ་གོང་བཞིན་ཡོད༔ ཞི་ཁྲོ་ཡོངས་རྫོགས་ཀྱི་ཆོས་ཐམས་ཅད་ཡོད་དོ༔ 

			བགེགས་གང་ལ་བཏབ་ཀྱང་བརླག་པར་བྱེད་པའི་ཡུངས་ཀར་བྲེ་བདུན་ཡོད༔ མཛེ་ལ་སོགས་པས་མི་ཚུགས་པར་སྨན་མར་རྟའི་མགོ་ཙམ་གཅིག་ཡོད༔ ཁྲབ་བདུན་དང་གྲི་རྙིང་མ་མི་ཁུར་བདུན་ཡོད༔ གཟི་རྒྱན་གྱི་ནང་ན་གཡུ་ཕྲེང་བདུན༔ གསེར་ཕྱེ་མ་རྒྱལ་སྲིད་ལྔ་འཚོ་བ་ཡོད༔ བྱང་ན་བྲ་མའི་ནགས་ན་གསེར་ཁ་ཡོད༔ གསང་ལྷ་དཀར་པོ་མཆོད་པས་གསེར་ཁ་བརྡོལ༔ ཤར་ལྷོ་མཚམས་ན་མཚོ་གཅིག་ན་ཚྭ་མཚོ་ཡོད༔ རི་དྭགས་མི་ཕྱིན་ཡང་བྲོས་མི་ཤེས་པའི་སེམས་ཅན་སྣ་ཚོགས་ཡོད༔ སྤང་མེ་ལོང་ལྟར་འཁོད་སྙོམས་པ་གཅིག་ཡོད༔ དེའི་དཀྱིལ་སྟོད་ཙམ་ན༔ ཕ་བོང་གུར་ཕུབ་པ་འདྲ་བ་གཅིག་ཡོད༔ དེའི་ནང་ན་གཏེར་ཁ་ཉི་ཤུ་རྩ་གཅིག་ཡོད༔ གྲོང་མི་བརྒྱ་རྩ་འཚོ་བའི་ས་ཆ་ཡོད༔ མ་རྨོས་པའི་ལོ་ཏོག་ཡོད༔ སྔོ་སོགས་མ་ཚང་བ་མེད༔ སྤང་དེ་ལ་བདུད་བཙན་གནས་པས༔ བཤོས་ནག་མདའ་དར་ནག་པོ༔ ལུག་ནག་ཟུང་དུ་ཚུགས༔ ཕར་འགྲོ་ན་སྐྱེས་སུ་ཕུལ༔ ཚུར་ཡོང་ན་ནོར་རེ་ལྟེ་བ་ལ་བཞག་ལ༔ ཁོ་འདུལ་བ་དང་ཐང་དེ་ལ་གཙུག་ལག་ཁང་བཞེངས༔ ཕྱག་ན་རྡོ་རྗེ་ལ་བསྙེན་པ་སོང་གཅིག་ཁོ་བཏུལ༔ ཨོ་རྒྱན་བདག་ལ་བསྙེན་པ་སོང་བ་གཅིག་གིས༔ གང་ལ་གང་འདུལ་གྱིས་ཆོས་འཁོར་སྐོར་བར་འགྱུར་རོ༔ རྨི་ལམ་ལ་གང་ཟག་རབ་འབྲིང་ཐ་མ་གསུམ་གྱིས་རབ་ལ་ཡུལ་སྟོན༔ འབྲིང་ལ་ཉམས་སྟོན༔ ཐ་མ་ལ་རྨི་ལམ་སྟོན༔ སྐལ་ལྡན་ལས་ཅན་རྣམས་ཀྱི་ཡུལ་འདི་དང་༔ གཏེར་སྒོ་ཕྱེ་ནས་སེམས་ཅན་སྨིན་ཅིང་གྲོལ་བར་གྱུར་ཅིག༔ རྒྱ་རྒྱ༔ སྦས་རྒྱ༔ གཏེར་རྒྱ༔ གསང་རྒྱ༔ ས་མ་ཡ༔ རྒྱ་རྒྱ་རྒྱ༔ 

			ཡང་རྒྱལ་པོས་ཞུས་པ་སྦས་པའི་ཡུལ་དུ་ཇི་ལྟར་འབྲོས་པར་བགྱི༔ བཀའ་སྩལ་པ༔ མངའ་བདག་གསོན་དང་༔ གང་དུ་འབྲོས་ཀྱང་ང་ལ་གསོལ་བ་ཐོབ༔ མཁའ་འགྲོ་མ་ལ་གསོལ་བ་ཐོབ༔ གཏོར་མ་ཐོངས༔ སེམས་སྐྱེད་དང་ལྡན་པ་གྱིས༔ དགེ་བ་ལ་བློ་གཏོད༔ སྲུང་བའི་ཐབས་ལ་རང་སྲུང་ལྡན་པ་གྱིས༔ བསྙེན་པ་འཁྱོལ་བས་སྣ་དྲངས་དེ་ལྟར་མ་བྱས་ན༔ རང་ལ་ཉེས་པ་ཡོང་གསུངས་པ་ལ༔ གསོལ་པ་གུ་རུ་ལགས༔ ཡུལ་དེར་འབྲོས་པའི་ཐབས་དང་༔ སྲུང་བ་འགྲོ་ལུགས་དང་༔ བསྙེན་པ་གང་མང་བསྐྱལ་བ་དང་༔ སྐྱོན་མི་ཡོང་བའི་ཐབས་རྣམས་ཞུ་འཚལ༔ བདག་ཕྱི་རབས་ལ་དཀར་ཆག་ལ་འདེབས་པ་ལགས་ཞུས་པས༔ བཀའ་སྩལ་པ༔ མངའ་བདག་གསོན་དང་༔ ཡུལ་དེར་འགྲོ་བ་ལ་སྡེ་བརྒྱད་གདུག་པ་ཅན་ཡོད་པས༔ གདུག་རྩུབ་ཡོང་༔ ཆོ་འཕྲུལ་ཡོང་༔ མི་རྒོད་ཡོད་པས་ཉེན་ཆེ༔ དེའི་དུས་སུ་སྲུང་བ་དང་ལྡན་དགོས༔ 

			སྲུང་བ་ནི༔ རས་མཚམས་ཀྱི་ཆུའི་དཀྱིལ་ན་ཕ་བོང་ཡོད་པས་དེ་ན་གཏེར་ཡོད༔ དེ་འདོན་རན་ན་ཕ་བོང་སྟོད་ན༔ ཁ་ལྟ་བུ་གཅིག་ཡོང་བས༔ དེ་དུས་ཐོན་ཅིག༔ གལ་སྟེ་ཕ་བོང་མེད་ན་འཕྱིས་པས་ང་ལ་གསོལ་བ་ཐོབ༔ གཏོར་མ་ཐོངས༔ སེམས་བསྐྱེད་དང་ལྡན་པ་གྱིས༔ དེ་དུས་ཐོན་ན་རབ༔ མཐོང་ན་འབྲིང་༔ ཐོས་ན་ཐ་མ་སྟེ༔ འགྲོས་ན་འཁོས་དང་འདོན་ཚེ་རྒྱལ་བུ་རྟ་ལོ་པ་དགོས༔ ཡུལ་དེ་ལ་སྒོ་གསུམ་ཡོད་དེ༔ ཤར་སྒོ༔ ལྷོ་སྒོ༔ བྱང་སྒོ་དང་གསུམ༔ དེ་ཡང་ཤར་སྒོ་ནི་རས་མཚམས་ནས་འགྲོ༔ ལྷོ་སྒོ་ཙུམ་ཆེ་ནས་འགྲོ༔ བྱང་སྒོ་ནི་ཡུལ་གྱི་མིང་ནི་མཉམ་ཞེས་བྱའོ༔ དེའི་ནང་ནས་རྐྱང་སྲིབ་མོ་ཞེས་བྱ་བ་ནས་འགྲོའ་ོ༔ དེ་ཡང་བྱང་ནས་བཟང་བས་བྱུང་ན་འགྲོ་བར་བྱའོ༔ འགྲོ་ཚེ་ཡང་ང་ལ་མོས་པར་བྱའོ༔ མོས་པ་བྱས་ན༔ རབ་དངོས༔ འབྲིང་སྤྲུལ་པ༔ ཐ་མ་བྱིན་རླབས༔ དེ་ཡང་སྤྲུལ་པ་ནི་རི་དྭགས་སམ༔ འཇའ་ཚོན་ལྟ་བུའོ༔ གཙོ་ཆེར་སྤྲུལ་པ་འབྱུང་ངོ་༔ སྤྲུལ་པ་དེ་འགྲོ་ན་འགྲོ༔ སྡོད་ན་སྡོད༔ ཉལ་ན་ཉལ་ལོ༔ དེ་དུས་རྟགས་གཅིག་ཡོང་ངོ་༔ རབ་ལ་གསུང་དངོས༔ འབྲིང་ལ་ཡི་གེ༔ ཐ་མ་གཏེར་ཡོད་དོ༔ ང་ལ་གསོལ་བ་ཐོབ༔ ངའི་རྗེས་འཇུག་ཉམས་ལེན་གདུལ་བྱ་རྣམས༔ རྟོགས་འདོད་ཅལ་ཅོལ་མ་མང་བར༔ ནན་ཏན་བྱེད་པའི་དུས་ལ་བབ༔ ངའི་རྗེས་སུ་འཇུག་འདོད་རྣམས༔ སྤྱོད་པ་ཐན་ལ་བོར་བར་བྱ༔ བརྟག་གཞིག་བྱེད་པའི་དུས་ལ་བབ༔ གདམས་ངག་ཡིག་མགོ་མ་མང་བར༔ གསོལ་བ་འདེབས་པའི་དུས་ལ་བབ༔ ཕྱག་རྒྱ་ཆེན་པོ་མ་ཐོབ་པར༔ སྙིང་རུས་སྡུག་བསྲན་བསྐྱེད་ལ་སྒོམས༔ དོན་ལ་དམ་ཆོས་མ་བསྐྱལ་བར༔ དེ་དོན་རྒྱུད་ལ་ཐེབས་པ་གྱིས༔ ཞེས་གསུངས་སོ༔ དེ་ནས་འཁོར་རྣམས་སྤྲོ་བ་སྐྱེས་སོ༔ མངྒ་ལཾ༔ དགེའོ༔ 

		


		
			༄༅། །སྦས་ཡུལ་སྐྱིད་མོ་ལུང་གི་གནས་ཡིག་རྒོད་ལྡེམ་གཏེར་མ་དང་། 
ཆར་འབེབས་ཟབ་མོ་བཅས་བཞུགས་སོ།།





			༄༅། །སྦས་ཡུལ་སྐྱིད་མོ་ལུང་གི་གནས་ཡིག་རྒོད་ལྡེམ་གཏེར་མ་དང་། ཆར་འབེབས་ཟབ་མོ་བཅས་བཞུགས་སོ།།

			བྱང་ཟང་ཟང་ལྷ་བྲག་གི་སྐེད་ནས་རིག་འཛིན་ཆེན་པོ་རྒོད་ཀྱི་ལྡེམ་འཕྲུ་ཅན་གྱིས་གཏེར་ནས་སྤྱན་དྲངས་པའོ༔ ལྷ་སྲིན་སྡེ་བརྒྱད་གནས་དེར་དམ་ལ་བསྡུས་བཀའ་བསྒོ་སྟེ༔ ཧཱུྃ༔ དབང་ཆེན་པདྨ་ཧེ་རུ་ཀའི༔ དམ་ལ་བཏགས་པའི་ལྷ་སྲིན་རྣམས༔ མི་འདུ་བ་ཡི་དབང་མེད་ཀྱིས༔ ངའི་བཀའ་འདི་ཉན་པར་གྱིས་ཤིག༔ ང་ཡི་གནས་འདི་ཐུབ་པར་སྲུངས༔ མ་འོངས་ལྔ་བརྒྱའི་ཐ་མ་ལ༔ མཐའ་ཡི་དམག་བཞི་གཡོས་ནས་ཀྱང་༔ བོད་ཁམས་འཇོམས་པའི་དུས་བྱུང་ཚེ༔ དགེ་བྱེད་ང་ཡི་བརྒྱུད་འཛིན་དང་༔ ཆོས་སྐྱོང་རྒྱལ་པོའི་གདུང་རྒྱུད་རྣམས༔ པདྨའི་སྒྲུབ་གནས་འཚོལ་དུ་ཡོང་༔ དེ་ཚེ་སྒོ་འདི་བསྟན་པར་གྱིས༔ དུས་མིན་སྐྱེ་བོ་མ་གཏོང་ཞིག༔ ཨ་ཡ་མ་ཙ་དུ་ཏྲི་ས་ན་ཀྵ་ཕུ་ཨེ་ལ་མ་ཡ་ཧྲིཾ་ཧྲིཾ༔ ཞེས་བདུད་རྩིས་བྲན༔ འདོད་ཡོན་ལྔ་རུ་བྱིན་གྱིས་བརླབས༔ དེ་ལྟར་བསྔོས་པས༔ མ་འོངས་དུས་སུ་ལུང་བསྟན་པ་དེ་རུ་གང་གིས་ཕྱིན་ཀྱང་༔ སྡེ་བརྒྱད་ཀྱི་ཆོ་འཕྲུལ་སྣ་ཚོགས་ཡོང་སྟེ༔ ཀུ་སྒྲ་དང་༔ བུ་ཡུག་དང་༔ ས་སྲོས་པ་དང་༔ ས་རྡོ་ཉིལ་བ་ལ་སོགས་པ་ཡོང་ངོ་༔ 

			ཡང་རྒྱལ་པོས་ཞུས་པ༔ ཨོ་རྒྱན་ཐུགས་རྗེ་ཅན༔ ལམ་ཉེ་བའི་སྦས་ཡུལ་གཅིག་བསྟན་དུ་གསོལ༔ ཞེས་ཞུས་ནས༔ སྐུ་ལ་ཟ་འོག་བེར་གསུམ་བརྩེགས་གསོལ༔ མགུལ་དུ་གཡུ་ཉི་ཁྲི་གསོལ༔ ཟ་འོག་གི་འབོལ་བདུན་བརྩེགས་བཏིང་༔ གསེར་ཕྱེ་བྲེ་གསུམ་ཕྱག་ཏུ་ཕུལ༔ ཞལ་ཟས་དང་མགུལ་ཆུ་དཔག་ཏུ་མེད་པ་ཕུལ་ནས༔ ཕྱག་དབུ་ཐོད་བུད་བུད་བཙལ་ནས༔ སྤྱན་ཆབ་གཏོང་ཞིང་ཞུས་པས༔ གུ་རུས་བཀའ་སྩལ་པ༔ རྒྱལ་པོ་ཆེན་པོ་གསོན་ཅིག༔ སྦས་ཡུལ་བསྟན་ཀྱང་བྲོས་མཁན་མི་ཡོང་༔ ཡོད་པ་ཚོ་ནི་རང་ནོར་ལ་ཆགས༔ ངན་པ་ནི་མི་ནོར་ལ་གཏོར་བཏང་༔ རས་མཚམས་ཀྱི་ཕུ་ན་བཙན་དམར་པོ་གཅིག་ཡོད༔ དེ་ལ་མདའ་དར་དཀར་དམར་དང་༔ ཀླུ་སྨན་ཞལ་ཟས་དང་ཆུ་གཏོར་དང་༔ རིན་པོ་ཆེ་བརྡར་ལ༔ སྦས་པའི་ཡུལ་གྱི་སྒོ་འབྱེད་དུ་གསོལ༔ ཉེ་སྒོ་འབྱེད་པ་ལ་བར་ཆད་གང་ཡང་མ་གཏོང་ཞིག༔ བྱང་གི་རྡོ་ཁྱུད་བཙད་པོ་ལ་པདྨ་དབང་ཆེན་གྱི་བསྙེན་པ་སོང་བ་གཅིག་གིས༔ མི་ཉན་པ་དང་སྒོ་མི་འབྱེད་པའི་དབང་མེད་དང་༔ ཏིང་ངེ་འཛིན་གྱི་བདེན་པ་བདར་ལ་སྒོ་བཞི་གྲོལ་ནས་བར་ཆད་སྲུང་བར་བསམ་མོ༔ 

			སྒོའི་ལ་རྩ་ན་མུ་རྩེ་ཁྲོད་བྱ་བ་ཡོད༔ དེར་མཁའ་འགྲོའི་གཏོར་མ་བཅས་ལ་གསོལ་བ་བཏབ༔ ཚོགས་ཀྱི་མཆོད་པ་རྒྱ་ཆེན་པོ་འབུལ༔ གསེར་སྐྱེམས་གཏང་༔ ཡུལ་སའི་ལྷ་མཆོད༔ གཏོར་མ་ཕྱོགས་སུ་གཏང་༔ ཆབ་གཏོར་ཀླུ་གཏོར༔ གཞི་བདག་དང་སྒོ་བ་ལ་བདེན་པ་བདར་བྱས་ནས༔ ཁ་ནུབ་ཏུ་བལྟས་ནས༔ བྲག་བཟང་པོའི་ངོས་གཅིག་ཡོད༔ དེའི་མཚམས་ན་ཚད་ཤིང་རྩེ་སྤན་སྤུན་སྐྱེས་པ་ཡོད༔ ཆུ་འགོ་ཆེ་བ་གཅིག་བབས་པ་ཡོད༔ དེ་ནས་མདའ་རྒྱང་གང་ཙམ་ན༔ བྲག་ལ་ཐེམས་གཅིག་ཡོད༔ ཆུའི་གཡས་ཕྱོགས་ན་བྲག་ལ་རྡོ་རྗེ་ཕུར་པ་ཡོད༔ ལ་ཆུར་ཆགས་སུ་ཕུག་པ་ཡོད༔ དེ་རུ་ཞག་ལ་མཁའ་འགྲོ་མ་སེང་གེའི་གདོང་པ་ཅན་ལ་གསོལ་བ་བཏབ༔ གཞི་བདག་དང་སྡེ་བརྒྱད་ལ་གཏོར་མ་གཏོང་༔ བདེན་པ་བདར༔ གསང་ལའི་ལ་ཐོག་ནས་གངས་ལྷ་དཀར་པོ་མཆོད༔ མདའ་དར་དཀར་དམར་གྱིས་སྐྱིད་ཀྱི་ལྗོངས་ལྷ་དཀར་པོ་མཆོད༔ རྡོར་ཁྱུང་རྩད་པོ་མཆོད༔ ལྷོ་བཙན་མཆེད་གསུམ་མཆོད སྒོས་རྗེ་དཀར་པོ་མཆོད༔ གཞི་བདག་ཀླུ་སྨན་དཀར་མོ་མཆེད་བཞི་མཆོད༔ མདའ་དར་དཀར་དམར་དང་༔ ཀླུ་སྨན་ལ་ཞལ་ཟས་ཀྱིས་མཆོད༔ ཁམས་པ་ལུང་གི་སྒོ་ཕྱེས་ཤིག༔ སྟོང་གྲོགས་མགོན་སྐྱབས་དང་༔ རྐྱེན་ཕྱི་ནང་གི་བར་ཆད་སེལ་ཅིག༔ གནོད་པ་མ་བྱེད་ཅིག༔ བདག་གཅིག་པུའི་དོན་མ་ལགས་སོ༔ སེམས་ཅན་ཐམས་ཅད་ཀྱི་དོན་ཡིན་པས་སྒོ་ཕྱེས་ཤིག༔ མི་རྒོད་འདྲ་དང་༔ ཐེའུ་རང་དང་༔ སྟག་དང་དོམ་ལ་སོགས་པའི་ཁ་སྒོ་ཆིངས་ཤིག་བཅས་བདེན་པ་བདར་ལ༔ ལ་ཐོག་ཏུ་སླེབས་པ་དང་༔ རིག་པ་གཟེངས་བསྟོད༔ དབང་པོ་ཧུར་སྟོན༔ ཉམ་ང་དང་བག་ཚ་མི་བྱ༔ རིག་པ་གདེང་དང་ལྡན་པ་བྱས་ནས་གསོལ་བ་ཐོབ༔ དེ་ནས་སྤ་མའི་ནགས་ཡོད༔ མི་ཐར་བ་ལ་བསྐོར་ནས་འགྲོ༔ ཐར་ན་མཚོན་གྱིས་བཅད་ནས་འགྲོ༔ གཡའ་དང་ནགས་ཀྱི་མཚམས་ནས་འགྲོ༔ སྨུག་པ་འཐིབས་ན་མི་རུས་སྲེག་ལ་སྔགས་འདི་བཟླའོ༔ ཧྲཱི་མ་ཧ་ཧ་རི་པན་ཙ་ཧྲི་ཡ་སྤྲིན་དང་ན་བུན་འཐིབས་པ་ཕྱེས་ཤིག༔ བར་དུ་གངས་དང་མཚོ་བྱུང་ན༔ རིག་པ་གཏན་ལ་ཕོབ༔ གསོལ་བ་བཏབ༔ བརྟག་ཞིབ་བྱེད༔ གཞི་བདག་ལ་གོང་བཞིན་བྱེད༔ 

			དེ་ནས་ཡུལ་གྱི་དབྱིབས་ནི་པདྨ་ཁ་ཕྱེ་བ་ལྟ་བུ་ཡོད་པ༔ ཆུ་ཤར་ལྷོར་བབས་པ་ཡོད༔ ཤར་ལྷོ་མཚམས་ན་མཚོ་གཅིག་ཡོད༔ བྱང་ན་བྲ་མའི་ནགས་ཡོད༔ བྱང་ཤར་ན་བྲག་དཀར་པོ་ཡོད༔ དེ་ན་གཏེར་ཁ་ཉི་ཤུ་རྩ་ལྔ་ཡོད༔ གྲུབ་ཐོབ་ཉི་ཤུ་རྩ་ལྔའི་སྒྲུབ་ཁང་གསོལ་འཁོར༔ ཕྱག་པར་དང་བཅས་པ༔ གྲུབ་པ་ཐོབ་པའི་གནས་བརྒྱད་ཡོད༔ སྒྲུབ་པ་བཀའ་བརྒྱད་ཀྱི་ཆོས་སྐོར་མ་ལུས་ཡོད༔ བོད་དུ་བསྒྱུར་ཚད་ཀྱི་ཆོས་ཡོད༔ བསྐལ་པ་བཟང་པོའི་ནས་ཕུག་རོག་ཙམ་བདུན་ཡོད༔ རིན་པོ་ཆེ་སྣ་ལྔ་ཡོད༔ བཅོམ་ལྡན་འདས་ལ་ལྷའི་དབང་པོ་བརྒྱ་བྱིན་གྱིས་ཕུལ་བའི་ཚེ་ཞོ༔ ཚེ་ཕོར་འཇིད་ ༼འཛེད་༽ ཀྱི་གའུ་ཁ་སྦྱོར་གྱི་ནང་ན་ཡེ་ཤེས་ཀྱི་ཚེ་ཆུ་ཡོད༔ དུང་དཀར་གཡས་འཁྱིལ་གྱི་ནང་ན་ནོར་བུ་བསམ་འཕེལ་ཡོད༔ ཡང་གཅིག་ན་དུང་དཀར་རང་སྐད་འདོན་པ་ཡོད༔ ཐུགས་རྗེ་ཆེན་པོའི་ཆོས་སྐོར་མ་ལུས་པ་ཡོད༔ ཤོག་རིལ་སེར་པོ་ལ་དར་སེར་གཅིག་གིས་སྒྲིལ་ནས༔ གསེར་གྱི་ལྕགས་མ་གཅིག་གིས་བསྡམས་ནས་ཡོད༔ ཤོག་རིལ་སེར་པོ་ཞེང་བཞི་ལས་ཀྱུས་སུ་འདོམ་གང་ཙམ་གྱི་ནང་ན༔ འཕགས་པ་འཇམ་དཔལ་གྱི་ཆོས་སྐོར་མ་ལུས་པ་ཡོད༔ ཕྱག་ན་རྡོ་རྗེ་རྟ་མགྲིན་སྒྲུབ་ཆེན་བརྒྱད་ལ་སོགས་གོང་བཞིན་ཡོད༔ ཞི་ཁྲོ་ཡོངས་རྫོགས་ཀྱི་ཆོས་ཐམས་ཅད་ཡོད་དོ༔ བགེགས་གང་ལ་བཏབ་ཀྱང་རླག་པར་བྱེད་པའི་ཡུངས་ཀར་བྲེ་བདུན༔ མཛེ་ལ་སོགས་པའི་མི་ཚུགས་པ་སྨན་མར་རྟའི་མགོ་བོ་ཙམ་གཅིག་ཡོད༔ ཁྲབ་བདུན་གྲི་རྙིང་པ་མི་ཁུར་བདུན་ཡོད༔ གཟི་རྒྱན་གྱི་ནང་ན་གཡུ་བྲེ་བདུན་གསེར་ཕྱེ་མ་རྒྱལ་སྲིད་ལྔ་འཚོ་བ་ཡོད༔ བྱང་ན་བྲ་མའི་ནགས་ན་གསེར་ཁ་ཡོད༔ གངས་ལྷ་དཀར་པོ་མཆོད་པས་གསེར་ཁ་རྡོལ༔ ཤར་ལྷོ་མཚམས་ན་ཚྭ་མཚོ་ཡོད༔ རི་དྭགས་མི་ཕྱིན་ཀྱང་འབྲོས་མི་ཤེས་པའི་སེམས་ཅན་སྣ་ཚོགས་ཡོད༔ སྤང་མེ་ལོང་ལྟར་ཁོད་སྙོམས་པ་གཅིག་ཡོད༔ དེའི་དཀྱིལ་སྟོད་ཙམ་ན༔ ཕ་བོང་གུར་ཕུབ་པ་འདྲ་བ་གཅིག་ཡོད༔ དེའི་ནང་ན་གཏེར་ཁ་ཉི་ཤུ་ལྔ་ཡོད༔ གྲོང་མི་སུམ་བརྒྱ་ཙམ་འཚོ་བ་ཡོད༔ མ་རྨོས་པའི་ལོ་ཏོག་ཡོད༔ སྔོ་སྣ་མ་ཚང་བ་མེད༔ སྤང་དེར་བདུད་བཙན་གནས་པས༔ བཤོས་ནག་མདའ་དར་ནག་པོ་ལུག་ནག་ཟུང་དུ་བཙུགས༔ ཡར་འགྲོ་ན་གསེར་སྐྱེམས་ཕུལ༔ ཚུར་ཡོང་ན་ནོར་རེ་ལྟེ་བ་ལ་བཞག་ལ༔ ཁོ་འདུལ་བ་དང་ཐང་དེ་ལ་གཙུག་ལག་ཁང་བཞེངས༔ ཕྱག་ན་རྡོ་རྗེ་ལ་བསྙེན་པ་སོང་བ་གཅིག་གིས་ཁོ་བཏུལ༔ ཨོ་རྒྱན་བདག་ལ་བསྙེན་པ་སོང་བ་གཅིག་གིས༔ གང་ལ་གང་འདུལ་གྱིས་ཆོས་འཁོར་སྐོར་བར་འགྱུར་རོ༔ རྨི་ལམ་བཏགས་རབ་འབྲིང་ཐ་མ་གསུམ་གྱིས་བྱུང་༔ རབ་ཡུལ་སྟོན༔ འབྲིང་ལ་ཉམས་སྟོན༔ ཐ་མ་ལ་རྨི་ལམ་སྟོན༔ སྐལ་ལྡན་ལས་ཅན་ཡུལ་འདི་དང་༔ གཏེར་སྒོ་ཕྱེས་ནས་སེམས་ཅན་སྨིན་ཅིང་གྲོལ་བར་གྱུར་ཅིག༔ རྒྱ་རྒྱ༔ སྦས་རྒྱ༔ གཏེར་རྒྱ༔ ས་མ་ཡ༔ རྒྱ་རྒྱ་རྒྱ༔ 

			ཡང་རྒྱལ་པོས་ཞུས་པ༔ སྦས་པའི་ཡུལ་དུ་ཇི་ལྟར་བྲོས་པར་བགྱི༔ དུས་གསུམ་མཁྱེན་པས་བཀའ་བསྩལ་པ༔ མངའ་བདག་གསན་དང་༔ གང་དུ་བྲོས་ཀྱང་ང་ལ་གསོལ་བ་ཐོབ༔ མཁའ་འགྲོ་ལ་གསོལ་བ་ཐོབ༔ གཏོར་མ་གཏང་༔ སེམས་བསྐྱེད་དང་ལྡན་པ་གྱིས༔ དགེ་བ་ལ་བློ་གཏོད༔ བསྲུང་བའི་ཐབས་ལ་རང་སྲུང་དང་ལྡན་པ་གྱིས༔ བསྙེན་པ་འཁྱོལ་བས་ལམ་སྣ་དྲངས༔ དེ་ལྟར་མ་བྱས་རང་ལ་ཉེས་པ་ཡོང་གསུངས་པས༔ ཡང་རྒྱལ་པོས་ཞུས་པ༔ རྗེ་དུས་གསུམ་མཁྱེན་པའི་གུ་རུ་རིན་པོ་ཆེ༔ ཡུལ་དེར་བྲོས་པའི་ཐབས་དང་༔ སྲུང་བ་འགྲོ་ལུགས་དང་༔ བསྙེན་པ་གང་བསྐྱལ༔ སྐྱོན་མི་ཡོང་བའི་ཐབས་རྣམས་ཞུ་འཚལ༔ བདག་གིས་ཕྱི་རབས་ཀྱི་དོན་དུ་དཀར་ཆག་ལ་འདེབས་པ་ལགས་ཞུས་པས༔ དུས་གསུམ་མཁྱེན་པས་བཀའ་བསྩལ་པ༔ མངའ་བདག་རྒྱལ་པོ་གསོན་དང་༔ ཡུལ་དེར་འགྲོ་བ་ལ་སྡེ་བརྒྱད་གདུག་པ་ཅན་ཡོད་པས༔ གདུག་འཚུབ་ཡོང་༔ ཆོ་འཕྲུལ་ཡོང་༔ མི་རྒོད་ཡོད་པས་ཉེན་ཆེ༔ དེའི་དུས་སྲུང་བ་དང་ལྡན་དགོས་སོ༔ སྲུང་བ་ནི༔ རས་མཚམས་ཀྱི་ཆུའི་དཀྱིལ་ན༔ ཕ་བོང་ཡོད་པས་དེ་ན་གཏེར་ཡོད༔ དེ་འདོན་རན་ན་ཕ་བོང་ཁ་མིག་ཅན་གཅིག་ཡོད་པས༔ དེ་ནས་ཐོན་ཅིག༔ གལ་ཏེ་ཕ་བོང་མེད་ན་འཕྱིས་པས་པདྨ་ང་ལ་གསོལ་བ་ཐོབ༔ གཏོར་མ་གཏོང་༔ གསེར་སྐྱེམས་དང་ལྡན་པ་གྱིས༔ དེའི་དུས་ཐོན་ན་རབ༔ མ་ཐོན་ན་འབྲིང་༔ ཐ་མ་སྟེ་འདྲེས་ན་འཕྱིས་སོ༔ འདོན་ཚེས་སྤྲུལ་པ་རྟ་ལོ་འབྱུང་༔ ཡུལ་དེ་ལ་སྒོ་གསུམ་ཡོད་དེ༔ ཤར་སྒོ༔ ལྷོ་སྒོ༔ བྱང་སྒོ་གསུམ༔ དེ་ཡང་ཤར་སྒོ་ནི་རས་མཚམས་ནས་འགྲོ༔ ལྷོ་སྒོ་ཙུམ་ཆེ་ནས་འགྲོ༔ བྱང་སྒོ་མཉམ་ནས་འགྲོ༔ དེའི་ནང་ནས་ཀྱང་སྲིན་མོ་བྱ་བ་ནས་འགྲོའོ༔ བྱང་ནས་འགྲོ་ན་བཟང་ངོ་༔ འགྲོ་ཚེ་ཨོ་རྒྱན་ང་ལ་གསོལ་བ་ཐོབ༔ མོས་བྱ༔ རབ་དངོས༔ འབྲིང་སྤྲུལ་པ༔ ཐ་མ་ཡང་བྱིན་གྱིས་རླབས༔ དེ་ཡང་སྤྲུལ་ན་རི་དྭགས་སམ༔ འཇའ་ཚོན་ལྟ་བུའམ༔ གཙོ་ཆེར་སྤྲུལ་པ་འབྱུང་ངོ་༔ སྤྲུལ་པ་དེ་འགྲོ་ན་འགྲོ༔ སྡོད་ན་སྡོད༔ ཉལ་ན་ཉལ༔ དེའི་དུས་སུ་རྟགས་རེ་ཡོང་༔ རབ་ལ་གསུང་དངོས༔ འབྲིང་ལ་ཡི་གེ༔ ཐ་མ་ལ་གཏེར་ཡོང་༔ ཨོ་རྒྱན་ང་ལ་གསོལ་བ་སྙིང་ནས་ཐོབ༔ ང་ཡི་རྗེས་འཇུག་ཉམས་ལེན་གདུལ་བྱ་རྣམས༔ རྟོགས་འདོད་ཅལ་ཅོལ་མ་མང་བར༔ ནན་ཏན་བྱེད་པའི་དུས་ལ་བབས༔ གདམས་ངག་ཡིག་མཐོ་མ་མང་བར༔ གསོལ་བ་འདེབས་པའི་དུས་ལ་བབས༔ ཕྱག་རྒྱ་ཆེན་པོ་མ་ཐོབ་བར༔ སྙིང་རུས་སྡུག་སྲན་བསྐྱེད་ལ་སྒོམས༔ དོན་མེད་ལས་ལ་མ་སྐྱེལ་བར༔ ངེས་དོན་རྒྱུད་ལ་ཐོབ་པ་གྱིས༔ ས་མ་ཡ༔ རྒྱ་རྒྱ་རྒྱ༔ 

			ཡུལ་དེ་འཚོལ་བའི་དུས་སུ༔ ཁ་ཆར་དང་བུ་ཡུག་དང་སྨུག་པ་དང་༔ རྦ་བ་དང་༔ སྒྲ་སྐད་སྣ་ཚོགས་ཡོང་༔ ཚོགས་དང་གཏོར་མ་གཏང་༔ གསོལ་བ་ཡང་ཡང་བྱའོ༔ གཙུག་གཏོར་དང་རྣམ་འཇོམས་ཀྱི་མདོ་མང་དུ་འདོན༔ ལ་ཐོག་དང་འཕྲེང་ལ་མདའ་དར་མང་དུ་བཙུགས༔ ཁ་ཆར་ཆེ་ན་མུ་ཟེ་དང་གུ་གུལ་དང་༔ ཁྱི་ལུག་སྲེག་པའི་དུད་པ་གཏང་༔ མ་དང་ཆེ་ཤིང་བསྲེགས་པའི་ཐལ་བ་གཏོར༔ ཡུལ་ལྷ་ལ་མདའ་དར་བཙུགས༔ ཆབ་གཏོར་གསེར་སྐྱེམས་གཏང་༔ ལྷ་འདྲེ་གདུག་པ་ཅན་ཡོད་པས༔ ལྷའི་བསྙེན་པ་བསྐྱལ་དགོས་པ་ནི༔ སྒྲུབ་པ་བརྒྱད་གང་ལ་ཡང་འདྲ༔ ཁྱད་པར་དུ་ཕྱག་ན་རྡོ་རྗེ་དང་༔ རྟ་མགྲིན་ལ་བསྐྱལ་ལོ༔ སྡེ་བརྒྱད་ལ་ཁ་ཆིངས་ཀྱི་སྔགས་བཟླས་སོ༔ དེ་དག་གོང་དུ་བཟླས་པ་གལ་ཆེ༔ དེ་ནས་པདྨ་ང་ལ་བསྙེན་པ་བྱ༔ ཨོ་རྒྱན་ལ་གསོལ་བ་ཐོབ༔ 

			སྦས་ཡུལ་ལ་འགྲོ་དུས་ཏིང་འཛིན་ནི༔ སློབ་དཔོན་པདྨ་རྡོ་རྗེ་སེམས་དཔའ་ཆ་ལུགས་སུ་སྒོམས༔ དེའི་སྣ་འདྲེན་པ་ནི་གུ་རུ་པདྨའི་སྤྱོད་པ་མཛད་པ་སྒོམས༔ གཡས་གྲལ་དུ་དཔའ་བོས་སྣ་འདྲེན་བསམ༔ གཡོན་གྲལ་དུ་དཔའ་མོས་སྣ་འདྲེན་པར་བསམ༔ རྒྱབ་ནས་རིག་འཛིན་སྤྲིན་ཕུང་འཐིབས་པར་བསམ༔ མདུན་ནས་ཆོས་སྐྱོང་སྣ་འདྲེན་པར་བསམ༔ མི་གང་འགྲོ་བ་ཐམས་ཅད་བྱང་ཆུབ་སེམས་དཔའི་སྤྱོད་པ་དང་ལྡན་པར་བྱའོ༔ ལམ་དུ་ཞུགས་པ་དང་གཏོར་མ་གཏང་༔ མགོན་པོ་མཆོད༔ མི་རྣམས་མགྲིན་གཅིག་ཏུ་བསྡེབས་ལ༔ སློབ་དཔོན་པདྨ་ལ་གསོལ་བ་ཐོབ༔ ཀུན་གྱི་ངག་ཏུ་འདི་སྐད་བརྗོད༔ ཨོཾ་ཨཱཿཧཱུྃ་བཛྲ་གུ་རུ་པདྨ་སིདྡྷི་ཧཱུྃ༔ དངོས་སྟོང་རྩ་བརྒྱད་བཟླས་སོ༔ དེ་ནས་གོང་ལྟར་སྣ་འདྲེན་ལ༔ འདི་སྐད་བརྗོད་དོ༔ སུ་རུ་པ་བྷི་ཡ་ཤ་ར་པཱ་མ་སིདྡྷི་ཨཱཿ བྷི་བྷ་བྷུད་ཏམ༔ སཱ་མ་ཡ༔ ཙ་ཙ་ཤཱི༔ ཕཊ་ཕཊ་ཕཊ༔ དུ་དུ་རག༔ དྷ་དྷ་ཕཊ༔ ཤཱི་སིདྡྷི་ཏ༔ དྷ་ཏ་ཕཊ༔ སུ་པ་མི་ནི་ཧྲ་ཧྲ་ཕཊ༔ རྣིར་མི་མ་ནུ་དྷ་ཧ་ཕཊ༔ ཀུ་ཀུ་ར་ཙ་ཕཊ༔ ཀེ་སེ་དྷ་དྷ་ཕཊ༔ མི་ཡོད་ཚད་ཀྱིས་ནང་རེ་བརྒྱ་རྩ་རེ་རེ་བཟླས་སོ༔ བློ་ཕྱོགས་གཅིག་ཏུ་སྒྲིལ་ལོ༔ དཀར་པོ་དགེ་བ་ལ་བློ་གཏད་དོ༔ 

			དེ་ལྟར་བྱས་ན་དེ་དུས་ཨོ་རྒྱན་ང་ཡང་༔ ལམ་སྣ་འདྲེན་པ་ལ་རབ་དངོས༔ འབྲིང་སྤྲུལ་པ༔ ཐ་མ་ཡང་བྱིན་རླབས་ཅན་ནམ༔ ནུས་སྟོབས་ཅན་རེ་འབྱུང་ངོ་༔ ལར་ཡང་ལྔ་བརྒྱའི་དུས་ན༔ ཨོ་རྒྱན་ངའི་རྣམ་སྤྲུལ་ནི༔ སྐུ་གསུང་ཐུགས་ཡོན་ཕྲིན་ལས་ཀྱི་སྤྲུལ་པ་འབྱུང་༔ རྫུ་འཕྲུལ་སྣ་རེ་ཙམ་སྟོན་པ་དང་༔ བྱིན་རླབས་སྤྲུལ་པ་སྟོང་ཙམ་འབྱུང་༔ སྤྲུལ་པ་བརྒྱ་དང་རྩ་བརྒྱད་འབྱུང་༔ པད་འབྱུང་བསྟན་པ་ལྔ་བརྒྱའི་དུས་ན་དར༔ སྦས་ཡུལ་དུ་འགྲོ་བ་ལ་གཅན་གཟན་གྱི་འཇིགས་པ་སྲུང་བ་དང་༔ སྟག་གི་དཔྲལ་སྤུ་དང་༔ སྲམ་གྱི་ཚིལ་ལུ་དང་༔ ཉའི་མཁྲིས་པ་དང་༔ ནེའུ་ལེའི་ཀླད་པ་དང་༔ དེ་རྣམས་ཆ་སྙམས་པ་ལ་རང་གི་དྲི་ཆུའམ༔ སྔགས་པ་སྟོབས་ཅན་གྱི་དྲི་ཆུས་བཀྲུས་པ་ལ༔ ཨོཾ་ཨཱཿཧཱུྃ་བཛྲ་གུ་རུ་པདྨ་སིདྡྷི་ཧཱུྃ༔ རཀྵ་རཀྵ༔ འཆི་བ་སྡུག་པ་ཅན་གྱི་ཁ་ཆིངས་ཤིག་རཀྵ་རཀྵ༔ ཞེས་ཉི་ཤུ་རྩ་གཅིག་བཟླས་ལ་མགོ་ལུས་མེད་པ་ཀུན་ལ་ཁྱབ་པར་བྱུག༔ རས་སམ་སེང་ལ་བྱས་པའི་ཁུག་མར་བླུག་ལ་དབྱུག་པའམ་ཁ་ཊཱྃ་ཁའི་རྩེ་མོ་ལ་བཏགས་ཏེ༔ རླུང་ཕྱོགས་སུ་ཕྱར་བས་གཅན་གཟན་གྱིས་འཆི་བ་ཐུབ༔ ས་མ་ཡ༔ རྒྱ་རྒྱ་རྒྱ༔ 

			སྦས་ཡུལ་གང་ལ་འགྲོ་ཡང་མཁའ་འགྲོ་མ་དང་མི་གདུག་པ་ཅན་གནས་པས༔ དེ་སྲུང་བ་གལ་ཆེའོ༔ མ་སྲུང་ན་བར་ཆད་དང་གནོད་འཚེ་བྱེད་པར་འགྱུར་རོ༔ དེ་དག་བསྲུང་བར་འདོད་ན༔ སེང་ལྡེང་ཐང་ཆུ་དང་༔ ག་པུར་དང་༔ ཙནྡན་དཀར་པོ་དང་༔ གུ་གུལ༔ ཛ་ཏི་དང་༔ སིན་དྷུ་ར་དང་༔ མངལ་ཁྲག་དང་༔ སྒྲུབ་སྨན་ལ་སྦྱར་ལ༔ ཨོཾ་ཨཱཿཧཱུྃ༔ བཛྲ་ཌཱ་ཀི་ནི༔ རཏྣ་ཌཱ་ཀི་ནི༔ པདྨ་ཌཱ་ཀི་ནི༔ ཀརྨ་ཌཱ་ཀི་ནི༔ ཕག་མོ་ཌཱ་ཀི་ནི༔ རཀྨོ་ཌཱ་ཀི་ནི༔ རཀྵ་རཀྵ༔ ཞེས་བདུན་གདགས་སོ༔ དེ་དག་བརྒྱ་རྩ་བཏབ་ལ༔ རྗེས་ཀྱི་ཐིག་ལེ་བྱ༔ མི་མ་མཁའ་འགྲོས་འཚེ་བར་མི་བྱའོ༔ སྐྱོབ་པར་འགྱུར་རོ༔ ཕྱུགས་ལ་གཅན་གཟན་གྱིས་འཇིགས་པ་བསྲུང་ན༔ ཤིང་ཁུན་ཕྱུགས་ཀྱི་མཇིང་པ་ལ་བཏགས་ན༔ ཤིང་ཁུན་ཀྱི་དུད་པས་བདུགས༔ གཅན་གཟན་གདུག་པའི་ཁ་ཆིངས༔ ཁ་མ་ར་ཡ་རྦད༔ ཁུ་ཁུ་ཁ་ཐཾ༔ ཀུ་ཀུ་ར་ཙ་ཁ་ཐཾ༔ ཞེས་བརྒྱ་རྩ་གཅིག་བཏབ་ཅིང་༔ ཤིང་ཁུན་ལྔ་བྱུགས་ནས༔ ལྷས་སུ་དབྱུགས་པ་ལ་བཏགས་ཏེ་རླུང་ལ་ཕྱར་རོ༔ ཏན་ཐ༔ 

			གཅན་གཟན་གྱི་རིགས་ཐུབ་པར་འགྱུར་རོ༔ སྡེ་བརྒྱད་སྡུག་པ་ཅན་ལ་སོགས་པ་སྟེང་གདོན་བསྲུང་ན༔ དུག་ཁྲག་ལྕགས་སྡོང་གི་སྲུང་བ་ལུས་ལ་བཅང་ངོ་༔ ཡང་ན་རྨ་བྱའི་མདོངས་དང་༔ ཐིག་མོ་བྱི་དོར༔ བྱ་རྩི་དང་༔ གུ་གུལ༔ ཤུ་དག༔ སྤོས་དཀར༔ ར་དུག༔ ཤིང་ཁུན༔ ར་ལུག་གི་སྨད་ཁའི་དཔྲེ་དང་༔ སྒྲུབ་སྨན་བྱིན་རླབས་ཅན་དང་སྦྱར་ལ༔ རང་གི་ལུས་ལ་སྙིང་ཁར་ཐིག་ལེ་བྱའོ༔ སྡེ་བརྒྱད་གདུག་པའི་གདོན་ཐུབ༔ ཨིཐི༔ སྦས་ཡུལ་དེར་ཆུ་གང་རུང་འཐུང་དུ་མི་བཏུབ་པས༔ སྨིག་པའི་རོ་མ་རུལ་བ་དང་༔ སེ་ལེ་ལྗང་པ་དང་༔ ཨཱ་རུ་གསེར་མདོག་གི་ཐང་ཆུ་སུ་ཕྱེད་ཕྱེད༔ གྲོ་གོང་སྟོད་སྟོང་ལ་གཏང་ངོ་༔ མི་སྐོམ་པ་དང་དུག་ཐུབ་བོ༔ རྨ་བྱའི་ཤ་མ་རུལ་པ་དང་༔ རམ་ཉེ་བ་དང་༔ ཀ་ར་དང་༔ བུ་རམ་དང་རིལ་བུ་བྱས་ཏེ༔ རིལ་བུ་རིལ་མ་ཙམ་རེ་སྟོད་སྟོང་ལ་བཏངས་པས༔ རྟོགས་ལྡན་ཆེ་བར་འགྱུར་རོ༔ སྔ་སྟག་ཏུ་དུ་དང་༔ སྦྲང་དཀར་དང་༔ དེ་མར་བཟང་པོ་དང་༔ སྦྱར་ནས་རིལ་བུ་བྱས་ཏེ་བཟས་ན༔ ལྟོ་ཐུབ་པ་དང་༔ ནད་ཀྱིས་མི་ཚུགས་པ་དང་༔ ཚེ་རིང་བར་འགྱུར་རོ༔ སྦས་ཡུལ་འགྲོ་བ་ལ་ལམ་ཡིག་རང་སྲུང་གནད་ཀྱི་ལྡེའུ་མིག་གསལ་བ་འདི་གྲངས་མིག་མེད་དོ༔ ས་མ་ཡ༔ རྒྱ་རྒྱ་རྒྱ༔ སྦས་རྒྱ༔ ཟབ་རྒྱ༔ རིག་འཛིན་རྒོད་ཀྱི་ལྡེམ་འཕྲུ་ཅན་གྱི་བྱང་ཟང་ཟང་ལྷ་བྲག་གྱི་སྐེད་ནས་སྤྱན་དྲངས་པའོ༔ སརྦ་མངྒ་ལཾ། དགེའོ།། བཀྲ་ཤིས་ཤོག 

			དུས་མཐའི་སྔགས་མིང་མངའ་བདག་བླ་མ་འཁྲི་བསོད་ནམས་བསྟན་འཛིན་གྱིས་འགྲོ་བ་ལ་ཕན་ཐོགས་པར་ཤོག །

			འཆར་པ་སོགས་འགུགས་གཅིག་༼བྱེད་༽བཞུགས་སོ།།

			ན་མོ་གུ་རུ་དྷེ་ཝ་ཌཱཀྐི་ནི། འཆར་འབེབས་པའི་གདམས་པ་ལ། སྔོན་འགྲོ་དངོས་གཞི་རྗེས་གསུམ་ལས། དང་པོ་སྔོན་འགྲོ་ལ་སྔགས་དང་རྫས་གཉིས་ལས། ཨོཾ་ན་ག་ལི་ལི་ཡུམ་པ་ལི་ལི་ན་ག་ག་ལ་ར་ཙ་ཧཱུྃ་ཕཊ། ཅེས་མང་དུ་བཟླས་ནས་ཟས་ལ་བཏབ། རྫས་ནི། གུ་གུལ། བཅུ་གང། ལ་ཛཱི། ལི་ཤི། སུག་མེལ། ཀ་ཀོ་ལ། དར་ཚོན་སྣ་ལྔ། རིན་ཆེན་སྣ་ལྔ། དུག་གི་མེ་ཏོག་ལ་སོགས། མེ་ཏོག་གང་འབྱོར། བྲང་དུ་རམ་འབར་སྤྱོད་ལ་བཏབ། རས་དཀར་གྱི་དངོས་དང་འཕྲུལ་ལ། རིལ་བུ་སྲན་མ་ཚོ་བྱས་ཏེ། ཆུ་མིག་སྣ་ཚོགས་སུ་བརྒྱལ་བར་སྐད་པའི་ལྟར་ལགས་ཏེ། དོན་དེ་ཉོན། ཀྱེ་གསོན་ཅིག ཡུལ་འདི་ལ་གནས་པའི་གནས་བདག གཞི་བདག་འཁོར་དང་བཅས་པ་ལ། བདག་ཅག་གིས་འཆར་ཡོང་བ་སྐྱབས་ཡོད་པས། སྐད་མ་ཐོས་ལ་ཟེར་ཅིག བརྡ་མ་ཐོས་ལ་ཟེར་བ། ཡུལ་འདིར་དུས་དེ་རིང་འཆར་ཕོབ་ཅིག འཆར་བབས་ན་གཏང་རག་ཡང་གཏང་ལ་ཕབ་ན་དུས་གསུམ་སངས་རྒྱས་བྱང་སེམས། ཡི་དམ་དཀོན་མཆོག་རབ་འབྱམས། ཐུགས་དམ་ཡི་དམ་མཆོག་གསུམ། རྒྱལ་སྲས་ཁྱུང་གི་ལྷ་ཚོགས་ཀྱིས། ཐུགས་དམ་རྒྱུད་བྲག་ཏུ་བསྐུལ་ནས། ཁྱེད་ཀླུ་རྣམས་ཡིད་པ་ལ་ཀོ་ལྔ་བརླག ཡུལ་ཁམས་འདི་ནས་གཞན་དུ་བསྒྲོད། དེ་བས་ན་ཡུལ་ཕྱོགས་འདིར་ཁ་འཆར་དྲག་ཏུ་ཕོབ་ཅིག་སྭཱ་ཧཱ། ཆར་འབེབས་དེ་ཁུག་ལ་ཞེས་པའི་སྔོན་འགྲོ་འོ། གཉིས་པ་དངོས་གཞི་ལ། རྫས་དང་སྔགས་གཉིས་ལས། སྔགས་ནི། ཆར་ཆར། བླ་བླ། ཐིབ་ཐིབ། སེལ་སེལ། ཁྲོམ་ཁྲོམ། ཤར་ཤར། ཕོབ་ཕོབ། ཅེས་མང་དུ་བཟླས། འདེབས་རྫས་ལ་བྲབ། རྫས་དང་ལེན་ལས་ཤེས་སོ། །རྫས་ནི་སྐྱེར་ཕུར་སྤྲ་ཚེལ་གྱི་སྦལ་པ་གཉིས། སྐུད་པ་སྣ་ལྔས་སྦྲེལ། སྦལ་པའི་སྙིང་ནང་དུ། ན་ག་ཕུ་ཏྲི་ཨེ་ཏྲིག་ནན་ཧུར་ཐུམ་ཛཿ མ་ར་ཡ་རྦད་ཆར་ཕོབ་ཅིག ཅེས་བྲིས་ལ་བཅུག་གོ །སྦལ་པ་ལ་ཀླུ་འགུག་ཁུག་ཡང་ཡང་བྱ། སྐྱེར་ཕུར་སོར་གཅིག་སྙིང་ཁར་སྣུན། གཉིས་པ་ཆར། གསུམ་པ་སེར་བ། ཡོང་བས་ཟབ་བོ། །དངོས་གཞིའོ། །རྫས་ཀྱི་བྱ་ཐབས་ལ། ཡི་དམ་ཆོས་སྐྱོང་ལ་གཏོར་ཕུལ་ལོ། །གཞི་བདག་ལ་གཏོར་མ་གཏང་། ཆབ་གཏོར་ཀླུ་གཏོར་བྱའོ། །ཨིཐི། དེས་ཀྱང་མ་ཕེབ་ན། དྲག་པོ་ཨཱར་གཏོད་སྦྱོར་བ། རྫས་ནི། མ་སྨིན་བཅོས་ཁྲག ཡུག་སའི་དོར་ས། ཁྱི་ནག་དང་བྱི་ལ་ནག་པོའི་བྲུན། གླ་བ་རྣམས་སྨྱུག་དོང་དུ་བླུག་ནས། གོང་གི་སྔགས་དེ་རྣམས་ཐུན་དྲུག་དུ་བཏབ་ནས། ཆུ་མིག་ཏུ་འཛུད། སྤྲ་ཚེལ་ལ་བསྟུམ་ནས། ཆུ་མིག་ཏུ་རྫས་ལ་ལྷུང་བར་བྱས་ནས་བཅུག་པས་ཆར་དྲག་པོ་འབབས་སོ། །འདི་མཆོག་ཏུ་ཟབ་པའི་ཞལ་ཤེས་སོ། །ཨིཐི། རྗེས་སུ་ཀླུ་སྨན་གྱི་གཏང་རག་ཕུལ་ཀླུ་ལ་བཤགས་གསོལ་མཐའ་རྒྱས་བྱའོ། །བཀྲ་ཤིས། དགེའོ།། །།སརྦ་མངྒ་ལཾ།

			ཡང་རྣལ་འབྱོར་ནུས་པ་དང་ལྡན་པ་དམ་ཚིག་དང་བརྒྱུད་པ་མ་ཉམས་པས་ཡུལ་མཐོང་ངོ་༔ ཡང་རྣལ་འབྱོར་པ་ཐབས་དང་རྟེན་འབྲེལ་ཤེས་པས་གངས་བརྒྱུད་ཕྱིན་པས་ཡུལ་མཐོང་བའོ༔ ཡུལ་དེ་བཙལ་བ་དང་ནང་དུ་སླེབས་པས་དུས་(བདུད་)ལས་ཀྱི་སྤྱོད་པ་དང་༔ སྤྱོད་རྩིང་དང་ཐོ་ཅོ་དང་འཐབ་རྩོད་དང་ཐབ་གཞོབ་དང་མི་གཙང་བ་རྣམས་སྤོང་དགོས་སོ༔ ཞི་དུལ་དང་དཀར་ཆོས་ལ་འབད་པར་བྱའོ༔ པདྨ་འབྱུང་གནས་ང་ལ་གསོལ་བ་ཐོབ༔ མོས་ཤིང་དཀོན་མཆོག་ལ་གསོལ་བ་འདེབས་པར་གྱིས༔ གཞི་བདག་ལ་མཆོད་པ་དང༔ ས་བདག་ཀླུ་གཉན་ལ་ཆབ་གཏོར་ཀླུ་གཏོར་གཏང་ན་འདོད་པའི་དོན་ཐམས་ཅད་འགྲུབ་ཅིང་བཀྲ་ཤིས་པར་ཡོང་ངོ་༔ ཡུལ་དེར་སླེབས་པ་དང་༔ ཐམས་ཅད་ཚེ་འདི་དང་ཕྱི་མ་གཉིས་ཀའི་དོན་འགྲུབ༔ ཡུལ་དེ་ནི་ཡིད་བཞིན་གྱི་ནོར་བུ་ཡིན་པས་གང་བསམ་འགྲུབ༔ ཡང་ལམ་དང་ནང་དུ་འཐབ་རྩོད་དང་༔ རྩིང་སྤྱོད་དང༔ བག་མེད་ཀྱི་སྤྱོད་པ་བྱས་ན༔ རང་ལ་བར་ཆད་འབྱུང་ཞིང་དངོས་གྲུབ་མེད༔ དེ་བས་ན་ཐམས་ཅད་དམ་ཚིག་གཙང་མ་སྲུང་དགོས༔ དེར་ཚོགས་པ་ཐམས་ཅད་དཔའ་བོ་དང་༔ དཔའ་མོ་ཡིན་པས་ལོག་ལྟ་དང་༔ ཕྲག་དོག་དང་ཁོན་སེམས་ཐམས་ཅད་སྤོངས༔ ཡུལ་དེའི་མཐའ་མའི་མི་དང་༔ གཅན་གཟན་གཏུམ་པོ་ཐམས་ཅད་ཀྱང་བཀའ་སྲུང་དང་ཕོ་ཉ་ཡིན་པས༔ བསམ་ངན་དང་གདུག་རྩུབ་གནོད་པ་ཐམས་ཅད་སྤོང་༔ ཡུལ་དེར་བསྐལ་པ་དུས་ཀྱི་སྙིགས་མ་ལ༔ པདྨ་ང་ཡིས་བྱིན་གྱིས་བརླབས་པ་ཡིན་པས༔ ལས་དང་སྐལ་བ་ལྡན་པའི་བྱང་ཆུབ་སེམས་ཀྱི་ནུས་པ་དང་ལྡན་པ་གཅིག་གིས་སྒོ་ཕྱེ་བར་འགྱུར་རོ༔ འགྲོ་བ་སེམས་ཅན་ཐམས་ཅད་བདེ་ལ་འགོད་ནུས་པར་འགྱུར་རོ༔

			རྟེན་འབྲེལ་བརྟག་པའི་ལྷ་ལ་ཕྱག་འཚལ་ལོ༔ སྦས་ཡུལ་བདུན་གྱི་ཐོག་མ་མཐོ་ས་ནས་སྟོན་དགོས་ཏེ༔ བདེ་བའི་སྐྱིད་མོ་ལུང་ནི༔ ཙུམ་ཆེ་ཧྲིད་མོའི་བར༔ གངས་དང་བྲག་གིས་བཅད༔ སྒོ་དོག་ལ་རོང་བཙན་པ༔ ལུང་པ་ཡངས་པ་འབྲུ་བཅུད་གང་ཡང་སྨིན་ཞིང༔ མ་བཏབ་པའི་ལོ་ཏོག་དང་༔ སྔོ་སྣ་ཚོགས་ཡོད༔ ཡུལ་དེའི་ཕུ་མདའ་ལ་ཡུལ་འབྲོག་གཉིས་ཀྱི་སྡོད་ས་ཡོད༔ ཡུལ་དེའི་དབྱིབས་ཆོས་འབྱུང་འདྲ་བ༔ ཡུལ་དེའི་སྟོད་ན་བཀྲ་ཤིས་དཔལ་བཟང་ཞེས་ཀྱང་བྱ༔ སྐྱིད་ཀྱི་ལྗོངས་ལྷ་དཀར་པོ་ཞེས་ཀྱང་ཟེར༔ རི་སྣ་མར་ལ་བརྗིད་ཆེ་བ་གཅིག་ཡོད༔ དེའི་སྐེད་ན་རྒྱལ་པོ་ཁྲི་སྲོང་ལྡེ་བཙན་གྱི་སྲས་མོ༔ ལྷ་པུར་བཏུམས་པའི་པུར་གསེར་དངུལ་སྦགས་མའི་གའུར་བཅུག་གཏེར་དུ་སྦས་ཡོད༔ དེ་འདོན་དུ་མི་རུང༔ མངའ་གསོལ་ལ་ཞོག༔ ཕུར་པ་སྲིད་པ་བདུད་འདུལ་ཞེས་བྱ་བ་ལ༔ ལས་ཕུར་ཉི་ཤུ་རྩ་གཅིག་རྒྱུན་དུ་བསྐོར་བ་བྱེད་པ་ཡོད༔ དེ་ཡང་མངའ་གསོལ་ལ་ཞོག༔ གཞན་ཡང་གཏེར་ཁ་མང་པོ་ཡོད༔ ཡུལ་དེའི་དབུས་ན་རྡོའི་མཆོད་རྟེན་རང་བྱོན་ཕ་བོང་གུར་ཕུབ་པ་འདྲ་བ་ཡོད༔ དེ་ལ་མཆོག་གི་གཏེར་ཆེན་བདུན་ཡོད༔ འཕྲལ་དགོས་ཀྱི་གཏེར་བདུན༔ ཚེ་ཆུ་མི་བདུན་ངོམས་པ་ཡོད༔ དངོས་གྲུབ་ཐོབ་པ་ཉི་ཤུ་རྩ་ལྔ་སྒྲུབ་པ་བྱས་པའི་གནས་ཡིན་པས༔ བྱིན་རླབས་ཤིན་ཏུ་ཆེ་བའི་གནས་ཡིན༔ ཡུལ་དེར་གྲུབ་པ་ཐོབ་པའི་རྣལ་འབྱོར་པ་བདུན་ཅུ་རྩ་གཉིས་ཡོང་༔ ལུས་མི་འབོར་བའི་རྣལ་འབྱོར་པ་བདུན་ཡོང་༔ ཡུལ་དེ་ན་ཤིང་ཐོག་གི་རིགས་ཐམས་ཅད་ཡོད༔ སྔོ་སྣ་ཐམས་ཅད་ཡོད༔ ཡུལ་དེའི་སྟོད་ན་བོད་ནས་སྐྱེས༔ སྨད་དུ་འབྲས་སྐྱེས༔ ནུབ་བྱང་ན་ཚྭ་མཚོ་ཡོད༔ བྱང་ཤར་ན་གསེར་ཁ་ཡོད༔ རིན་པོར་ཆེ་སྣ་ཚོགས་ས་རྡོ་ཡོད༔ མཐོ་སྟེ་བོད་ཀྱི་གྲང་ངར་མེད༔ དམའ་སྟེ་རོང་གི་ཚད་པ་མེད༔ ཡུལ་གཅིག་འདི་ལས་དགའ་བ་མེད༔ ཡུལ་དེར་སྔོན་ལ་སླེབས་པའི་མི་ཡིས་སྒྲུབ་པ་བྱས་པས༔ ཡུལ་དེའི་འཛིན་ཐབས་དང༔ གཞི་བདག་མཆོད་ཐབས་ཀྱི་གཏེར་ཁ༔ མཁའ་འགྲོས་ལུང་བསྟན་པར་འགྱུར་རོ༔ སྲོག་བྱང་ཁ་ཐམ༔ ཡུལ་བདེ་ལྡན་དཔལ་གྱི་སྐྱིད་མོ་ལུང་འདི་རྙེད་པར་དཀའ་སྟེ་འཛིན་པ་སླ༔ རྟ་མགྲིན་ལ་བསྙེན་པ་སོང་བའི་སྔགས་པས་སྣ་དྲངས༔ སྐྱེས་པ་ཤེད་མ་ཤོར་བས་ཡོ་བྱད་ཁུར༔ 

			ཨོ་རྒྱན་སྤྲུལ་པའི་སྐུ་ལ་ཕྱག་འཚལ་ལོ༔ རྒྱལ་པོའི་གདུང་རྒྱུད་མ་ཆད་ཕྱིར༔ ཏི་སེ་ལ་སོགས་གངས་རི་ཆེན་པོ་བཅུ་གསུམ༔ མ་ཕམ་ལ་སོགས་མཚོ་བཀྲིས་པ་བརྒྱད༔ དཔལ་གྱི་དབེན་གནས་ལ་སོགས་བྱིན་གྱིས་བརླབས་པའི་གནས་ཉི་ཤུ་རྩ་གཅིག༔ རྒྱལ་པོ་ཉིད་ཀྱི་གདུང་རྒྱུད་ལ་ཕན་པའི་ཕྱིར༔ རྒྱལ་པོའི་བླ་གཏེར་མང་དུ་སྦས་སོ༔ འདོན་པའི་དུས་རྒྱལ་པོའི་གདུང་རྒྱུད་ཉམས་དམའ་བའི་དུས་སུ༔ པདྨ་བདག་གིས་བྱིན་གྱིས་བརླབས་པའི་གང་ཟག་གིས་གཏེར་མཛོད་རིམ་པར་འདོན་ནས༔ བསྟན་པ་ཡུན་རིང་དུ་གནས་པར་འགྱུར་རོ༔ ཁྱད་པར་དུ་བྲག་དམར་སྦས་པའི་གཏེར་མཛོད་འདི༔ བྲག་སྒོ་ནུབ་མོ་འབྱེད་པ་དང༔ འདི་ནས་ལྷོ་ནུབ་མཚམས་དཔག་ཚད་བཅུ་བཞི་འདས་པ་ན༔ རྒྱལ་པོའི་བླ་གཏེར་སྦས་པའི་ཡུལ་བཀྲ་ཤིས་གངས་ཀྱི་ལྗོངས་ཞེས་བྱ་བ་ཡོད༔ དེའི་གནས་བཙལ་བ་དང་༔ རྒྱལ་པོའི་བླ་གཏེར་གསོབའི་དུས་ལ་བབ༔ གསོ་བའི་ཡོན་ཏན་ནི༔ བོད་ན་གནས་པའི་བླ་གཏེར་གང་གསོ་བའི་ཕྱོགས་སུ་སངས་རྒྱས་བསྟན་པ་དར་བར་འགྱུར༔ རྒྱལ་པོའི་གདུང་རྒྱུད་དགེ་བྱེད་ཐམས་ཅད་རྒྱས་པར་འགྱུར་རོ༔ ཞེས་གསུངས་སོ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ བདག་རྒྱལ་པོའི་བླ་གཏེར་སྦས་པའི་གནས་བཀྲ་ཤིས་གངས་ལྗོངས་ཞེས་བྱ་བ་དེ༔ དུས་ནམ་གྱི་ཚེ་སྒོ་འབྱེད་པ་ཡིན༔ ཡུལ་འཛིན་ལུགས་ཇི་ལྟར་བྱ༔ བླ་གཏེར་གསོ་ཐབས་ཇི་ལྟར་ལགས༔ བླ་གཏེར་ནི་ཕྱོགས་གང་དུ་གནས༔ མ་འོངས་པའི་དོན་དུ་བཀའ་གནང་བར་ཞུ༔ ཞེས་ཞུས་སོ༔ རྒྱལ་པོ་ཆེན་པོ་གསོན་ཅིག༔ སྤྱིར་རྒྱལ་པོའི་བླ་གཏེར་ཐམས་ཅད་གསོ་བའི་ཐབས་མཁས་པ་གང་ན་གནས་པའི་སར་ཕྱིན་ལ་གསོ་བར་བྱའོ༔ ཁྱད་པར་ཏི་སེ་དང་བསམ་ཡས་སུ་གསོས་པས་བཀྲ་ཤིས་པར་འགྱུར་རོ༔ 

			ཁྱད་པར་དུ་བླ་གཏེར་མ་བུ་འཛོམས་ཤིང་ཡོན་ཏན་ཚང་བ་གཅིག་མང་ཡུལ་གུང་ཐང་གི་ལྷོ་ནུབ་མཚམས་བཀྲ་ཤིས་གངས་ཀྱི་ལྗོངས་ཞེས་བྱ་བ༔ རི་བཙན་ལ་བཀྲ་ཤིས་པའི་གནས་གཅིག་ཡོད༔ ཇི་ལྟར་གནས་ཚུལ་བསྟན་པ་ནི༔ ཀུ་ཐང་ཞེས་བྱ་བ་ས་མཐོ༔ རི་བཙན༔ མཐའ་བཞི་རྒྱས་པ༔ རྟེན་འབྲེལ་བཟང་བ༔ དེའི་དབུས་ན་གངས་བྲག་རཏྣའི་སྒྲོམ་བུ་ལྟ་བུའི་དབུས་ན༔ བཀྲ་ཤིས་དཔལ་བཟང་གི་རི་ཞེས་བྱ་བ་ཡོད༔ བྲག་རི་གཟེངས་མཐོ་བ༔ ལྷུན་སྡུག་པ༔ བརྗིད་ཆེ་བ་གཅིག་ཡོད༔ སྔོན་བྱང་ཆུབ་སེམས་དཔའ་རིགས་གསུམ་མགོན་པོས་བྱིན་གྱིས་བརླབས་པའི་གནས༔ པདྨ་བདག་དང་རིག་འཛིན་རྣམ་པ་བདུན་གྱིས་སྒྲུབ་པ་བྱས་པའི་ས་ཁྱད་པར་དུ་འཕགས་པའི་ཡུལ་ཡིན་ནོ༔ དེའི་སྐེད་སྟོད་ན་བྲག་རཏྣའི་འབུར་འདྲ་བ་ཡོད༔ དེ་ནས་མར་ཕྱིན་པས་ཁྲོ་ཆུས་བསྡམས་པའི་སྒོ་ཡོད༔ དེའི་ནང་ན་བྲག་ཕུག་ཀ་བ་གཉིས་ཀྱིས་འདེགསཔ་ཙམ་གཅིག་གི་ནང་ན་གཏེར་འདི་རྣམས་ཡོད༔ ལྷ་ཡི་དབང་པོ་བརྒྱ་བྱིན་གྱི་དབུ་རྒྱན་ཡིད་བཞིན་གྱི་ནོར་བུ་ཡོད༔ ཡང་དག་པར་རྫོགས་པའི་སངས་རྒྱས་ལ་ཕུལ་བ་ཡིན༔ གསང་བའི་བདག་པོས་རྒྱལ་པོ་ཛཱ་ཡི་ཁང་སྟེང་དུ་ཕབ་པའི་བཻཌཱུརྱ་ཞུན་མས་བྲིས་པའི་གླེགས་བམ་ཡོད༔ འཕགས་པ་འཇམ་དཔལ་གྱི་ཕྱག་མཚན་ཨིནྜ་ནི་ལིའི་ནོར་བུ་ལས་གྲུབ་པའི་རལ་གྲི་མཐོ་གང་ཡོད༔ འཕགས་པ་སྤྱན་རས་གཟིགས་ཀྱི་གཏེར་བུམ་ཤེལ་ལས་གྲུབ་པ་ཡོད༔ ཡང་དག་པར་རྫོགས་པའི་སངས་རྒྱས་ཀྱི་གདུང་རིང་བསྲེལ་བྲེ་གང་ཡོད༔ སློབ་དཔོན་འཇམ་དཔལ་གཤིན་རྗེའི་འཇམ་དཔལ་སྒྲུབ་པའི་སྙིང་པོ་ཡོད༔ དགའ་རབ་རྡོ་རྗེའི་ཕྱག་མཚན་ཤེལ་གྱི་རྡོ་རྗེ་ཡོད༔ ཤྲཱི་སིང་ཧའི་ཐུགས་དམ་ལྷའི་ནོར་བུ་ལས་གྲུབ་པའི་རྡོ་རྗེ་སེམས་དཔའ་མཚོན་གང་ཡོད༔ སློབ་དཔོན་ཧཱུྃ་ཀ་རའི་ཡང་དག་མཆོག་གྲུབ་པའི་ཐོད་སྐུ་རང་བྱོན་ཡོད༔ ཀླུ་སྒྲུབ་སྙིང་པོའི་ལྗོན་ཤིང་ནོར་བུ་ལས་གྲུབ་པ་ཡོད༔ ཨིནྜ་བོ་དྷིའི་ཐུགས་དམ་ནོར་བུའི་བུམ་པ་གཅིག་ལ་མཁའ་འགྲོ་མ་རིགས་ལྔ་རང་བྱོན་དུ་བྱོན་པ༔ འཆི་མེད་བདུད་རྩི་རྒྱུན་མི་ཆད་པར་བབས་པ་ཡོད༔ ཨོ་རྒྱན་པདྨ་འབྱུང་གནས་ཀྱི་བསྙེན་ཕུར་གཅིག་ལ་ལས་ཕུར་ཉི་ཤུ་རྩ་གཅིག་གིས་བསྐོར་བ་བྱ་བ་ཡོད༔ ཤནྟི་གརྦས་བདུད་ཧ་ལ་ནག་པོ་བསྒྲལ་བའི་སྤུ་གྲི་ཡོད༔ ཆོས་ཀྱི་རྒྱལ་པོ་ཁྲི་སྲོང་ལྡེ་བཙན་གྱི་སྲས་མོ་འབྲོམ་ས་བྱང་ཆུབ་སྨན་ལ་འཁྲུངས་པའི་སྲས་པོ་ལྷ་བཙན་བྱ་བ་ལོ་བཅུ་གཅིག་ལོན་པ་ལྷའི་བུ་ལྷུངས་པ་ཡིན་ཏེ༔ དེའི་པུར་གསེར་དངུལ་སྦགས་མའི་གའུ་ནང་དུ་བཅུག་པ་ཡོད༔ གསང་སྔགས་ཟབ་མོའི་རྒྱ་དཔེ་མི་ཁུར་བདུན་ཡོད༔ བོད་དུ་བསྒྱུར་བའི་ཤོག་རིལ་ལྔ་བརྒྱ་ཡོད༔ གླེགས་བམ་བརྒྱ་རྩ་ཡོད༔ ཆོས་རྒྱལ་ཁྲི་སྲོང་ལྡེ་བཙན་གྱི་བེར་སེང་གེ་མཇིང་སྣོལ་ཡོད༔ མཁའ་འགྲོ་ཡེ་ཤེས་མཚོ་རྒྱལ་གྱི་རྒྱན་རིན་ཆེན་སྤུངས་པ་ཡོད༔ གཞན་ཡང་མཆོག་དང་ཐུན་མོང་གི་དངོས་གྲུབ་འབྱུང་བའི་རྫས་དང་མན་ངག་མ་ཚང་བ་མེད་དོ༔ འདི་རྣམས་འདོན་དུ་མི་རུང་སྟེ༔ རིན་པོ་ཆེའི་གཏེར་བཅུག་ནས་མཆོད་པ་ཡང་ཡང་བྱ་ན༔ སངས་རྒྱས་ཀྱི་བསྟན་པ་དར་བ་དང་༔ ཆོས་སྐྱོང་རྒྱལ་པོའི་གདུང་རྒྱུད་རྒྱས་པ་དང་༔ ཡུལཕྱོགས་ཐམས་ཅད་བཀྲ་ཤིས་པར་འགྱུར་རོ༔ 

			དུས་དང་གཟའ་སྐར་བཟང་པོ་ལ༔ རི་དེའི་སྟོད་ལ་སྐྱིད་ཀྱི་ལྗོངས་ལྷ་དཀར་པོ་གནས༔ དེ་ལ་དཀར་གསུམ་དང་མཆོད་པ་གཙང་མས་མཆོད༔ རི་དེའི་སྐེད་པ་ན་ཀླུ་ཆེན་པོ་བརྒྱད་ཀྱི་བླ་རྡོ་དང་༔ སྲོག་སྙིང་དང་༔ ཀླུའི་རིན་པོ་ཆེ་ཆབ་མིག་དྲུག་པ་བྱ་བ་གཏེར་དུ་སྦས་ཡོད༔ གནས་ཀྱང་ཀླུ་གང་པོ་བྱ་བ་གནས༔ དེར་ཀླུ་བརྒྱད་ཀྱི་ཆོ་ག་དང་༔ ཀླུ་གཏེར་འཇུག་པ་དང་༔ ཀླུ་མཆོད་རྒྱུན་མ་ཆད་པར་གྱིས་ཤིག༔ གཞན་ཡང་གནས་དེའི་ཕྱོགས་མཚམས་ཐམས་ཅད་ན༔ མཆོག་གི་དངོས་གྲུབ་ཐོབ་པའི་གཏེར་ཆེན་བདུན༔ ཐུན་མོང་གི་དངོས་གྲུབ་ཐོབ་པའི་གཏེར་བདུན༔ ནོར་དང་རིན་པོ་ཆེའི་གཏེར་ཁ་བདུན༔ ཐུན་མོང་གི་དངོས་གྲུབ་ཐོབ་པའི་གཏེར་བདུན༔ ནོར་དང་རིན་པོ་ཆེའི་གཏེར་ཁ་བདུན༔ གཏེར་ཁ་ཉི་ཤུ་རྩ་གཅིག་ཡོད་པས་དུས་ལ་འབབ་པ་དང་༔ འདོན་པས་ཆོག་སྟེ༔ འདོན་པའི་ཐབས་དང་༔ དཔྱད་ཐབས་བོད་ཀྱི་གཏེར་ཁ་བདུན་ནས་རིམ་གྱིས་འབྱུང་ངོ༔ ས་མ་ཡ༔ རྒྱ་རྒྱ་རྒྱ༔ 

			ཡང་ཞུས་པ༔ ཀྱེ་སློབ་དཔོན་ཆེན་པོ་ལགས༔ དེ་ལྟ་བུའི་གནས་དབེན་ཞིང་ཉམས་དགའ་བ་དེར་མ་འོངས་པའི་དུས་ན༔ འགྲོ་བ་རྣམས་ཀྱིས་ཇི་ལྟར་བཙལ་བར་བགྱི༔ ཡུལ་གཟུང་ཐབས་གང་ལྟར་བགྱི༔ འདི་ཡུན་ཅི་ཙམ་གཅིག་གནས་པར་འགྱུར༔ བདག་གི་བུ་འབངས་ཀྱི་དོན་དུ་ལེགས་པར་བཤད་དུ་གསོལ༔ ཞེས་ཞུས་པ་དང་༔ བཀའ་སྩལ་པ༔ རྒྱལ་པོ་ཆེན་པོ་ལེགས་པར་གསོན་ཅིག༔ དུས་མ་འོངས་པའི་ཚེ་ཚད་དྲུག་ཅུ་ཁ་རལ་ལྔ་བཅུ་ལ་ཉེ་སོང་བ་དང་༔ བོད་སིལ་བུ་རང་དགར་འགྲོ་སྟེ༔ རྒྱལ་ཁྲིམས་དང་ཆོས་ཁྲིམས་ཉམས་འགྲོ་ཞིང་༔ ཁྱིམ་ཕུབ་བཞི་ཆ་ལས་མ་ལུས༔ ལྷ་ས་དང་བསམ་ཡས་མཐའ་འདུལ་ཡང་འདུལ་གྱི་གཙུག་ལག་ཁང་ཕལ་ཆེའི་མཆོད་པ་ཆག་ཅིང་འགག་འགྲོ༔ དེའི་དུས་གདོན་དུ་རྒྱལ་པོ་དང་ཀླུ་གནོད༔ ཐེའུ་རང་འགོང་པོའི་ཚ་རེག་གཏོང་༔ འདྲེ་མོ་དང་དམ་སྲི་ཁ་རྒྱུག༔ ལོག་པ་བདུད་ཀྱི་རིགས་མཐའ་བཞི་ནས་གཡོ་བའི་དུས༔ བོད་དུ་ཧོར་དང་རྒྱ་ཡི་དམག་གི་རིགས་སྡེ་དགུ་སླེབས་ལ་ཉེ་བའི་དུས་ཡིན་པས༔ རྒྱལ་པོ་ཉིད་ཀྱི་གདུང་རྒྱུད་དང་༔ པདྨ་བདག་གི་ལུང་བསྟན་ཐོབ་པའི་གང་ཟག་གི་བདེན་པ་བདར་ཞིང་༔ རྟེན་འབྲེལ་བརྟག་ནས་འཚོལ་ན་རྙེད་པར་འགྱུར་རོ༔ ཡུལ་དེ་བཟུང་བའི་ཐབས་ནི༔ གནས་དེ་རྙེད་པ་དང་༔ གང་ན་བཞུགས་སྒོ་རུ་དགེ་བའི་གནས་བཅས༔ སྲིད་པའི་ལྷ་འདྲེ་མཆོད༔ སྐབས་སུ་ཡུལ་དེར་ལྷ་མཆོད་པ་དང་༔ གཏེར་བཞུགས་པར་བྱ༔ གནས་དེའི་ས་བཟུང་བའི་ཡན་ལག་དང༔ གཞི་བདག་མཐུན་པའི་ཆོ་ག་བྱ༔ ཡུལ་རྙེད་ནས་ལོ་གསུམ་སྟོད་དུ་རྒྱལ་པོའི་གསང་སྔགས་ཀྱི་ཕོ་བྲང་བརྩིག༔ གཙང་སྤྱོད་སྤྱི་སྡེའི་སྤྱོད་པ་བྱ༔ སྨད་དུ་སྐྱེ་བོ་ཕལ་པ་དང་ཉན་ཐོས་འདུལ་བའི་གནས་བཅའ༔ ལུང་པ་དེར་དགེ་བ་བཅུ་ཡི་ཁྲིམས་བཅའོ༔ འཐབ་རྩོད་དང་གཞོབ་དྲི་སྤངས༔ བོད་ནས་བཀའ་འགྱུར་གྱི་ཆོས་བླང་སྟེ་དགེ་བྱེད་ཀྱི་བསྟན་པ་ཚུགས་ཤིག༔ དེ་ལྟར་མ་བྱས་པར་དྲག་ཤུལ་དང་ཐོ་ཅོ་སྤྱི་བརྟོལ་བྱེད་ན༔ གཞི་བདག་གཉན་པས་བར་ཆད་ཡོང་ངོ་༔ ས་མ་ཡ༔ རྒྱ་རྒྱ་རྒྱ༔

			གནས་དེར་ཁ་ཆར་ཆེན་པོ་བྱུང་ན༔ མུ་ལེ་གངས་ཀྱི་བདག་པོ་མ་མཉེས་པ་ཡིན་པས༔ མར་ལ་གཡག་དཀར་དང་ལུག་དཀར་བྱ༔ མདའ་དར་དང་འབྲང་རྒྱས་ཟུར་གསུམ་གྱིས་མཆོད་ཅིག༔ གངས་བྲག་ཉིལ་བ་དང་༔ ཁུས་སྒྲ་དང་༔ གཅན་གཟན་གྱི་གནོད་པ་བྱུང་ན༔ སྒོ་བ་པའི་ཐབས་དང་༔ ཕྱེས་ནས་བཟུང་བའི་ཐབས༔ ལུགས་དང་དངོས་གཞི་ཀུན་ལ་བཤད་དོ༔ ཁྱད་པར་སྦས་པའི་ཡུལ་ཐམས་ཅད་ཀྱི་མཐོ་ས་ནི༔ མང་ཡུལ་གུང་ཐང་གི་ལྷོ་ནུབ་ན༔ སྐྱིད་ལུང་དཔལ་གྱི་ལུང་སྒྲོན་བྱ་བ་ཡོད༔ 

			དེ་འབྱེད་རན་པའི་དུས་ནི༔ ཚེ་ཚད་ལྔ་བཅུ་ལ་ཉེ་བའི་དུས༔ བོད་ཁ་བ་ཅན་གྱི་རྒྱལ་ཁམས་སུ༔ རྒྱལ་ཁྲིམས་དང་ཆོས་ཁྲིམས་གཉིས་ཀ་ཉམས་ཏེ༔ སྡེ་ཁུལ་བུར་ཆད༔ ཁྲིམས་ཁྲིའུ་ལས་མ་ཆགས༔ ས་མཚམས་སུ་ཇག་པ་འཚེར་ཐབས་བྱེད་པའི་དུས༔ འབྱེད་རན་པའི་དུས་ཡིན་པས༔ ཁྱད་པར་དུ་བོད་ཀྱི་ཆོས་བྱེད་ཐམས་ཅད་རང་རང་གི་གནས་ལ་བློ་མི་ཆགས་པར་སྙེམས་ཞུགས་ཏེ༔ ཡིད་མི་བརྟན་པར་འགྲོ་སེམས་ཆགས་པ་གཅིག་ཡོང་༔ དེ་དུས་འགྲོ་རན་ནོ༔ 

			འགྲོ་དགོས་པའི་རྒྱུ་ནི༔ བོད་དུ་མཐའ་ཡི་དམག་དང་བདུད་དང་འགོང་པོས་སྣ་དྲངས་ནས༔ སངས་རྒྱས་ཀྱི་བསྟན་པ་འཛིན་པའི་དཀོན་མཆོག་གི་རྟེན་དང་༔ ཆོས་བྱེད་པའི་གང་ཟག་དང་༔ ཆོས་སྐྱོང་བའི་རྒྱལ་པོ་ཉིད་ཀྱི་གདུང་རྒྱུད༔ གང་ན་གནས་པའི་སར་བར་ཆད་བྱེད་དུ་འོང་བས༔ དེ་ལས་ཐར་བར་བྱ་བའི་ཕྱིར༔ མཐའ་བཞིའི་སྦས་པའི་ཡུལ་ཐམས་ཅད་ལུང་བསྟན་པ་ཡིན་ནོ༔ དེ་མ་བྱས་ན་ཚེ་ཚད་ལྔ་བཅུ་ལ་ཉེར་སོང་ནས༔ བོད་ལ་འཁྲུག་པ་དང་རྩོད་པ་དང་༔ མངའ་ཐང་དང་ལོངས་སྤྱོད་ལ་འཕྲོག་རེས་དང་༔ བསྟན་པའི་དམེ་འཁྲུགས་རྒྱུན་མི་ཆད་པས༔ པདྨ་ང་ཡི་རྗེས་འཇུག་ཆོས་བྱེད་དང་༔ ཆོས་སྐྱོང་རྒྱལ་པོའི་གདུང་རྒྱུད་དང་༔ མི་ཆེན་ཡ་རབས་བསམ་པ་དཀར་བ་ཐམས་ཅད་བློ་ཕུགས་སྦས་པའི་ཡུལ་དུ་གཏོད་ལ་སོང་ཅིག༔ 

			དབྱེ་བའི་ཐབས་ནི༔ ཁ་བྱང་དང་ལམ་བྱང་མཆོད་པའི་རྫས་དང་བཅས་པ་མ་ཚང་བ་མེད་པར་ཁྱེར་ལ༔ གུ་རུ་ལ་གསོལ་བ་འདེབས་ཀྱིན་སྒོ་རྗེ་དཀར་པོ་དང་༔ དམུ་བདུད་བཙན་གསུམ་མ་མཉེས་པ་ཡིན་པས༔ དཀར་གཏོར་དམར་གཏོར་གྱིས་མཆོད་ཅིག༔ མི་ནད་ཕྱུགས་ནད་དང་༔ ཆུ་རྡོལ་དང་ལོ་ཉེས་བྱུང་ན༔ ལྕམ་མོ་ཀླུ་སྨན་དཀར་མོ་མ་དགའ་བ་ཡིན་པས༔ ཀླུ་མཆོད་དང་༔ དཀར་གསུམ་དང་དངར་གསུམ་གྱིས་བསྐང་ལ་མཆོད༔ དེ་ལྟར་བྱས་པས་གནས་དེར་གྲུབ་པ་ཐོབ་པའི་རྣལ་འབྱོར་པ་བདུན་ཅུ་རྩ་ལྔ་ཡོང་༔ ལུས་མ་འབོར་བར་ཆོས་ཀྱི་དབྱིངས་སུ་གཤེགས་པའི་རྣལ་འབྱོར་པ་བདུན་ཡོང་༔ དེར་ཕྱིན་པ་མང་པོ་ངན་སོང་གི་འཇིགས་པ་ལས་གྲོལ་ལོ༔ ཆོས་སྐྱོང་རྒྱལ་པོ་རྣམས་རྒྱལ་རབས་ཟམ་མི་ཆད་པ་ཡོང་༔ ཐ་མ་རྣམས་ཀྱང་ནོར་དང་མུ་གེའི་འཇིག་པ་ལས་གྲོལ་བ༔ སྙིགས་མའི་དུས་སུ་དགེ་བྱེད་ཡུལ་དེར་གནས་ཆོས་ཤིག༔ བསོད་ནམས་དང་ཚེ་སྲོག་ལ་བར་ཆད་མི་འབྱུང་སྟེ༔ ཕྱི་མིའི་བར་དུའང་བསྟེན་ཞིང་གནས་པར་འགྱུར་རོ༔ ཞེས་གསུངས་སོ༔ སྦས་ཡུལ་སྐྱིད་མོ་ལུང་གི་སྙིང་བྱང་༔ བྱང་ཟང་ཟང་ལྷ་བྲག་གི་སྐེད་པ་ལ་སྦས་པ་གཏེར་བདག་བསྟན་མ་བཅུ་གཉིས་དང་གཉན་ཆེན་ཐང་ལྷ་ལ་བཅོལ་ལོ༔ ས་མ་ཡ༔ རྒྱ་རྒྱ་རྒྱ༔ རིག་འཛིན་རྒོད་ཀྱི་ལྡེམ་འཕྲུ་ཅན་གྱིས་ཤོག་སེར་ཚ་ལས་བཤུས་པའོ༔ 

༄༅། །ཨོཾ་སྭསྟི་སིདྡྷི་རསྟུ། 

			དེང་འདིར་གསུང་རབ་རིན་ཆེན་འཕྲུལ་པར་དུ། །

			བཞེངས་དགེས་ལེགས་བྱས་འདིས་མཚོན་དུས་གསུམ་དུ། །

			བགྱིས་པའི་དགེ་ཚོགས་དྲི་མ་མེད་པ་རྣམས། །

			གཅིག་ཏུ་བསྡོམས་ཏེ་མཐུན་རྐྱེན་སྒྲུབ་རྣམས་དང༌། །

			བསྟན་པའི་སྦྱིན་བདག་ཚེ་རིང་འབྱོར་ལྡན་ཞིང༌། །

			མ་གྱུར་ནམ་མཁའི་མཐའ་མཉམ་འགྲོ་བ་ཀུན། །

			སྒྲིབ་གཉིས་བྱང་ཞིང་ཚོགས་གཉིས་མྱུར་རྫོགས་ཏེ། །

			བླ་མེད་རྣམ་གྲོལ་ཐོབ་པའི་རྒྱུ་རུ་བསྔོ། །

			བསྟན་འཛིན་དམ་པ་གང་ན་སུ་བཞུགས་རྣམས། །

			སྐུ་ཚེའི་རྐྱེན་གེགས་མཐའ་དག་རབ་ཞི་ནས། །

			བསྟན་འགྲོའི་དོན་ཆེན་བླ་མེད་མཛད་བཞིན་དུ། །

			དམ་ཆོས་བདུད་རྩིའི་སྦྲང་ཆར་འབེབས་གྱུར་ཅིག །

			ཡངས་པའི་རྒྱལ་ཁམས་ཀུན་ཏུ་ལོ་ལེགས་ཤིང༌། །

			ནད་མུག་འཁྲུག་རྩོད་ཐམས་ཅད་ཞི་བ་དང༌། །

			མི་མཐུན་རྒུད་པའི་མིང་ཡང་མི་གྲགས་པར། །

			རྫོགས་ལྡན་དང་པོའི་ལང་ཚོ་འཆར་བར་ཤོག །

			དེའི་མཐུས་ཁ་བ་རིས་པའི་སྐྱེ་དགུའི་ཡིད། །

			རྣམ་དཀར་དགེ་བའི་ལས་ལ་ཕྱོགས་པ་དང༌། །

			མཐུན་རྐྱེན་ལེགས་ཚོགས་གོང་ནས་གོང་འཕེལ་ཏེ། །

			དམ་ཆོས་འཛིན་པའི་སྣོད་དུ་རུང་བར་ཤོག །

			འཇིག་རྟེན་དབང་ཕྱུག་ཕྱག་ན་པདྨོ་ཡི། །

			ཞབས་པད་བྷོ་ཊའི་ལྗོངས་འདིར་མྱུར་བཀོད་དེ། །

			ཞི་བསིལ་ཆོས་ཀྱི་བདུད་རྩིའི་ཟིལ་མངར་རོར། །

			ལོངས་སུ་སྤྱོད་པའི་སྐལ་བཟང་མྱུར་འཆར་ཤོག །

			ཁྱད་པར་བསྟན་པའི་སྙིང་པོ་སྒྲུབ་བརྒྱུད་ཀྱི། །

			རིང་ལུགས་དྲི་མེད་ས་ཆེན་ཡོངས་ཁྱབ་སྟེ། །

			བསྟན་པ་འཛིན་པའི་སྐྱེས་བུ་དམ་པ་རྣམས། །

			སྐུ་ཚེ་མི་འགྱུར་ཚེ་ལྷའི་ངོ་བོར་བརྟན། །

			ཕྲིན་ལས་མི་ཟད་ཉི་ཟླའི་འོད་དང་སྡེབ། །

			འདུས་ཚོགས་དགེ་འདུན་བགྲང་ཡས་རྒྱུ་སྐར་ལ། །

			ཟབ་རྒྱས་ཆོས་ཀྱི་གྲུ་ཆར་འབེབས་པར་ཤོག །

